
Namo tassa bhagavato arahato sammāsambuddhassa.

Anguttaranikāyo

Pañcakanipātapāļi

1. Paţhamapaņņāsakaŋ

1. Sekhabalavaggo

1. Sankhittasuttaŋ
1. Evaŋ (p. 2.001) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Pañcimāni, bhikkhave, sekhabalāni . Katamāni pañca? Saddhābalaŋ, hirībalaŋ, ottappabalaŋ, vīriyabalaŋ, paññābalaŋ– imāni kho, bhikkhave, pañca sekhabalāni.

‘Tasmātiha bhikkhave, evaŋ sikkhitabbaŋ– “saddhābalena samannāgatā bhavissāma sekhabalena, hirībalena samannāgatā bhavissāma sekhabalena, ottappabalena samannāgatā bhavissāma sekhabalena, vīriyabalena samannāgatā bhavissāma sekhabalena, paññābalena samannāgatā bhavissāma sekhabalenā” ti. Evañhi vo, bhikkhave, sikkhitabban’ ti. Idamavoca bhagavā. Attamanā te bhikkhū bhagavato bhāsitaŋ abhinandunti. Paţhamaŋ.

2. Vitthatasuttaŋ
2. ‘Pañcimāni (p. 2.002) bhikkhave, sekhabalāni. Katamāni pañca? Saddhābalaŋ, hirībalaŋ, ottappabalaŋ, vīriyabalaŋ, paññābalaŋ. Katamañca, bhikkhave, saddhābalaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Idaŋ vuccati, bhikkhave, saddhābalaŋ.

‘Katamañca, bhikkhave, hirībalaŋ? Idha, bhikkhave, ariyasāvako hirimā hoti, hirīyati kāyaduccaritena vacīduccaritena manoduccaritena, hirīyati pāpakānaŋ akusalānaŋ dhammānaŋ samāpattiyā. Idaŋ vuccati, bhikkhave, hirībalaŋ.

‘Katamañca, bhikkhave, ottappabalaŋ? Idha, bhikkhave, ariyasāvako ottappī hoti, ottappati kāyaduccaritena vacīduccaritena manoduccaritena, ottappati pāpakānaŋ akusalānaŋ dhammānaŋ samāpattiyā. Idaŋ vuccati, bhikkhave, ottappabalaŋ.

‘Katamañca, bhikkhave, vīriyabalaŋ? Idha, bhikkhave, ariyasāvako āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Idaŋ vuccati, bhikkhave, vīriyabalaŋ.

‘Katamañca, bhikkhave, paññābalaŋ? Idha, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Idaŋ vuccati, bhikkhave, paññābalaŋ. Imāni kho, bhikkhave, pañca sekhabalāni.

‘Tasmātiha, bhikkhave, evaŋ sikkhitabbaŋ “saddhābalena samannāgatā bhavissāma sekhabalena, hirībalena… ottappabalena vīriyabalena… paññābalena samannāgatā bhavissāma sekhabalenā” ti. Evañhi kho, bhikkhave, sikkhitabban’ ti. Dutiyaŋ.

3. Dukkhasuttaŋ
3. ‘Pañcahi, bhikkhave, dhammehi samannāgato bhikkhu diţţheva dhamme dukkhaŋ viharati savighātaŋ sa-upāyāsaŋ sapariļāhaŋ, kāyassa ca bhedā paraŋ maraņā (p. 2.003) duggati pāţikankhā. Katamehi pañcahi? Idha, bhikkhave, bhikkhu assaddho hoti, ahiriko hoti, anottappī hoti, kusīto hoti, duppañño hoti. Imehi kho, bhikkhave, pañcahi dhammehi samannāgato bhikkhu diţţheva dhamme dukkhaŋ viharati savighātaŋ sa-upāyāsaŋ sapariļāhaŋ, kāyassa ca bhedā paraŋ maraņā duggati pāţikankhā.

‘Pañcahi, bhikkhave, dhammehi samannāgato bhikkhu diţţheva dhamme sukhaŋ viharati avighātaŋ anupāyāsaŋ apariļāhaŋ, kāyassa ca bhedā paraŋ maraņā sugati pāţikankhā. Katamehi pañcahi? Idha, bhikkhave, bhikkhu saddho hoti, hirīmā hoti, ottappī hoti, āraddhavīriyo hoti, paññavā hoti. Imehi kho, bhikkhave, pañcahi dhammehi samannāgato bhikkhu diţţheva dhamme sukhaŋ viharati avighātaŋ anupāyāsaŋ apariļāhaŋ, kāyassa ca bhedā paraŋ maraņā sugati pāţikankhā’ ti. Tatiyaŋ.

4. Yathābhatasuttaŋ
4. ‘Pañcahi, bhikkhave, dhammehi samannāgato bhikkhu yathābhataŋ nikkhitto evaŋ niraye. Katamehi pañcahi? Idha, bhikkhave, bhikkhu assaddho hoti, ahiriko hoti, anottappī hoti kusīto hoti duppañño hoti. Imehi kho, bhikkhave, pañcahi dhammehi samannāgato bhikkhu yathābhataŋ nikkhitto evaŋ niraye.

‘Pañcahi bhikkhave, dhammehi samannāgato bhikkhu yathābhataŋ nikkhitto evaŋ sagge. Katamehi pañcahi? Idha, bhikkhave, bhikkhu saddho hoti, hirīmā hoti, ottappī hoti, āraddhavīriyo hoti, paññavā hoti. Imehi kho, bhikkhave, pañcahi dhammehi samannāgato bhikkhu yathābhataŋ nikkhitto evaŋ sagge’ ti. Catutthaŋ.

5. Sikkhāsuttaŋ
5. ‘Yo hi koci, bhikkhave, bhikkhu vā bhikkhunī vā sikkhaŋ paccakkhāya hīnāyāvattati, tassa diţţheva dhamme pañca sahadhammikā vādānupātā gārayhā ţhānā āgacchanti. Katame pañca? Saddhāpi nāma te nāhosi kusalesu dhammesu, hirīpi nāma te nāhosi kusalesu dhammesu, ottappampi (p. 2.004) nāma te nāhosi kusalesu dhammesu, vīriyampi nāma te nāhosi kusalesu dhammesu, paññāpi nāma te nāhosi kusalesu dhammesu. Yo hi koci, bhikkhave, bhikkhu vā bhikkhunī vā sikkhaŋ paccakkhāya hīnāyāvattati, tassa diţţheva dhamme ime pañca sahadhammikā vādānupātā gārayhā ţhānā āgacchanti.

‘Yo hi koci, bhikkhave, bhikkhu vā bhikkhunī vā sahāpi dukkhena sahāpi domanassena assumukho rudamāno paripuņņaŋ parisuddhaŋ brahmacariyaŋ carati, tassa diţţheva dhamme pañca sahadhammikā pāsaŋsā ţhānā āgacchanti. Katame pañca? Saddhāpi nāma te ahosi kusalesu dhammesu, hirīpi nāma te ahosi kusalesu dhammesu, ottappampi nāma te ahosi kusalesu dhammesu, vīriyampi nāma te ahosi kusalesu dhammesu, paññāpi nāma te ahosi kusalesu dhammesu. Yo hi koci, bhikkhave, bhikkhu vā bhikkhunī vā sahāpi dukkhena sahāpi domanassena assumukho rudamāno paripuņņaŋ parisuddhaŋ brahmacariyaŋ carati, tassa diţţheva dhamme ime pañca sahadhammikā pāsaŋsā ţhānā āgacchantī’ ti. Pañcamaŋ.

6. Samāpattisuttaŋ
6. ‘Na tāva, bhikkhave, akusalassa samāpatti hoti yāva saddhā paccupaţţhitā hoti kusalesu dhammesu. Yato ca kho, bhikkhave, saddhā antarahitā hoti, asaddhiyaŋ pariyuţţhāya tiţţhati; atha akusalassa samāpatti hoti.

‘Na tāva, bhikkhave, akusalassa samāpatti hoti yāva hirī paccupaţţhitā hoti kusalesu dhammesu. Yato ca kho, bhikkhave, hirī antarahitā hoti, ahirikaŋ pariyuţţhāya tiţţhati; atha akusalassa samāpatti hoti.

‘Na tāva, bhikkhave, akusalassa samāpatti hoti yāva ottappaŋ paccupaţţhitaŋ hoti kusalesu dhammesu. Yato ca kho, bhikkhave, ottappaŋ antarahitaŋ hoti, anottappaŋ pariyuţţhāya tiţţhati; atha akusalassa samāpatti hoti.

‘Na (p. 2.005) tāva, bhikkhave, akusalassa samāpatti hoti yāva vīriyaŋ paccupaţţhitaŋ hoti kusalesu dhammesu. Yato ca kho, bhikkhave, vīriyaŋ antarahitaŋ hoti, kosajjaŋ pariyuţţhāya tiţţhati; atha akusalassa samāpatti hoti.

‘Na tāva, bhikkhave, akusalassa samāpatti hoti yāva paññā paccupaţţhitā hoti kusalesu dhammesu. Yato ca kho, bhikkhave, paññā antarahitā hoti, duppaññā pariyuţţhāya tiţţhati; atha akusalassa samāpatti hotī’ ti. Chaţţhaŋ.

7. Kāmasuttaŋ
7. ‘Yebhuyyena, bhikkhave, sattā kāmesu laļitā . Asitabyābhangiŋ, bhikkhave, kulaputto ohāya agārasmā anagāriyaŋ pabbajito hoti, “saddhāpabbajito kulaputto” ti alaŋ vacanāya. Taŋ kissa hetu? Labbhā, bhikkhave, yobbanena kāmā te ca kho yādisā vā tādisā vā. Ye ca, bhikkhave, hīnā kāmā ye ca majjhimā kāmā ye ca paņītā kāmā sabbe kāmā “kāmā”tveva sankhaŋ gacchanti. Seyyathāpi bhikkhave, daharo kumāro mando uttānaseyyako dhātiyā pamādamanvāya kaţţhaŋ vā kaţhalaŋ vā mukhe āhareyya. Tamenaŋ dhāti sīghaŋ sīghaŋ manasi kareyya; sīghaŋ sīghaŋ manasi karitvā sīghaŋ sīghaŋ āhareyya. No ce sakkuņeyya sīghaŋ sīghaŋ āharituŋ, vāmena hatthena sīsaŋ pariggahetvā dakkhiņena hatthena vankanguliŋ karitvā salohitampi āhareyya. Taŋ kissa hetu? “Atthesā, bhikkhave, kumārassa vihesā; nesā natthī” ti vadāmi. Karaņīyañca kho etaŋ, bhikkhave, dhātiyā atthakāmāya hitesiniyā anukampikāya, anukampaŋ upādāya. Yato ca kho, bhikkhave, so kumāro vuddho hoti alaŋpañño, anapekkhā dāni, bhikkhave, dhāti tasmiŋ kumāre hoti– “attagutto dāni kumāro nālaŋ pamādāyā” ti.

‘Evamevaŋ kho, bhikkhave, yāvakīvañca bhikkhuno saddhāya akataŋ hoti kusalesu dhammesu, hiriyā akataŋ hoti kusalesu dhammesu, ottappena akataŋ hoti kusalesu dhammesu, vīriyena akataŋ hoti (p. 2.006) kusalesu dhammesu, paññāya akataŋ hoti kusalesu dhammesu, anurakkhitabbo tāva me so, bhikkhave, bhikkhu hoti. Yato ca kho, bhikkhave, bhikkhuno saddhāya kataŋ hoti kusalesu dhammesu, hiriyā kataŋ hoti kusalesu dhammesu, ottappena kataŋ hoti kusalesu dhammesu, vīriyena kataŋ hoti kusalesu dhammesu, paññāya kataŋ hoti kusalesu dhammesu, anapekkho dānāhaŋ, bhikkhave, tasmiŋ bhikkhusmiŋ homi– “attagutto dāni bhikkhu nālaŋ pamādāyā”’ ti. Sattamaŋ.

8. Cavanasuttaŋ
8. ‘Pañcahi, bhikkhave, dhammehi samannāgato bhikkhu cavati, nappatiţţhāti saddhamme. Katamehi pañcahi? Asaddho, bhikkhave, bhikkhu cavati, nappatiţţhāti saddhamme Ahiriko, bhikkhave, bhikkhu cavati, nappatiţţhāti saddhamme. Anottappī, bhikkhave, bhikkhu cavati, nappatiţţhāti saddhamme. Kusīto, bhikkhave, bhikkhu cavati, nappatiţţhāti saddhamme. Duppañño, bhikkhave, bhikkhu cavati, nappatiţţhāti saddhamme. Imehi kho, bhikkhave, pañcahi dhammehi samannāgato bhikkhu cavati, nappatiţţhāti saddhamme.

‘Pañcahi bhikkhave, dhammehi samannāgato bhikkhu na cavati, patiţţhāti saddhamme. Katamehi pañcahi? Saddho, bhikkhave, bhikkhu na cavati patiţţhāti saddhamme. Hirīmā, bhikkhave, bhikkhu na cavati, patiţţhāti saddhamme. Ottappī, bhikkhave, bhikkhu na cavati, patiţţhāti saddhamme. Āraddhavīriyo, bhikkhave, bhikkhu na cavati, patiţţhāti saddhamme. Paññavā, bhikkhave, bhikkhu na cavati, patiţţhāti saddhamme. Imehi kho, bhikkhave, pañcahi dhammehi samannāgato bhikkhu na cavati, patiţţhāti saddhamme’ ti. Aţţhamaŋ.

9. Paţhama-agāravasuttaŋ
9. ‘Pañcahi, bhikkhave, dhammehi samannāgato bhikkhu agāravo appatisso cavati, nappatiţţhāti saddhamme. Katamehi pañcahi? Assaddho, bhikkhave, bhikkhu agāravo appatisso cavati, nappatiţţhāti saddhamme. Ahiriko, bhikkhave, bhikkhu agāravo appatisso cavati, nappatiţţhāti saddhamme. Anottappī, bhikkhave, bhikkhu agāravo appatisso cavati, nappatiţţhāti saddhamme. Kusīto (p. 2.007) bhikkhave, bhikkhu agāravo appatisso cavati, nappatiţţhāti saddhamme. Duppañño, bhikkhave, bhikkhu agāravo appatisso cavati, nappatiţţhāti saddhamme. Imehi kho, bhikkhave, pañcahi dhammehi samannāgato bhikkhu agāravo appatisso cavati, nappatiţţhāti saddhamme.

‘Pañcahi bhikkhave, dhammehi samannāgato bhikkhu sagāravo sappatisso na cavati, patiţţhāti saddhamme. Katamehi pañcahi? Saddho, bhikkhave, bhikkhu sagāravo sappatisso na cavati, patiţţhāti saddhamme. Hirimā, bhikkhave, bhikkhu sagāravo sappatisso na cavati, patiţţhāti saddhamme. Ottappī, bhikkhave, bhikkhu sagāravo sappatisso na cavati, patiţţhāti saddhamme. Āraddhavīriyo, bhikkhave, bhikkhu sagāravo sappatisso na cavati, patiţţhāti saddhamme. Paññavā, bhikkhave, bhikkhu sagāravo sappatisso na cavati, patiţţhāti saddhamme. Imehi kho, bhikkhave, pañcahi dhammehi samannāgato bhikkhu sagāravo sappatisso na cavati, patiţţhāti saddhamme’ ti. Navamaŋ.

10. Dutiya-agāravasuttaŋ
10. ‘Pañcahi bhikkhave, dhammehi samannāgato bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Katamehi pañcahi? Assaddho, bhikkhave, bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Ahiriko, bhikkhave, bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Anottappī, bhikkhave, bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Kusīto, bhikkhave, bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Duppañño, bhikkhave, bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Imehi kho, bhikkhave, pañcahi dhammehi samannāgato bhikkhu agāravo appatisso abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ.

‘Pañcahi, bhikkhave, dhammehi samannāgato bhikkhu sagāravo sappatisso bhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Katamehi pañcahi? Saddho, bhikkhave, bhikkhu sagāravo sappatisso bhabbo imasmiŋ dhammavinaye (p. 2.008) vuddhiŋ virūļhiŋ vepullaŋ āpajjituŋ. Hirīmā, bhikkhave, bhikkhu …pe… ottappī, bhikkhave bhikkhu …pe… āraddhavīriyo, bhikkhave, bhikkhu …pe… paññavā, bhikkhave, bhikkhu sagāravo sappatisso bhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Imehi kho, bhikkhave pañcahi dhammehi samannāgato bhikkhu sagāravo sappatisso bhabbo imasmiŋ dhammavinaye vuddhiŋ virūļhiŋ vepullaŋ āpajjitun’ ti. Dasamaŋ.

Sekhabalavaggo paţhamo.

Tassuddānaŋ–

Sankhittaŋ vitthataŋ dukkhā, bhataŋ sikkhāya pañcamaŋ;

Samāpatti ca kāmesu, cavanā dve agāravāti.

2. Balavaggo

1. Ananussutasuttaŋ
11. ‘Pubbāhaŋ bhikkhave, ananussutesu dhammesu abhiññāvosānapāramippatto paţijānāmi. Pañcimāni, bhikkhave, tathāgatassa tathāgatabalāni, yehi balehi samannāgato tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti. Katamāni pañca? Saddhābalaŋ, hirībalaŋ, ottappabalaŋ, vīriyabalaŋ, paññābalaŋ– imāni kho, bhikkhave, pañca tathāgatassa tathāgatabalāni yehi balehi samannāgato tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavattetī’ ti. Paţhamaŋ.

2. Kūţasuttaŋ
12. ‘Pañcimāni bhikkhave, sekhabalāni. Katamāni pañca? Saddhābalaŋ, hirībalaŋ, ottappabalaŋ, vīriyabalaŋ, paññābalaŋ– imāni kho, bhikkhave, pañca sekhabalāni. Imesaŋ kho, bhikkhave, pañcannaŋ sekhabalānaŋ etaŋ aggaŋ etaŋ sangāhikaŋ etaŋ sanghātaniyaŋ, yadidaŋ paññābalaŋ.

‘Seyyathāpi (p. 2.009) bhikkhave kūţāgārassa etaŋ aggaŋ etaŋ sangāhikaŋ etaŋ sanghātaniyaŋ, yadidaŋ kūţaŋ. Evamevaŋ kho, bhikkhave, imesaŋ pañcannaŋ sekhabalānaŋ etaŋ aggaŋ etaŋ sangāhikaŋ etaŋ sanghātaniyaŋ, yadidaŋ paññābalaŋ.

‘Tasmātiha, bhikkhave, evaŋ sikkhitabbaŋ– “saddhābalena samannāgatā bhavissāma sekhabalena, hirībalena… ottappabalena… vīriyabalena… paññābalena samannāgatā bhavissāma sekhabalenā” ti. Evañhi vo, bhikkhave, sikkhitabban’ ti. Dutiyaŋ.

3. Sankhittasuttaŋ
13. ‘Pañcimāni bhikkhave, balāni. Katamāni pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ– imāni kho, bhikkhave, pañca balānī’ ti. Tatiyaŋ.

4. Vitthatasuttaŋ
14. ‘Pañcimāni, bhikkhave, balāni. Katamāni pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ.

‘Katamañca, bhikkhave, saddhābalaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti Idaŋ vuccati, bhikkhave, saddhābalaŋ.

‘Katamañca, bhikkhave, vīriyabalaŋ? Idha, bhikkhave, ariyasāvako āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya thāmavā daļhaparakkamo anikkhittadhuro kusalesu dhammesu. Idaŋ vuccati, bhikkhave, vīriyabalaŋ.

‘Katamañca, bhikkhave satibalaŋ? Idha, bhikkhave, ariyasāvako satimā hoti paramena satinepakkena samannāgato, cirakatampi cirabhāsitampi saritā anussaritā. Idaŋ vuccati, bhikkhave, satibalaŋ.

‘Katamañca, bhikkhave, samādhibalaŋ? Idha, bhikkhave, ariyasāvako vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ (p. 2.010) paţhamaŋ jhānaŋ upasampajja viharati; vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati; pītiyā ca virāgā upekkhako ca viharati sato ca sampajāno sukhañca kāyena paţisaŋvedeti yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati; sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Idaŋ vuccati, bhikkhave, samādhibalaŋ.

‘Katamañca, bhikkhave, paññābalaŋ? Idha, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Idaŋ vuccati, bhikkhave, paññābalaŋ. Imāni kho, bhikkhave, pañca balānī’ ti. Catutthaŋ.

5. Daţţhabbasuttaŋ
15. ‘Pañcimāni, bhikkhave, balāni. Katamāni pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ Kattha ca, bhikkhave, saddhābalaŋ daţţhabbaŋ? Catūsu sotāpattiyangesu. Ettha saddhābalaŋ daţţhabbaŋ. Kattha ca, bhikkhave, vīriyabalaŋ daţţhabbaŋ? Catūsu sammappadhānesu. Ettha vīriyabalaŋ daţţhabbaŋ. Kattha ca, bhikkhave, satibalaŋ daţţhabbaŋ? Catūsu satipaţţhānesu. Ettha satibalaŋ daţţhabbaŋ. Kattha ca, bhikkhave, samādhibalaŋ daţţhabbaŋ? Catūsu jhānesu. Ettha samādhibalaŋ daţţhabbaŋ. Kattha ca, bhikkhave, paññābalaŋ daţţhabbaŋ? Catūsu ariyasaccesu. Ettha paññābalaŋ daţţhabbaŋ. Imāni kho, bhikkhave, pañca balānī’ ti. Pañcamaŋ.

6. Punakūţasuttaŋ
16. ‘Pañcimāni, bhikkhave, balāni. Katamāni pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ– imāni kho, bhikkhave, pañca balāni. Imesaŋ kho, bhikkhave, pañcannaŋ balānaŋ etaŋ aggaŋ etaŋ sangāhikaŋ etaŋ sanghātaniyaŋ, yadidaŋ paññābalaŋ. Seyyathāpi, bhikkhave, kūţāgārassa etaŋ aggaŋ etaŋ sangāhikaŋ etaŋ sanghātaniyaŋ, yadidaŋ kūţaŋ. Evamevaŋ kho, bhikkhave, imesaŋ pañcannaŋ balānaŋ etaŋ aggaŋ etaŋ sangāhikaŋ etaŋ sanghātaniyaŋ, yadidaŋ paññābalan’ ti. Chaţţhaŋ.

7. Paţhamahitasuttaŋ
17. ‘Pañcahi (p. 2.011) bhikkhave, dhammehi samannāgato bhikkhu attahitāya paţipanno hoti, no parahitāya. Katamehi pañcahi? Idha, bhikkhave, bhikkhu attanā sīlasampanno hoti, no paraŋ sīlasampadāya samādapeti; attanā samādhisampanno hoti, no paraŋ samādhisampadāya samādapeti; attanā paññāsampanno hoti, no paraŋ paññāsampadāya samādapeti; attanā vimuttisampanno hoti, no paraŋ vimuttisampadāya samādapeti; attanā vimuttiñāņadassanasampanno hoti, no paraŋ vimuttiñāņadassanasampadāya samādapeti. Imehi kho, bhikkhave, pañcahi angehi samannāgato bhikkhu attahitāya paţipanno hoti, no parahitāyā’ ti. Sattamaŋ.

8. Dutiyahitasuttaŋ
18. ‘Pañcahi, bhikkhave, dhammehi samannāgato bhikkhu parahitāya paţipanno hoti, no attahitāya. Katamehi pañcahi? Idha, bhikkhave, bhikkhu attanā na sīlasampanno hoti, paraŋ sīlasampadāya samādapeti; attanā na samādhisampanno hoti, paraŋ samādhisampadāya samādapeti; attanā na paññāsampanno hoti, paraŋ paññāsampadāya samādapeti; attanā na vimuttisampanno hoti, paraŋ vimuttisampadāya samādapeti; attanā na vimuttiñāņadassanasampanno hoti, paraŋ vimuttiñāņadassanasampadāya samādapeti. Imehi kho, bhikkhave, pañcahi dhammehi samannāgato bhikkhu parahitāya paţipanno hoti, no attahitāyā’ ti. Aţţhamaŋ.

9. Tatiyahitasuttaŋ
19. ‘Pañcahi, bhikkhave, dhammehi samannāgato bhikkhu neva attahitāya paţipanno hoti, no parahitāya. Katamehi pañcahi? Idha, bhikkhave, bhikkhu attanā na sīlasampanno hoti, no paraŋ sīlasampadāya samādapeti; attanā na samādhisampanno hoti, no paraŋ samādhisampadāya samādapeti; attanā na paññāsampanno hoti, no paraŋ paññāsampadāya samādapeti; attanā na vimuttisampanno hoti, no paraŋ vimuttisampadāya samādapeti; attanā na vimuttiñāņadassanasampanno hoti, no paraŋ vimuttiñāņadassanasampadāya samādapeti. Imehi kho (p. 2.012) bhikkhave, pañcahi dhammehi samannāgato bhikkhu neva attahitāya paţipanno hoti, no parahitāyā’ ti. Navamaŋ.

10. Catutthahitasuttaŋ
20. ‘Pañcahi bhikkhave, dhammehi samannāgato bhikkhu attahitāya ca paţipanno hoti parahitāya ca. Katamehi pañcahi? Idha, bhikkhave, bhikkhu attanā ca sīlasampanno hoti, parañca sīlasampadāya samādapeti; attanā ca samādhisampanno hoti, parañca samādhisampadāya samādapeti, attanā ca paññāsampanno hoti, parañca paññāsampadāya samādapeti; attanā ca vimuttisampanno hoti, parañca vimuttisampadāya samādapeti; attanā ca vimuttiñāņadassanasampanno hoti, parañca vimuttiñāņadassanasampadāya samādapeti. Imehi kho, bhikkhave, pañcahi dhammehi samannāgato bhikkhu attahitāya ca paţipanno hoti parahitāya cā’ ti. Dasamaŋ.

Balavaggo dutiyo.

Tassuddānaŋ–

Ananussutakūţañca, sankhittaŋ vitthatena ca;

Daţţhabbañca puna kūţaŋ, cattāropi hitena cāti.

3. Pañcangikavaggo

1. Paţhama-agāravasuttaŋ
21. ‘So vata, bhikkhave, bhikkhu agāravo appatisso asabhāgavuttiko “sabrahmacārīsu ābhisamācārikaŋ dhammaŋ paripūressatī” ti netaŋ ţhānaŋ vijjati. “Ābhisamācārikaŋ dhammaŋ aparipūretvā sekhaŋ dhammaŋ paripūressatī” ti netaŋ ţhānaŋ vijjati. “Sekhaŋ dhammaŋ aparipūretvā sīlāni paripūressatī” ti netaŋ ţhānaŋ vijjati. “Sīlāni aparipūretvā sammādiţţhiŋ paripūressatī” ti netaŋ ţhānaŋ vijjati. “Sammādiţţhiŋ aparipūretvā sammāsamādhiŋ paripūressatī” ti netaŋ ţhānaŋ vijjati.

‘So (p. 2.013) vata, bhikkhave, bhikkhu sagāravo sappatisso sabhāgavuttiko “sabrahmacārīsu ābhisamācārikaŋ dhammaŋ paripūressatī” ti ţhānametaŋ vijjati. “Ābhisamācārikaŋ dhammaŋ paripūretvā sekhaŋ dhammaŋ paripūressatī” ti ţhānametaŋ vijjati. “Sekhaŋ dhammaŋ paripūretvā sīlāni paripūressatī” ti ţhānametaŋ vijjati. “Sīlāni paripūretvā sammādiţţhiŋ paripūressatī” ti ţhānametaŋ vijjati. “Sammādiţţhiŋ paripūretvā sammāsamādhiŋ paripūressatī” ti ţhānametaŋ vijjatī’ ti. Paţhamaŋ.

2. Dutiya-agāravasuttaŋ
22. ‘So vata, bhikkhave, bhikkhu agāravo appatisso asabhāgavuttiko “sabrahmacārīsu ābhisamācārikaŋ dhammaŋ paripūressatī” ti netaŋ ţhānaŋ vijjati. “Ābhisamācārikaŋ dhammaŋ aparipūretvā sekhaŋ dhammaŋ paripūressatī” ti netaŋ ţhānaŋ vijjati. “Sekhaŋ dhammaŋ aparipūretvā sīlakkhandhaŋ paripūressatī” ti netaŋ ţhānaŋ vijjati. “Sīlakkhandhaŋ aparipūretvā samādhikkhandhaŋ paripūressatī” ti netaŋ ţhānaŋ vijjati. “Samādhikkhandhaŋ aparipūretvā paññākkhandhaŋ paripūressatī” ti netaŋ ţhānaŋ vijjati.

‘So vata, bhikkhave, bhikkhu sagāravo sappatisso sabhāgavuttiko “sabrahmacārīsu ābhisamācārikaŋ dhammaŋ paripūressatī” ti ţhānametaŋ vijjati. “Ābhisamācārikaŋ dhammaŋ paripūretvā sekhaŋ dhammaŋ paripūressatī” ti ţhānametaŋ vijjati. Sekhaŋ dhammaŋ paripūretvā sīlakkhandhaŋ paripūressatī” ti ţhānametaŋ vijjati. “Sīlakkhandhaŋ paripūretvā samādhikkhandhaŋ paripūressatī” ti ţhānametaŋ vijjati. “Samādhikkhandhaŋ paripūretvā paññākkhandhaŋ paripūressatī” ti ţhānametaŋ vijjatī’ ti. Dutiyaŋ.

3. Upakkilesasuttaŋ
23. ‘Pañcime, bhikkhave, jātarūpassa upakkilesā, yehi upakkilesehi upakkiliţţhaŋ jātarūpaŋ na ceva mudu hoti na ca kammaniyaŋ na ca pabhassaraŋ pabhangu ca na ca sammā upeti kammāya. Katame pañca? Ayo, lohaŋ, tipu, sīsaŋ, sajjhaŋ – ime kho, bhikkhave, pañca jātarūpassa upakkilesā (p. 2.014) yehi upakkilesehi upakkiliţţhaŋ jātarūpaŋ na ceva mudu hoti na ca kammaniyaŋ na ca pabhassaraŋ pabhangu ca na ca sammā upeti kammāya. Yato ca kho, bhikkhave, jātarūpaŋ imehi pañcahi upakkilesehi vimuttaŋ hoti, taŋ hoti jātarūpaŋ mudu ca kammaniyañca pabhassarañca na ca pabhangu sammā upeti kammāya. Yassā yassā ca piļandhanavikatiyā ākankhati – yadi muddikāya yadi kuņđalāya yadi gīveyyakāya yadi suvaņņamālāya– tañcassa atthaŋ anubhoti.

‘Evamevaŋ kho, bhikkhave, pañcime cittassa upakkilesā, yehi upakkilesehi upakkiliţţhaŋ cittaŋ na ceva mudu hoti na ca kammaniyaŋ na ca pabhassaraŋ pabhangu ca na ca sammā samādhiyati āsavānaŋ khayāya. Katame pañca? Kāmacchando, byāpādo, thinamiddhaŋ, uddhaccakukkuccaŋ, vicikicchā– ime kho, bhikkhave, pañca cittassa upakkilesā yehi upakkilesehi upakkiliţţhaŋ cittaŋ na ceva mudu hoti na ca kammaniyaŋ na ca pabhassaraŋ pabhangu ca na ca sammā samādhiyati āsavānaŋ khayāya. Yato ca kho, bhikkhave, cittaŋ imehi pañcahi upakkilesehi vimuttaŋ hoti, taŋ hoti cittaŋ mudu ca kammaniyañca pabhassarañca na ca pabhangu sammā samādhiyati āsavānaŋ khayāya. Yassa yassa ca abhiññāsacchikaraņīyassa dhammassa cittaŋ abhininnāmeti abhiññāsacchikiriyāya tatra tatreva sakkhibhabbataŋ pāpuņāti sati sati āyatane.

‘So sace ākankhati– “anekavihitaŋ iddhividhaŋ paccanubhaveyyaŋ– ekopi hutvā bahudhā assaŋ, bahudhāpi hutvā eko assaŋ; āvibhāvaŋ, tirobhāvaŋ; tirokuţţaŋ tiropākāraŋ tiropabbataŋ asajjamāno gaccheyyaŋ, seyyathāpi ākāse; pathaviyāpi ummujjanimujjaŋ kareyyaŋ, seyyathāpi udake; udakepi abhijjamāno gaccheyyaŋ, seyyathāpi pathaviyaŋ; ākāsepi pallankena kameyyaŋ, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimaseyyaŋ parimajjeyyaŋ yāva brahmalokāpi kāyena vasaŋ vatteyyan” ti, tatra tatreva sakkhibhabbataŋ pāpuņāti sati sati āyatane.

‘So (p. 2.015) sace ākankhati– “dibbāya sotadhātuyā visuddhāya atikkantamānusikāya ubho sadde suņeyyaŋ– dibbe ca mānuse ca ye dūre santike cā” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “parasattānaŋ parapuggalānaŋ cetasā ceto paricca pajāneyyaŋ– sarāgaŋ vā cittaŋ sarāgaŋ cittanti pajāneyyaŋ, vītarāgaŋ vā cittaŋ vītarāgaŋ cittanti pajāneyyaŋ, sadosaŋ vā cittaŋ sadosaŋ cittanti pajāneyyaŋ, vītadosaŋ vā cittaŋ vītadosaŋ cittanti pajāneyyaŋ, samohaŋ vā cittaŋ samohaŋ cittanti pajāneyyaŋ, vītamohaŋ vā cittaŋ vītamohaŋ cittanti pajāneyyaŋ, sankhittaŋ vā cittaŋ sankhittaŋ cittanti pajāneyyaŋ, vikkhittaŋ vā cittaŋ vikkhittaŋ cittanti pajāneyyaŋ, mahaggataŋ vā cittaŋ mahaggataŋ cittanti pajāneyyaŋ, amahaggataŋ vā cittaŋ amahaggataŋ cittanti pajāneyyaŋ, sa-uttaraŋ vā cittaŋ sa-uttaraŋ cittanti pajāneyyaŋ, anuttaraŋ vā cittaŋ anuttaraŋ cittanti pajāneyyaŋ, samāhitaŋ vā cittaŋ samāhitaŋ cittanti pajāneyyaŋ, asamāhitaŋ vā cittaŋ asamāhitaŋ cittanti pajāneyyaŋ, vimuttaŋ vā cittaŋ vimuttaŋ cittanti pajāneyyaŋ, avimuttaŋ vā cittaŋ avimuttaŋ cittanti pajāneyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “anekavihitaŋ pubbenivāsaŋ anussareyyaŋ, seyyathidaŋ – ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattārīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaţţakappe anekepi vivaţţakappe anekepi saŋvaţţavivaţţakappe– amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto idhūpapannoti, iti sākāraŋ sa-uddesaŋ anekavihitaŋ pubbenivāsaŋ anussareyyan” ti, tatra tatreva sakkhibhabbataŋ pāpuņāti sati sati āyatane.

‘So (p. 2.016) sace ākankhati– “dibbena cakkhunā visuddhena atikkantamānusakena satte passeyyaŋ cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajāneyyaŋ– ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā, te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā; ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā, te kāyassa bhedā paraŋ maraņā sugatiŋ saggaŋ lokaŋ upapannāti, iti dibbena cakkhunā visuddhena atikkantamānusakena satte passeyyaŋ cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajāneyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihareyyan” ti, tatra tatreva sakkhibhabbataŋ pāpuņāti sati sati āyatane’ ti. Tatiyaŋ.

4. Dussīlasuttaŋ
24. ‘Dussīlassa bhikkhave, sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ. Seyyathāpi bhikkhave, rukkho sākhāpalāsavipanno. Tassa papaţikāpi na pāripūriŋ gacchati, tacopi na pāripūriŋ gacchati, pheggupi na pāripūriŋ gacchati, sāropi na pāripūriŋ gacchati; evamevaŋ kho, bhikkhave, dussīlassa sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti (p. 2.017) nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ.

‘Sīlavato, bhikkhave, sīlasampannassa upanisasampanno hoti sammāsamādhi; sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ; yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo; nibbidāvirāge sati nibbidāvirāgasampannassa upanisasampannaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsasampanno. Tassa papaţikāpi pāripūriŋ gacchati, tacopi pāripūriŋ gacchati, pheggupi pāripūriŋ gacchati, sāropi pāripūriŋ gacchati; evamevaŋ kho, bhikkhave, sīlavato sīlasampannassa upanisasampanno hoti sammāsamādhi; sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ; yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo; nibbidāvirāge sati nibbidāvirāgasampannassa upanisasampannaŋ hoti vimuttiñāņadassanan’ ti. Catutthaŋ.

5. Anuggahitasuttaŋ
25. ‘Pañcahi, bhikkhave, angehi anuggahitā sammādiţţhi cetovimuttiphalā ca hoti cetovimuttiphalānisaŋsā ca, paññāvimuttiphalā ca hoti paññāvimuttiphalānisaŋsā ca.

‘Katamehi pañcahi? Idha bhikkhave, sammādiţţhi sīlānuggahitā ca hoti, sutānuggahitā ca hoti, sākacchānuggahitā ca hoti, samathānuggahitā ca hoti, vipassanānuggahitā ca hoti. Imehi kho, bhikkhave, pañcahi angehi anuggahitā sammādiţţhi cetovimuttiphalā ca hoti cetovimuttiphalānisaŋsā ca, paññāvimuttiphalā ca hoti paññāvimuttiphalānisaŋsā cā’ ti. Pañcamaŋ.

6. Vimuttāyatanasuttaŋ
26. ‘Pañcimāni bhikkhave, vimuttāyatanāni yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā (p. 2.018) vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Katamāni pañca? Idha, bhikkhave, bhikkhuno satthā dhammaŋ deseti aññataro vā garuţţhāniyo sabrahmacārī. Yathā yathā, bhikkhave, tassa bhikkhuno satthā dhammaŋ deseti, aññataro vā garuţţhāniyo sabrahmacārī, tathā tathā so tasmiŋ dhamme atthapaţisaŋvedī ca hoti dhammapaţisaŋvedī ca. Tassa atthapaţisaŋvedino dhammapaţisaŋvedino pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vedeti . Sukhino cittaŋ samādhiyati. Idaŋ, bhikkhave, paţhamaŋ vimuttāyatanaŋ yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, bhikkhave, bhikkhuno na heva kho satthā dhammaŋ deseti, aññataro vā garuţţhāniyo sabrahmacārī, api ca kho yathāsutaŋ yathāpariyattaŋ dhammaŋ vitthārena paresaŋ deseti. Yathā yathā, bhikkhave, bhikkhu yathāsutaŋ yathāpariyattaŋ dhammaŋ vitthārena paresaŋ deseti tathā tathā so tasmiŋ dhamme atthapaţisaŋvedī ca hoti dhammapaţisaŋvedī ca. Tassa atthapaţisaŋvedino dhammapaţisaŋvedino pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vedeti. Sukhino cittaŋ samādhiyati. Idaŋ, bhikkhave, dutiyaŋ vimuttāyatanaŋ yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, bhikkhave, bhikkhuno na heva kho satthā dhammaŋ deseti, aññataro vā garuţţhāniyo sabrahmacārī, nāpi yathāsutaŋ yathāpariyattaŋ dhammaŋ vitthārena paresaŋ deseti, api ca kho yathāsutaŋ yathāpariyattaŋ dhammaŋ vitthārena sajjhāyaŋ karoti. Yathā yathā, bhikkhave bhikkhu yathāsutaŋ yathāpariyattaŋ dhammaŋ vitthārena sajjhāyaŋ karoti tathā tathā so tasmiŋ dhamme atthapaţisaŋvedī ca hoti dhammapaţisaŋvedī ca. Tassa atthapaţisaŋvedino (p. 2.019) dhammapaţisaŋvedino pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vedeti. Sukhino cittaŋ samādhiyati. Idaŋ, bhikkhave, tatiyaŋ vimuttāyatanaŋ yattha bhikkhuno appamattassa ātāpino …pe… yogakkhemaŋ anupāpuņāti.

‘Puna caparaŋ, bhikkhave, bhikkhuno na heva kho satthā dhammaŋ deseti, aññataro vā garuţţhāniyo sabrahmacārī, nāpi yathāsutaŋ yathāpariyattaŋ dhammaŋ vitthārena paresaŋ deseti, nāpi yathāsutaŋ yathāpariyattaŋ dhammaŋ vitthārena sajjhāyaŋ karoti; api ca kho yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. Yathā yathā, bhikkhave, bhikkhu yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati tathā tathā so tasmiŋ dhamme atthapaţisaŋvedī ca hoti dhammapaţisaŋvedī ca. Tassa atthapaţisaŋvedino dhammapaţisaŋvedino pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vedeti. Sukhino cittaŋ samādhiyati. Idaŋ, bhikkhave, catutthaŋ vimuttāyatanaŋ yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, bhikkhave, bhikkhuno na heva kho satthā dhammaŋ deseti aññataro vā garuţţhāniyo sabrahmacārī, nāpi yathāsutaŋ yathāpariyattaŋ dhammaŋ vitthārena paresaŋ deseti nāpi yathāsutaŋ yathāpariyattaŋ dhammaŋ vitthārena sajjhāyaŋ karoti, nāpi yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati; api ca khvassa aññataraŋ samādhinimittaŋ suggahitaŋ hoti sumanasikataŋ sūpadhāritaŋ suppaţividdhaŋ paññāya. Yathā yathā, bhikkhave, bhikkhuno aññataraŋ samādhinimittaŋ suggahitaŋ hoti sumanasikataŋ sūpadhāritaŋ suppaţividdhaŋ paññāya tathā tathā so tasmiŋ dhamme atthapaţisaŋvedī ca hoti dhammapaţisaŋvedī ca. Tassa atthapaţisaŋvedino dhammapaţisaŋvedino pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vedeti. Sukhino cittaŋ samādhiyati. Idaŋ, bhikkhave, pañcamaŋ vimuttāyatanaŋ yattha bhikkhuno appamattassa ātāpino pahitattassa viharato avimuttaŋ vā cittaŋ (p. 2.020) vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Imāni kho, bhikkhave, pañca vimuttāyatanāni yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņātī’ ti. Chaţţhaŋ.

7. Samādhisuttaŋ
27. ‘Samādhiŋ, bhikkhave, bhāvetha appamāņaŋ nipakā patissatā. Samādhiŋ, bhikkhave, bhāvayataŋ appamāņaŋ nipakānaŋ patissatānaŋ pañca ñāņāni paccattaññeva uppajjanti. Katamāni pañca? “Ayaŋ samādhi paccuppannasukho ceva āyatiñca sukhavipāko” ti paccattaññeva ñāņaŋ uppajjati, “ayaŋ samādhi ariyo nirāmiso” ti paccattaññeva ñāņaŋ uppajjati, “ayaŋ samādhi akāpurisasevito” ti paccattaññeva ñāņaŋ uppajjati, “ayaŋ samādhi santo paņīto paţippassaddhaladdho ekodibhāvādhigato, na sankhāraniggayhavāritagato” ti paccattaññeva ñāņaŋ uppajjati, “sato kho panāhaŋ imaŋ samāpajjāmi sato vuţţhahāmī” ti paccattaññeva ñāņaŋ uppajjati.

‘Samādhiŋ, bhikkhave, bhāvetha appamāņaŋ nipakā patissatā. Samādhiŋ, bhikkhave, bhāvayataŋ appamāņaŋ nipakānaŋ patissatānaŋ imāni pañca ñāņāni paccattaññeva uppajjantī’ ti. Sattamaŋ.

8. Pañcangikasuttaŋ
28. ‘Ariyassa bhikkhave, pañcangikassa sammāsamādhissa bhāvanaŋ desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamā (p. 2.021) ca, bhikkhave, ariyassa pañcangikassa sammāsamādhissa bhāvanā? Idha, bhikkhave bhikkhu vivicceva kāmehi …pe… paţhamaŋ jhānaŋ upasampajja viharati. So imameva kāyaŋ vivekajena pītisukhena abhisandeti parisandeti paripūreti parippharati; nāssa kiñci sabbāvato kāyassa vivekajena pītisukhena apphuţaŋ hoti. Seyyathāpi, bhikkhave, dakkho nhāpako vā nhāpakantevāsī vā kaŋsathāle nhānīyacuņņāni ākiritvā udakena paripphosakaŋ paripphosakaŋ sanneyya. Sāyaŋ nhānīyapiņđi snehānugatā snehaparetā santarabāhirā phuţā snehena, na ca paggharinī. Evamevaŋ kho, bhikkhave, bhikkhu imameva kāyaŋ vivekajena pītisukhena abhisandeti parisandeti paripūreti parippharati; nāssa kiñci sabbāvato kāyassa vivekajena pītisukhena apphuţaŋ hoti. Ariyassa, bhikkhave, pañcangikassa sammāsamādhissa ayaŋ paţhamā bhāvanā.

‘Puna caparaŋ, bhikkhave, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati. So imameva kāyaŋ samādhijena pītisukhena abhisandeti parisandeti paripūreti parippharati; nāssa kiñci sabbāvato kāyassa samādhijena pītisukhena apphuţaŋ hoti. Seyyathāpi, bhikkhave, udakarahado gambhīro ubbhidodako . Tassa nevassa puratthimāya disāya udakassa āyamukhaŋ, na pacchimāya disāya udakassa āyamukhaŋ, na uttarāya disāya udakassa āyamukhaŋ, na dakkhiņāya disāya udakassa āyamukhaŋ, devo ca kālena kālaŋ sammā dhāraŋ nānuppaveccheyya . Atha kho tamhāva udakarahadā sītā vāridhārā ubbhijjitvā tameva udakarahadaŋ sītena vārinā abhisandeyya parisandeyya paripūreyya paripphareyya; nāssa kiñci sabbāvato udakarahadassa sītena vārinā apphuţaŋ assa. Evamevaŋ kho, bhikkhave, bhikkhu imameva kāyaŋ samādhijena pītisukhena abhisandeti parisandeti paripūreti parippharati; nāssa kiñci sabbāvato kāyassa samādhijena pītisukhena apphuţaŋ hoti. Ariyassa, bhikkhave, pañcangikassa sammāsamādhissa ayaŋ dutiyā bhāvanā.

‘Puna (p. 2.022) caparaŋ, bhikkhave, bhikkhu pītiyā ca virāgā …pe… tatiyaŋ jhānaŋ upasampajja viharati. So imameva kāyaŋ nippītikena sukhena abhisandeti parisandeti paripūreti parippharati; nāssa kiñci sabbāvato kāyassa nippītikena sukhena apphuţaŋ hoti. Seyyathāpi, bhikkhave, uppaliniyaŋ vā paduminiyaŋ vā puņđarīkiniyaŋ vā appekaccāni uppalāni vā padumāni vā puņđarīkāni vā udake jātāni udake saŋvađđhāni udakānuggatāni anto nimuggaposīni. Tāni yāva caggā yāva ca mūlā sītena vārinā abhisannāni parisannāni paripūrāni paripphuţāni; nāssa kiñci sabbāvataŋ uppalānaŋ vā padumānaŋ vā puņđarīkānaŋ vā sītena vārinā apphuţaŋ assa. Evamevaŋ kho, bhikkhave, bhikkhu imameva kāyaŋ nippītikena sukhena abhisandeti parisandeti paripūreti parippharati; nāssa kiñci sabbāvato kāyassa nippītikena sukhena apphuţaŋ hoti. Ariyassa, bhikkhave, pañcangikassa sammāsamādhissa ayaŋ tatiyā bhāvanā.

‘Puna caparaŋ, bhikkhave, bhikkhu sukhassa ca pahānā …pe… catutthaŋ jhānaŋ upasampajja viharati. So imameva kāyaŋ parisuddhena cetasā pariyodātena pharitvā nisinno hoti; nāssa kiñci sabbāvato kāyassa parisuddhena cetasā pariyodātena apphuţaŋ hoti. Seyyathāpi, bhikkhave, puriso odātena vatthena sasīsaŋ pārupitvā nisinno assa; nāssa kiñci sabbāvato kāyassa odātena vatthena apphuţaŋ assa. Evamevaŋ kho, bhikkhave, bhikkhu imameva kāyaŋ parisuddhena cetasā pariyodātena pharitvā nisinno hoti; nāssa kiñci sabbāvato kāyassa parisuddhena cetasā pariyodātena apphuţaŋ hoti. Ariyassa, bhikkhave, pañcangikassa sammāsamādhissa ayaŋ catutthā bhāvanā.

‘Puna caparaŋ, bhikkhave, bhikkhuno paccavekkhaņānimittaŋ suggahitaŋ hoti sumanasikataŋ sūpadhāritaŋ suppaţividdhaŋ paññāya. Seyyathāpi, bhikkhave, aññova aññaŋ paccavekkheyya, ţhito vā nisinnaŋ paccavekkheyya, nisinno vā nipannaŋ paccavekkheyya. Evamevaŋ kho, bhikkhave, bhikkhuno paccavekkhaņānimittaŋ suggahitaŋ hoti sumanasikataŋ sūpadhāritaŋ suppaţividdhaŋ paññāya. Ariyassa, bhikkhave, pañcangikassa sammāsamādhissa ayaŋ pañcamā bhāvanā. Evaŋ bhāvite kho (p. 2.023) bhikkhave, bhikkhu ariye pañcangike sammāsamādhimhi evaŋ bahulīkate yassa yassa abhiññāsacchikaraņīyassa dhammassa cittaŋ abhininnāmeti abhiññāsacchikiriyāya, tatra tatreva sakkhibhabbataŋ pāpuņāti sati sati āyatane.

‘Seyyathāpi, bhikkhave, udakamaņiko ādhāre ţhapito pūro udakassa samatittiko kākapeyyo Tamenaŋ balavā puriso yato yato āvajjeyya, āgaccheyya udakan’ ti? ‘Evaŋ, bhante’ ‘Evamevaŋ kho, bhikkhave, bhikkhu evaŋ bhāvite ariye pañcangike sammāsamādhimhi evaŋ bahulīkate yassa yassa abhiññāsacchikaraņīyassa dhammassa cittaŋ abhininnāmeti abhiññāsacchikiriyāya, tatra tatreva sakkhibhabbataŋ pāpuņāti sati sati āyatane.

‘Seyyathāpi, bhikkhave, same bhūmibhāge pokkharaņī caturaŋsā ālibaddhā pūrā udakassa samatittikā kākapeyyā. Tamenaŋ balavā puriso yato yato āliŋ muñceyya, āgaccheyya udakan’ ti? ‘Evaŋ, bhante’. ‘Evamevaŋ kho, bhikkhave, bhikkhu evaŋ bhāvite ariye pañcangike sammāsamādhimhi evaŋ bahulīkate yassa yassa abhiññāsacchikaraņīyassa dhammassa …pe… sati sati āyatane.

‘Seyyathāpi, bhikkhave, subhūmiyaŋ catumahāpathe ājaññaratho yutto assa ţhito odhastapatodo Tamenaŋ dakkho yoggācariyo assadammasārathi abhiruhitvā vāmena hatthena rasmiyo gahetvā dakkhiņena hatthena patodaŋ gahetvā yenicchakaŋ yadicchakaŋ sāreyyapi paccāsāreyyapi. Evamevaŋ kho, bhikkhave, bhikkhu evaŋ bhāvite ariye pañcangike sammāsamādhimhi evaŋ bahulīkate yassa yassa abhiññāsacchikaraņīyassa dhammassa cittaŋ abhininnāmeti abhiññāsacchikiriyāya, tatra tatreva sakkhibhabbataŋ pāpuņāti sati sati āyatane.

‘So sace ākankhati– “anekavihitaŋ iddhividhaŋ paccanubhaveyyaŋ ekopi hutvā bahudhā assaŋ …pe… yāva brahmalokāpi kāyena vasaŋ vatteyyan” ti, tatra tatreva sakkhibhabbataŋ pāpuņāti sati sati āyatane.

‘So (p. 2.024) sace ākankhati– “dibbāya sotadhātuyā visuddhāya atikkantamānusikāya ubho sadde suņeyyaŋ– dibbe ca mānuse ca ye dūre santike cā” ti, tatra tatreva sakkhibhabbataŋ pāpuņāti sati sati āyatane.

‘So sace akankhati– “parasattānaŋ parapuggalānaŋ cetasā ceto paricca pajāneyyaŋ– sarāgaŋ vā cittaŋ sarāgaŋ cittanti pajāneyyaŋ, vītarāgaŋ vā cittaŋ vītarāgaŋ cittanti pajāneyyaŋ, sadosaŋ vā cittaŋ… vītadosaŋ vā cittaŋ… samohaŋ vā cittaŋ… vītamohaŋ vā cittaŋ… sankhittaŋ vā cittaŋ… vikkhittaŋ vā cittaŋ… mahaggataŋ vā cittaŋ… amahaggataŋ vā cittaŋ… sa-uttaraŋ vā cittaŋ… anuttaraŋ vā cittaŋ… samāhitaŋ vā cittaŋ… asamāhitaŋ vā cittaŋ… vimuttaŋ vā cittaŋ… avimuttaŋ vā cittaŋ avimuttaŋ cittanti pajāneyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “anekavihitaŋ pubbenivāsaŋ anussareyyaŋ, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussareyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “dibbena cakkhunā visuddhena atikkantamānusakena …pe… yathākammūpage satte pajāneyyan” ti, tatra tatreva sakkhibhabbataŋ pāpuņāti sati sati āyatane.

‘So sace ākankhati– “āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihareyyan” ti, tatra tatreva sakkhibhabbataŋ pāpuņāti sati sati āyatane’ ti. Aţţhamaŋ.

9. Cankamasuttaŋ
29. ‘Pañcime, bhikkhave, cankame ānisaŋsā. Katame pañca? Addhānakkhamo hoti, padhānakkhamo hoti, appābādho hoti, asitaŋ pītaŋ khāyitaŋ sāyitaŋ sammā pariņāmaŋ gacchati, cankamādhigato samādhi ciraţţhitiko hoti. Ime kho, bhikkhave, pañca cankame ānisaŋsā’ ti. Navamaŋ.

10. Nāgitasuttaŋ
30. Evaŋ (p. 2.025) me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena icchānangalaŋ nāma kosalānaŋ brāhmaņagāmo tadavasari. Tatra sudaŋ bhagavā icchānangale viharati icchānangalavanasaņđe. Assosuŋ kho icchānangalakā brāhmaņagahapatikā– ‘samaņo khalu bho gotamo sakyaputto sakyakulā pabbajito icchānangalaŋ anuppatto; icchānangale viharati icchānangalavanasaņđe. Taŋ kho pana bhavantaŋ gotamaŋ evaŋ kalyāņo kittisaddo abbhuggato– itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi, satthā devamanussānaŋ buddho bhagavāti. So imaŋ lokaŋ sadevakaŋ samārakaŋ sabrahmakaŋ sassamaņabrāhmaņiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti. Atha kho icchānangalakā brāhmaņagahapatikā tassā rattiyā accayena pahūtaŋ khādanīyaŋ bhojanīyaŋ ādāya yena icchānangalavanasaņđo tenupasankamiŋsu; upasankamitvā bahidvārakoţţhake aţţhaŋsu uccāsaddamahāsaddā.

Tena kho pana samayena āyasmā nāgito bhagavato upaţţhāko hoti. Atha kho bhagavā āyasmantaŋ nāgitaŋ āmantesi– ‘ke pana kho, nāgita, uccāsaddamahāsaddā, kevaţţā maññe macchavilope’ ti? ‘Ete, bhante, icchānangalakā brāhmaņagahapatikā pahūtaŋ khādanīyaŋ bhojanīyaŋ ādāya bahidvārakoţţhake ţhitā bhagavantaññeva uddissa bhikkhusanghañcā’ ti. ‘Māhaŋ, nāgita, yasena samāgamaŋ, mā ca mayā yaso. Yo kho, nāgita, nayimassa nekkhammasukhassa pavivekasukhassa upasamasukhassa sambodhasukhassa nikāmalābhī assa akicchalābhī akasiralābhī, yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī (p. 2.026) akasiralābhī. So taŋ mīļhasukhaŋ middhasukhaŋ lābhasakkārasilokasukhaŋ sādiyeyyā’ ti.

‘Adhivāsetu dāni, bhante, bhagavā, adhivāsetu sugato; adhivāsanakālo dāni, bhante, bhagavato. Yena yeneva dāni bhagavā gamissati taŋninnāva gamissanti brāhmaņagahapatikā negamā ceva jānapadā ca. Seyyathāpi, bhante, thullaphusitake deve vassante yathāninnaŋ udakāni pavattanti; evamevaŋ kho, bhante, yena yeneva dāni bhagavā gamissati, taŋninnāva gamissanti brāhmaņagahapatikā negamā ceva jānapadā ca. Taŋ kissa hetu? Tathā hi, bhante, bhagavato sīlapaññāņan’ ti.

‘Māhaŋ nāgita, yasena samāgamaŋ, mā ca mayā yaso. Yo kho, nāgita, nayimassa nekkhammasukhassa pavivekasukhassa upasamasukhassa sambodhasukhassa nikāmalābhī assa akicchalābhī akasiralābhī, yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī. So taŋ mīļhasukhaŋ middhasukhaŋ lābhasakkārasilokasukhaŋ sādiyeyya. Asitapītakhāyitasāyitassa kho, nāgita, uccārapassāvo– eso tassa nissando. Piyānaŋ kho, nāgita, vipariņāmaññathābhāvā uppajjanti sokaparidevadukkhadomanassupāyāsā– eso tassa nissando. Asubhanimittānuyogaŋ anuyuttassa kho, nāgita, subhanimitte pāţikulyatā saņţhāti– eso tassa nissando. Chasu kho, nāgita, phassāyatanesu aniccānupassino viharato phasse pāţikulyatā saņţhāti– eso tassa nissando. Pañcasu kho, nāgita, upādānakkhandhesu udayabbayānupassino viharato upādāne pāţikulyatā saņţhāti– eso tassa nissando’ ti. Dasamaŋ.

Pañcangikavaggo tatiyo.

Tassuddānaŋ–

Dve agāravupakkilesā, dussīlānuggahitena ca;

Vimuttisamādhipañcangikā, cankamaŋ nāgitena cāti.

4. Sumanavaggo

1. Sumanasuttaŋ
31. Ekaŋ (p. 2.027) samayaŋ …pe… anāthapiņđikassa ārāme. Atha kho sumanā rājakumārī pañcahi rathasatehi pañcahi rājakumārisatehi parivutā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho sumanā rājakumārī bhagavantaŋ etadavoca–

‘Idhassu, bhante, bhagavato dve sāvakā samasaddhā samasīlā samapaññā– eko dāyako, eko adāyako. Te kāyassa bhedā paraŋ maraņā sugatiŋ saggaŋ lokaŋ upapajjeyyuŋ. Devabhūtānaŋ pana nesaŋ, bhante, siyā viseso, siyā nānākaraņan’ ti?

‘Siyā, sumane’ ti bhagavā avoca– ‘yo so, sumane, dāyako so amuŋ adāyakaŋ devabhūto samāno pañcahi ţhānehi adhigaņhāti– dibbena āyunā, dibbena vaņņena, dibbena sukhena, dibbena yasena, dibbena ādhipateyyena. Yo so, sumane, dāyako so amuŋ adāyakaŋ devabhūto samāno imehi pañcahi ţhānehi adhigaņhāti’.

‘Sace pana te, bhante, tato cutā itthattaŋ āgacchanti, manussabhūtānaŋ pana nesaŋ, bhante, siyā viseso, siyā nānākaraņan’ ti? ‘Siyā, sumane’ ti bhagavā avoca– ‘yo so, sumane, dāyako so amuŋ adāyakaŋ manussabhūto samāno pañcahi ţhānehi adhigaņhāti– mānusakena āyunā, mānusakena vaņņena, mānusakena sukhena, mānusakena yasena, mānusakena ādhipateyyena. Yo so, sumane, dāyako so amuŋ adāyakaŋ manussabhūto samāno imehi pañcahi ţhānehi adhigaņhāti’.

‘Sace pana te, bhante, ubho agārasmā anagāriyaŋ pabbajanti, pabbajitānaŋ pana nesaŋ, bhante siyā viseso, siyā nānākaraņan’ ti? ‘Siyā, sumane’ ti bhagavā avoca– ‘yo so, sumane, dāyako so amuŋ adāyakaŋ pabbajito samāno pañcahi ţhānehi adhigaņhāti– yācitova bahulaŋ cīvaraŋ paribhuñjati appaŋ ayācito, yācitova bahulaŋ piņđapātaŋ paribhuñjati (p. 2.028) appaŋ ayācito, yācitova bahulaŋ senāsanaŋ paribhuñjati appaŋ ayācito, yācitova bahulaŋ gilānappaccayabhesajjaparikkhāraŋ paribhuñjati appaŋ ayācito. Yehi kho pana sabrahmacārīhi saddhiŋ viharati tyassa manāpeneva bahulaŋ kāyakammena samudācaranti appaŋ amanāpena, manāpeneva bahulaŋ vacīkammena samudācaranti appaŋ amanāpena, manāpeneva bahulaŋ manokammena samudācaranti appaŋ amanāpena, manāpaŋyeva bahulaŋ upahāraŋ upaharanti appaŋ amanāpaŋ Yo so, sumane, dāyako so amuŋ adāyakaŋ pabbajito samāno imehi pañcahi ţhānehi adhigaņhātī’ ti.

‘Sace pana te, bhante, ubho arahattaŋ pāpuņanti, arahattappattānaŋ pana nesaŋ, bhante, siyā viseso, siyā nānākaraņan’ ti? ‘Ettha kho panesāhaŋ, sumane, na kiñci nānākaraņaŋ vadāmi, yadidaŋ vimuttiyā vimuttin’ ti .

‘Acchariyaŋ, bhante, abbhutaŋ, bhante! Yāvañcidaŋ, bhante, alameva dānāni dātuŋ alaŋ puññāni kātuŋ; yatra hi nāma devabhūtassāpi upakārāni puññāni, manussabhūtassāpi upakārāni puññāni, pabbajitassāpi upakārāni puññānī’ ti. ‘Evametaŋ, sumane! Alañhi, sumane, dānāni dātuŋ alaŋ puññāni kātuŋ! Devabhūtassāpi upakārāni puññāni, manussabhūtassāpi upakārāni puññāni, pabbajitassāpi upakārāni puññānī’ ti

Idamavoca bhagavā. Idaŋ vatvāna sugato athāparaŋ etadavoca satthā–


‘Yathāpi cando vimalo, gacchaŋ ākāsadhātuyā;


Sabbe tārāgaņe loke, ābhāya atirocati.


‘Tatheva sīlasampanno, saddho purisapuggalo;


Sabbe maccharino loke, cāgena atirocati.


‘Yathāpi megho thanayaŋ, vijjumālī satakkaku;


Thalaŋ ninnañca pūreti, abhivassaŋ vasundharaŋ.


‘Evaŋ dassanasampanno, sammāsambuddhasāvako;


Macchariŋ adhigaņhāti, pañcaţhānehi paņđito.


‘Āyunā (p. 2.029) yasasā ceva, vaņņena ca sukhena ca;


Sa ve bhogaparibyūļho, pecca sagge pamodatī’ ti. Paţhamaŋ.

2. Cundīsuttaŋ
32. Ekaŋ samayaŋ bhagavā rājagahe viharati veļuvane kalandakanivāpe. Atha kho cundī rājakumārī pañcahi rathasatehi pañcahi ca kumārisatehi parivutā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho cundī rājakumārī bhagavantaŋ etadavoca–

‘Amhākaŋ, bhante, bhātā cundo nāma rājakumāro, so evamāha – “yadeva so hoti itthī vā puriso vā buddhaŋ saraņaŋ gato, dhammaŋ saraņaŋ gato, sanghaŋ saraņaŋ gato, pāņātipātā paţivirato, adinnādānā paţivirato, kāmesumicchācārā paţivirato, musāvādā paţivirato, surāmerayamajjapamādaţţhānā paţivirato, so kāyassa bhedā paraŋ maraņā sugatiŋyeva upapajjati, no duggatin” ti. Sāhaŋ, bhante, bhagavantaŋ pucchāmi– “kathaŋrūpe kho, bhante, satthari pasanno kāyassa bhedā paraŋ maraņā sugatiŋyeva upapajjati, no duggatiŋ? Kathaŋrūpe dhamme pasanno kāyassa bhedā paraŋ maraņā sugatiŋyeva upapajjati, no duggatiŋ? Kathaŋrūpe sanghe pasanno kāyassa bhedā paraŋ maraņā sugatiŋyeva upapajjati, no duggatiŋ? Kathaŋrūpesu sīlesu paripūrakārī kāyassa bhedā paraŋ maraņā sugatiŋyeva upapajjati, no duggatin”’ ti?

‘Yāvatā, cundi, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññināsaññino vā, tathāgato tesaŋ aggamakkhāyati arahaŋ sammāsambuddho. Ye kho, cundi, buddhe pasannā, agge te pasannā. Agge kho pana pasannānaŋ aggo vipāko hoti.

‘Yāvatā, cundi, dhammā sankhatā, ariyo aţţhangiko maggo tesaŋ aggamakkhāyati. Ye, cundi, ariye aţţhangike magge pasannā, agge te pasannā, agge kho pana pasannānaŋ aggo vipāko hoti.

‘Yāvatā (p. 2.030) cundi, dhammā sankhatā vā asankhatā vā, virāgo tesaŋ aggamakkhāyati, yadidaŋ– madanimmadano pipāsavinayo ālayasamugghāto vaţţupacchedo taņhākkhayo virāgo nirodho nibbānaŋ. Ye kho, cundi virāge dhamme pasannā, agge te pasannā. Agge kho pana pasannānaŋ aggo vipāko hoti.

‘Yāvatā, cundi, sanghā vā gaņā vā, tathāgatasāvakasangho tesaŋ aggamakkhāyati, yadidaŋ– cattāri purisayugāni aţţha purisapuggalā, esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Ye kho, cundi, sanghe pasannā, agge te pasannā. Agge kho pana pasannānaŋ aggo vipāko hoti.

‘Yāvatā, cundi, sīlāni, ariyakantāni sīlāni tesaŋ aggamakkhāyati, yadidaŋ– akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikāni. Ye kho, cundi, ariyakantesu sīlesu paripūrakārino, agge te paripūrakārino. Agge kho pana paripūrakārīnaŋ aggo vipāko hotī’ ti.


‘Aggato ve pasannānaŋ, aggaŋ dhammaŋ vijānataŋ;


Agge buddhe pasannānaŋ, dakkhiņeyye anuttare.


‘Agge dhamme pasannānaŋ, virāgūpasame sukhe;


Agge sanghe pasannānaŋ, puññakkhette anuttare.


‘Aggasmiŋ dānaŋ dadataŋ, aggaŋ puññaŋ pavađđhati;


Aggaŋ āyu ca vaņņo ca, yaso kitti sukhaŋ balaŋ.


‘Aggassa dātā medhāvī, aggadhammasamāhito;


Devabhūto manusso vā, aggappatto pamodatī’ ti. Dutiyaŋ.

3. Uggahasuttaŋ
33. Ekaŋ samayaŋ bhagavā bhaddiye viharati jātiyā vane. Atha kho uggaho meņđakanattā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho uggaho meņđakanattā bhagavantaŋ etadavoca–

‘Adhivāsetu (p. 2.031) me, bhante, bhagavā svātanāya attacatuttho bhattan’ ti Adhivāsesi bhagavā tuņhībhāvena. Atha kho uggaho meņđakanattā bhagavato adhivāsanaŋ viditvā uţţhāyāsanā bhagavantaŋ abhivādetvā padakkhiņaŋ katvā pakkāmi.

Atha kho bhagavā tassā rattiyā accayena pubbaņhasamayaŋ nivāsetvā pattacīvaramādāya yena uggahassa meņđakanattuno nivesanaŋ tenupasankami; upasankamitvā paññatte āsane nisīdi. Atha kho uggaho meņđakanattā bhagavantaŋ paņītena khādanīyena bhojanīyena sahatthā santappesi sampavāresi. Atha kho uggaho meņđakanattā bhagavantaŋ bhuttāviŋ onītapattapāņiŋ ekamantaŋ nisīdi. Ekamantaŋ nisinno kho uggaho meņđakanattā bhagavantaŋ etadavoca– ‘imā me, bhante, kumāriyo patikulāni gamissanti. Ovadatu tāsaŋ, bhante, bhagavā; anusāsatu tāsaŋ, bhante, bhagavā, yaŋ tāsaŋ assa dīgharattaŋ hitāya sukhāyā’ ti.

Atha kho bhagavā tā kumāriyo etadavoca– ‘tasmātiha, kumāriyo, evaŋ sikkhitabbaŋ– “yassa vo mātāpitaro bhattuno dassanti atthakāmā hitesino anukampakā anukampaŋ upādāya, tassa bhavissāma pubbuţţhāyiniyo pacchānipātiniyo kinkārapaţissāviniyo manāpacāriniyo piyavādiniyo” ti. Evañhi vo, kumāriyo, sikkhitabbaŋ.

‘Tasmātiha, kumāriyo, evaŋ sikkhitabbaŋ– “ye te bhattu garuno bhavissanti mātāti vā pitāti vā samaņabrāhmaņāti vā, te sakkarissāma garuŋ karissāma mānessāma pūjessāma abbhāgate ca āsanodakena paţipūjessāmā” ti . Evañhi vo, kumāriyo, sikkhitabbaŋ.

‘Tasmātiha kumāriyo, evaŋ sikkhitabbaŋ– “ye te bhattu abbhantarā kammantā uņņāti vā kappāsāti vā, tattha dakkhā bhavissāma analasā (p. 2.032) tatrupāyāya vīmaŋsāya samannāgatā, alaŋ kātuŋ alaŋ saŋvidhātun” ti. Evañhi vo, kumāriyo, sikkhitabbaŋ.

‘Tasmātiha, kumāriyo, evaŋ sikkhitabbaŋ– “yo so bhattu abbhantaro antojano dāsāti vā pessāti vā kammakarāti vā, tesaŋ katañca katato jānissāma akatañca akatato jānissāma, gilānakānañca balābalaŋ jānissāma, khādanīyaŋ bhojanīyañcassa paccaŋsena saŋvibhajissāmā” ti . Evañhi vo, kumāriyo, sikkhitabbaŋ.

‘Tasmātiha, kumāriyo, evaŋ sikkhitabbaŋ– “yaŋ bhattā āharissati dhanaŋ vā dhaññaŋ vā rajataŋ vā jātarūpaŋ vā, taŋ ārakkhena guttiyā sampādessāma, tattha ca bhavissāma adhuttī athenī asoņđī avināsikāyo” ti. Evañhi vo, kumāriyo, sikkhitabbaŋ. Imehi kho, kumāriyo, pañcahi dhammehi samannāgato mātugāmo kāyassa bhedā paraŋ maraņā manāpakāyikānaŋ devānaŋ sahabyataŋ upapajjatī’ ti.


‘Yo naŋ bharati sabbadā, niccaŋ ātāpi ussuko;


Sabbakāmaharaŋ posaŋ, bhattāraŋ nātimaññati.


‘Na cāpi sotthi bhattāraŋ, issācārena rosaye.


Bhattu ca garuno sabbe, paţipūjeti paņđitā.


‘Uţţhāhikā analasā, sangahitaparijjanā.


Bhattu manāpaŋ carati, sambhataŋ anurakkhati.


‘Yā evaŋ vattatī nārī, bhattuchandavasānugā;


Manāpā nāma te devā, yattha sā upapajjatī’ ti. Tatiyaŋ.

4. Sīhasenāpatisuttaŋ
34. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho sīho senāpati yena bhagavā tenupasankami; upasankamitvā (p. 2.033) bhagavantaŋ abhivādetvā ekamantaŋ nisīdi. Ekamantaŋ nisinno kho sīho senāpati bhagavantaŋ etadavoca– ‘sakkā nu kho, bhante, bhagavā sandiţţhikaŋ dānaphalaŋ paññāpetun’ ti?

‘Sakkā, sīhā’ ti bhagavā avoca– ‘dāyako, sīha, dānapati bahuno janassa piyo hoti manāpo. Yampi, sīha, dāyako dānapati bahuno janassa piyo hoti manāpo, idampi sandiţţhikaŋ dānaphalaŋ.

‘Puna caparaŋ, sīha, dāyakaŋ dānapatiŋ santo sappurisā bhajanti. Yampi, sīha, dāyakaŋ dānapatiŋ santo sappurisā bhajanti, idampi sandiţţhikaŋ dānaphalaŋ.

‘Puna caparaŋ, sīha, dāyakassa dānapatino kalyāņo kittisaddo abbhuggacchati. Yampi, sīha, dāyakassa dānapatino kalyāņo kittisaddo abbhuggacchati, idampi sandiţţhikaŋ dānaphalaŋ.

‘Puna caparaŋ, sīha, dāyako dānapati yaŋ yadeva parisaŋ upasankamati– yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ– visārado upasankamati amankubhūto. Yampi, sīha, dāyako dānapati yaŋ yadeva parisaŋ upasankamati– yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ– visārado upasankamati amankubhūto, idampi sandiţţhikaŋ dānaphalaŋ.

‘Puna caparaŋ, sīha, dāyako dānapati kāyassa bhedā paraŋ maraņā sugatiŋ saggaŋ lokaŋ upapajjati. Yampi, sīha, dāyako dānapati kāyassa bhedā paraŋ maraņā sugatiŋ saggaŋ lokaŋ upapajjati, idaŋ samparāyikaŋ dānaphalan’ ti.

Evaŋ vutte sīho senāpati bhagavantaŋ etadavoca– ‘yānimāni, bhante, bhagavatā cattāri sandiţţhikāni dānaphalāni akkhātāni, nāhaŋ ettha bhagavato saddhāya gacchāmi; ahaŋ petāni jānāmi. Ahaŋ, bhante, dāyako dānapati bahuno janassa piyo manāpo. Ahaŋ, bhante, dāyako dānapati; maŋ santo sappurisā bhajanti. Ahaŋ, bhante, dāyako dānapati; mayhaŋ kalyāņo kittisaddo abbhuggato– “sīho senāpati dāyako kārako (p. 2.034) sanghupaţţhāko” ti. Ahaŋ, bhante dāyako dānapati yaŋ yadeva parisaŋ upasankamāmi– yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ– visārado upasankamāmi amankubhūto. Yānimāni, bhante, bhagavatā cattāri sandiţţhikāni dānaphalāni akkhātāni, nāhaŋ ettha bhagavato saddhāya gacchāmi; ahaŋ petāni jānāmi. Yañca kho maŋ, bhante, bhagavā evamāha– “dāyako, sīha, dānapati kāyassa bhedā paraŋ maraņā sugatiŋ saggaŋ lokaŋ upapajjatī” ti, etāhaŋ na jānāmi; ettha ca panāhaŋ bhagavato saddhāya gacchāmī’ ti. ‘Evametaŋ, sīha, evametaŋ, sīha! Dāyako dānapati kāyassa bhedā paraŋ maraņā sugatiŋ saggaŋ lokaŋ upapajjatī’ ti.


‘Dadaŋ piyo hoti bhajanti naŋ bahū,


Kittiñca pappoti yaso ca vađđhati .


Amankubhūto parisaŋ vigāhati,


Visārado hoti naro amaccharī.


‘Tasmā hi dānāni dadanti paņđitā,


Vineyya maccheramalaŋ sukhesino.


Te dīgharattaŋ tidive patiţţhitā,


Devānaŋ sahabyagatā ramanti te .


‘Katāvakāsā katakusalā ito cutā,


Sayaŋpabhā anuvicaranti nandanaŋ .


Te tattha nandanti ramanti modare,


Samappitā kāmaguņehi pañcahi.


‘Katvāna vākyaŋ asitassa tādino,


Ramanti sagge sugatassa sāvakā’ ti. Catutthaŋ.

5. Dānānisaŋsasuttaŋ
35. ‘Pañcime bhikkhave, dāne ānisaŋsā. Katame pañca? Bahuno janassa piyo hoti manāpo; santo sappurisā bhajanti; kalyāņo kittisaddo (p. 2.035) abbhuggacchati; gihidhammā anapagato hoti; kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca dāne ānisaŋsā’ ti.


‘Dadamāno piyo hoti, sataŋ dhammaŋ anukkamaŋ;


Santo naŋ sadā bhajanti, saññatā brahmacārayo.


‘Te tassa dhammaŋ desenti, sabbadukkhāpanūdanaŋ;


Yaŋ so dhammaŋ idhaññāya, parinibbāti anāsavo’ ti. Pañcamaŋ.

6. Kāladānasuttaŋ
36. ‘Pañcimāni, bhikkhave, kāladānāni. Katamāni pañca? Āgantukassa dānaŋ deti; gamikassa dānaŋ deti; gilānassa dānaŋ deti; dubbhikkhe dānaŋ deti; yāni tāni navasassāni navaphalāni tāni paţhamaŋ sīlavantesu patiţţhāpeti. Imāni kho, bhikkhave, pañca kāladānānī’ ti.


‘Kāle dadanti sappaññā, vadaññū vītamaccharā;


Kālena dinnaŋ ariyesu, ujubhūtesu tādisu.


‘Vippasannamanā tassa, vipulā hoti dakkhiņā;


Ye tattha anumodanti, veyyāvaccaŋ karonti vā.


Na tena dakkhiņā ūnā, tepi puññassa bhāgino.


‘Tasmā dade appaţivānacitto, yattha dinnaŋ mahapphalaŋ;


Puññāni paralokasmiŋ, patiţţhā honti pāņinan’ ti. Chaţţhaŋ.

9. Bhojanasuttaŋ
37. ‘Bhojanaŋ bhikkhave, dadamāno dāyako paţiggāhakānaŋ pañca ţhānāni deti. Katamāni pañca? Āyuŋ deti, vaņņaŋ deti, sukhaŋ deti, balaŋ deti, paţibhānaŋ deti. Āyuŋ kho pana datvā āyussa bhāgī hoti dibbassa vā mānusassa vā; vaņņaŋ datvā vaņņassa bhāgī hoti dibbassa vā mānusassa vā; sukhaŋ datvā sukhassa bhāgī hoti dibbassa vā mānusassa (p. 2.036) vā; balaŋ datvā balassa bhāgī hoti dibbassa vā mānusassa vā; paţibhānaŋ datvā paţibhānassa bhāgī hoti dibbassa vā mānusassa vā. Bhojanaŋ, bhikkhave, dadamāno dāyako paţiggāhakānaŋ imāni pañca ţhānāni detī’ ti.


‘Āyudo balado dhīro, vaņņado paţibhānado;


Sukhassa dātā medhāvī, sukhaŋ so adhigacchati.


‘Āyuŋ datvā balaŋ vaņņaŋ, sukhañca paţibhānakaŋ .


Dīghāyu yasavā hoti, yattha yatthūpapajjatī’ ti. Sattamaŋ.

8. Saddhasuttaŋ
38. ‘Pañcime bhikkhave, saddhe kulaputte ānisaŋsā. Katame pañca? Ye te, bhikkhave, loke santo sappurisā te saddhaññeva paţhamaŋ anukampantā anukampanti, no tathā assaddhaŋ; saddhaññeva paţhamaŋ upasankamantā upasankamanti, no tathā assaddhaŋ; saddhaññeva paţhamaŋ paţiggaņhantā paţiggaņhanti, no tathā assaddhaŋ; saddhaññeva paţhamaŋ dhammaŋ desentā desenti, no tathā assaddhaŋ; saddho kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca saddhe kulaputte ānisaŋsā.

‘Seyyathāpi, bhikkhave, subhūmiyaŋ catumahāpathe mahānigrodho samantā pakkhīnaŋ paţisaraņaŋ hoti; evamevaŋ kho, bhikkhave, saddho kulaputto bahuno janassa paţisaraņaŋ hoti bhikkhūnaŋ bhikkhunīnaŋ upāsakānaŋ upāsikānan’ ti.


‘Sākhāpattaphalūpeto, khandhimāva mahādumo.


Mūlavā phalasampanno, patiţţhā hoti pakkhinaŋ.


‘Manorame āyatane, sevanti naŋ vihangamā;


Chāyaŋ chāyatthikā yanti, phalatthā phalabhojino.


‘Tatheva sīlasampannaŋ, saddhaŋ purisapuggalaŋ;


Nivātavuttiŋ atthaddhaŋ, sorataŋ sakhilaŋ muduŋ.


‘Vītarāgā (p. 2.037) vītadosā, vītamohā anāsavā;


Puññakkhettāni lokasmiŋ, sevanti tādisaŋ naraŋ.


‘Te tassa dhammaŋ desenti, sabbadukkhāpanūdanaŋ;


Yaŋ so dhammaŋ idhaññāya, parinibbāti anāsavo’ ti. Aţţhamaŋ.

9. Puttasuttaŋ
39. ‘Pañcimāni bhikkhave, ţhānāni sampassantā mātāpitaro puttaŋ icchanti kule jāyamānaŋ. Katamāni pañca? Bhato vā no bharissati; kiccaŋ vā no karissati; kulavaŋso ciraŋ ţhassati; dāyajjaŋ paţipajjissati; atha vā pana petānaŋ kālankatānaŋ dakkhiņaŋ anuppadassatīti. Imāni kho, bhikkhave, pañca ţhānāni sampassantā mātāpitaro puttaŋ icchanti kule jāyamānan’ ti.


 ‘Pañca ţhānāni sampassaŋ, puttaŋ icchanti paņđitā;


Bhato vā no bharissati, kiccaŋ vā no karissati.


‘Kulavaŋso ciraŋ tiţţhe, dāyajjaŋ paţipajjati;


Atha vā pana petānaŋ, dakkhiņaŋ anuppadassati.


‘Ṭhānānetāni sampassaŋ, puttaŋ icchanti paņđitā;


Tasmā santo sappurisā, kataññū katavedino.


‘Bharanti mātāpitaro, pubbe katamanussaraŋ;


Karonti nesaŋ kiccāni, yathā taŋ pubbakārinaŋ.


‘Ovādakārī bhataposī, kulavaŋsaŋ ahāpayaŋ;


Saddho sīlena sampanno, putto hoti pasaŋsiyo’ ti. Navamaŋ.

10. Mahāsālaputtasuttaŋ
40. ‘Himavantaŋ, bhikkhave, pabbatarājaŋ nissāya mahāsālā pañcahi vađđhīhi vađđhanti. Katamāhi pañcahi? Sākhāpattapalāsena vađđhanti; tacena vađđhanti; papaţikāya vađđhanti; pheggunā vađđhanti; sārena vađđhanti. Himavantaŋ, bhikkhave, pabbatarājaŋ nissāya mahāsālā imāhi pañcahi vađđhīhi vađđhanti. Evamevaŋ kho, bhikkhave, saddhaŋ kulaputtaŋ nissāya antojano pañcahi vađđhīhi vađđhati. Katamāhi (p. 2.038) pañcahi? Saddhāya vađđhati; sīlena vađđhati; sutena vađđhati; cāgena vađđhati; paññāya vađđhati. Saddhaŋ, bhikkhave, kulaputtaŋ nissāya antojano imāhi pañcahi vađđhīhi vađđhatī’ ti.


‘Yathā hi pabbato selo, araññasmiŋ brahāvane;


Taŋ rukkhā upanissāya, vađđhante te vanappatī.


‘Tatheva sīlasampannaŋ, saddhaŋ kulaputtaŋ imaŋ .


Upanissāya vađđhanti, puttadārā ca bandhavā.


Amaccā ñātisanghā ca, ye cassa anujīvino.


‘Tyassa sīlavato sīlaŋ, cāgaŋ sucaritāni ca;


Passamānānukubbanti, ye bhavanti vicakkhaņā.


‘Imaŋ dhammaŋ caritvāna, maggaŋ sugatigāminaŋ;


Nandino devalokasmiŋ, modanti kāmakāmino’ ti. Dasamaŋ.

Sumanavaggo catuttho.

Tassuddānaŋ–

Sumanā cundī uggaho, sīho dānānisaŋsako;

Kālabhojanasaddhā ca, puttasālehi te dasāti.

5. Muņđarājavaggo

1. Ādiyasuttaŋ
41. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca– ‘pañcime, gahapati, bhogānaŋ ādiyā. Katame pañca? Idha, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi attānaŋ sukheti pīņeti sammā sukhaŋ (p. 2.039) pariharati; mātāpitaro sukheti pīņeti sammā sukhaŋ pariharati; puttadāradāsakammakaraporise sukheti pīņeti sammā sukhaŋ pariharati. Ayaŋ paţhamo bhogānaŋ ādiyo.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi mittāmacce sukheti pīņeti sammā sukhaŋ pariharati. Ayaŋ dutiyo bhogānaŋ ādiyo.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi yā tā honti āpadā– aggito vā udakato vā rājato vā corato vā appiyato vā dāyādato – tathārūpāsu āpadāsu bhogehi pariyodhāya vattati, sotthiŋ attānaŋ karoti. Ayaŋ tatiyo bhogānaŋ ādiyo.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi pañcabaliŋ kattā hoti. Ñātibaliŋ, atithibaliŋ, pubbapetabaliŋ, rājabaliŋ, devatābaliŋ– ayaŋ catuttho bhogānaŋ ādiyo.

‘Puna caparaŋ, gahapati, ariyasāvako uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi ye te samaņabrāhmaņā madappamādā paţiviratā khantisoracce niviţţhā ekamattānaŋ damenti ekamattānaŋ samenti ekamattānaŋ parinibbāpenti, tathārūpesu samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ. Ayaŋ pañcamo bhogānaŋ ādiyo. Ime kho, gahapati, pañca bhogānaŋ ādiyā.

‘Tassa ce, gahapati, ariyasāvakassa ime pañca bhogānaŋ ādiye ādiyato bhogā parikkhayaŋ gacchanti, tassa evaŋ hoti– “ye vata bhogānaŋ ādiyā te cāhaŋ ādiyāmi bhogā ca me parikkhayaŋ gacchantī” ti. Itissa hoti avippaţisāro. Tassa ce, gahapati, ariyasāvakassa ime pañca bhogānaŋ ādiye ādiyato bhogā abhivađđhanti (p. 2.040) tassa evaŋ hoti– “ye vata bhogānaŋ ādiyā te cāhaŋ ādiyāmi bhogā ca me abhivađđhantī” ti. Itissa hoti ubhayeneva avippaţisāro’ ti.


‘Bhuttā bhogā bhatā bhaccā, vitiņņā āpadāsu me;


Uddhaggā dakkhiņā dinnā, atho pañcabalīkatā.


Upaţţhitā sīlavanto, saññatā brahmacārayo.


‘Yadatthaŋ bhogaŋ iccheyya, paņđito gharamāvasaŋ;


So me attho anuppatto, kataŋ ananutāpiyaŋ.


‘Etaŋ anussaraŋ macco, ariyadhamme ţhito naro;


Idheva naŋ pasaŋsanti, pecca sagge pamodatī’ ti . Paţhamaŋ.

2. Sappurisasuttaŋ
42. ‘Sappuriso, bhikkhave, kule jāyamāno bahuno janassa atthāya hitāya sukhāya hoti; mātāpitūnaŋ atthāya hitāya sukhāya hoti; puttadārassa atthāya hitāya sukhāya hoti; dāsakammakaraporisassa atthāya hitāya sukhāya hoti; mittāmaccānaŋ atthāya hitāya sukhāya hoti; samaņabrāhmaņānaŋ atthāya hitāya sukhāya hoti.

‘Seyyathāpi, bhikkhave, mahāmegho sabbasassāni sampādento bahuno janassa atthāya hitāya sukhāya hoti; evamevaŋ kho, bhikkhave, sappuriso kule jāyamāno bahuno janassa atthāya hitāya sukhāya hoti; mātāpitūnaŋ atthāya hitāya sukhāya hoti; puttadārassa atthāya hitāya sukhāya hoti; dāsakammakaraporisassa atthāya hitāya sukhāya hoti; mittāmaccānaŋ atthāya hitāya sukhāya hoti; samaņabrāhmaņānaŋ atthāya hitāya sukhāya hotī’ ti.


‘Hito bahunnaŋ paţipajja bhoge, taŋ devatā rakkhati dhammaguttaŋ.


Bahussutaŋ sīlavatūpapannaŋ, dhamme ţhitaŋ na vijahati kitti.


‘Dhammaţţhaŋ (p. 2.041) sīlasampannaŋ, saccavādiŋ hirīmanaŋ;


Nekkhaŋ jambonadasseva, ko taŋ ninditumarahati.


Devāpi naŋ pasaŋsanti, brahmunāpi pasaŋsito’ ti. Dutiyaŋ.

3. Iţţhasuttaŋ
43. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Pañcime, gahapati, dhammā iţţhā kantā manāpā dullabhā lokasmiŋ. Katame pañca? Āyu, gahapati, iţţho kanto manāpo dullabho lokasmiŋ; vaņņo iţţho kanto manāpo dullabho lokasmiŋ; sukhaŋ iţţhaŋ kantaŋ manāpaŋ dullabhaŋ lokasmiŋ; yaso iţţho kanto manāpo dullabho lokasmiŋ; saggā iţţhā kantā manāpā dullabhā lokasmiŋ. Ime kho, gahapati, pañca dhammā iţţhā kantā manāpā dullabhā lokasmiŋ.

‘Imesaŋ kho, gahapati, pañcannaŋ dhammānaŋ iţţhānaŋ kantānaŋ manāpānaŋ dullabhānaŋ lokasmiŋ na āyācanahetu vā patthanāhetu vā paţilābhaŋ vadāmi. Imesaŋ kho, gahapati, pañcannaŋ dhammānaŋ iţţhānaŋ kantānaŋ manāpānaŋ dullabhānaŋ lokasmiŋ āyācanahetu vā patthanāhetu vā paţilābho abhavissa, ko idha kena hāyetha?

‘Na kho, gahapati, arahati ariyasāvako āyukāmo āyuŋ āyācituŋ vā abhinandituŋ vā āyussa vāpi hetu. Āyukāmena, gahapati, ariyasāvakena āyusaŋvattanikā paţipadā paţipajjitabbā. Āyusaŋvattanikā hissa paţipadā paţipannā āyupaţilābhāya saŋvattati. So lābhī hoti āyussa dibbassa vā mānusassa vā.

‘Na kho, gahapati, arahati ariyasāvako vaņņakāmo vaņņaŋ āyācituŋ vā abhinandituŋ vā vaņņassa vāpi hetu. Vaņņakāmena, gahapati, ariyasāvakena vaņņasaŋvattanikā paţipadā paţipajjitabbā. Vaņņasaŋvattanikā hissa paţipadā paţipannā vaņņapaţilābhāya saŋvattati. So lābhī hoti vaņņassa dibbassa vā mānusassa vā.

‘Na (p. 2.042) kho, gahapati, arahati ariyasāvako sukhakāmo sukhaŋ āyācituŋ vā abhinandituŋ vā sukhassa vāpi hetu. Sukhakāmena, gahapati, ariyasāvakena sukhasaŋvattanikā paţipadā paţipajjitabbā. Sukhasaŋvattanikā hissa paţipadā paţipannā sukhapaţilābhāya saŋvattati. So lābhī hoti sukhassa dibbassa vā mānusassa vā.

‘Na kho, gahapati, arahati ariyasāvako yasakāmo yasaŋ āyācituŋ vā abhinandituŋ vā yasassa vāpi hetu. Yasakāmena, gahapati, ariyasāvakena yasasaŋvattanikā paţipadā paţipajjitabbā. Yasasaŋvattanikā hissa paţipadā paţipannā yasapaţilābhāya saŋvattati. So lābhī hoti yasassa dibbassa vā mānusassa vā.

‘Na kho, gahapati, arahati ariyasāvako saggakāmo saggaŋ āyācituŋ vā abhinandituŋ vā saggānaŋ vāpi hetu. Saggakāmena, gahapati, ariyasāvakena saggasaŋvattanikā paţipadā paţipajjitabbā. Saggasaŋvattanikā hissa paţipadā paţipannā saggapaţilābhāya saŋvattati. So lābhī hoti saggānan’ ti.


‘Āyuŋ vaņņaŋ yasaŋ kittiŋ, saggaŋ uccākulīnataŋ;


Ratiyo patthayānena, uļārā aparāparā.


‘Appamādaŋ pasaŋsanti, puññakiriyāsu paņđitā;


‘Appamatto ubho atthe, adhigaņhāti paņđito.


‘Diţţhe dhamme ca yo attho, yo cattho samparāyiko;


Atthābhisamayā dhīro, paņđitoti pavuccatī’ ti. Tatiyaŋ.

4. Manāpadāyīsuttaŋ
44. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā pubbaņhasamayaŋ nivāsetvā pattacīvaramādāya yena uggassa gahapatino vesālikassa nivesanaŋ tenupasankami; upasankamitvā paññatte āsane nisīdi. Atha kho uggo gahapati vesāliko yena bhagavā tenupasankami; upasankamitvā bhagavantaŋ abhivādetvā (p. 2.043) ekamantaŋ nisīdi. Ekamantaŋ nisinno kho uggo gahapati vesāliko bhagavantaŋ etadavoca–

‘Sammukhā metaŋ, bhante, bhagavato sutaŋ sammukhā paţiggahitaŋ– “manāpadāyī labhate manāpan” ti. Manāpaŋ me, bhante, sālapupphakaŋ khādanīyaŋ; taŋ me bhagavā paţiggaņhātu anukampaŋ upādāyā’ ti. Paţiggahesi bhagavā anukampaŋ upādāya.

‘Sammukhā metaŋ, bhante, bhagavato sutaŋ sammukhā paţiggahitaŋ– “manāpadāyī labhate manāpan” ti. Manāpaŋ me, bhante, sampannakolakaŋ sūkaramaŋsaŋ; taŋ me bhagavā paţiggaņhātu anukampaŋ upādāyā’ ti. Paţiggahesi bhagavā anukampaŋ upādāya.

‘Sammukhā metaŋ, bhante, bhagavato sutaŋ sammukhā paţiggahitaŋ– “manāpadāyī labhate manāpan” ti. Manāpaŋ me, bhante, nibbattatelakaŋ nāliyasākaŋ; taŋ me bhagavā paţiggaņhātu anukampaŋ upādāyā’ ti. Paţiggahesi bhagavā anukampaŋ upādāya.

‘Sammukhā metaŋ, bhante, bhagavato sutaŋ sammukhā paţiggahitaŋ– “manāpadāyī labhate manāpan” ti. Manāpo me, bhante, sālīnaŋ odano vicitakāļako anekasūpo anekabyañjano; taŋ me bhagavā paţiggaņhātu anukampaŋ upādāyā’ ti. Paţiggahesi bhagavā anukampaŋ upādāya.

‘Sammukhā metaŋ, bhante, bhagavato sutaŋ sammukhā paţiggahitaŋ– “manāpadāyī labhate manāpan” ti. Manāpāni me, bhante, kāsikāni vatthāni; tāni me bhagavā paţiggaņhātu anukampaŋ upādāyā’ ti. Paţiggahesi bhagavā anukampaŋ upādāya.

‘Sammukhā metaŋ, bhante, bhagavato sutaŋ sammukhā paţiggahitaŋ– “manāpadāyī labhate manāpan” ti Manāpo me, bhante, pallanko gonakatthato paţalikatthato kadalimigapavarapaccattharaņo sa-uttaracchado ubhatolohitakūpadhāno. Api ca, bhante, mayampetaŋ jānāma– “netaŋ bhagavato kappatī” ti. Idaŋ me, bhante, candanaphalakaŋ agghati adhikasatasahassaŋ; taŋ me bhagavā (p. 2.044) paţiggaņhātu anukampaŋ upādāyā’ ti. Paţiggahesi bhagavā anukampaŋ upādāya. Atha kho bhagavā uggaŋ gahapatiŋ vesālikaŋ iminā anumodanīyena anumodi–


‘Manāpadāyī labhate manāpaŋ,


Yo ujjubhūtesu dadāti chandasā.


Acchādanaŋ sayanamannapānaŋ,


Nānāppakārāni ca paccayāni.


‘Cattañca muttañca anuggahītaŋ,


Khettūpame arahante viditvā.


So duccajaŋ sappuriso cajitvā,


Manāpadāyī labhate manāpan’ ti.

Atha kho bhagavā uggaŋ gahapatiŋ vesālikaŋ iminā anumodanīyena anumoditvā uţţhāyāsanā pakkāmi.

Atha kho uggo gahapati vesāliko aparena samayena kālamakāsi. Kālankato ca uggo gahapati vesāliko aññataraŋ manomayaŋ kāyaŋ upapajji. Tena kho pana samayena bhagavā sāvatthiyaŋ viharati jetavane anāthapiņđikassa ārāme. Atha kho uggo devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitaŋ kho uggaŋ devaputtaŋ bhagavā etadavoca– ‘kacci te, ugga, yathādhippāyo’ ti? ‘Taggha me, bhagavā, yathādhippāyo’ ti. Atha kho bhagavā uggaŋ devaputtaŋ gāthāhi ajjhabhāsi–


‘Manāpadāyī labhate manāpaŋ,


Aggassa dātā labhate punaggaŋ.


Varassa dātā varalābhi hoti,


Seţţhaŋ dado seţţhamupeti ţhānaŋ.


‘Yo (p. 2.045) aggadāyī varadāyī, seţţhadāyī ca yo naro;


Dīghāyu yasavā hoti, yattha yatthūpapajjatī’ ti. Catutthaŋ.

5. Puññābhisandasuttaŋ
45. ‘Pañcime, bhikkhave, puññābhisandā kusalābhisandā sukhassāhārā sovaggikā sukhavipākā saggasaŋvattanikā iţţhāya kantāya manāpāya hitāya sukhāya saŋvattanti.

‘Katame pañca? Yassa, bhikkhave, bhikkhu cīvaraŋ paribhuñjamāno appamāņaŋ cetosamādhiŋ upasampajja viharati, appamāņo tassa puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati.

‘Yassa, bhikkhave, bhikkhu piņđapātaŋ paribhuñjamāno …pe… yassa, bhikkhave, bhikkhu vihāraŋ paribhuñjamāno …pe… yassa, bhikkhave, bhikkhu mañcapīţhaŋ paribhuñjamāno …pe….

‘Yassa, bhikkhave, bhikkhu gilānapaccayabhesajjaparikkhāraŋ paribhuñjamāno appamāņaŋ cetosamādhiŋ upasampajja viharati, appamāņo tassa puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattati. Ime kho, bhikkhave, pañca puññābhisandā kusalābhisandā sukhassāhārā sovaggikā sukhavipākā saggasaŋvattanikā iţţhāya kantāya manāpāya hitāya sukhāya saŋvattanti.

‘Imehi ca pana, bhikkhave, pañcahi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gahetuŋ– “ettako puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattatī” ti. Atha kho asankheyyo appameyyo mahāpuññakkhandhotveva sankhaŋ gacchati.

‘Seyyathāpi, bhikkhave, mahāsamudde na sukaraŋ udakassa pamāņaŋ gahetuŋ– “ettakāni udakāļhakānīti vā (p. 2.046) ettakāni udakāļhakasatānīti vā ettakāni udakāļhakasahassānīti vā ettakāni udakāļhakasatasahassānīti vā; atha kho asankheyyo appameyyo mahā-udakakkhandhotveva sankhaŋ gacchati”. Evamevaŋ kho, bhikkhave, imehi pañcahi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gahetuŋ– “ettako puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattatī” ti. Atha kho asankheyyo appameyyo mahāpuññakkhandhotveva sankhaŋ gacchatī’ ti.


‘Mahodadhiŋ aparimitaŋ mahāsaraŋ,


Bahubheravaŋ ratnagaņānamālayaŋ.


Najjo yathā naragaņasanghasevitā,


Puthū savantī upayanti sāgaraŋ.


‘Evaŋ naraŋ annadapānavatthadaŋ,


Seyyānisajjattharaņassa dāyakaŋ.


Puññassa dhārā upayanti paņđitaŋ,


Najjo yathā vārivahāva sāgaran’ ti. Pañcamaŋ.

6. Sampadāsuttaŋ
46. ‘Pañcimā, bhikkhave, sampadā. Katamā pañca? Saddhāsampadā, sīlasampadā, sutasampadā, cāgasampadā, paññāsampadā – imā kho, bhikkhave, pañca sampadā’ ti. Chaţţhaŋ.

7. Dhanasuttaŋ
47. ‘Pañcimāni, bhikkhave, dhanāni. Katamāni pañca? Saddhādhanaŋ, sīladhanaŋ, sutadhanaŋ, cāgadhanaŋ, paññādhanaŋ.

‘Katamañca, bhikkhave, saddhādhanaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā …pe… satthā devamanussānaŋ buddho bhagavā” ti. Idaŋ vuccati, bhikkhave, saddhādhanaŋ.

‘Katamañca (p. 2.047) bhikkhave, sīladhanaŋ? Idha, bhikkhave, ariyasāvako pāņātipātā paţivirato hoti …pe… surāmerayamajjapamādaţţhānāpaţivirato hoti. Idaŋ vuccati, bhikkhave, sīladhanaŋ.

‘Katamañca, bhikkhave, sutadhanaŋ? Idha, bhikkhave, ariyasāvako bahussuto hoti …pe… diţţhiyā suppaţividdho. Idaŋ vuccati, bhikkhave, sutadhanaŋ.

‘Katamañca, bhikkhave, cāgadhanaŋ? Idha, bhikkhave, ariyasāvako vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato. Idaŋ vuccati, bhikkhave, cāgadhanaŋ.

‘Katamañca, bhikkhave, paññādhanaŋ? Idha, bhikkhave, ariyasāvako paññavā hoti, udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Idaŋ vuccati, bhikkhave, paññādhanaŋ. Imāni kho, bhikkhave, pañca dhanānī’ ti.


 ‘Yassa saddhā tathāgate, acalā suppatiţţhitā;


Sīlañca yassa kalyāņaŋ, ariyakantaŋ pasaŋsitaŋ.


‘Sanghe pasādo yassatthi, ujubhūtañca dassanaŋ;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti. Sattamaŋ.

8. Alabbhanīyaţhānasuttaŋ
48. ‘Pañcimāni, bhikkhave, alabbhanīyāni ţhānāni samaņena vā brāhmaņena vā devena vā mārena vā brahmunā vā kenaci vā lokasmiŋ. Katamāni pañca? “Jarādhammaŋ mā jīrī” ti alabbhanīyaŋ ţhānaŋ samaņena vā brāhmaņena vā devena vā mārena vā brahmunā vā kenaci vā lokasmiŋ. “Byādhidhammaŋ mā byādhīyī” ti …pe… “maraņadhammaŋ mā mīyī” ti… “khayadhammaŋ mā khīyī” ti… “nassanadhammaŋ mā nassī” ti alabbhanīyaŋ ţhānaŋ samaņena vā brāhmaņena vā devena vā mārena vā brahmunā vā kenaci vā lokasmiŋ.

‘Assutavato (p. 2.048) bhikkhave, puthujjanassa jarādhammaŋ jīrati. So jarādhamme jiņņe na iti paţisañcikkhati– “na kho mayhevekassa jarādhammaŋ jīrati, atha kho yāvatā sattānaŋ āgati gati cuti upapatti sabbesaŋ sattānaŋ jarādhammaŋ jīrati. Ahañceva kho pana jarādhamme jiņņe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So jarādhamme jiņņe socati kilamati paridevati, urattāļiŋ kandati, sammohaŋ āpajjati. Ayaŋ vuccati, bhikkhave– “assutavā puthujjano viddho savisena sokasallena attānaŋyeva paritāpeti”’.

‘Puna caparaŋ, bhikkhave, assutavato puthujjanassa byādhidhammaŋ byādhīyati …pe… maraņadhammaŋ mīyati… khayadhammaŋ khīyati… nassanadhammaŋ nassati. So nassanadhamme naţţhe na iti paţisañcikkhati– “na kho mayhevekassa nassanadhammaŋ nassati, atha kho yāvatā sattānaŋ āgati gati cuti upapatti sabbesaŋ sattānaŋ nassanadhammaŋ nassati. Ahañceva kho pana nassanadhamme naţţhe soceyyaŋ kilameyyaŋ parideveyyaŋ, urattāļiŋ kandeyyaŋ sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So nassanadhamme naţţhe socati kilamati paridevati, urattāļiŋ kandati, sammohaŋ āpajjati. Ayaŋ vuccati, bhikkhave– “assutavā puthujjano viddho savisena sokasallena attānaŋyeva paritāpeti”’.

‘Sutavato ca kho, bhikkhave, ariyasāvakassa jarādhammaŋ jīrati. So jarādhamme jiņņe iti paţisañcikkhati– “na kho mayhevekassa jarādhammaŋ jīrati, atha kho yāvatā sattānaŋ āgati gati cuti upapatti sabbesaŋ sattānaŋ jarādhammaŋ jīrati. Ahañceva kho pana jarādhamme jiņņe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So jarādhamme jiņņe na socati na kilamati na paridevati, na urattāļiŋ kandati, na sammohaŋ āpajjati (p. 2.049) Ayaŋ vuccati, bhikkhave– “sutavā ariyasāvako abbuhi savisaŋ sokasallaŋ, yena viddho assutavā puthujjano attānaŋyeva paritāpeti. Asoko visallo ariyasāvako attānaŋyeva parinibbāpeti”’.

‘Puna caparaŋ, bhikkhave, sutavato ariyasāvakassa byādhidhammaŋ byādhīyati …pe… maraņadhammaŋ mīyati… khayadhammaŋ khīyati… nassanadhammaŋ nassati. So nassanadhamme naţţhe iti paţisañcikkhati – “na kho mayhevekassa nassanadhammaŋ nassati, atha kho yāvatā sattānaŋ āgati gati cuti upapatti sabbesaŋ sattānaŋ nassanadhammaŋ nassati. Ahañceva kho pana nassanadhamme naţţhe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So nassanadhamme naţţhe na socati na kilamati na paridevati, na urattāļiŋ kandati, na sammohaŋ āpajjati. Ayaŋ vuccati, bhikkhave– “sutavā ariyasāvako abbuhi savisaŋ sokasallaŋ, yena viddho assutavā puthujjano attānaŋyeva paritāpeti. Asoko visallo ariyasāvako attānaŋyeva parinibbāpetī”’ ti.

‘Imāni kho, bhikkhave, pañca alabbhanīyāni ţhānāni samaņena vā brāhmaņena vā devena vā mārena vā brahmunā vā kenaci vā lokasmin’ ti.


 ‘Na socanāya paridevanāya,


Atthodha labbhā api appakopi.


Socantamenaŋ dukhitaŋ viditvā,


Paccatthikā attamanā bhavanti.


‘Yato ca kho paņđito āpadāsu,


Na vedhatī atthavinicchayaññū.


Paccatthikāssa dukhitā bhavanti,


Disvā mukhaŋ avikāraŋ purāņaŋ.


‘Jappena (p. 2.050) mantena subhāsitena,


Anuppadānena paveņiyā vā.


Yathā yathā yattha labhetha atthaŋ,


Tathā tathā tattha parakkameyya.


‘Sace pajāneyya alabbhaneyyo,


Mayāva aññena vā esa attho.


Asocamāno adhivāsayeyya,


Kammaŋ daļhaŋ kinti karomi dānī’ ti. Aţţhamaŋ.

9. Kosalasuttaŋ
49. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi.

(Tena kho pana samayena mallikā devī kālankatā hoti.) Atha kho aññataro puriso yena rājā pasenadi kosalo tenupasankami; upasankamitvā rañño pasenadissa kosalassa upakaņņake āroceti– ‘mallikā devī, deva, kālankatā’ ti. Evaŋ vutte rājā pasenadi kosalo dukkhī dummano pattakkhandho adhomukho pajjhāyanto appaţibhāno nisīdi.

Atha kho bhagavā rājānaŋ pasenadiŋ kosalaŋ dukkhiŋ dummanaŋ pattakkhandhaŋ adhomukhaŋ pajjhāyantaŋ appaţibhānaŋ viditvā rājānaŋ pasenadiŋ kosalaŋ etadavoca– ‘pañcimāni, mahārāja, alabbhanīyāni ţhānāni samaņena vā brāhmaņena vā devena vā mārena vā brahmunā vā kenaci vā lokasmiŋ. Katamāni pañca? “Jarādhammaŋ mā jīrī” ti alabbhanīyaŋ ţhānaŋ …pe… na socanāya paridevanāya …pe… kammaŋ daļhaŋ kinti karomi dānī’ ti. Navamaŋ.

10. Nāradasuttaŋ
50. Ekaŋ samayaŋ āyasmā nārado pāţaliputte viharati kukkuţārāme. Tena kho pana samayena muņđassa rañño bhaddā devī kālankatā (p. 2.051) hoti piyā manāpā. So bhaddāya deviyā kālankatāya piyāya manāpāya neva nhāyati na vilimpati na bhattaŋ bhuñjati na kammantaŋ payojeti– rattindivaŋ bhaddāya deviyā sarīre ajjhomucchito. Atha kho muņđo rājā piyakaŋ kosārakkhaŋ āmantesi– ‘tena hi, samma piyaka bhaddāya deviyā sarīraŋ āyasāya teladoņiyā pakkhipitvā aññissā āyasāya doņiyā paţikujjatha, yathā mayaŋ bhaddāya deviyā sarīraŋ cirataraŋ passeyyāmā’ ti. ‘Evaŋ, devā’ ti kho piyako kosārakkho muņđassa rañño paţissutvā bhaddāya deviyā sarīraŋ āyasāya teladoņiyā pakkhipitvā aññissā āyasāya doņiyā paţikujji.

Atha kho piyakassa kosārakkhassa etadahosi– ‘imassa kho muņđassa rañño bhaddā devī kālankatā piyā manāpā. So bhaddāya deviyā kālankatāya piyāya manāpāya neva nhāyati na vilimpati na bhattaŋ bhuñjati na kammantaŋ payojeti rattindivaŋ bhaddāya deviyā sarīre ajjhomucchito. Kaŋ nu kho muņđo rājā samaņaŋ vā brāhmaņaŋ vā payirupāseyya, yassa dhammaŋ sutvā sokasallaŋ pajaheyyā’ ti!

Atha kho piyakassa kosārakkhassa etadahosi– ‘ayaŋ kho āyasmā nārado pāţaliputte viharati kukkuţārāme. Taŋ kho panāyasmantaŋ nāradaŋ evaŋ kalyāņo kittisaddo abbhuggato– “paņđito viyatto medhāvī bahussuto cittakathī kalyāņapaţibhāno vuddho ceva arahā ca” . Yaŋnūna muņđo rājā āyasmantaŋ nāradaŋ payirupāseyya, appeva nāma muņđo rājā āyasmato nāradassa dhammaŋ sutvā sokasallaŋ pajaheyyā’ ti.

Atha kho piyako kosārakkho yena muņđo rājā tenupasankami; upasankamitvā muņđaŋ rājānaŋ etadavoca– ‘ayaŋ kho, deva, āyasmā nārado pāţaliputte viharati kukkuţārāme. Taŋ kho panāyasmantaŋ nāradaŋ evaŋ kalyāņo kittisaddo abbhuggato– “paņđito viyatto medhāvī bahussuto cittakathī kalyāņapaţibhāno vuddho ceva (p. 2.052) arahā ca” . Yadi pana devo āyasmantaŋ nāradaŋ payirupāseyya, appeva nāma devo āyasmato nāradassa dhammaŋ sutvā sokasallaŋ pajaheyyā’ ti. ‘Tena hi, samma piyaka āyasmantaŋ nāradaŋ paţivedehi. Kathañhi nāma mādiso samaņaŋ vā brāhmaņaŋ vā vijite vasantaŋ pubbe appaţisaŋvidito upasankamitabbaŋ maññeyyā’ ti ‘Evaŋ, devā’ ti kho piyako kosārakkho muņđassa rañño paţissutvā yenāyasmā nārado tenupasankami; upasankamitvā āyasmantaŋ nāradaŋ abhivādetvā ekamantaŋ nisīdi. Ekamantaŋ nisinno kho piyako kosārakkho āyasmantaŋ nāradaŋ etadavoca–

‘Imassa bhante, muņđassa rañño bhaddā devī kālankatā piyā manāpā. So bhaddāya deviyā kālankatāya piyāya manāpāya neva nhāyati na vilimpati na bhattaŋ bhuñjati na kammantaŋ payojeti– rattindivaŋ bhaddāya deviyā sarīre ajjhomucchito. Sādhu, bhante, āyasmā nārado muņđassa rañño tathā dhammaŋ desetu yathā muņđo rājā āyasmato nāradassa dhammaŋ sutvā sokasallaŋ pajaheyyā’ ti. ‘Yassadāni, piyaka, muņđo rājā kālaŋ maññatī’ ti.

Atha kho piyako kosārakkho uţţhāyāsanā āyasmantaŋ nāradaŋ abhivādetvā padakkhiņaŋ katvā yena muņđo rājā tenupasankami; upasankamitvā muņđaŋ rājānaŋ etadavoca– ‘katāvakāso kho, deva, āyasmatā nāradena. Yassadāni devo kālaŋ maññatī’ ti. ‘Tena hi, samma piyaka, bhadrāni bhadrāni yānāni yojāpehī’ ti. ‘Evaŋ, devā’ ti kho piyako kosārakkho muņđassa rañño paţissutvā bhadrāni bhadrāni yānāni yojāpetvā muņđaŋ rājānaŋ etadavoca– ‘yuttāni kho te, deva, bhadrāni bhadrāni yānāni. Yassadāni devo kālaŋ maññatī’ ti.

Atha kho muņđo rājā bhadraŋ yānaŋ abhiruhitvā bhadrehi bhadrehi yānehi yena kukkuţārāmo tena pāyāsi mahaccā rājānubhāvena āyasmantaŋ nāradaŋ dassanāya. Yāvatikā yānassa bhūmi yānena gantvā, yānā paccorohitvā pattikova ārāmaŋ pāvisi. Atha kho muņđo rājā (p. 2.053) yena āyasmā nārado tenupasankami; upasankamitvā āyasmantaŋ nāradaŋ abhivādetvā ekamantaŋ nisīdi. Ekamantaŋ nisinnaŋ kho muņđaŋ rājānaŋ āyasmā nārado etadavoca–

‘Pañcimāni, mahārāja, alabbhanīyāni ţhānāni samaņena vā brāhmaņena vā devena vā mārena vā brahmunā vā kenaci vā lokasmiŋ. Katamāni pañca? “Jarādhammaŋ mā jīrī” ti alabbhanīyaŋ ţhānaŋ samaņena vā brāhmaņena vā devena vā mārena vā brahmunā vā kenaci vā lokasmiŋ. “Byādhidhammaŋ mā byādhīyī” ti …pe… “maraņadhammaŋ mā mīyī” ti… “khayadhammaŋ mā khīyī” ti… “nassanadhammaŋ mā nassī” ti alabbhanīyaŋ ţhānaŋ samaņena vā brāhmaņena vā devena vā mārena vā brahmunā vā kenaci vā lokasmiŋ.

‘Assutavato mahārāja, puthujjanassa jarādhammaŋ jīrati. So jarādhamme jiņņe na iti paţisañcikkhati– “na kho mayhevekassa jarādhammaŋ jīrati, atha kho yāvatā sattānaŋ āgati gati cuti upapatti sabbesaŋ sattānaŋ jarādhammaŋ jīrati. Ahañceva kho pana jarādhamme jiņņe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So jarādhamme jiņņe socati kilamati paridevati, urattāļiŋ kandati, sammohaŋ āpajjati. Ayaŋ vuccati, mahārāja– “assutavā puthujjano viddho savisena sokasallena attānaŋyeva paritāpeti”’.

‘Puna caparaŋ, mahārāja, assutavato puthujjanassa byādhidhammaŋ byādhīyati …pe… maraņadhammaŋ mīyati… khayadhammaŋ khīyati… nassanadhammaŋ nassati. So nassanadhamme naţţhe na iti paţisañcikkhati– “na kho mayhevekassa nassanadhammaŋ nassati, atha kho yāvatā sattānaŋ āgati gati cuti upapatti sabbesaŋ sattānaŋ nassanadhammaŋ nassati. Ahañceva kho pana nassanadhamme naţţhe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So nassanadhamme naţţhe socati kilamati paridevati, urattāļiŋ kandati, sammohaŋ āpajjati. Ayaŋ vuccati, mahārāja– “assutavā puthujjano viddho savisena sokasallena attānaŋyeva paritāpeti”’.

‘Sutavato (p. 2.054) ca kho, mahārāja, ariyasāvakassa jarādhammaŋ jīrati. So jarādhamme jiņņe iti paţisañcikkhati– “na kho mayhevekassa jarādhammaŋ jīrati, atha kho yāvatā sattānaŋ āgati gati cuti upapatti sabbesaŋ sattānaŋ jarādhammaŋ jīrati. Ahañceva kho pana jarādhamme jiņņe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So jarādhamme jiņņe na socati na kilamati na paridevati, na urattāļiŋ kandati, na sammohaŋ āpajjati. Ayaŋ vuccati, mahārāja– “sutavā ariyasāvako abbuhi savisaŋ sokasallaŋ, yena viddho assutavā puthujjano attānaŋyeva paritāpeti. Asoko visallo ariyasāvako attānaŋyeva parinibbāpeti”’.

‘Puna caparaŋ, mahārāja, sutavato ariyasāvakassa byādhidhammaŋ byādhīyati …pe… maraņadhammaŋ mīyati… khayadhammaŋ khīyati… nassanadhammaŋ nassati. So nassanadhamme naţţhe iti paţisañcikkhati – “na kho mayhevekassa nassanadhammaŋ nassati, atha kho yāvatā sattānaŋ āgati gati cuti upapatti sabbesaŋ sattānaŋ nassanadhammaŋ nassati. Ahañceva kho pana nassanadhamme naţţhe soceyyaŋ kilameyyaŋ parideveyyaŋ, urattāļiŋ kandeyyaŋ, sammohaŋ āpajjeyyaŋ, bhattampi me nacchādeyya, kāyepi dubbaņņiyaŋ okkameyya, kammantāpi nappavatteyyuŋ, amittāpi attamanā assu, mittāpi dummanā assū” ti. So nassanadhamme naţţhe na socati na kilamati na paridevati, na urattāļiŋ kandati, na sammohaŋ āpajjati. Ayaŋ vuccati, mahārāja– “sutavā ariyasāvako abbuhi savisaŋ sokasallaŋ, yena viddho assutavā puthujjano attānaŋyeva paritāpeti. Asoko visallo ariyasāvako attānaŋyeva parinibbāpeti ‘.

‘Imāni kho, mahārāja, pañca alabbhanīyāni ţhānāni samaņena vā brāhmaņena vā devena vā mārena vā brahmunā vā kenaci vā lokasmin’ ti.


‘Na socanāya paridevanāya,


Atthodha labbhā api appakopi.


Socantamenaŋ dukhitaŋ viditvā,


Paccatthikā attamanā bhavanti.


‘Yato (p. 2.055) ca kho paņđito āpadāsu,


Na vedhatī atthavinicchayaññū.


Paccatthikāssa dukhitā bhavanti,


Disvā mukhaŋ avikāraŋ purāņaŋ.


‘Jappena mantena subhāsitena,


Anuppadānena paveņiyā vā.


Yathā yathā yattha labhetha atthaŋ,


Tathā tathā tattha parakkameyya.


‘Sace pajāneyya alabbhaneyyo,


Mayāva aññena vā esa attho.


Asocamāno adhivāsayeyya,


Kammaŋ daļhaŋ kinti karomi dānī’ ti .

Evaŋ vutte muņđo rājā āyasmantaŋ nāradaŋ etadavoca– ‘ko nāmo ayaŋ, bhante, dhammapariyāyo’ ti? ‘Sokasallaharaņo nāma ayaŋ, mahārāja, dhammapariyāyo’ ti. ‘Taggha, bhante, sokasallaharaņo ! Imañhi me, bhante, dhammapariyāyaŋ sutvā sokasallaŋ pahīnan’ ti.

Atha kho muņđo rājā piyakaŋ kosārakkhaŋ āmantesi– ‘tena hi, samma piyaka, bhaddāya deviyā sarīraŋ jhāpetha; thūpañcassā karotha. Ajjatagge dāni mayaŋ nhāyissāma ceva vilimpissāma bhattañca bhuñjissāma kammante ca payojessāmā’ ti. Dasamaŋ.

Muņđarājavaggo pañcamo.

Tassuddānaŋ–

Ādiyo sappuriso iţţhā, manāpadāyībhisandaŋ;

Sampadā ca dhanaŋ ţhānaŋ, kosalo nāradena cāti.

Paţhamapaņņāsakaŋ samattaŋ.

2. Dutiyapaņņāsakaŋ

( 6) 1. Nīvaraņavaggo

1. Āvaraņasuttaŋ
51. Evaŋ (p. 2.056) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Pañcime, bhikkhave, āvaraņā nīvaraņā cetaso ajjhāruhā paññāya dubbalīkaraņā. Katame pañca? Kāmacchando, bhikkhave, āvaraņo nīvaraņo cetaso ajjhāruho paññāya dubbalīkaraņo. Byāpādo, bhikkhave, āvaraņo nīvaraņo cetaso ajjhāruho paññāya dubbalīkaraņo. Thinamiddhaŋ, bhikkhave, āvaraņaŋ nīvaraņaŋ cetaso ajjhāruhaŋ paññāya dubbalīkaraņaŋ. Uddhaccakukkuccaŋ, bhikkhave, āvaraņaŋ nīvaraņaŋ cetaso ajjhāruhaŋ paññāya dubbalīkaraņaŋ. Vicikicchā, bhikkhave, āvaraņā nīvaraņā cetaso ajjhāruhā paññāya dubbalīkaraņā. Ime kho, bhikkhave, pañca āvaraņā nīvaraņā cetaso ajjhāruhā paññāya dubbalīkaraņā.

‘So vata, bhikkhave, bhikkhu ime pañca āvaraņe nīvaraņe cetaso ajjhāruhe paññāya dubbalīkaraņe appahāya, abalāya paññāya dubbalāya attatthaŋ vā ñassati paratthaŋ vā ñassati ubhayatthaŋ vā ñassati uttari vā manussadhammā alamariyañāņadassanavisesaŋ sacchikarissatīti netaŋ ţhānaŋ vijjati. Seyyathāpi, bhikkhave, nadī pabbateyyā dūrangamā sīghasotā hārahārinī. Tassā puriso ubhato nangalamukhāni vivareyya. Evañhi so, bhikkhave, majjhe nadiyā soto vikkhitto visaţo byādiņņo neva dūrangamo assa na sīghasoto na hārahārī . Evamevaŋ kho, bhikkhave, so vata bhikkhu ime pañca āvaraņe nīvaraņe cetaso ajjhāruhe paññāya dubbalīkaraņe appahāya, abalāya paññāya dubbalāya attatthaŋ (p. 2.057) vā ñassati paratthaŋ vā ñassati ubhayatthaŋ vā ñassati uttari vā manussadhammā alamariyañāņadassanavisesaŋ sacchikarissatīti netaŋ ţhānaŋ vijjati.

‘So vata, bhikkhave, bhikkhu ime pañca āvaraņe nīvaraņe cetaso ajjhāruhe paññāya dubbalīkaraņe pahāya, balavatiyā paññāya attatthaŋ vā ñassati paratthaŋ vā ñassati ubhayatthaŋ vā ñassati uttari vā manussadhammā alamariyañāņadassanavisesaŋ sacchikarissatīti ţhānametaŋ vijjati. Seyyathāpi, bhikkhave, nadī pabbateyyā dūrangamā sīghasotā hārahārinī. Tassā puriso ubhato nangalamukhāni pidaheyya. Evañhi so, bhikkhave, majjhe nadiyā soto avikkhitto avisaţo abyādiņņo dūrangamo ceva assa sīghasoto ca hārahārī ca. Evamevaŋ kho, bhikkhave, so vata bhikkhu ime pañca āvaraņe nīvaraņe cetaso ajjhāruhe paññāya dubbalīkaraņe pahāya, balavatiyā paññāya attatthaŋ vā ñassati paratthaŋ vā ñassati ubhayatthaŋ vā ñassati uttari vā manussadhammā alamariyañāņadassanavisesaŋ sacchikarissatīti ţhānametaŋ vijjatī’ ti. Paţhamaŋ.

2. Akusalarāsisuttaŋ
52. ‘Akusalarāsīti bhikkhave, vadamāno pañca nīvaraņe sammā vadamāno vadeyya. Kevalo hāyaŋ, bhikkhave, akusalarāsi yadidaŋ pañca nīvaraņā. Katame pañca? Kāmacchandanīvaraņaŋ, byāpādanīvaraņaŋ, thinamiddhanīvaraņaŋ, uddhaccakukkuccanīvaraņaŋ, vicikicchānīvaraņaŋ. Akusalarāsīti, bhikkhave, vadamāno ime pañca nīvaraņe sammā vadamāno vadeyya. Kevalo hāyaŋ, bhikkhave, akusalarāsi yadidaŋ pañca nīvaraņā’ ti. Dutiyaŋ.

3. Padhāniyangasuttaŋ
53. ‘Pañcimāni, bhikkhave, padhāniyangāni. Katamāni pañca? Idha, bhikkhave, bhikkhu saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti Appābādho hoti (p. 2.058) appātanko; samavepākiniyā gahaņiyā samannāgato nātisītāya nāccuņhāya majjhimāya padhānakkhamāya; asaţho hoti amāyāvī; yathābhūtaŋ attānaŋ āvikattā satthari vā viññūsu vā sabrahmacārīsu; āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu; paññavā hoti, udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Imāni kho, bhikkhave, pañca padhāniyangānī’ ti. Tatiyaŋ.

4. Samayasuttaŋ
54. ‘Pañcime bhikkhave, asamayā padhānāya. Katame pañca? Idha bhikkhave, bhikkhu jiņņo hoti jarāyābhibhūto. Ayaŋ, bhikkhave, paţhamo asamayo padhānāya.

‘Puna caparaŋ, bhikkhave, bhikkhu byādhito hoti byādhinābhibhūto. Ayaŋ, bhikkhave, dutiyo asamayo padhānāya.

‘Puna caparaŋ, bhikkhave, dubbhikkhaŋ hoti dussassaŋ dullabhapiņđaŋ, na sukaraŋ uñchena paggahena yāpetuŋ. Ayaŋ, bhikkhave, tatiyo asamayo padhānāya.

‘Puna caparaŋ, bhikkhave, bhayaŋ hoti aţavisankopo, cakkasamārūļhā jānapadā pariyāyanti. Ayaŋ, bhikkhave, catuttho asamayo padhānāya.

‘Puna caparaŋ, bhikkhave, sangho bhinno hoti. Sanghe kho pana, bhikkhave, bhinne aññamaññaŋ akkosā ca honti, aññamaññaŋ paribhāsā ca honti, aññamaññaŋ parikkhepā ca honti, aññamaññaŋ pariccajā ca honti. Tattha appasannā ceva nappasīdanti, pasannānañca ekaccānaŋ aññathattaŋ hoti. Ayaŋ, bhikkhave, pañcamo asamayo padhānāya. Ime kho, bhikkhave, pañca asamayā padhānāyāti.

‘Pañcime, bhikkhave, samayā padhānāya. Katame pañca? Idha, bhikkhave, bhikkhu daharo hoti yuvā susu kāļakeso bhadrena yobbanena samannāgato paţhamena vayasā. Ayaŋ, bhikkhave, paţhamo samayo padhānāya.

‘Puna (p. 2.059) caparaŋ, bhikkhave, bhikkhu appābādho hoti appātanko, samavepākiniyā gahaņiyā samannāgato nātisītāya nāccuņhāya majjhimāya padhānakkhamāya. Ayaŋ, bhikkhave, dutiyo samayo padhānāya.

‘Puna caparaŋ, bhikkhave, subhikkhaŋ hoti susassaŋ sulabhapiņđaŋ, sukaraŋ uñchena paggahena yāpetuŋ. Ayaŋ, bhikkhave, tatiyo samayo padhānāya.

‘Puna caparaŋ, bhikkhave, manussā samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharanti. Ayaŋ, bhikkhave, catuttho samayo padhānāya.

‘Puna caparaŋ, bhikkhave, sangho samaggo sammodamāno avivadamāno ekuddeso phāsu viharati. Sanghe kho pana, bhikkhave, samagge na ceva aññamaññaŋ akkosā honti, na ca aññamaññaŋ paribhāsā honti, na ca aññamaññaŋ parikkhepā honti, na ca aññamaññaŋ pariccajā honti. Tattha appasannā ceva pasīdanti, pasannānañca bhiyyobhāvo hoti. Ayaŋ, bhikkhave, pañcamo samayo padhānāya. Ime kho, bhikkhave, pañca samayā padhānāyā’ ti. Catutthaŋ.

5. Mātāputtasuttaŋ
55. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena sāvatthiyaŋ ubho mātāputtā vassāvāsaŋ upagamiŋsu – bhikkhu ca bhikkhunī ca. Te aññamaññassa abhiņhaŋ dassanakāmā ahesuŋ. Mātāpi puttassa abhiņhaŋ dassanakāmā ahosi; puttopi mātaraŋ abhiņhaŋ dassanakāmo ahosi. Tesaŋ abhiņhaŋ dassanā saŋsaggo ahosi. Saŋsagge sati vissāso ahosi. Vissāse sati otāro ahosi. Te otiņņacittā sikkhaŋ apaccakkhāya dubbalyaŋ anāvikatvā methunaŋ dhammaŋ paţiseviŋsu.

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho te bhikkhū bhagavantaŋ etadavocuŋ– ‘idha, bhante, sāvatthiyaŋ ubho mātāputtā (p. 2.060) vassāvāsaŋ upagamiŋsu– bhikkhu ca bhikkhunī ca, te aññamaññassa abhiņhaŋ dassanakāmā ahesuŋ, mātāpi puttassa abhiņhaŋ dassanakāmā ahosi, puttopi mātaraŋ abhiņhaŋ dassanakāmo ahosi. Tesaŋ abhiņhaŋ dassanā saŋsaggo ahosi, saŋsagge sati vissāso ahosi, vissāse sati otāro ahosi, te otiņņacittā sikkhaŋ apaccakkhāya dubbalyaŋ anāvikatvā methunaŋ dhammaŋ paţiseviŋsū’ ti.

‘Kiŋ nu so, bhikkhave, moghapuriso maññati– “na mātā putte sārajjati, putto vā pana mātarī” ti? Nāhaŋ, bhikkhave, aññaŋ ekarūpampi samanupassāmi evaŋ rajanīyaŋ evaŋ kamanīyaŋ evaŋ madanīyaŋ evaŋ bandhanīyaŋ evaŋ mucchanīyaŋ evaŋ antarāyakaraŋ anuttarassa yogakkhemassa adhigamāya yathayidaŋ, bhikkhave, itthirūpaŋ. Itthirūpe, bhikkhave, sattā rattā giddhā gathitā mucchitā ajjhosannā . Te dīgharattaŋ socanti itthirūpavasānugā.

‘Nāhaŋ, bhikkhave, aññaŋ ekasaddampi …pe… ekagandhampi… ekarasampi… ekaphoţţhabbampi samanupassāmi evaŋ rajanīyaŋ evaŋ kamanīyaŋ evaŋ madanīyaŋ evaŋ bandhanīyaŋ evaŋ mucchanīyaŋ evaŋ antarāyakaraŋ anuttarassa yogakkhemassa adhigamāya yathayidaŋ, bhikkhave, itthiphoţţhabbaŋ Itthiphoţţhabbe, bhikkhave, sattā rattā giddhā gathitā mucchitā ajjhosannā. Te dīgharattaŋ socanti itthiphoţţhabbavasānugā.

‘Itthī, bhikkhave, gacchantīpi purisassa cittaŋ pariyādāya tiţţhati; ţhitāpi …pe… nisinnāpi… sayānāpi… hasantīpi… bhaņantīpi… gāyantīpi… rodantīpi… ugghātitāpi … matāpi purisassa cittaŋ pariyādāya tiţţhati. Yañhi taŋ, bhikkhave, sammā vadamāno vadeyya– “samantapāso mārassā” ti mātugāmaŋyeva sammā vadamāno vadeyya– “samantapāso mārassā”’ ti.


‘Sallape asihatthena, pisācenāpi sallape.


Āsīvisampi āsīde, yena daţţho na jīvati.


‘Natveva eko ekāya, mātugāmena sallape;


Muţţhassatiŋ (p. 2.061) tā bandhanti, pekkhitena sitena ca .


‘Athopi dunnivatthena, mañjunā bhaņitena ca;


Neso jano svāsīsado, api ugghātito mato.


‘Pañca kāmaguņā ete, itthirūpasmiŋ dissare;


Rūpā saddā rasā gandhā, phoţţhabbā ca manoramā.


‘Tesaŋ kāmoghavūļhānaŋ, kāme aparijānataŋ;


Kālaŋ gati bhavābhavaŋ, saŋsārasmiŋ purakkhatā.


‘Ye ca kāme pariññāya, caranti akutobhayā;


Te ve pārangatā loke, ye pattā āsavakkhayan’ ti. Pañcamaŋ.

6. Upajjhāyasuttaŋ
56. Atha kho aññataro bhikkhu yena sako upajjhāyo tenupasankami; upasankamitvā sakaŋ upajjhāyaŋ etadavoca– ‘etarahi me, bhante, madhurakajāto ceva kāyo, disā ca me na pakkhāyanti, dhammā ca maŋ nappaţibhanti, thinamiddhañca me cittaŋ pariyādāya tiţţhati, anabhirato ca brahmacariyaŋ carāmi, atthi ca me dhammesu vicikicchā’ ti.

Atha kho so bhikkhu taŋ saddhivihārikaŋ bhikkhuŋ ādāya yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca – ‘ayaŋ, bhante, bhikkhu evamāha– “etarahi me, bhante, madhurakajāto ceva kāyo, disā ca maŋ na pakkhāyanti, dhammā ca me nappaţibhanti, thinamiddhañca me cittaŋ pariyādāya tiţţhati, anabhirato ca brahmacariyaŋ carāmi, atthi ca me dhammesu vicikicchā”’ ti.

‘Evañhetaŋ bhikkhu, hoti indriyesu aguttadvārassa, bhojane amattaññuno, jāgariyaŋ ananuyuttassa, avipassakassa kusalānaŋ dhammānaŋ, pubbarattāpararattaŋ bodhipakkhiyānaŋ dhammānaŋ bhāvanānuyogaŋ ananuyuttassa viharato, yaŋ madhurakajāto ceva kāyo hoti, disā cassa na (p. 2.062) pakkhāyanti, dhammā ca taŋ nappaţibhanti, thinamiddhañcassa cittaŋ pariyādāya tiţţhati, anabhirato ca brahmacariyaŋ carati, hoti cassa dhammesu vicikicchā. Tasmātiha te, bhikkhu, evaŋ sikkhitabbaŋ– “indriyesu guttadvāro bhavissāmi, bhojane mattaññū, jāgariyaŋ anuyutto, vipassako kusalānaŋ dhammānaŋ, pubbarattāpararattaŋ bodhipakkhiyānaŋ dhammānaŋ bhāvanānuyogaŋ anuyutto viharissāmī” ti. Evañhi te, bhikkhu, sikkhitabban’ ti.

Atha kho so bhikkhu bhagavatā iminā ovādena ovadito uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho so bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro pana so bhikkhu arahataŋ ahosi.

Atha kho so bhikkhu arahattaŋ patto yena sako upajjhāyo tenupasankami; upasankamitvā sakaŋ upajjhāyaŋ etadavoca– ‘etarahi me, bhante, na ceva madhurakajāto kāyo, disā ca me pakkhāyanti, dhammā ca maŋ paţibhanti, thinamiddhañca me cittaŋ na pariyādāya tiţţhati, abhirato ca brahmacariyaŋ carāmi, natthi ca me dhammesu vicikicchā’ ti. Atha kho so bhikkhu taŋ saddhivihārikaŋ bhikkhuŋ ādāya yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘ayaŋ, bhante, bhikkhu evamāha – “etarahi me, bhante, na ceva madhurakajāto kāyo, disā ca me pakkhāyanti, dhammā ca maŋ paţibhanti, thinamiddhañca me cittaŋ na pariyādāya tiţţhati, abhirato ca brahmacariyaŋ carāmi, natthi ca me dhammesu vicikicchā”’ ti.

‘Evañhetaŋ, bhikkhu, hoti indriyesu guttadvārassa, bhojane mattaññuno, jāgariyaŋ anuyuttassa, vipassakassa kusalānaŋ dhammānaŋ, pubbarattāpararattaŋ bodhipakkhiyānaŋ dhammānaŋ bhāvanānuyogaŋ anuyuttassa viharato, yaŋ na ceva madhurakajāto kāyo hoti, disā cassa pakkhāyanti, dhammā ca (p. 2.063) taŋ paţibhanti, thinamiddhañcassa cittaŋ na pariyādāya tiţţhati, abhirato ca brahmacariyaŋ carati, na cassa hoti dhammesu vicikicchā. Tasmātiha vo, bhikkhave, evaŋ sikkhitabbaŋ– “indriyesu guttadvārā bhavissāma, bhojane mattaññuno, jāgariyaŋ anuyuttā, vipassakā kusalānaŋ dhammānaŋ, pubbarattāpararattaŋ bodhipakkhiyānaŋ dhammānaŋ bhāvanānuyogaŋ anuyuttā viharissāmā” ti. Evañhi vo, bhikkhave, sikkhitabban’ ti. Chaţţhaŋ.

7. Abhiņhapaccavekkhitabbaţhānasuttaŋ
57. ‘Pañcimāni, bhikkhave, ţhānāni abhiņhaŋ paccavekkhitabbāni itthiyā vā purisena vā gahaţţhena vā pabbajitena vā. Katamāni pañca? “Jarādhammomhi, jaraŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā. “Byādhidhammomhi, byādhiŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā. “Maraņadhammomhi, maraņaŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā. “Sabbehi me piyehi manāpehi nānābhāvo vinābhāvo” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā. “Kammassakomhi, kammadāyādo kammayoni kammabandhu kammapaţisaraņo. Yaŋ kammaŋ karissāmi– kalyāņaŋ vā pāpakaŋ vā– tassa dāyādo bhavissāmī” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā.

‘Kiñca, bhikkhave, atthavasaŋ paţicca “jarādhammomhi, jaraŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā? Atthi, bhikkhave, sattānaŋ yobbane yobbanamado, yena madena mattā kāyena duccaritaŋ caranti, vācāya duccaritaŋ caranti, manasā duccaritaŋ caranti. Tassa taŋ ţhānaŋ abhiņhaŋ paccavekkhato yo yobbane yobbanamado so sabbaso vā pahīyati tanu vā pana hoti. Idaŋ kho, bhikkhave, atthavasaŋ paţicca “jarādhammomhi, jaraŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā.

‘Kiñca bhikkhave, atthavasaŋ paţicca “byādhidhammomhi, byādhiŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā? Atthi, bhikkhave, sattānaŋ ārogye ārogyamado, yena madena mattā kāyena (p. 2.064) duccaritaŋ caranti, vācāya duccaritaŋ caranti, manasā duccaritaŋ caranti. Tassa taŋ ţhānaŋ abhiņhaŋ paccavekkhato yo ārogye ārogyamado so sabbaso vā pahīyati tanu vā pana hoti. Idaŋ kho, bhikkhave, atthavasaŋ paţicca “byādhidhammomhi, byādhiŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā.

‘Kiñca, bhikkhave, atthavasaŋ paţicca “maraņadhammomhi, maraņaŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā? Atthi, bhikkhave, sattānaŋ jīvite jīvitamado, yena madena mattā kāyena duccaritaŋ caranti, vācāya duccaritaŋ caranti, manasā duccaritaŋ caranti. Tassa taŋ ţhānaŋ abhiņhaŋ paccavekkhato yo jīvite jīvitamado so sabbaso vā pahīyati tanu vā pana hoti. Idaŋ kho, bhikkhave, atthavasaŋ paţicca “maraņadhammomhi, maraņaŋ anatīto” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā.

‘Kiñca, bhikkhave, atthavasaŋ paţicca “sabbehi me piyehi manāpehi nānābhāvo vinābhāvo” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā? Atthi, bhikkhave, sattānaŋ piyesu manāpesu yo chandarāgo yena rāgena rattā kāyena duccaritaŋ caranti, vācāya duccaritaŋ caranti, manasā duccaritaŋ caranti. Tassa taŋ ţhānaŋ abhiņhaŋ paccavekkhato yo piyesu manāpesu chandarāgo so sabbaso vā pahīyati tanu vā pana hoti. Idaŋ kho, bhikkhave, atthavasaŋ paţicca “sabbehi me piyehi manāpehi nānābhāvo vinābhāvo” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā.

‘Kiñca, bhikkhave, atthavasaŋ paţicca “kammassakomhi, kammadāyādo kammayoni kammabandhu kammapaţisaraņo, yaŋ kammaŋ karissāmi– kalyāņaŋ vā pāpakaŋ vā– tassa dāyādo bhavissāmī” ti abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā Atthi, bhikkhave, sattānaŋ kāyaduccaritaŋ vacīduccaritaŋ manoduccaritaŋ. Tassa taŋ ţhānaŋ abhiņhaŋ paccavekkhato sabbaso vā duccaritaŋ pahīyati tanu vā pana hoti. Idaŋ kho, bhikkhave, atthavasaŋ paţicca “kammassakomhi, kammadāyādo kammayoni kammabandhu kammapaţisaraņo, yaŋ kammaŋ karissāmi– kalyāņaŋ vā pāpakaŋ vā– tassa dāyādo bhavissāmī” ti (p. 2.065) abhiņhaŋ paccavekkhitabbaŋ itthiyā vā purisena vā gahaţţhena vā pabbajitena vā.

‘Sa kho so, bhikkhave, ariyasāvako iti paţisañcikkhati – “na kho ahaññeveko jarādhammo jaraŋ anatīto, atha kho yāvatā sattānaŋ āgati gati cuti upapatti sabbe sattā jarādhammā jaraŋ anatītā” ti. Tassa taŋ ţhānaŋ abhiņhaŋ paccavekkhato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni sabbaso pahīyanti anusayā byantīhonti.

‘Sa kho so, bhikkhave, ariyasāvako iti paţisañcikkhati – “na kho ahaññeveko byādhidhammo byādhiŋ anatīto, atha kho yāvatā sattānaŋ āgati gati cuti upapatti sabbe sattā byādhidhammā byādhiŋ anatītā” ti. Tassa taŋ ţhānaŋ abhiņhaŋ paccavekkhato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni sabbaso pahīyanti, anusayā byantīhonti.

‘Sa kho so, bhikkhave, ariyasāvako iti paţisañcikkhati – “na kho ahaññeveko maraņadhammo maraņaŋ anatīto, atha kho yāvatā sattānaŋ āgati gati cuti upapatti sabbe sattā maraņadhammā maraņaŋ anatītā” ti. Tassa taŋ ţhānaŋ abhiņhaŋ paccavekkhato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni sabbaso pahīyanti, anusayā byantīhonti.

‘Sa kho so, bhikkhave, ariyasāvako iti paţisañcikkhati – “na kho mayhevekassa sabbehi piyehi manāpehi nānābhāvo vinābhāvo, atha kho yāvatā sattānaŋ āgati gati cuti upapatti sabbesaŋ sattānaŋ piyehi manāpehi nānābhāvo vinābhāvo” ti. Tassa taŋ ţhānaŋ abhiņhaŋ paccavekkhato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni sabbaso pahīyanti, anusayā byantīhonti.

‘Sa kho so, bhikkhave, ariyasāvako iti paţisañcikkhati – “na (p. 2.066) kho ahaññeveko kammassako kammadāyādo kammayoni kammabandhu kammappaţisaraņo, yaŋ kammaŋ karissāmi– kalyāņaŋ vā pāpakaŋ vā– tassa dāyādo bhavissāmi; atha kho yāvatā sattānaŋ āgati gati cuti upapatti sabbe sattā kammassakā kammadāyādā kammayoni kammabandhu kammappaţisaraņā, yaŋ kammaŋ karissanti– kalyāņaŋ vā pāpakaŋ vā– tassa dāyādā bhavissantī” ti Tassa taŋ ţhānaŋ abhiņhaŋ paccavekkhato maggo sañjāyati. So taŋ maggaŋ āsevati bhāveti bahulīkaroti. Tassa taŋ maggaŋ āsevato bhāvayato bahulīkaroto saŋyojanāni sabbaso pahīyanti, anusayā byantīhontī’ ti.


‘Byādhidhammā jarādhammā, atho maraņadhammino;


Yathā dhammā tathā sattā, jigucchanti puthujjanā.


‘Ahañce taŋ jiguccheyyaŋ, evaŋ dhammesu pāņisu;


Na metaŋ patirūpassa, mama evaŋ vihārino.


‘Sohaŋ evaŋ viharanto, ñatvā dhammaŋ nirūpadhiŋ;


Ārogye yobbanasmiñca, jīvitasmiñca ye madā.


‘Sabbe made abhibhosmi, nekkhammaŋ daţţhu khemato .


Tassa me ahu ussāho, nibbānaŋ abhipassato.


‘Nāhaŋ bhabbo etarahi, kāmāni paţisevituŋ;


Anivatti bhavissāmi, brahmacariyaparāyaņo’ ti. Sattamaŋ.

8. Licchavikumārakasuttaŋ
58. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā pubbaņhasamayaŋ nivāsetvā pattacīvaramādāya vesāliŋ piņđāya pāvisi. Vesāliyaŋ piņđāya caritvā pacchābhattaŋ piņđapātapaţikkanto mahāvanaŋ ajjhogāhetvā aññatarasmiŋ rukkhamūle divāvihāraŋ nisīdi.

Tena kho pana samayena sambahulā licchavikumārakā sajjāni dhanūni ādāya kukkurasanghaparivutā mahāvane anucankamamānā anuvicaramānā addasu (p. 2.067) bhagavantaŋ aññatarasmiŋ rukkhamūle nisinnaŋ; disvāna sajjāni dhanūni nikkhipitvā kukkurasanghaŋ ekamantaŋ uyyojetvā yena bhagavā tenupasankamiŋsu; upasankamitvā bhagavantaŋ abhivādetvā tuņhībhūtā tuņhībhūtā pañjalikā bhagavantaŋ payirupāsanti.

Tena kho pana samayena mahānāmo licchavi mahāvane janghāvihāraŋ anucankamamāno addasa te licchavikumārake tuņhībhūte tuņhībhūte pañjalike bhagavantaŋ payirupāsante; disvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo licchavi udānaŋ udānesi– “bhavissanti vajjī, bhavissanti vajjī”’ ti!

‘Kiŋ pana tvaŋ, mahānāma, evaŋ vadesi– “bhavissanti vajjī, bhavissanti vajjī”’ ti? ‘Ime, bhante, licchavikumārakā caņđā pharusā apānubhā . Yānipi tāni kulesu paheņakāni pahīyanti, ucchūti vā badarāti vā pūvāti vā modakāti vā sankulikāti vā, tāni vilumpitvā vilumpitvā khādanti; kulitthīnampi kulakumārīnampi pacchāliyaŋ khipanti. Te dānime tuņhībhūtā tuņhībhūtā pañjalikā bhagavantaŋ payirupāsantī’ ti.

‘Yassa kassaci, mahānāma, kulaputtassa pañca dhammā saŋvijjanti– yadi vā rañño khattiyassa muddhāvasittassa, yadi vā raţţhikassa pettanikassa, yadi vā senāya senāpatikassa, yadi vā gāmagāmaņikassa, yadi vā pūgagāmaņikassa, ye vā pana kulesu paccekādhipaccaŋ kārenti, vuddhiyeva pāţikankhā, no parihāni.

‘Katame pañca? Idha, mahānāma, kulaputto uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi mātāpitaro sakkaroti garuŋ karoti māneti pūjeti Tamenaŋ mātāpitaro sakkatā garukatā mānitā pūjitā kalyāņena manasā anukampanti– “ciraŋ jīva, dīghamāyuŋ pālehī” ti. Mātāpitānukampitassa, mahānāma, kulaputtassa vuddhiyeva pāţikankhā, no parihāni.

‘Puna (p. 2.068) caparaŋ, mahānāma, kulaputto uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi puttadāradāsakammakaraporise sakkaroti garuŋ karoti māneti pūjeti. Tamenaŋ puttadāradāsakammakaraporisā sakkatā garukatā mānitā pūjitā kalyāņena manasā anukampanti– “ciraŋ jīva, dīghamāyuŋ pālehī” ti. Puttadāradāsakammakaraporisānukampitassa, mahānāma, kulaputtassa vuddhiyeva pāţikankhā, no parihāni.

‘Puna caparaŋ, mahānāma, kulaputto uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi khettakammantasāmantasabyohāre sakkaroti garuŋ karoti māneti pūjeti. Tamenaŋ khettakammantasāmantasabyohārā sakkatā garukatā mānitā pūjitā kalyāņena manasā anukampanti– “ciraŋ jīva, dīghamāyuŋ pālehī” ti. Khettakammantasāmantasabyohārānukampitassa, mahānāma, kulaputtassa vuddhiyeva pāţikankhā, no parihāni.

‘Puna caparaŋ, mahānāma, kulaputto uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi yāvatā balipaţiggāhikā devatā sakkaroti garuŋ karoti māneti pūjeti. Tamenaŋ balipaţiggāhikā devatā sakkatā garukatā mānitā pūjitā kalyāņena manasā anukampanti– “ciraŋ jīva, dīghamāyuŋ pālehī” ti. Devatānukampitassa, mahānāma, kulaputtassa vuddhiyeva pāţikankhā, no parihāni.

‘Puna caparaŋ, mahānāma, kulaputto uţţhānavīriyādhigatehi bhogehi bāhābalaparicitehi sedāvakkhittehi dhammikehi dhammaladdhehi samaņabrāhmaņe sakkaroti garuŋ karoti māneti pūjeti. Tamenaŋ samaņabrāhmaņā sakkatā garukatā mānitā pūjitā kalyāņena manasā anukampanti– “ciraŋ jīva, dīghamāyuŋ pālehī” ti. Samaņabrāhmaņānukampitassa mahānāma, kulaputtassa vuddhiyeva pāţikankhā, no parihāni.

‘Yassa kassaci, mahānāma, kulaputtassa ime pañca dhammā saŋvijjanti– yadi vā rañño khattiyassa muddhāvasittassa, yadi vā raţţhikassa pettanikassa (p. 2.069) yadi vā senāya senāpatikassa, yadi vā gāmagāmaņikassa, yadi vā pūgagāmaņikassa, ye vā pana kulesu paccekādhipaccaŋ kārenti, vuddhiyeva pāţikankhā, no parihānī’ ti.


‘Mātāpitukiccakaro, puttadārahito sadā;


Antojanassa atthāya, ye cassa anujīvino.


‘Ubhinnañceva atthāya, vadaññū hoti sīlavā;


Ñātīnaŋ pubbapetānaŋ, diţţhe dhamme ca jīvataŋ .


‘Samaņānaŋ brāhmaņānaŋ, devatānañca paņđito;


Vittisañjanano hoti, dhammena gharamāvasaŋ.


‘So karitvāna kalyāņaŋ, pujjo hoti pasaŋsiyo;


Idheva naŋ pasaŋsanti, pecca sagge pamodatī’ ti. Aţţhamaŋ.

9. Paţhamavuđđhapabbajitasuttaŋ
59. ‘Pañcahi, bhikkhave, dhammehi samannāgato dullabho vuđđhapabbajito. Katamehi pañcahi? Dullabho, bhikkhave, vuđđhapabbajito nipuņo, dullabho ākappasampanno, dullabho bahussuto dullabho dhammakathiko, dullabho vinayadharo. Imehi kho, bhikkhave, pañcahi dhammehi samannāgato dullabho vuđđhapabbajito’ ti. Navamaŋ.

10. Dutiyavuđđhapabbajitasuttaŋ
60. ‘Pañcahi, bhikkhave, dhammehi samannāgato dullabho vuđđhapabbajito. Katamehi pañcahi? Dullabho, bhikkhave, vuđđhapabbajito suvaco, dullabho suggahitaggāhī dullabho padakkhiņaggāhī, dullabho dhammakathiko, dullabho vinayadharo. Imehi kho, bhikkhave, pañcahi dhammehi samannāgato dullabho vuđđhapabbajito’ ti. Dasamaŋ.

Nīvaraņavaggo paţhamo.

Tassuddānaŋ–

Āvaraņaŋ rāsi angāni, samayaŋ mātuputtikā;

Upajjhā ţhānā licchavi, kumārā aparā duveti.

( 7) 2. Saññāvaggo

1. Paţhamasaññāsuttaŋ
61. ‘Pañcimā (p. 2.070) bhikkhave, saññā bhāvitā bahulīkatā mahapphalā honti mahānisaŋsā amatogadhā amatapariyosānā. Katamā pañca? Asubhasaññā, maraņasaññā, ādīnavasaññā, āhāre paţikūlasaññā, sabbaloke anabhiratasaññā – imā kho, bhikkhave, pañca saññā bhāvitā bahulīkatā mahapphalā honti mahānisaŋsā amatogadhā amatapariyosānā’ ti. Paţhamaŋ.

2. Dutiyasaññāsuttaŋ
62. ‘Pañcimā, bhikkhave, saññā bhāvitā bahulīkatā mahapphalā honti mahānisaŋsā amatogadhā amatapariyosānā. Katamā pañca? Aniccasaññā, anattasaññā, maraņasaññā, āhāre paţikūlasaññā, sabbaloke anabhiratasaññā– imā kho, bhikkhave, pañca saññā bhāvitā bahulīkatā mahapphalā honti mahānisaŋsā amatogadhā amatapariyosānā’ ti. Dutiyaŋ.

3. Paţhamavađđhisuttaŋ
63. ‘Pañcahi, bhikkhave, vađđhīhi vađđhamāno ariyasāvako ariyāya vađđhiyā vađđhati, sārādāyī ca hoti varādāyī ca kāyassa. Katamāhi pañcahi? Saddhāya vađđhati, sīlena vađđhati, sutena vađđhati, cāgena vađđhati, paññāya vađđhati– imāhi kho, bhikkhave, pañcahi vađđhīhi vađđhamāno ariyasāvako ariyāya vađđhiyā vađđhati, sārādāyī ca hoti varādāyī ca kāyassā’ ti.


‘Saddhāya sīlena ca yo pavađđhati,


Paññāya cāgena sutena cūbhayaŋ.


So tādiso sappuriso vicakkhaņo,


Ādīyatī sāramidheva attano’ ti. Tatiyaŋ.

4. Dutiyavađđhisuttaŋ
64. ‘Pañcahi (p. 2.071) bhikkhave, vađđhīhi vađđhamānā ariyasāvikā ariyāya vađđhiyā vađđhati, sārādāyinī ca hoti varādāyinī ca kāyassa. Katamāhi pañcahi? Saddhāya vađđhati, sīlena vađđhati, sutena vađđhati, cāgena vađđhati, paññāya vađđhati– imāhi kho, bhikkhave, pañcahi vađđhīhi vađđhamānā ariyasāvikā ariyāya vađđhiyā vađđhati, sārādāyinī ca hoti varādāyinī ca kāyassā’ ti.


‘Saddhāya sīlena ca yā pavađđhati,


Paññāya cāgena sutena cūbhayaŋ.


Sā tādisī sīlavatī upāsikā,


Ādīyatī sāramidheva attano’ ti. Catutthaŋ.

5. Sākacchasuttaŋ
65. ‘Pañcahi bhikkhave, dhammehi samannāgato bhikkhu alaŋsākaccho sabrahmacārīnaŋ. Katamehi pañcahi? Idha, bhikkhave, bhikkhu attanā ca sīlasampanno hoti, sīlasampadāya kathāya ca āgataŋ pañhaŋ byākattā hoti; attanā ca samādhisampanno hoti, samādhisampadāya kathāya ca āgataŋ pañhaŋ byākattā hoti; attanā ca paññāsampanno hoti, paññāsampadāya kathāya ca āgataŋ pañhaŋ byākattā hoti; attanā ca vimuttisampanno hoti, vimuttisampadāya kathāya ca āgataŋ pañhaŋ byākattā hoti; attanā ca vimuttiñāņadassanasampanno hoti, vimuttiñāņadassanasampadāya kathāya ca āgataŋ pañhaŋ byākattā hoti. Imehi kho, bhikkhave, pañcahi dhammehi samannāgato bhikkhu alaŋsākaccho sabrahmacārīnan’ ti. Pañcamaŋ.

6. Sājīvasuttaŋ
66. ‘Pañcahi bhikkhave, dhammehi samannāgato bhikkhu alaŋsājīvo sabrahmacārīnaŋ. Katamehi pañcahi? Idha, bhikkhave, bhikkhu attanā ca sīlasampanno hoti, sīlasampadāya kathāya ca kataŋ pañhaŋ byākattā hoti; attanā ca samādhisampanno hoti, samādhisampadāya kathāya ca (p. 2.072) kataŋ pañhaŋ byākattā hoti; attanā ca paññāsampanno hoti, paññāsampadāya kathāya ca kataŋ pañhaŋ byākattā hoti; attanā ca vimuttisampanno hoti, vimuttisampadāya kathāya ca kataŋ pañhaŋ byākattā hoti; attanā ca vimuttiñāņadassanasampanno hoti, vimuttiñāņadassanasampadāya kathāya ca kataŋ pañhaŋ byākattā hoti. Imehi kho, bhikkhave, pañcahi dhammehi samannāgato bhikkhu alaŋsājīvo sabrahmacārīnan’ ti. Chaţţhaŋ.

7. Paţhama-iddhipādasuttaŋ
67. ‘Yo hi koci, bhikkhave, bhikkhu vā bhikkhunī vā pañca dhamme bhāveti, pañca dhamme bahulīkaroti, tassa dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā.

‘Katame pañca? Idha, bhikkhave, bhikkhu chandasamādhipadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi… vīmaŋsāsamādhipadhānasankhārasamannāgataŋ iddhipādaŋ bhāveti, ussoļhiññeva pañcamiŋ . Yo hi koci, bhikkhave, bhikkhu vā bhikkhunī vā ime pañca dhamme bhāveti, ime pañca dhamme bahulīkaroti, tassa dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Sattamaŋ.

8. Dutiya-iddhipādasuttaŋ
68. ‘Pubbevāhaŋ, bhikkhave, sambodhā anabhisambuddho bodhisattova samāno pañca dhamme bhāvesiŋ, pañca dhamme bahulīkāsiŋ . Katame pañca? Chandasamādhipadhānasankhārasamannāgataŋ iddhipādaŋ bhāvesiŋ vīriyasamādhi… cittasamādhi… vīmaŋsāsamādhipadhānasankhārasamannāgataŋ iddhipādaŋ bhāvesiŋ, ussoļhiññeva pañcamiŋ. So kho ahaŋ, bhikkhave, imesaŋ ussoļhipañcamānaŋ dhammānaŋ bhāvitattā bahulīkatattā yassa yassa abhiññāsacchikaraņīyassa dhammassa cittaŋ abhininnāmesiŋ abhiññāsacchikiriyāya, tatra tatreva sakkhibhabbataŋ pāpuņiŋ sati sati āyatane.

‘So (p. 2.073) sace ākankhiŋ– “anekavihitaŋ iddhividhaŋ paccanubhaveyyaŋ …pe… yāva brahmalokāpi kāyena vasaŋ vatteyyan” ti, tatra tatreva sakkhibhabbataŋ pāpuņiŋ sati sati āyatane.

‘So sace ākankhiŋ …pe… “āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihareyyan” ti, tatra tatreva sakkhibhabbataŋ pāpuņiŋ sati sati āyatane’ ti. Aţţhamaŋ.

9. Nibbidāsuttaŋ
69. ‘Pañcime, bhikkhave, dhammā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattanti.

‘Katame pañca? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratasaññī, sabbasankhāresu aniccānupassī, maraņasaññā kho panassa ajjhattaŋ sūpaţţhitā hoti. Ime kho, bhikkhave, pañca dhammā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī’ ti. Navamaŋ.

10. Āsavakkhayasuttaŋ
70. ‘Pañcime, bhikkhave, dhammā bhāvitā bahulīkatā āsavānaŋ khayāya saŋvattanti. Katame pañca? Idha, bhikkhave, bhikkhu asubhānupassī kāye viharati, āhāre paţikūlasaññī sabbaloke anabhiratasaññī, sabbasankhāresu aniccānupassī, maraņasaññā kho panassa ajjhattaŋ sūpaţţhitā hoti. Ime kho, bhikkhave, pañca dhammā bhāvitā bahulīkatā āsavānaŋ khayāya saŋvattantī’ ti. Dasamaŋ.

Saññāvaggo dutiyo.

Tassuddānaŋ–

Dve ca saññā dve vađđhī ca, sākacchena ca sājīvaŋ;

Iddhipādā ca dve vuttā, nibbidā cāsavakkhayāti.

( 8) 3. Yodhājīvavaggo

1. Paţhamacetovimuttiphalasuttaŋ
71. ‘Pañcime (p. 2.074) bhikkhave, dhammā bhāvitā bahulīkatā cetovimuttiphalā ca honti cetovimuttiphalānisaŋsā ca, paññāvimuttiphalā ca honti paññāvimuttiphalānisaŋsā ca.

‘Katame pañca? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratasaññī, sabbasankhāresu aniccānupassī, maraņasaññā kho panassa ajjhattaŋ sūpaţţhitā hoti. Ime kho, bhikkhave, pañca dhammā bhāvitā bahulīkatā cetovimuttiphalā ca honti cetovimuttiphalānisaŋsā ca, paññāvimuttiphalā ca honti paññāvimuttiphalānisaŋsā ca. Yato kho, bhikkhave, bhikkhu cetovimutto ca hoti paññāvimutto ca hoti – ayaŋ vuccati, bhikkhave, “bhikkhu ukkhittapaligho itipi, sankiņņaparikho itipi, abbūļhesiko itipi, niraggaļo itipi, ariyo pannaddhajo pannabhāro visaŋyutto itipi”’.

‘Kathañca, bhikkhave, bhikkhu ukkhittapaligho hoti? Idha, bhikkhave, bhikkhuno avijjā pahīnā hoti ucchinnamūlā tālāvatthukatā anabhāvankatā āyatiŋ anuppādadhammā. Evaŋ kho, bhikkhave, bhikkhu ukkhittapaligho hoti.

‘Kathañca, bhikkhave, bhikkhu sankiņņaparikho hoti? Idha, bhikkhave, bhikkhuno ponobhaviko jātisaŋsāro pahīno hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu sankiņņaparikho hoti.

‘Kathañca, bhikkhave, bhikkhu abbūļhesiko hoti? Idha bhikkhave, bhikkhuno taņhā pahīnā hoti ucchinnamūlā tālāvatthukatā anabhāvankatā āyatiŋ anuppādadhammā. Evaŋ kho, bhikkhave, bhikkhu abbūļhesiko hoti.

‘Kathañca (p. 2.075) bhikkhave, bhikkhu niraggaļo hoti? Idha, bhikkhave, bhikkhuno pañcorambhāgiyāni saŋyojanāni pahīnāni honti ucchinnamūlāni tālāvatthukatāni anabhāvankatāni āyatiŋ anuppādadhammāni. Evaŋ kho, bhikkhave, bhikkhu niraggaļo hoti.

‘Kathañca, bhikkhave, bhikkhu ariyo pannaddhajo pannabhāro visaŋyutto hoti? Idha, bhikkhave, bhikkhuno asmimāno pahīno hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu ariyo pannaddhajo pannabhāro visaŋyutto hotī’ ti. Paţhamaŋ.

2. Dutiyacetovimuttiphalasuttaŋ
72. ‘Pañcime, bhikkhave, dhammā bhāvitā bahulīkatā cetovimuttiphalā ca honti cetovimuttiphalānisaŋsā ca, paññāvimuttiphalā ca honti paññāvimuttiphalānisaŋsā ca. Katame pañca? Aniccasaññā, anicce dukkhasaññā, dukkhe anattasaññā, pahānasaññā, virāgasaññā– ime kho, bhikkhave, pañca dhammā bhāvitā bahulīkatā cetovimuttiphalā ca honti cetovimuttiphalānisaŋsā ca, paññāvimuttiphalā ca honti paññāvimuttiphalānisaŋsā ca. Yato kho, bhikkhave, bhikkhu cetovimutto ca hoti paññāvimutto ca– ayaŋ vuccati, bhikkhave, “bhikkhu ukkhittapaligho itipi, sankiņņaparikho itipi, abbūļhesiko itipi, niraggaļo itipi, ariyo pannaddhajo pannabhāro visaŋyutto itipi”’.

‘Kathañca, bhikkhave, bhikkhu ukkhittapaligho hoti? Idha, bhikkhave, bhikkhuno avijjā pahīnā hoti ucchinnamūlā tālāvatthukatā anabhāvankatā āyatiŋ anuppādadhammā. Evaŋ kho, bhikkhave, bhikkhu ukkhittapaligho hoti.

‘Kathañca, bhikkhave, bhikkhu sankiņņaparikho hoti? Idha bhikkhave, bhikkhuno ponobhaviko jātisaŋsāro pahīno hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu sankiņņaparikho hoti.

‘Kathañca, bhikkhave, bhikkhu abbūļhesiko hoti? Idha, bhikkhave, bhikkhuno taņhā pahīnā hoti ucchinnamūlā tālāvatthukatā anabhāvankatā (p. 2.076) āyatiŋ anuppādadhammā. Evaŋ kho, bhikkhave, bhikkhu abbūļhesiko hoti.

‘Kathañca, bhikkhave, bhikkhu niraggaļo hoti? Idha, bhikkhave, bhikkhuno pañcorambhāgiyāni saŋyojanāni pahīnāni honti ucchinnamūlāni tālāvatthukatāni anabhāvankatāni āyatiŋ anuppādadhammāni. Evaŋ kho, bhikkhave, bhikkhu niraggaļo hoti.

‘Kathañca, bhikkhave, bhikkhu ariyo pannaddhajo pannabhāro visaŋyutto hoti? Idha, bhikkhave, bhikkhuno asmimāno pahīno hoti ucchinnamūlo tālāvatthukato anabhāvankato āyatiŋ anuppādadhammo. Evaŋ kho, bhikkhave, bhikkhu ariyo pannaddhajo pannabhāro visaŋyutto hotī’ ti. Dutiyaŋ.

3. Paţhamadhammavihārīsuttaŋ
73. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘“dhammavihārī, dhammavihārī” ti, bhante, vuccati. Kittāvatā nu kho, bhante, bhikkhu dhammavihārī hotī’ ti?

‘Idha, bhikkhu, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So tāya dhammapariyattiyā divasaŋ atināmeti, riñcati paţisallānaŋ, nānuyuñjati ajjhattaŋ cetosamathaŋ. Ayaŋ vuccati, bhikkhu– “bhikkhu pariyattibahulo, no dhammavihārī”’.

‘Puna caparaŋ, bhikkhu, bhikkhu yathāsutaŋ yathāpariyattaŋ dhammaŋ vitthārena paresaŋ deseti. So tāya dhammapaññattiyā divasaŋ atināmeti, riñcati paţisallānaŋ, nānuyuñjati ajjhattaŋ cetosamathaŋ. Ayaŋ vuccati, bhikkhu– “bhikkhu paññattibahulo, no dhammavihārī”’.

‘Puna caparaŋ, bhikkhu, bhikkhu yathāsutaŋ yathāpariyattaŋ dhammaŋ vitthārena sajjhāyaŋ karoti. So tena sajjhāyena divasaŋ atināmeti, riñcati paţisallānaŋ, nānuyuñjati ajjhattaŋ cetosamathaŋ. Ayaŋ vuccati, bhikkhu– “bhikkhu sajjhāyabahulo, no dhammavihārī”’.

‘Puna (p. 2.077) caparaŋ, bhikkhu, bhikkhu yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. So tehi dhammavitakkehi divasaŋ atināmeti, riñcati paţisallānaŋ, nānuyuñjati ajjhattaŋ cetosamathaŋ. Ayaŋ vuccati, bhikkhu– “bhikkhu vitakkabahulo, no dhammavihārī”’.

‘Idha, bhikkhu, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. So tāya dhammapariyattiyā na divasaŋ atināmeti, nāpi riñcati paţisallānaŋ, anuyuñjati ajjhattaŋ cetosamathaŋ. Evaŋ kho, bhikkhu, bhikkhu dhammavihārī hoti.

‘Iti kho, bhikkhu, desito mayā pariyattibahulo, desito paññattibahulo, desito sajjhāyabahulo, desito vitakkabahulo, desito dhammavihārī. Yaŋ kho, bhikkhu, satthārā karaņīyaŋ sāvakānaŋ hitesinā anukampakena anukampaŋ upādāya, kataŋ vo taŋ mayā. Etāni, bhikkhu, rukkhamūlāni, etāni suññāgārāni. Jhāyatha, bhikkhu, mā pamādattha mā pacchā vippaţisārino ahuvattha. Ayaŋ vo amhākaŋ anusāsanī’ ti. Tatiyaŋ.

4. Dutiyadhammavihārīsuttaŋ
74. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘“dhammavihārī dhammavihārī” ti, bhante, vuccati. Kittāvatā nu kho, bhante, bhikkhu dhammavihārī hotī’ ti?

‘Idha, bhikkhu, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ; uttari cassa paññāya atthaŋ nappajānāti. Ayaŋ vuccati, bhikkhu– “bhikkhu pariyattibahulo, no dhammavihārī”’.

‘Puna caparaŋ, bhikkhu, bhikkhu yathāsutaŋ yathāpariyattaŋ dhammaŋ vitthārena paresaŋ deseti, uttari cassa paññāya atthaŋ nappajānāti. Ayaŋ vuccati, bhikkhu– “bhikkhu paññattibahulo, no dhammavihārī”’.

‘Puna (p. 2.078) caparaŋ, bhikkhu, bhikkhu yathāsutaŋ yathāpariyattaŋ dhammaŋ vitthārena sajjhāyaŋ karoti, uttari cassa paññāya atthaŋ nappajānāti. Ayaŋ vuccati, bhikkhu– “bhikkhu sajjhāyabahulo, no dhammavihārī”’.

‘Puna caparaŋ, bhikkhu, bhikkhu yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati, uttari cassa paññāya atthaŋ nappajānāti. Ayaŋ vuccati, bhikkhu– “bhikkhu vitakkabahulo, no dhammavihārī”’.

‘Idha, bhikkhu, bhikkhu dhammaŋ pariyāpuņāti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ; uttari cassa paññāya atthaŋ pajānāti. Evaŋ kho, bhikkhu, bhikkhu dhammavihārī hoti.

‘Iti kho, bhikkhu, desito mayā pariyattibahulo, desito paññattibahulo, desito sajjhāyabahulo, desito vitakkabahulo, desito dhammavihārī. Yaŋ kho, bhikkhu, satthārā karaņīyaŋ sāvakānaŋ hitesinā anukampakena anukampaŋ upādāya, kataŋ vo taŋ mayā. Etāni, bhikkhu, rukkhamūlāni, etāni suññāgārāni. Jhāyatha bhikkhu, mā pamādattha, mā pacchā vippaţisārino ahuvattha. Ayaŋ vo amhākaŋ anusāsanī’ ti. Catutthaŋ.

5. Paţhamayodhājīvasuttaŋ
75. ‘Pañcime bhikkhave, yodhājīvā santo saŋvijjamānā lokasmiŋ. Katame pañca? Idha, bhikkhave, ekacco yodhājīvo rajaggaññeva disvā saŋsīdati visīdati na santhambhati na sakkoti sangāmaŋ otarituŋ. Evarūpopi, bhikkhave, idhekacco yodhājīvo hoti. Ayaŋ, bhikkhave, paţhamo yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo sahati rajaggaŋ; api ca kho dhajaggaññeva disvā saŋsīdati visīdati, na santhambhati, na sakkoti sangāmaŋ otarituŋ. Evarūpopi, bhikkhave, idhekacco yodhājīvo hoti. Ayaŋ, bhikkhave, dutiyo yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo sahati rajaggaŋ sahati dhajaggaŋ; api ca kho ussāraņaññeva sutvā saŋsīdati visīdati, na santhambhati, na (p. 2.079) sakkoti sangāmaŋ otarituŋ. Evarūpopi, bhikkhave, idhekacco yodhājīvo hoti. Ayaŋ, bhikkhave, tatiyo yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo sahati rajaggaŋ, sahati dhajaggaŋ, sahati ussāraņaŋ; api ca kho sampahāre haññati byāpajjati. Evarūpopi, bhikkhave, idhekacco yodhājīvo hoti. Ayaŋ, bhikkhave, catuttho yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo sahati rajaggaŋ, sahati dhajaggaŋ, sahati ussāraņaŋ, sahati sampahāraŋ. So taŋ sangāmaŋ abhivijinitvā vijitasangāmo tameva sangāmasīsaŋ ajjhāvasati. Evarūpopi, bhikkhave, idhekacco yodhājīvo hoti. Ayaŋ, bhikkhave, pañcamo yodhājīvo santo saŋvijjamāno lokasmiŋ. Ime kho, bhikkhave, pañca yodhājīvā santo saŋvijjamānā lokasmiŋ.

‘Evamevaŋ kho, bhikkhave, pañcime yodhājīvūpamā puggalā santo saŋvijjamānā bhikkhūsu Katame pañca? Idha, bhikkhave, bhikkhu rajaggaññeva disvā saŋsīdati visīdati, na santhambhati, na sakkoti brahmacariyaŋ sandhāretuŋ . Sikkhādubbalyaŋ āvikatvā sikkhaŋ paccakkhāya hīnāyāvattati. Kimassa rajaggasmiŋ? Idha, bhikkhave bhikkhu suņāti– “amukasmiŋ nāma gāme vā nigame vā itthī vā kumārī vā abhirūpā dassanīyā pāsādikā paramāya vaņņapokkharatāya samannāgatā” ti. So taŋ sutvā saŋsīdati visīdati, na santhambhati, na sakkoti brahmacariyaŋ sandhāretuŋ. Sikkhādubbalyaŋ āvikatvā sikkhaŋ paccakkhāya hīnāyāvattati. Idamassa rajaggasmiŋ.

‘Seyyathāpi so, bhikkhave, yodhājīvo rajaggaññeva disvā saŋsīdati visīdati, na santhambhati, na sakkoti sangāmaŋ otarituŋ; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, paţhamo yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu sahati rajaggaŋ; api ca kho dhajaggaññeva disvā saŋsīdati visīdati, na santhambhati, na sakkoti brahmacariyaŋ sandhāretuŋ. Sikkhādubbalyaŋ (p. 2.080) āvikatvā sikkhaŋ paccakkhāya hīnāyāvattati. Kimassa dhajaggasmiŋ? Idha, bhikkhave, bhikkhu na heva kho suņāti– “amukasmiŋ nāma gāme vā nigame vā itthī vā kumārī vā abhirūpā dassanīyā pāsādikā paramāya vaņņapokkharatāya samannāgatā” ti; api ca kho sāmaŋ passati itthiŋ vā kumāriŋ vā abhirūpaŋ dassanīyaŋ pāsādikaŋ paramāya vaņņapokkharatāya samannāgataŋ. So taŋ disvā saŋsīdati visīdati, na santhambhati, na sakkoti brahmacariyaŋ sandhāretuŋ. Sikkhādubbalyaŋ āvikatvā sikkhaŋ paccakkhāya hīnāyāvattati. Idamassa dhajaggasmiŋ.

‘Seyyathāpi so, bhikkhave, yodhājīvo sahati rajaggaŋ; api ca kho dhajaggaññeva disvā saŋsīdati visīdati, na santhambhati, na sakkoti sangāmaŋ otarituŋ; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, dutiyo yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu sahati rajaggaŋ, sahati dhajaggaŋ; api ca kho ussāraņaññeva sutvā saŋsīdati visīdati, na santhambhati, na sakkoti brahmacariyaŋ sandhāretuŋ. Sikkhādubbalyaŋ āvikatvā sikkhaŋ paccakkhāya hīnāyāvattati. Kimassa ussāraņāya? Idha, bhikkhave, bhikkhuŋ araññagataŋ vā rukkhamūlagataŋ vā suññāgāragataŋ vā mātugāmo upasankamitvā ūhasati ullapati ujjagghati uppaņđeti. So mātugāmena ūhasiyamāno ullapiyamāno ujjagghiyamāno uppaņđiyamāno saŋsīdati visīdati, na santhambhati, na sakkoti brahmacariyaŋ sandhāretuŋ. Sikkhādubbalyaŋ āvikatvā sikkhaŋ paccakkhāya hīnāyāvattati. Idamassa ussāraņāya.

‘Seyyathāpi so, bhikkhave, yodhājīvo sahati rajaggaŋ, sahati dhajaggaŋ; api ca kho ussāraņaññeva sutvā saŋsīdati visīdati, na santhambhati, na sakkoti sangāmaŋ otarituŋ; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, tatiyo yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu sahati rajaggaŋ, sahati dhajaggaŋ, sahati ussāraņaŋ; api ca kho sampahāre haññati byāpajjati. Kimassa sampahārasmiŋ (p. 2.081) Idha, bhikkhave, bhikkhuŋ araññagataŋ vā rukkhamūlagataŋ vā suññāgāragataŋ vā mātugāmo upasankamitvā abhinisīdati abhinipajjati ajjhottharati. So mātugāmena abhinisīdiyamāno abhinipajjiyamāno ajjhotthariyamāno sikkhaŋ apaccakkhāya dubbalyaŋ anāvikatvā methunaŋ dhammaŋ paţisevati. Idamassa sampahārasmiŋ.

‘Seyyathāpi so, bhikkhave, yodhājīvo sahati rajaggaŋ, sahati dhajaggaŋ, sahati ussāraņaŋ, api ca kho sampahāre haññati byāpajjati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, catuttho yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu sahati rajaggaŋ, sahati dhajaggaŋ, sahati ussāraņaŋ, sahati sampahāraŋ, so taŋ sangāmaŋ abhivijinitvā vijitasangāmo tameva sangāmasīsaŋ ajjhāvasati Kimassa sangāmavijayasmiŋ? Idha, bhikkhave, bhikkhu araññagataŋ vā rukkhamūlagataŋ vā suññāgāragataŋ vā mātugāmo upasankamitvā abhinisīdati abhinipajjati ajjhottharati. So mātugāmena abhinisīdiyamāno abhinipajjiyamāno ajjhotthariyamāno viniveţhetvā vinimocetvā yena kāmaŋ pakkamati. So vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ.

‘So araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti; byāpādapadosaŋ pahāya abyāpannacitto viharati, sabbapāņabhūtahitānukampī byāpādapadosā cittaŋ parisodheti; thinamiddhaŋ pahāya vigatathinamiddho viharati ālokasaññī sato sampajāno, thinamiddhā cittaŋ parisodheti; uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti; vicikicchaŋ pahāya tiņņavicikiccho viharati akathankathī kusalesu dhammesu, vicikicchāya cittaŋ parisodheti. So ime pañca nīvaraņe pahāya cetaso upakkilese paññāya dubbalīkaraņe vivicceva kāmehi …pe… pītiyā ca virāgā upekkhako ca viharati sato sampajāno, sukhañca kāyena paţisaŋvedeti yaŋ taŋ ariyā ācikkhanti – “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā, pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati.

‘So (p. 2.082) evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte āsavānaŋ khayañāņāya cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti, “ime āsavā” ti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paţipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati, vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti. Idamassa sangāmavijayasmiŋ.

‘Seyyathāpi so, bhikkhave, yodhājīvo sahati rajaggaŋ, sahati dhajaggaŋ, sahati ussāraņaŋ, sahati sampahāraŋ, so taŋ sangāmaŋ abhivijinitvā vijitasangāmo tameva sangāmasīsaŋ ajjhāvasati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, pañcamo yodhājīvūpamo puggalo santo saŋvijjamāno bhikkhūsu. Ime kho, bhikkhave, pañca yodhājīvūpamā puggalā santo saŋvijjamānā bhikkhūsū’ ti. Pañcamaŋ.

6. Dutiyayodhājīvasuttaŋ
76. ‘Pañcime, bhikkhave, yodhājīvā santo saŋvijjamānā lokasmiŋ. Katame pañca? Idha, bhikkhave, ekacco yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati. So tasmiŋ sangāme ussahati vāyamati. Tamenaŋ ussahantaŋ vāyamantaŋ pare hananti pariyāpādenti. Evarūpopi, bhikkhave, idhekacco yodhājīvo hoti. Ayaŋ, bhikkhave, paţhamo yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati. So tasmiŋ sangāme ussahati (p. 2.083) vāyamati. Tamenaŋ ussahantaŋ vāyamantaŋ pare upalikkhanti, tamenaŋ apanenti; apanetvā ñātakānaŋ nenti. So ñātakehi nīyamāno appatvāva ñātake antarāmagge kālaŋ karoti. Evarūpopi, bhikkhave, idhekacco yodhājīvo hoti. Ayaŋ, bhikkhave, dutiyo yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati. So tasmiŋ sangāme ussahati vāyamati. Tamenaŋ ussahantaŋ vāyamantaŋ pare upalikkhanti, tamenaŋ apanenti; apanetvā ñātakānaŋ nenti. Tamenaŋ ñātakā upaţţhahanti paricaranti. So ñātakehi upaţţhahiyamāno paricariyamāno teneva ābādhena kālaŋ karoti Evarūpopi, bhikkhave, idhekacco yodhājīvo hoti. Ayaŋ, bhikkhave, tatiyo yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati. So tasmiŋ sangāme ussahati vāyamati. Tamenaŋ ussahantaŋ vāyamantaŋ pare upalikkhanti, tamenaŋ apanenti; apanetvā ñātakānaŋ nenti. Tamenaŋ ñātakā upaţţhahanti paricaranti. So ñātakehi upaţţhahiyamāno paricariyamāno vuţţhāti tamhā ābādhā. Evarūpopi, bhikkhave, idhekacco yodhājīvo hoti. Ayaŋ, bhikkhave, catuttho yodhājīvo santo saŋvijjamāno lokasmiŋ.

‘Puna caparaŋ, bhikkhave, idhekacco yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati. So taŋ sangāmaŋ abhivijinitvā vijitasangāmo tameva sangāmasīsaŋ ajjhāvasati. Evarūpopi, bhikkhave, idhekacco yodhājīvo hoti. Ayaŋ, bhikkhave, pañcamo yodhājīvo santo saŋvijjamāno lokasmiŋ. Ime kho, bhikkhave, pañca yodhājīvā santo saŋvijjamānā lokasmiŋ.

‘Evamevaŋ kho, bhikkhave, pañcime yodhājīvūpamā puggalā santo saŋvijjamānā bhikkhūsu. Katame pañca? Idha, bhikkhave, bhikkhu aññataraŋ gāmaŋ vā nigamaŋ (p. 2.084) vā upanissāya viharati. So pubbaņhasamayaŋ nivāsetvā pattacīvaramādāya tameva gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena anupaţţhitāya satiyā asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa taŋ mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsitena cittena sikkhaŋ apaccakkhāya dubbalyaŋ anāvikatvā methunaŋ dhammaŋ paţisevati.

‘Seyyathāpi so, bhikkhave, yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati, so tasmiŋ sangāme ussahati vāyamati, tamenaŋ ussahantaŋ vāyamantaŋ pare hananti pariyāpādenti; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, paţhamo yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu aññataraŋ gāmaŋ vā nigamaŋ vā upanissāya viharati. So pubbaņhasamayaŋ nivāsetvā pattacīvaramādāya tameva gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena anupaţţhitāya satiyā asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa taŋ mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsitena cittena pariđayhateva kāyena pariđayhati cetasā. Tassa evaŋ hoti– “yaŋnūnāhaŋ ārāmaŋ gantvā bhikkhūnaŋ āroceyyaŋ– rāgapariyuţţhitomhi, āvuso, rāgapareto, na sakkomi brahmacariyaŋ sandhāretuŋ; sikkhādubbalyaŋ āvikatvā sikkhaŋ paccakkhāya hīnāyāvattissāmī” ti. So ārāmaŋ gacchanto appatvāva ārāmaŋ antarāmagge sikkhādubbalyaŋ āvikatvā sikkhaŋ paccakkhāya hīnāyāvattati.

‘Seyyathāpi so, bhikkhave, yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati, so tasmiŋ sangāme ussahati vāyamati, tamenaŋ ussahantaŋ vāyamantaŋ pare upalikkhanti, tamenaŋ apanenti; apanetvā ñātakānaŋ nenti. So ñātakehi nīyamāno appatvāva (p. 2.085) ñātake antarāmagge kālaŋ karoti; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, dutiyo yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu aññataraŋ gāmaŋ vā nigamaŋ vā upanissāya viharati. So pubbaņhasamayaŋ nivāsetvā pattacīvaramādāya tameva gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena anupaţţhitāya satiyā asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa taŋ mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsitena cittena pariđayhateva kāyena pariđayhati cetasā. Tassa evaŋ hoti– “yaŋnūnāhaŋ ārāmaŋ gantvā bhikkhūnaŋ āroceyyaŋ– rāgapariyuţţhitomhi, āvuso, rāgapareto, na sakkomi brahmacariyaŋ sandhāretuŋ; sikkhādubbalyaŋ āvikatvā sikkhaŋ paccakkhāya hīnāyāvattissāmī” ti. So ārāmaŋ gantvā bhikkhūnaŋ āroceti– “rāgapariyuţţhitomhi, āvuso, rāgapareto, na sakkomi brahmacariyaŋ sandhāretuŋ; sikkhādubbalyaŋ āvikatvā sikkhaŋ paccakkhāya hīnāyāvattissāmī”’ ti.

‘Tamenaŋ sabrahmacārī ovadanti anusāsanti– “appassādā āvuso, kāmā vuttā bhagavatā bahudukkhā bahupāyāsā, ādīnavo ettha bhiyyo. Aţţhikankalūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Maŋsapesūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Tiņukkūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Angārakāsūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Supinakūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Yācitakūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Rukkhaphalūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Asisūnūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Sattisūlūpamā kāmā vuttā bhagavatā (p. 2.086) bahudukkhā bahupāyāsā, ādīnavo ettha bhiyyo. Sappasirūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Abhiramatāyasmā brahmacariye; māyasmā sikkhādubbalyaŋ āvikatvā sikkhaŋ paccakkhāya hīnāyāvattī”’ ti.

‘So sabrahmacārīhi evaŋ ovadiyamāno evaŋ anusāsiyamāno evamāha– “kiñcāpi, āvuso, appassādā kāmā vuttā bhagavatā bahudukkhā bahupāyāsā, ādīnavo ettha bhiyyo; atha kho nevāhaŋ sakkomi brahmacariyaŋ sandhāretuŋ, sikkhādubbalyaŋ āvikatvā sikkhaŋ paccakkhāya hīnāyāvattissāmī”’ ti. So sikkhādubbalyaŋ āvikatvā sikkhaŋ paccakkhāya hīnāyāvattati.

‘Seyyathāpi so, bhikkhave, yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati, so tasmiŋ sangāme ussahati vāyamati, tamenaŋ ussahantaŋ vāyamantaŋ pare upalikkhanti, tamenaŋ apanenti; apanetvā ñātakānaŋ nenti, tamenaŋ ñātakā upaţţhahanti paricaranti So ñātakehi upaţţhahiyamāno paricariyamāno teneva ābādhena kālaŋ karoti; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, tatiyo yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu aññataraŋ gāmaŋ vā nigamaŋ vā upanissāya viharati. So pubbaņhasamayaŋ nivāsetvā pattacīvaramādāya tameva gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena anupaţţhitāya satiyā asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa taŋ mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsitena cittena pariđayhateva kāyena pariđayhati cetasā. Tassa evaŋ hoti– “yaŋnūnāhaŋ ārāmaŋ gantvā bhikkhūnaŋ āroceyyaŋ– rāgapariyuţţhitomhi, āvuso, rāgapareto, na sakkomi brahmacariyaŋ (p. 2.087) sandhāretuŋ; sikkhādubbalyaŋ āvikatvā sikkhaŋ paccakkhāya hīnāyāvattissāmī” ti. So ārāmaŋ gantvā bhikkhūnaŋ āroceti– “rāgapariyuţţhitomhi, āvuso, rāgapareto, na sakkomi brahmacariyaŋ sandhāretuŋ; sikkhādubbalyaŋ āvikatvā sikkhaŋ paccakkhāya hīnāyāvattissāmī”’ ti.

‘Tamenaŋ sabrahmacārī ovadanti anusāsanti– “appassādā, āvuso, kāmā vuttā bhagavatā bahudukkhā bahupāyāsā, ādīnavo ettha bhiyyo. Aţţhikankalūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Maŋsapesūpamā kāmā vuttā bhagavatā …pe… tiņukkūpamā kāmā vuttā bhagavatā… angārakāsūpamā kāmā vuttā bhagavatā… supinakūpamā kāmā vuttā bhagavatā… yācitakūpamā kāmā vuttā bhagavatā… rukkhaphalūpamā kāmā vuttā bhagavatā… asisūnūpamā kāmā vuttā bhagavatā… sattisūlūpamā kāmā vuttā bhagavatā… sappasirūpamā kāmā vuttā bhagavatā bahudukkhā bahupāyāsā, ādīnavo ettha bhiyyo. Abhiramatāyasmā brahmacariye; māyasmā sikkhādubbalyaŋ āvikatvā sikkhaŋ paccakkhāya hīnāyāvattī”’ ti.

‘So sabrahmacārīhi evaŋ ovadiyamāno evaŋ anusāsiyamāno evamāha– “ussahissāmi āvuso, vāyamissāmi, āvuso, abhiramissāmi, āvuso! Na dānāhaŋ, āvuso, sikkhādubbalyaŋ āvikatvā sikkhaŋ paccakkhāya hīnāyāvattissāmī”’ ti.

‘Seyyathāpi so, bhikkhave, yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati, so tasmiŋ sangāme ussahati vāyamati, tamenaŋ ussahantaŋ vāyamantaŋ pare upalikkhanti, tamenaŋ apanenti; apanetvā ñātakānaŋ nenti, tamenaŋ ñātakā upaţţhahanti paricaranti. So ñātakehi upaţţhahiyamāno paricariyamāno vuţţhāti tamhā ābādhā; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, catuttho yodhājīvūpamo puggalo santo saŋvijjamāno bhikkhūsu.

‘Puna caparaŋ, bhikkhave, bhikkhu aññataraŋ gāmaŋ vā nigamaŋ vā upanissāya viharati. So pubbaņhasamayaŋ nivāsetvā pattacīvaramādāya tameva gāmaŋ vā nigamaŋ vā piņđāya pavisati rakkhiteneva kāyena rakkhitāya vācāya rakkhitena cittena upaţţhitāya satiyā saŋvutehi indriyehi. So (p. 2.088) cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati cakkhundriyaŋ; cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī. Yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati manindriyaŋ; manindriye saŋvaraŋ āpajjati. So pacchābhattaŋ piņđapātapaţikkanto vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So abhijjhaŋ loke pahāya …pe… so ime pañca nīvaraņe pahāya cetaso upakkilese paññāya dubbalīkaraņe vivicceva kāmehi …pe… catutthaŋ jhānaŋ upasampajja viharati.

‘So evaŋ samāhite citte parisuddhe pariyodāte anangaņe vigatūpakkilese mudubhūte kammaniye ţhite āneñjappatte āsavānaŋ khayañāņāya cittaŋ abhininnāmeti. So “idaŋ dukkhan” ti yathābhūtaŋ pajānāti …pe… nāparaŋ itthattāyāti pajānāti’.

‘Seyyathāpi so, bhikkhave, yodhājīvo asicammaŋ gahetvā dhanukalāpaŋ sannayhitvā viyūļhaŋ sangāmaŋ otarati, so taŋ sangāmaŋ abhivijinitvā vijitasangāmo tameva sangāmasīsaŋ ajjhāvasati; tathūpamāhaŋ, bhikkhave, imaŋ puggalaŋ vadāmi. Evarūpopi, bhikkhave, idhekacco puggalo hoti. Ayaŋ, bhikkhave, pañcamo yodhājīvūpamo puggalo santo saŋvijjamāno bhikkhūsu. Ime kho, bhikkhave pañca yodhājīvūpamā puggalā santo saŋvijjamānā bhikkhūsū’ ti. Chaţţhaŋ.

7. Paţhama-anāgatabhayasuttaŋ
77. ‘Pañcimāni, bhikkhave, anāgatabhayāni sampassamānena alameva āraññikena bhikkhunā appamattena ātāpinā pahitattena viharituŋ appattassa (p. 2.089) pattiyā anadhigatassa adhigamāya asacchikatassa sacchikiriyāya.

‘Katamāni pañca? Idha, bhikkhave, āraññiko bhikkhu iti paţisañcikkhati– “ahaŋ kho etarahi ekako araññe viharāmi. Ekakaŋ kho pana maŋ araññe viharantaŋ ahi vā maŋ đaŋseyya, vicchiko vā maŋ đaŋseyya, satapadī vā maŋ đaŋseyya, tena me assa kālankiriyā, so mamassa antarāyo; handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. Idaŋ, bhikkhave, paţhamaŋ anāgatabhayaŋ sampassamānena alameva āraññikena bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, āraññiko bhikkhu iti paţisañcikkhati– “ahaŋ kho etarahi ekako araññe viharāmi. Ekako kho panāhaŋ araññe viharanto upakkhalitvā vā papateyyaŋ, bhattaŋ vā bhuttaŋ me byāpajjeyya, pittaŋ vā me kuppeyya, semhaŋ vā me kuppeyya, satthakā vā me vātā kuppeyyuŋ, tena me assa kālankiriyā, so mamassa antarāyo; handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. Idaŋ, bhikkhave, dutiyaŋ anāgatabhayaŋ sampassamānena alameva āraññikena bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, āraññiko bhikkhu iti paţisañcikkhati– “ahaŋ kho etarahi ekako araññe viharāmi. Ekako kho panāhaŋ araññe viharanto vāļehi samāgaccheyyaŋ, sīhena vā byagghena vā dīpinā vā acchena vā taracchena vā, te maŋ jīvitā voropeyyuŋ, tena me assa kālankiriyā so mamassa antarāyo; handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. Idaŋ, bhikkhave, tatiyaŋ anāgatabhayaŋ sampassamānena alameva āraññikena bhikkhunā appamattena ātāpinā pahitattena viharituŋ (p. 2.090) appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, āraññiko bhikkhu iti paţisañcikkhati– “ahaŋ kho etarahi ekako araññe viharāmi. Ekako kho panāhaŋ araññe viharanto māņavehi samāgaccheyyaŋ katakammehi vā akatakammehi vā, te maŋ jīvitā voropeyyuŋ, tena me assa kālankiriyā so mamassa antarāyo; handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. Idaŋ, bhikkhave, catutthaŋ anāgatabhayaŋ sampassamānena alameva āraññikena bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, āraññiko bhikkhu iti paţisañcikkhati– “ahaŋ kho etarahi ekako araññe viharāmi. Santi kho panāraññe vāļā amanussā, te maŋ jīvitā voropeyyuŋ, tena me assa kālankiriyā, so mamassa antarāyo; handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. Idaŋ, bhikkhave, pañcamaŋ anāgatabhayaŋ sampassamānena alameva āraññikena bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Imāni kho, bhikkhave, pañca anāgatabhayāni sampassamānena alameva āraññikena bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāyā’ ti. Sattamaŋ.

8. Dutiya-anāgatabhayasuttaŋ
78. ‘Pañcimāni bhikkhave, anāgatabhayāni sampassamānena alameva bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya. Katamāni pañca? Idha, bhikkhave, bhikkhu iti paţisañcikkhati– “ahaŋ kho etarahi daharo yuvā susukāļakeso bhadrena yobbanena samannāgato paţhamena vayasā (p. 2.091) Hoti kho pana so samayo yaŋ imaŋ kāyaŋ jarā phusati. Jiņņena kho pana jarāya abhibhūtena na sukaraŋ buddhānaŋ sāsanaŋ manasi kātuŋ, na sukarāni araññavanapatthāni pantāni senāsanāni paţisevituŋ. Purā maŋ so dhammo āgacchati aniţţho akanto amanāpo; handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāya, yenāhaŋ dhammena samannāgato jiņņakopi phāsuŋ viharissāmī” ti. Idaŋ, bhikkhave, paţhamaŋ anāgatabhayaŋ sampassamānena alameva bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, bhikkhu iti paţisañcikkhati– “ahaŋ kho etarahi appābādho appātanko samavepākiniyā gahaņiyā samannāgato nātisītāya nāccuņhāya majjhimāya padhānakkhamāya. Hoti kho pana so samayo yaŋ imaŋ kāyaŋ byādhi phusati. Byādhitena kho pana byādhinā abhibhūtena na sukaraŋ buddhānaŋ sāsanaŋ manasi kātuŋ, na sukarāni araññavanapatthāni pantāni senāsanāni paţisevituŋ. Purā maŋ so dhammo āgacchati aniţţho akanto amanāpo; handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāya yenāhaŋ dhammena samannāgato byādhitopi phāsuŋ viharissāmī” ti. Idaŋ, bhikkhave, dutiyaŋ anāgatabhayaŋ sampassamānena alameva bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, bhikkhu iti paţisañcikkhati– “etarahi kho subhikkhaŋ susassaŋ sulabhapiņđaŋ sukaraŋ uñchena paggahena yāpetuŋ. Hoti kho pana so samayo yaŋ dubbhikkhaŋ hoti dussassaŋ dullabhapiņđaŋ, na sukaraŋ uñchena paggahena yāpetuŋ. Dubbhikkhe kho pana manussā yena subhikkhaŋ tena sankamanti . Tattha sangaņikavihāro hoti ākiņņavihāro. Sangaņikavihāre kho pana sati ākiņņavihāre na sukaraŋ buddhānaŋ sāsanaŋ manasi (p. 2.092) kātuŋ, na sukarāni araññavanapatthāni pantāni senāsanāni paţisevituŋ. Purā maŋ so dhammo āgacchati aniţţho akanto amanāpo; handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāya, yenāhaŋ dhammena samannāgato dubbhikkhepi phāsu viharissāmī” ti. Idaŋ, bhikkhave, tatiyaŋ anāgatabhayaŋ sampassamānena alameva bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, bhikkhu iti paţisañcikkhati – “etarahi kho manussā samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharanti. Hoti kho pana so samayo yaŋ bhayaŋ hoti aţavisankopo, cakkasamārūļhā jānapadā pariyāyanti. Bhaye kho pana sati manussā yena khemaŋ tena sankamanti. Tattha sangaņikavihāro hoti ākiņņavihāro. Sangaņikavihāre kho pana sati ākiņņavihāre na sukaraŋ buddhānaŋ sāsanaŋ manasi kātuŋ, na sukarāni araññavanapatthāni pantāni senāsanāni paţisevituŋ. Purā maŋ so dhammo āgacchati aniţţho akanto amanāpo; handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāya, yenāhaŋ dhammena samannāgato bhayepi phāsuŋ viharissāmī” ti. Idaŋ, bhikkhave, catutthaŋ anāgatabhayaŋ sampassamānena alameva bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Puna caparaŋ, bhikkhave, bhikkhu iti paţisañcikkhati– “etarahi kho sangho samaggo sammodamāno avivadamāno ekuddeso phāsu viharati. Hoti kho pana so samayo yaŋ sangho bhijjati. Sanghe kho pana bhinne na sukaraŋ buddhānaŋ sāsanaŋ manasi kātuŋ, na sukarāni araññavanapatthāni pantāni senāsanāni paţisevituŋ. Purā maŋ so dhammo āgacchati aniţţho akanto amanāpo; handāhaŋ paţikacceva vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāya, yenāhaŋ dhammena samannāgato bhinnepi sanghe phāsuŋ viharissāmī” ti. Idaŋ, bhikkhave, pañcamaŋ anāgatabhayaŋ sampassamānena alameva bhikkhunā appamattena (p. 2.093) ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāya.

‘Imāni kho, bhikkhave, pañca anāgatabhayāni sampassamānena alameva bhikkhunā appamattena ātāpinā pahitattena viharituŋ appattassa pattiyā anadhigatassa adhigamāya asacchikatassa sacchikiriyāyā’ ti. Aţţhamaŋ.

9. Tatiya-anāgatabhayasuttaŋ
79. ‘Pañcimāni bhikkhave, anāgatabhayāni etarahi asamuppannāni āyatiŋ samuppajjissanti. Tāni vo paţibujjhitabbāni paţibujjhitvā ca tesaŋ pahānāya vāyamitabbaŋ.

‘Katamāni pañca? Bhavissanti, bhikkhave, bhikkhū anāgatamaddhānaŋ abhāvitakāyā abhāvitasīlā abhāvitacittā abhāvitapaññā. Te abhāvitakāyā samānā abhāvitasīlā abhāvitacittā abhāvitapaññā aññe upasampādessanti. Tepi na sakkhissanti vinetuŋ adhisīle adhicitte adhipaññāya. Tepi bhavissanti abhāvitakāyā abhāvitasīlā abhāvitacittā abhāvitapaññā. Te abhāvitakāyā samānā abhāvitasīlā abhāvitacittā abhāvitapaññā aññe upasampādessanti. Tepi na sakkhissanti vinetuŋ adhisīle adhicitte adhipaññāya. Tepi bhavissanti abhāvitakāyā abhāvitasīlā abhāvitacittā abhāvitapaññā. Iti kho, bhikkhave, dhammasandosā vinayasandoso; vinayasandosā dhammasandoso. Idaŋ, bhikkhave, paţhamaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ abhāvitakāyā abhāvitasīlā abhāvitacittā abhāvitapaññā. Te abhāvitakāyā samānā abhāvitasīlā abhāvitacittā abhāvitapaññā aññesaŋ nissayaŋ dassanti. Tepi na sakkhissanti vinetuŋ adhisīle adhicitte adhipaññāya Tepi bhavissanti abhāvitakāyā abhāvitasīlā abhāvitacittā (p. 2.094) abhāvitapaññā. Te abhāvitakāyā samānā abhāvitasīlā abhāvitacittā abhāvitapaññā aññesaŋ nissayaŋ dassanti. Tepi na sakkhissanti vinetuŋ adhisīle adhicitte adhipaññāya. Tepi bhavissanti abhāvitakāyā abhāvitasīlā abhāvitacittā abhāvitapaññā. Iti kho, bhikkhave, dhammasandosā vinayasandoso; vinayasandosā dhammasandoso. Idaŋ, bhikkhave, dutiyaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ abhāvitakāyā abhāvitasīlā abhāvitacittā abhāvitapaññā. Te abhāvitakāyā samānā abhāvitasīlā abhāvitacittā abhāvitapaññā abhidhammakathaŋ vedallakathaŋ kathentā kaņhadhammaŋ okkamamānā na bujjhissanti. Iti kho, bhikkhave, dhammasandosā vinayasandoso; vinayasandosā dhammasandoso. Idaŋ, bhikkhave, tatiyaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ abhāvitakāyā abhāvitasīlā abhāvitacittā abhāvitapaññā. Te abhāvitakāyā samānā abhāvitasīlā abhāvitacittā abhāvitapaññā ye te suttantā tathāgatabhāsitā gambhīrā gambhīratthā lokuttarā suññatāppaţisaŋyuttā, tesu bhaññamānesu na sussūsissanti, na sotaŋ odahissanti, na aññā cittaŋ upaţţhapessanti, na ca te dhamme uggahetabbaŋ pariyāpuņitabbaŋ maññissanti. Ye pana te suttantā kavitā kāveyyā cittakkharā cittabyañjanā bāhirakā sāvakabhāsitā, tesu bhaññamānesu sussūsissanti, sotaŋ odahissanti, aññā cittaŋ upaţţhapessanti, te ca dhamme uggahetabbaŋ pariyāpuņitabbaŋ maññissanti. Iti kho, bhikkhave, dhammasandosā vinayasandoso; vinayasandosā dhammasandoso. Idaŋ, bhikkhave, catutthaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna (p. 2.095) caparaŋ, bhikkhave, bhavissanti bhikkhū anāgatamaddhānaŋ abhāvitakāyā abhāvitasīlā abhāvitacittā abhāvitapaññā Te abhāvitakāyā samānā abhāvitasīlā abhāvitacittā abhāvitapaññā therā bhikkhū bāhulikā bhavissanti sāthalikā okkamane pubbangamā paviveke nikkhittadhurā, na vīriyaŋ ārabhissanti appattassa pattiyā anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjissati. Sāpi bhavissati bāhulikā sāthalikā okkamane pubbangamā paviveke nikkhittadhurā, na vīriyaŋ ārabhissati appattassa pattiyā anadhigatassa adhigamāya asacchikatassa sacchikiriyāya. Iti kho, bhikkhave, dhammasandosā vinayasandoso; vinayasandosā dhammasandoso. Idaŋ, bhikkhave, pañcamaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ ‘Imāni kho, bhikkhave, pañca anāgatabhayāni etarahi asamuppannāni āyatiŋ samuppajjissanti. Tāni vo paţibujjhitabbāni; paţibujjhitvā ca tesaŋ pahānāya vāyamitabban’ ti. Navamaŋ.

10. Catuttha-anāgatabhayasuttaŋ
80. ‘Pañcimāni, bhikkhave, anāgatabhayāni etarahi asamuppannāni āyatiŋ samuppajjissanti. Tāni vo paţibujjhitabbāni; paţibujjhitvā ca tesaŋ pahānāya vāyamitabbaŋ.

‘Katamāni pañca? Bhavissanti, bhikkhave, bhikkhū anāgatamaddhānaŋ cīvare kalyāņakāmā. Te cīvare kalyāņakāmā samānā riñcissanti paŋsukūlikattaŋ, riñcissanti araññavanapatthāni pantāni senāsanāni; gāmanigamarājadhānīsu osaritvā vāsaŋ kappessanti, cīvarahetu ca anekavihitaŋ anesanaŋ appatirūpaŋ āpajjissanti. Idaŋ, bhikkhave, paţhamaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ piņđapāte kalyāņakāmā. Te piņđapāte kalyāņakāmā samānā riñcissanti piņđapātikattaŋ (p. 2.096) riñcissanti araññavanapatthāni pantāni senāsanāni; gāmanigamarājadhānīsu osaritvā vāsaŋ kappessanti jivhaggena rasaggāni pariyesamānā, piņđapātahetu ca anekavihitaŋ anesanaŋ appatirūpaŋ āpajjissanti. Idaŋ, bhikkhave, dutiyaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ senāsane kalyāņakāmā. Te senāsane kalyāņakāmā samānā riñcissanti rukkhamūlikattaŋ, riñcissanti araññavanapatthāni pantāni senāsanāni; gāmanigamarājadhānīsu osaritvā vāsaŋ kappessanti, senāsanahetu ca anekavihitaŋ anesanaŋ appatirūpaŋ āpajjissanti. Idaŋ, bhikkhave, tatiyaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ bhikkhunīsikkhamānāsamaņuddesehi saŋsaţţhā viharissanti. Bhikkhunīsikkhamānāsamaņuddesehi saŋsagge kho pana, bhikkhave, sati etaŋ pāţikankhaŋ– “anabhiratā vā brahmacariyaŋ carissanti, aññataraŋ vā sankiliţţhaŋ āpattiŋ āpajjissanti, sikkhaŋ vā paccakkhāya hīnāyāvattissanti”. Idaŋ, bhikkhave, catutthaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Puna caparaŋ, bhikkhave, bhavissanti bhikkhū anāgatamaddhānaŋ ārāmikasamaņuddesehi saŋsaţţhā viharissanti. Ārāmikasamaņuddesehi saŋsagge kho pana, bhikkhave, sati etaŋ pāţikankhaŋ– “anekavihitaŋ sannidhikāraparibhogaŋ anuyuttā viharissanti, oļārikampi nimittaŋ karissanti, pathaviyāpi haritaggepi”. Idaŋ, bhikkhave, pañcamaŋ anāgatabhayaŋ etarahi asamuppannaŋ āyatiŋ samuppajjissati. Taŋ vo paţibujjhitabbaŋ; paţibujjhitvā ca tassa pahānāya vāyamitabbaŋ.

‘Imāni (p. 2.097) kho, bhikkhave, pañca anāgatabhayāni etarahi asamuppannāni āyatiŋ samuppajjissanti. Tāni vo paţibujjhitabbāni; paţibujjhitvā ca tesaŋ pahānāya vāyamitabban’ ti. Dasamaŋ.

Yodhājīvavaggo tatiyo.

Tassuddānaŋ–

Dve cetovimuttiphalā, dve ca dhammavihārino;

Yodhājīvā ca dve vuttā, cattāro ca anāgatāti.

( 9) 4. Theravaggo

1. Rajanīyasuttaŋ
81. ‘Pañcahi bhikkhave, dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi pañcahi? Rajanīye rajjati, dussanīye dussati, mohanīye muyhati, kuppanīye kuppati, madanīye majjati– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Pañcahi, bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Rajanīye na rajjati, dussanīye na dussati, mohanīye na muyhati, kuppanīye na kuppati, madanīye na majjati– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Paţhamaŋ.

2. Vītarāgasuttaŋ
82. ‘Pañcahi, bhikkhave, dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi (p. 2.098) pañcahi? Avītarāgo hoti, avītadoso hoti, avītamoho hoti, makkhī ca, paļāsī ca– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Pañcahi, bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Vītarāgo hoti, vītadoso hoti, vītamoho hoti, amakkhī ca, apaļāsī ca– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Dutiyaŋ.

3. Kuhakasuttaŋ
83. ‘Pañcahi, bhikkhave, dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi pañcahi? Kuhako ca hoti, lapako ca, nemittiko ca, nippesiko ca, lābhena ca lābhaŋ nijigīsitā – imehi kho, bhikkhave, pañcahi dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Pañcahi bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Na ca kuhako hoti, na ca lapako, na ca nemittiko, na ca nippesiko, na ca lābhena lābhaŋ nijigīsitā– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Tatiyaŋ.

4. Assaddhasuttaŋ
84. ‘Pañcahi bhikkhave, dhammehi samannāgato thero bhikkhu sabrahmacārīnaŋ appiyo ca hoti, amanāpo ca agaru ca abhāvanīyo ca. Katamehi pañcahi? Assaddho hoti, ahiriko hoti, anottappī hoti (p. 2.099) kusīto hoti, duppañño hoti– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Pañcahi, bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Saddho hoti, hirīmā hoti, ottappī hoti, āraddhavīriyo hoti, paññavā hoti– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Catutthaŋ.

5. Akkhamasuttaŋ
85. ‘Pañcahi, bhikkhave, dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca. Katamehi pañcahi? Akkhamo hoti rūpānaŋ, akkhamo saddānaŋ, akkhamo gandhānaŋ, akkhamo rasānaŋ, akkhamo phoţţhabbānaŋ– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ appiyo ca hoti amanāpo ca agaru ca abhāvanīyo ca.

‘Pañcahi, bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Pañcamaŋ.

6. Paţisambhidāpattasuttaŋ
86. ‘Pañcahi, bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Atthapaţisambhidāpatto hoti, dhammapaţisambhidāpatto hoti, niruttipaţisambhidāpatto hoti, paţibhānapaţisambhidāpatto hoti yāni tāni sabrahmacārīnaŋ uccāvacāni kinkaraņīyāni tattha dakkho hoti analaso tatrupāyāya vīmaŋsāya samannāgato alaŋ kātuŋ (p. 2.100) alaŋ saŋvidhātuŋ– imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Chaţţhaŋ.

7. Sīlavantasuttaŋ
87. ‘Pañcahi bhikkhave, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Sīlavā hoti, pātimokkhasaŋvarasaŋvuto viharati. Ācāragocarasampanno aņumattesu vajjesu bhayadassāvī, samādāya sikkhati sikkhāpadesu; bahussuto hoti sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā; kalyāņavāco hoti kalyāņavākkaraņo poriyā vācāya samannāgato vissaţţhāya anelagaļāya atthassa viññāpaniyā; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Sattamaŋ.

8. Therasuttaŋ
88. ‘Pañcahi, bhikkhave, dhammehi samannāgato thero bhikkhu bahujana-ahitāya paţipanno hoti bahujana-asukhāya bahuno janassa anatthāya ahitāya dukkhāya devamanussānaŋ.

‘Katamehi pañcahi? Thero hoti rattaññū cirapabbajito; ñāto hoti yasassī sagahaţţhapabbajitānaŋ bahujanaparivāro; lābhī hoti cīvarapiņđapātasenāsanagilānappaccayabhesajjaparikkhārānaŋ; bahussuto hoti sutadharo sutasannicayo, ye te dhammā ādikalyāņā majjhekalyāņā (p. 2.101) pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā appaţividdhā; micchādiţţhiko hoti viparītadassano, so bahujanaŋ saddhammā vuţţhāpetvā asaddhamme patiţţhāpeti. Thero bhikkhu rattaññū cirapabbajito itipissa diţţhānugatiŋ āpajjanti ñāto thero bhikkhu yasassī sagahaţţhapabbajitānaŋ bahujanaparivāro itipissa diţţhānugatiŋ āpajjanti, lābhī thero bhikkhu cīvarapiņđapātasenāsanagilānappaccayabhesajjaparikkhārānaŋ itipissa diţţhānugatiŋ āpajjanti, bahussuto thero bhikkhu sutadharo sutasannicayo itipissa diţţhānugatiŋ āpajjanti. Imehi kho, bhikkhave, pañcahi dhammehi samannāgato thero bhikkhu bahujana-ahitāya paţipanno hoti bahujana-asukhāya bahuno janassa anatthāya ahitāya dukkhāya devamanussānaŋ.

‘Pañcahi, bhikkhave, dhammehi samannāgato thero bhikkhu bahujanahitāya paţipanno hoti bahujanasukhāya bahuno janassa atthāya hitāya sukhāya devamanussānaŋ.

‘Katamehi pañcahi? Thero hoti rattaññū cirapabbajito; ñāto hoti yasassī sagahaţţhapabbajitānaŋ bahujanaparivāro; lābhī hoti cīvarapiņđapātasenāsanagilānappaccayabhesajjaparikkhārānaŋ bahussuto hoti sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā; sammādiţţhiko hoti aviparītadassano, so bahujanaŋ asaddhammā vuţţhāpetvā saddhamme patiţţhāpeti. Thero bhikkhu rattaññū cirapabbajito itipissa diţţhānugatiŋ āpajjanti, ñāto thero bhikkhu yasassī sagahaţţhapabbajitānaŋ bahujanaparivāro itipissa diţţhānugatiŋ āpajjanti, lābhī thero bhikkhu cīvarapiņđapātasenāsanagilānappaccayabhesajjaparikkhārānaŋ itipissa diţţhānugatiŋ āpajjanti, bahussuto thero bhikkhu sutadharo sutasannicayo itipissa diţţhānugatiŋ āpajjanti. Imehi kho, bhikkhave, pañcahi dhammehi samannāgato thero bhikkhu bahujanahitāya paţipanno hoti bahujanasukhāya (p. 2.102) bahuno janassa atthāya hitāya sukhāya devamanussānan’ ti. Aţţhamaŋ.

9. Paţhamasekhasuttaŋ
89. ‘Pañcime, bhikkhave, dhammā sekhassa bhikkhuno parihānāya saŋvattanti. Katame pañca Kammārāmatā, bhassārāmatā, niddārāmatā, sangaņikārāmatā, yathāvimuttaŋ cittaŋ na paccavekkhati– ime kho, bhikkhave, pañca dhammā sekhassa bhikkhuno parihānāya saŋvattanti.

‘Pañcime, bhikkhave, dhammā sekhassa bhikkhuno aparihānāya saŋvattanti. Katame pañca? Na kammārāmatā, na bhassārāmatā, na niddārāmatā, na sangaņikārāmatā, yathāvimuttaŋ cittaŋ paccavekkhati– ime kho, bhikkhave, pañca dhammā sekhassa bhikkhuno aparihānāya saŋvattantī’ ti. Navamaŋ.

10. Dutiyasekhasuttaŋ
90. ‘Pañcime, bhikkhave, dhammā sekhassa bhikkhuno parihānāya saŋvattanti. Katame pañca? Idha, bhikkhave, sekho bhikkhu bahukicco hoti bahukaraņīyo viyatto kinkaraņīyesu; riñcati paţisallānaŋ, nānuyuñjati ajjhattaŋ cetosamathaŋ. Ayaŋ, bhikkhave, paţhamo dhammo sekhassa bhikkhuno parihānāya saŋvattati.

‘Puna caparaŋ, bhikkhave, sekho bhikkhu appamattakena kammena divasaŋ atināmeti; riñcati paţisallānaŋ, nānuyuñjati ajjhattaŋ cetosamathaŋ. Ayaŋ, bhikkhave, dutiyo dhammo sekhassa bhikkhuno parihānāya saŋvattati.

‘Puna caparaŋ, bhikkhave, sekho bhikkhu saŋsaţţho viharati gahaţţhapabbajitehi ananulomikena gihisaŋsaggena; riñcati paţisallānaŋ, nānuyuñjati ajjhattaŋ cetosamathaŋ Ayaŋ, bhikkhave, tatiyo dhammo sekhassa bhikkhuno parihānāya saŋvattati.

‘Puna caparaŋ, bhikkhave, sekho bhikkhu akālena gāmaŋ pavisati, atidivā paţikkamati; riñcati paţisallānaŋ, nānuyuñjati ajjhattaŋ cetosamathaŋ. Ayaŋ, bhikkhave, catuttho dhammo sekhassa bhikkhuno parihānāya saŋvattati.

‘Puna (p. 2.103) caparaŋ, bhikkhave, sekho bhikkhu yāyaŋ kathā ābhisallekhikā cetovivaraņasappāyā, seyyathidaŋ– appicchakathā santuţţhikathā pavivekakathā asaŋsaggakathā vīriyārambhakathā sīlakathā samādhikathā paññākathā vimuttikathā vimuttiñāņadassanakathā, evarūpiyā kathāya na nikāmalābhī hoti na akicchalābhī na akasiralābhī; riñcati paţisallānaŋ, nānuyuñjati ajjhattaŋ cetosamathaŋ. Ayaŋ, bhikkhave, pañcamo dhammo sekhassa bhikkhuno parihānāya saŋvattati. Ime kho, bhikkhave, pañca dhammā sekhassa bhikkhuno parihānāya saŋvattanti.

‘Pañcime, bhikkhave, dhammā sekhassa bhikkhuno aparihānāya saŋvattanti. Katame pañca? Idha, bhikkhave, sekho bhikkhu na bahukicco hoti na bahukaraņīyo viyatto kinkaraņīyesu; na riñcati paţisallānaŋ, anuyuñjati ajjhattaŋ cetosamathaŋ. Ayaŋ, bhikkhave, paţhamo dhammo sekhassa bhikkhuno aparihānāya saŋvattati.

‘Puna caparaŋ, bhikkhave, sekho bhikkhu na appamattakena kammena divasaŋ atināmeti; na riñcati paţisallānaŋ, anuyuñjati ajjhattaŋ cetosamathaŋ. Ayaŋ, bhikkhave, dutiyo dhammo sekhassa bhikkhuno aparihānāya saŋvattati.

‘Puna caparaŋ, bhikkhave, sekho bhikkhu asaŋsaţţho viharati gahaţţhapabbajitehi ananulomikena gihisaŋsaggena; na riñcati paţisallānaŋ, anuyuñjati ajjhattaŋ cetosamathaŋ Ayaŋ, bhikkhave, tatiyo dhammo sekhassa bhikkhuno aparihānāya saŋvattati.

‘Puna caparaŋ, bhikkhave, sekho bhikkhu na atikālena gāmaŋ pavisati, nātidivā paţikkamati; na riñcati paţisallānaŋ, anuyuñjati ajjhattaŋ cetosamathaŋ. Ayaŋ, bhikkhave, catuttho dhammo sekhassa bhikkhuno aparihānāya saŋvattati.

‘Puna caparaŋ, bhikkhave, sekho bhikkhu yāyaŋ kathā ābhisallekhikā cetovivaraņasappāyā, seyyathidaŋ– appicchakathā santuţţhikathā pavivekakathā asaŋsaggakathā vīriyārambhakathā sīlakathā samādhikathā paññākathā vimuttikathā vimuttiñāņadassanakathā, evarūpiyā kathāya (p. 2.104) nikāmalābhī hoti akicchalābhī akasiralābhī; na riñcati paţisallānaŋ, anuyuñjati ajjhattaŋ cetosamathaŋ. Ayaŋ, bhikkhave, pañcamo dhammo sekhassa bhikkhuno aparihānāya saŋvattati. Ime kho, bhikkhave, pañca dhammā sekhassa bhikkhuno aparihānāya saŋvattantī’ ti. Dasamaŋ.

Theravaggo catuttho.

Tassuddānaŋ–

Rajanīyo vītarāgo, kuhakāssaddha-akkhamā;

Paţisambhidā ca sīlena, thero sekhā pare duveti.

( 10) 5. Kakudhavaggo

1. Paţhamasampadāsuttaŋ
91. ‘Pañcimā bhikkhave, sampadā. Katamā pañca? Saddhāsampadā, sīlasampadā, sutasampadā, cāgasampadā, paññāsampadā– imā kho, bhikkhave, pañca sampadā’ ti. Paţhamaŋ.

2. Dutiyasampadāsuttaŋ
92. ‘Pañcimā bhikkhave, sampadā. Katamā pañca? Sīlasampadā, samādhisampadā, paññāsampadā, vimuttisampadā, vimuttiñāņadassanasampadā– imā kho, bhikkhave, pañca sampadā’ ti. Dutiyaŋ.

3. Byākaraņasuttaŋ
93. ‘Pañcimāni, bhikkhave, aññābyākaraņāni. Katamāni pañca? Mandattā momūhattā aññaŋ byākaroti; pāpiccho icchāpakato aññaŋ byākaroti; ummādā cittakkhepā aññaŋ byākaroti; adhimānena aññaŋ byākaroti; sammadeva aññaŋ byākaroti. Imāni kho, bhikkhave, pañca aññābyākaraņānī’ ti. Tatiyaŋ.

4. Phāsuvihārasuttaŋ
94. ‘Pañcime (p. 2.105) bhikkhave, phāsuvihārā. Katame pañca? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati; vitakkavicārānaŋ vūpasamā …pe… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja viharati; āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ime kho, bhikkhave, pañca phāsuvihārā’ ti. Catutthaŋ.

5. Akuppasuttaŋ
95. ‘Pañcahi, bhikkhave, dhammehi samannāgato bhikkhu nacirasseva akuppaŋ paţivijjhati. Katamehi pañcahi? Idha bhikkhave, bhikkhu atthapaţisambhidāpatto hoti, dhammapaţisambhidāpatto hoti, niruttipaţisambhidāpatto hoti, paţibhānapaţisambhidāpatto hoti, yathāvimuttaŋ cittaŋ paccavekkhati. Imehi kho, bhikkhave, pañcahi dhammehi samannāgato bhikkhu nacirasseva akuppaŋ paţivijjhatī’ ti. Pañcamaŋ.

6. Sutadharasuttaŋ
96. ‘Pañcahi, bhikkhave, dhammehi samannāgato bhikkhu ānāpānassatiŋ āsevanto nacirasseva akuppaŋ paţivijjhati. Katamehi pañcahi? Idha, bhikkhave, bhikkhu appaţţho hoti appakicco subharo susantoso jīvitaparikkhāresu; appāhāro hoti anodarikattaŋ anuyutto; appamiddho hoti jāgariyaŋ anuyutto; bahussuto hoti sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā; yathāvimuttaŋ cittaŋ paccavekkhati. Imehi kho, bhikkhave, pañcahi dhammehi samannāgato bhikkhu ānāpānassatiŋ āsevanto nacirasseva akuppaŋ paţivijjhatī’ ti. Chaţţhaŋ.

7. Kathāsuttaŋ
97. ‘Pañcahi (p. 2.106) bhikkhave, dhammehi samannāgato bhikkhu ānāpānassatiŋ bhāvento nacirasseva akuppaŋ paţivijjhati. Katamehi pañcahi? Idha, bhikkhave, bhikkhu appaţţho hoti appakicco subharo susantoso jīvitaparikkhāresu; appāhāro hoti anodarikattaŋ anuyutto; appamiddho hoti jāgariyaŋ anuyutto; yāyaŋ kathā ābhisallekhikā cetovivaraņasappāyā, seyyathidaŋ– appicchakathā …pe… vimuttiñāņadassanakathā, evarūpiyā kathāya nikāmalābhī hoti akicchalābhī akasiralābhī; yathāvimuttaŋ cittaŋ paccavekkhati. Imehi kho, bhikkhave, pañcahi dhammehi samannāgato bhikkhu ānāpānassatiŋ bhāvento nacirasseva akuppaŋ paţivijjhatī’ ti. Sattamaŋ.

8. Āraññakasuttaŋ
98. ‘Pañcahi, bhikkhave, dhammehi samannāgato bhikkhu ānāpānassatiŋ bahulīkaronto nacirasseva akuppaŋ paţivijjhati. Katamehi pañcahi? Idha, bhikkhave, bhikkhu appaţţho hoti appakicco subharo susantoso jīvitaparikkhāresu; appāhāro hoti anodarikattaŋ anuyutto; appamiddho hoti jāgariyaŋ anuyutto; āraññako hoti pantasenāsano; yathāvimuttaŋ cittaŋ paccavekkhati. Imehi kho, bhikkhave, pañcahi dhammehi samannāgato bhikkhu ānāpānassatiŋ bahulīkaronto nacirasseva akuppaŋ paţivijjhatī’ ti. Aţţhamaŋ.

9. Sīhasuttaŋ
99. ‘Sīho, bhikkhave, migarājā sāyanhasamayaŋ āsayā nikkhamati; āsayā nikkhamitvā vijambhati; vijambhitvā samantā catuddisaŋ anuviloketi; samantā catuddisaŋ anuviloketvā tikkhattuŋ sīhanādaŋ nadati; tikkhattuŋ sīhanādaŋ naditvā gocarāya pakkamati. So hatthissa cepi pahāraŋ deti, sakkaccaññeva pahāraŋ deti, no asakkaccaŋ; mahiŋsassa cepi pahāraŋ deti, sakkaccaññeva pahāraŋ deti, no asakkaccaŋ; gavassa cepi pahāraŋ deti, sakkaccaññeva pahāraŋ deti, no asakkaccaŋ; dīpissa cepi (p. 2.107) pahāraŋ deti, sakkaccaññeva pahāraŋ deti no asakkaccaŋ; khuddakānañcepi pāņānaŋ pahāraŋ deti antamaso sasabiļārānampi, sakkaccaññeva pahāraŋ deti, no asakkaccaŋ. Taŋ kissa hetu? “Mā me yoggapatho nassā” ti.

‘Sīhoti kho, bhikkhave, tathāgatassetaŋ adhivacanaŋ arahato sammāsambuddhassa. Yaŋ kho, bhikkhave, tathāgato parisāya dhammaŋ deseti, idamassa hoti sīhanādasmiŋ. Bhikkhūnañcepi, bhikkhave, tathāgato dhammaŋ deseti, sakkaccaññeva tathāgato dhammaŋ deseti, no asakkaccaŋ; bhikkhunīnañcepi, bhikkhave, tathāgato dhammaŋ deseti, sakkaccaññeva tathāgato dhammaŋ deseti, no asakkaccaŋ; upāsakānañcepi, bhikkhave, tathāgato dhammaŋ deseti, sakkaccaññeva tathāgato dhammaŋ deseti, no asakkaccaŋ; upāsikānañcepi, bhikkhave, tathāgato dhammaŋ deseti, sakkaccaññeva tathāgato dhammaŋ deseti, no asakkaccaŋ; puthujjanānañcepi, bhikkhave, tathāgato dhammaŋ deseti antamaso annabhāranesādānampi, sakkaccaññeva tathāgato dhammaŋ deseti, no asakkaccaŋ. Taŋ kissa hetu? Dhammagaru, bhikkhave, tathāgato dhammagāravo’ ti. Navamaŋ.

10. Kakudhatherasuttaŋ
100. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena kakudho nāma koliyaputto āyasmato mahāmoggallānassa upaţţhāko adhunākālankato aññataraŋ manomayaŋ kāyaŋ upapanno. Tassa evarūpo attabhāvapaţilābho hoti– seyyathāpi nāma dve vā tīņi vā māgadhakāni gāmakkhettāni. So tena attabhāvapaţilābhena neva attānaŋ no paraŋ byābādheti.

Atha kho kakudho devaputto yenāyasmā mahāmoggallāno tenupasankami; upasankamitvā āyasmantaŋ mahāmoggallānaŋ abhivādetvā ekamantaŋ aţţhāsi. Ekamantaŋ ţhito kho kakudho devaputto āyasmantaŋ mahāmoggallānaŋ (p. 2.108) etadavoca– ‘devadattassa, bhante, evarūpaŋ icchāgataŋ uppajji– “ahaŋ bhikkhusanghaŋ pariharissāmī” ti. Sahacittuppādā ca, bhante, devadatto tassā iddhiyā parihīno’ ti. Idamavoca kakudho devaputto. Idaŋ vatvā āyasmantaŋ mahāmoggallānaŋ abhivādetvā padakkhiņaŋ katvā tatthevantaradhāyi.

Atha kho āyasmā mahāmoggallāno yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā mahāmoggallāno bhagavantaŋ etadavoca–

‘Kakudho nāma, bhante, koliyaputto mamaŋ upaţţhāko adhunākālankato aññataraŋ manomayaŋ kāyaŋ upapanno hoti. Tassa evarūpo attabhāvapaţilābho– seyyathāpi nāma dve vā tīņi vā māgadhakāni gāmakkhettāni. So tena attabhāvapaţilābhena neva attānaŋ no paraŋ byābādheti. Atha kho, bhante, kakudho devaputto yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhito kho, bhante, kakudho devaputto maŋ etadavoca– “devadattassa, bhante, evarūpaŋ icchāgataŋ uppajji– ahaŋ bhikkhusanghaŋ pariharissāmīti. Sahacittuppādā ca, bhante, devadatto tassā iddhiyā parihīno” ti. Idamavoca, bhante, kakudho devaputto. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.

‘Kiŋ pana te, moggallāna, kakudho devaputto cetasā ceto paricca vidito– “yaŋ kiñci kakudho devaputto bhāsati sabbaŋ taŋ tatheva hoti, no aññathā”’ ti? ‘Cetasā ceto paricca vidito me, bhante, kakudho devaputto– “yaŋ kiñci kakudho devaputto bhāsati sabbaŋ taŋ tatheva hoti, no aññathā”’ ti. ‘Rakkhassetaŋ, moggallāna, vācaŋ! (rakkhassetaŋ, moggallāna, vācaŋ) ! Idāni so moghapuriso attanāva attānaŋ pātukarissati

‘Pañcime, moggallāna, satthāro santo saŋvijjamānā lokasmiŋ. Katame pañca? Idha moggallāna, ekacco satthā aparisuddhasīlo samāno “parisuddhasīlomhī” ti paţijānāti “parisuddhaŋ me sīlaŋ pariyodātaŋ (p. 2.109) asankiliţţhan” ti. Tamenaŋ sāvakā evaŋ jānanti– “ayaŋ kho bhavaŋ satthā aparisuddhasīlo samāno parisuddhasīlomhī” ti paţijānāti “parisuddhaŋ me sīlaŋ pariyodātaŋ asankiliţţhan” ti. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma– “sammannati kho pana cīvarapiņđapātasenāsanagilānappaccayabhesajjaparikkhārena; yaŋ tumo karissati tumova tena paññāyissatī” ti Evarūpaŋ kho, moggallāna, satthāraŋ sāvakā sīlato rakkhanti; evarūpo ca pana satthā sāvakehi sīlato rakkhaŋ paccāsīsati .

‘Puna caparaŋ, moggallāna, idhekacco satthā aparisuddhājīvo samāno “parisuddhājīvomhī” ti paţijānāti “parisuddho me ājīvo pariyodāto asankiliţţho” ti. Tamenaŋ sāvakā evaŋ jānanti– “ayaŋ kho bhavaŋ satthā aparisuddhājīvo samāno parisuddhājīvomhī” ti paţijānāti “parisuddho me ājīvo pariyodāto asankiliţţho” ti. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma– “sammannati kho pana cīvarapiņđapātasenāsanagilānappaccayabhesajjaparikkhārena; yaŋ tumo karissati tumova tena paññāyissatī” ti. Evarūpaŋ kho, moggallāna, satthāraŋ sāvakā ājīvato rakkhanti; evarūpo ca pana satthā sāvakehi ājīvato rakkhaŋ paccāsīsati.

‘Puna caparaŋ, moggallāna, idhekacco satthā aparisuddhadhammadesano samāno “parisuddhadhammadesanomhī” ti paţijānāti “parisuddhā me dhammadesanā pariyodātā asankiliţţhā” ti. Tamenaŋ sāvakā evaŋ jānanti– “ayaŋ kho bhavaŋ satthā aparisuddhadhammadesano samāno parisuddhadhammadesanomhī” ti paţijānāti “parisuddhā me dhammadesanā pariyodātā asankiliţţhā” ti. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma– “sammannati kho pana cīvarapiņđapātasenāsanagilānappaccayabhesajjaparikkhārena; yaŋ tumo karissati tumova tena paññāyissatī” ti. Evarūpaŋ kho, moggallāna, satthāraŋ sāvakā dhammadesanato rakkhanti (p. 2.110) evarūpo ca pana satthā sāvakehi dhammadesanato rakkhaŋ paccāsīsati.

‘Puna caparaŋ, moggallāna, idhekacco satthā aparisuddhaveyyākaraņo samāno “parisuddhaveyyākaraņomhī” ti paţijānāti “parisuddhaŋ me veyyākaraņaŋ pariyodātaŋ asankiliţţhan” ti. Tamenaŋ sāvakā evaŋ jānanti– “ayaŋ kho bhavaŋ satthā aparisuddhaveyyākaraņo samāno parisuddhaveyyākaraņomhī” ti paţijānāti “parisuddhaŋ me veyyākaraņaŋ pariyodātaŋ asankiliţţhan” ti. Mayañceva kho pana gihīnaŋ āroceyyāma, nāssassa manāpaŋ Yaŋ kho panassa amanāpaŋ, kathaŋ naŋ mayaŋ tena samudācareyyāma– “sammannati kho pana cīvarapiņđapātasenāsanagilānappaccayabhesajjaparikkhārena; yaŋ tumo karissati tumova tena paññāyissatī” ti. Evarūpaŋ kho, moggallāna, satthāraŋ sāvakā veyyākaraņato rakkhanti; evarūpo ca pana satthā sāvakehi veyyākaraņato rakkhaŋ paccāsīsati.

‘Puna caparaŋ, moggallāna, idhekacco satthā aparisuddhañāņadassano samāno “parisuddhañāņadassanomhī” ti paţijānāti “parisuddhaŋ me ñāņadassanaŋ pariyodātaŋ asankiliţţhan” ti. Tamenaŋ sāvakā evaŋ jānanti– “ayaŋ kho bhavaŋ satthā aparisuddhañāņadassano samāno parisuddhañāņadassanomhī” ti paţijānāti “parisuddhaŋ me ñāņadassanaŋ pariyodātaŋ asankiliţţhan” ti. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma – “sammannati kho pana cīvarapiņđapātasenāsanagilānappaccayabhesajjaparikkhārena; yaŋ tumo karissati tumova tena paññāyissatī” ti. Evarūpaŋ kho, moggallāna, satthāraŋ sāvakā ñāņadassanato rakkhanti; evarūpo ca pana satthā sāvakehi ñāņadassanato rakkhaŋ paccāsīsati. Ime kho, moggallāna, pañca satthāro santo saŋvijjamānā lokasmiŋ.

‘Ahaŋ kho pana, moggallāna, parisuddhasīlo samāno “parisuddhasīlomhī” ti paţijānāmi “parisuddhaŋ me sīlaŋ pariyodātaŋ asankiliţţhan” ti. Na ca maŋ sāvakā sīlato rakkhanti, na cāhaŋ sāvakehi sīlato rakkhaŋ paccāsīsāmi. Parisuddhājīvo samāno “parisuddhājīvomhī” ti paţijānāmi “parisuddho me ājīvo pariyodāto asankiliţţho” ti. Na ca maŋ sāvakā (p. 2.111) ājīvato rakkhanti, na cāhaŋ sāvakehi ājīvato rakkhaŋ paccāsīsāmi. Parisuddhadhammadesano samāno “parisuddhadhammadesanomhī” ti paţijānāmi “parisuddhā me dhammadesanā pariyodātā asankiliţţhā” ti. Na ca maŋ sāvakā dhammadesanato rakkhanti, na cāhaŋ sāvakehi dhammadesanato rakkhaŋ paccāsīsāmi. Parisuddhaveyyākaraņo samāno “parisuddhaveyyākaraņomhī” ti paţijānāmi “parisuddhaŋ me veyyākaraņaŋ pariyodātaŋ asankiliţţhan” ti. Na ca maŋ sāvakā veyyākaraņato rakkhanti, na cāhaŋ sāvakehi veyyākaraņato rakkhaŋ paccāsīsāmi. Parisuddhañāņadassano samāno “parisuddhañāņadassanomhī” ti paţijānāmi “parisuddhaŋ me ñāņadassanaŋ pariyodātaŋ asankiliţţhan” ti. Na ca maŋ sāvakā ñāņadassanato rakkhanti, na cāhaŋ sāvakehi ñāņadassanato rakkhaŋ paccāsīsāmī’ ti. Dasamaŋ.

Kakudhavaggo pañcamo.

Tassuddānaŋ–

Dve sampadā byākaraņaŋ, phāsu akuppapañcamaŋ.

Sutaŋ kathā āraññako, sīho ca kakudho dasāti.

Dutiyapaņņāsakaŋ samattaŋ.

3. Tatiyapaņņāsakaŋ

( 11) 1. Phāsuvihāravaggo

1. Sārajjasuttaŋ
101. ‘Pañcime (p. 2.112) bhikkhave, sekhavesārajjakaraņā dhammā. Katame pañca? Idha, bhikkhave, bhikkhu saddho hoti, sīlavā hoti, bahussuto hoti, āraddhavīriyo hoti, paññavā hoti.

‘Yaŋ, bhikkhave, assaddhassa sārajjaŋ hoti, saddhassa taŋ sārajjaŋ na hoti. Tasmāyaŋ dhammo sekhavesārajjakaraņo.

‘Yaŋ, bhikkhave, dussīlassa sārajjaŋ hoti, sīlavato taŋ sārajjaŋ na hoti. Tasmāyaŋ dhammo sekhavesārajjakaraņo.

‘Yaŋ, bhikkhave, appassutassa sārajjaŋ hoti, bahussutassa taŋ sārajjaŋ na hoti. Tasmāyaŋ dhammo sekhavesārajjakaraņo.

‘Yaŋ, bhikkhave, kusītassa sārajjaŋ hoti, āraddhavīriyassa taŋ sārajjaŋ na hoti. Tasmāyaŋ dhammo sekhavesārajjakaraņo.

‘Yaŋ, bhikkhave, duppaññassa sārajjaŋ hoti, paññavato taŋ sārajjaŋ na hoti. Tasmāyaŋ dhammo sekhavesārajjakaraņo. Ime kho, bhikkhave, pañca sekhavesārajjakaraņā dhammā’ ti. Paţhamaŋ.

2. Ussankitasuttaŋ
102. ‘Pañcahi bhikkhave, dhammehi samannāgato bhikkhu ussankitaparisankito hoti pāpabhikkhūti api akuppadhammopi .

Katamehi pañcahi? Idha, bhikkhave, bhikkhu vesiyāgocaro vā hoti, vidhavāgocaro vā hoti, thullakumārikāgocaro vā hoti, paņđakagocaro vā hoti, bhikkhunīgocaro vā hoti.

‘Imehi (p. 2.113) kho, bhikkhave, pañcahi dhammehi samannāgato bhikkhu ussankitaparisankito hoti pāpabhikkhūti api akuppadhammopī’ ti. Dutiyaŋ.

3. Mahācorasuttaŋ
103. ‘Pañcahi, bhikkhave, angehi samannāgato mahācoro sandhimpi chindati, nillopampi harati, ekāgārikampi karoti, paripanthepi tiţţhati. Katamehi pañcahi? Idha, bhikkhave, mahācoro visamanissito ca hoti, gahananissito ca, balavanissito ca, bhogacāgī ca, ekacārī ca.

‘Kathañca, bhikkhave, mahācoro visamanissito hoti? Idha, bhikkhave, mahācoro nadīviduggaŋ vā nissito hoti pabbatavisamaŋ vā. Evaŋ kho, bhikkhave, mahācoro visamanissito hoti.

‘Kathañca, bhikkhave, mahācoro gahananissito hoti? Idha, bhikkhave, mahācoro tiņagahanaŋ vā nissito hoti rukkhagahanaŋ vā rodhaŋ vā mahāvanasaņđaŋ vā. Evaŋ kho, bhikkhave, mahācoro gahananissito hoti.

‘Kathañca, bhikkhave, mahācoro balavanissito hoti? Idha, bhikkhave, mahācoro rājānaŋ vā rājamahāmattānaŋ vā nissito hoti. Tassa evaŋ hoti– “sace maŋ koci kiñci vakkhati, ime me rājāno vā rājamahāmattā vā pariyodhāya atthaŋ bhaņissantī” ti. Sace naŋ koci kiñci āha, tyassa rājāno vā rājamahāmattā vā pariyodhāya atthaŋ bhaņanti. Evaŋ kho, bhikkhave, mahācoro balavanissito hoti.

‘Kathañca, bhikkhave, mahācoro bhogacāgī hoti? Idha, bhikkhave, mahācoro ađđho hoti mahaddhano mahābhogo. Tassa evaŋ hoti– “sace maŋ koci kiñci vakkhati, ito bhogena paţisantharissāmī” ti. Sace naŋ koci kiñci āha, tato bhogena paţisantharati. Evaŋ kho, bhikkhave, mahācoro bhogacāgī hoti.

‘Kathañca, bhikkhave, mahācoro ekacārī hoti? Idha, bhikkhave, mahācoro ekakova gahaņāni kattā hoti. Taŋ kissa hetu? “Mā me (p. 2.114) guyhamantā bahiddhā sambhedaŋ agamaŋsū” ti. Evaŋ kho, bhikkhave, mahācoro ekacārī hoti.

‘Imehi kho, bhikkhave, pañcahangehi samannāgato mahācoro sandhimpi chindati nillopampi harati ekāgārikampi karoti paripanthepi tiţţhati.

‘Evamevaŋ kho, bhikkhave, pañcahi dhammehi samannāgato pāpabhikkhu khataŋ upahataŋ attānaŋ pariharati, sāvajjo ca hoti sānuvajjo viññūnaŋ, bahuñca apuññaŋ pasavati. Katamehi pañcahi? Idha, bhikkhave, pāpabhikkhu visamanissito ca hoti, gahananissito ca, balavanissito ca, bhogacāgī ca, ekacārī ca.

‘Kathañca, bhikkhave, pāpabhikkhu visamanissito hoti? Idha, bhikkhave, pāpabhikkhu visamena kāyakammena samannāgato hoti, visamena vacīkammena samannāgato hoti, visamena manokammena samannāgato hoti. Evaŋ kho, bhikkhave, pāpabhikkhu visamanissito hoti.

‘Kathañca, bhikkhave, pāpabhikkhu gahananissito hoti? Idha bhikkhave, pāpabhikkhu micchādiţţhiko hoti antaggāhikāya diţţhiyā samannāgato. Evaŋ kho, bhikkhave, pāpabhikkhu gahananissito hoti.

‘Kathañca, bhikkhave, pāpabhikkhu balavanissito hoti? Idha, bhikkhave, pāpabhikkhu rājānaŋ vā rājamahāmattānaŋ vā nissito hoti. Tassa evaŋ hoti– “sace maŋ koci kiñci vakkhati, ime me rājāno vā rājamahāmattā vā pariyodhāya atthaŋ bhaņissantī” ti. Sace naŋ koci kiñci āha, tyassa rājāno vā rājamahāmattā vā pariyodhāya atthaŋ bhaņanti. Evaŋ kho, bhikkhave, pāpabhikkhu balavanissito hoti.

‘Kathañca, bhikkhave, pāpabhikkhu bhogacāgī hoti? Idha, bhikkhave, pāpabhikkhu lābhī hoti cīvarapiņđapātasenāsanagilānappaccayabhesajjaparikkhārānaŋ. Tassa evaŋ hoti– “sace maŋ koci kiñci vakkhati, ito lābhena paţisantharissāmī” ti. Sace naŋ koci kiñci āha, tato lābhena paţisantharati. Evaŋ kho, bhikkhave, pāpabhikkhu bhogacāgī hoti.

‘Kathañca (p. 2.115) bhikkhave, pāpabhikkhu ekacārī hoti? Idha, bhikkhave, pāpabhikkhu ekakova paccantimesu janapadesu nivāsaŋ kappeti. So tattha kulāni upasankamanto lābhaŋ labhati. Evaŋ kho, bhikkhave, pāpabhikkhu ekacārī hoti.

‘Imehi kho, bhikkhave, pañcahi dhammehi samannāgato pāpabhikkhu khataŋ upahataŋ attānaŋ pariharati, sāvajjo ca hoti sānuvajjo viññūnaŋ, bahuñca apuññaŋ pasavatī’ ti. Tatiyaŋ.

4. Samaņasukhumālasuttaŋ
104. ‘Pañcahi, bhikkhave, dhammehi samannāgato bhikkhu samaņesu samaņasukhumālo hoti.

‘Katamehi pañcahi? Idha, bhikkhave, bhikkhu yācitova bahulaŋ cīvaraŋ paribhuñjati, appaŋ ayācito; yācitova bahulaŋ piņđapātaŋ paribhuñjati, appaŋ ayācito; yācitova bahulaŋ senāsanaŋ paribhuñjati, appaŋ ayācito; yācitova bahulaŋ gilānappaccayabhesajjaparikkhāraŋ paribhuñjati, appaŋ ayācito. Yehi kho pana sabrahmacārīhi saddhiŋ viharati tyassa manāpeneva bahulaŋ kāyakammena samudācaranti, appaŋ amanāpena; manāpeneva bahulaŋ vacīkammena samudācaranti, appaŋ amanāpena; manāpeneva bahulaŋ manokammena samudācaranti, appaŋ amanāpena; manāpaŋyeva upahāraŋ upaharanti, appaŋ amanāpaŋ. Yāni kho pana tāni vedayitāni pittasamuţţhānāni vā semhasamuţţhānāni vā vātasamuţţhānāni vā sannipātikāni vā utupariņāmajāni vā visamaparihārajāni vā opakkamikāni vā kammavipākajāni vā, tānissa na bahudeva uppajjanti. Appābādho hoti, catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, pañcahi dhammehi samannāgato bhikkhu samaņesu samaņasukhumālo hoti.

‘Yañhi taŋ, bhikkhave, sammā vadamāno vadeyya– “samaņesu samaņasukhumālo” ti, mameva taŋ, bhikkhave, sammā vadamāno vadeyya– “samaņesu samaņasukhumālo” ti (p. 2.116) Ahañhi, bhikkhave, yācitova bahulaŋ cīvaraŋ paribhuñjāmi, appaŋ ayācito; yācitova bahulaŋ piņđapātaŋ paribhuñjāmi, appaŋ ayācito; yācitova bahulaŋ senāsanaŋ paribhuñjāmi, appaŋ ayācito; yācitova bahulaŋ gilānappaccayabhesajjaparikkhāraŋ paribhuñjāmi, appaŋ ayācito. Yehi kho pana bhikkhūhi saddhiŋ viharāmi, te maŋ manāpeneva bahulaŋ kāyakammena samudācaranti, appaŋ amanāpena manāpeneva bahulaŋ vacīkammena samudācaranti, appaŋ amanāpena; manāpeneva bahulaŋ manokammena samudācaranti, appaŋ amanāpena; manāpaŋyeva upahāraŋ upaharanti, appaŋ amanāpaŋ. Yāni kho pana tāni vedayitāni– pittasamuţţhānāni vā semhasamuţţhānāni vā vātasamuţţhānāni vā sannipātikāni vā utupariņāmajāni vā visamaparihārajāni vā opakkamikāni vā kammavipākajāni vā tāni me na bahudeva uppajjanti. Appābādhohamasmi, catunnaŋ kho panasmi jhānānaŋ ābhicetasikānaŋ diţţhadhammasukhavihārānaŋ nikāmalābhī akicchalābhī akasiralābhī, āsavānaŋ khayā …pe… sacchikatvā upasampajja viharāmi.

‘Yañhi taŋ, bhikkhave, sammā vadamāno vadeyya– “samaņesu samaņasukhumālo” ti, mameva taŋ, bhikkhave, sammā vadamāno vadeyya– “samaņesu samaņasukhumālo”’ ti. Catutthaŋ.

5. Phāsuvihārasuttaŋ
105. ‘Pañcime, bhikkhave, phāsuvihārā. Katame pañca? Idha, bhikkhave, bhikkhuno mettaŋ kāyakammaŋ paccupaţţhitaŋ hoti sabrahmacārīsu āvi ceva raho ca, mettaŋ vacīkammaŋ …pe… mettaŋ manokammaŋ paccupaţţhitaŋ hoti sabrahmacārīsu āvi ceva raho ca. Yāni tāni sīlāni akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikāni, tathārūpehi sīlehi sīlasāmaññagato viharati sabrahmacārīhi āvi ceva raho ca. Yāyaŋ diţţhi ariyā niyyānikā niyyāti takkarassa sammā dukkhakkhayāya, tathārūpāya diţţhiyā diţţhisāmaññagato viharati sabrahmacārīhi āvi ceva raho ca. Ime kho, bhikkhave, pañca phāsuvihārā’ ti. Pañcamaŋ.

6. Ānandasuttaŋ
106. Ekaŋ (p. 2.117) samayaŋ bhagavā kosambiyaŋ viharati ghositārāme. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Kittāvatā nu kho, bhante, bhikkhu sanghe viharanto phāsuŋ vihareyyā’ ti? ‘Yato kho, ānanda, bhikkhu attanā sīlasampanno hoti, no paraŋ adhisīle sampavattā; ettāvatāpi kho, ānanda, bhikkhu sanghe viharanto phāsuŋ vihareyyā’ ti.

‘Siyā pana, bhante, aññopi pariyāyo yathā bhikkhu sanghe viharanto phāsuŋ vihareyyā’ ti? ‘Siyā, ānanda ! Yato kho, ānanda, bhikkhu attanā sīlasampanno hoti, no paraŋ adhisīle sampavattā; attānupekkhī ca hoti, no parānupekkhī; ettāvatāpi kho, ānanda, bhikkhu sanghe viharanto phāsuŋ vihareyyā’ ti.

‘Siyā pana, bhante, aññopi pariyāyo yathā bhikkhu sanghe viharanto phāsuŋ vihareyyā’ ti? ‘Siyā, ānanda! Yato kho, ānanda, bhikkhu attanā sīlasampanno hoti, no paraŋ adhisīle sampavattā; attānupekkhī ca hoti, no parānupekkhī; apaññāto ca hoti, tena ca apaññātakena no paritassati; ettāvatāpi kho, ānanda, bhikkhu sanghe viharanto phāsuŋ vihareyyā’ ti.

‘Siyā pana, bhante, aññopi pariyāyo yathā bhikkhu sanghe viharanto phāsuŋ vihareyyā’ ti? ‘Siyā, ānanda! Yato kho, ānanda, bhikkhu attanā sīlasampanno hoti, no paraŋ adhisīle sampavattā; attānupekkhī ca hoti, no parānupekkhī; apaññāto ca hoti, tena ca apaññātakena no paritassati; catunnañca jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; ettāvatāpi kho, ānanda, bhikkhu sanghe viharanto phāsuŋ vihareyyā’ ti.

‘Siyā (p. 2.118) pana, bhante, aññopi pariyāyo yathā bhikkhu sanghe viharanto phāsuŋ vihareyyā’ ti? ‘Siyā, ānanda! Yato kho, ānanda, bhikkhu attanā sīlasampanno hoti, no paraŋ adhisīle sampavattā; attānupekkhī ca hoti, no parānupekkhī; apaññāto ca hoti, tena ca apaññātakena no paritassati; catunnañca jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānañca khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati; ettāvatāpi kho, ānanda, bhikkhu sanghe viharanto phāsuŋ vihareyya.

‘Imamhā cāhaŋ, ānanda, phāsuvihārā añño phāsuvihāro uttaritaro vā paņītataro vā natthīti vadāmī’ ti. Chaţţhaŋ.

7. Sīlasuttaŋ
107. ‘Pañcahi bhikkhave, dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa.

‘Katamehi pañcahi? Idha, bhikkhave, bhikkhu sīlasampanno hoti, samādhisampanno hoti, paññāsampanno hoti, vimuttisampanno hoti, vimuttiñāņadassanasampanno hoti.

‘Imehi kho, bhikkhave, pañcahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā’ ti. Sattamaŋ.

8. Asekhasuttaŋ
108. ‘Pañcahi, bhikkhave, dhammehi samannāgato bhikkhu āhuneyyo hoti pāhuneyyo dakkhiņeyyo …pe… anuttaraŋ puññakkhettaŋ lokassa.

‘Katamehi, pañcahi? Idha, bhikkhave, bhikkhu asekhena sīlakkhandhena samannāgato hoti, asekhena samādhikkhandhena samannāgato hoti, asekhena (p. 2.119) paññākkhandhena samannāgato hoti, asekhena vimuttikkhandhena samannāgato hoti, asekhena vimuttiñāņadassanakkhandhena samannāgato hoti. Imehi kho, bhikkhave, pañcahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Aţţhamaŋ.

9. Cātuddisasuttaŋ
109. ‘Pañcahi bhikkhave, dhammehi samannāgato bhikkhu cātuddiso hoti. Katamehi pañcahi? Idha, bhikkhave, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu; bahussuto hoti sutadharo sutasannicayo ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā; santuţţho hoti itarītaracīvarapiņđapātasenāsanagilānappaccayabhesajjaparikkhārena; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi, kho, bhikkhave, pañcahi dhammehi samannāgato bhikkhu cātuddiso hotī’ ti. Navamaŋ.

10. Araññasuttaŋ
110. ‘Pañcahi, bhikkhave, dhammehi samannāgato bhikkhu alaŋ araññavanapatthāni pantāni senāsanāni paţisevituŋ. Katamehi pañcahi? Idha, bhikkhave, bhikkhu sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; āraddhavīriyo viharati thāmavā daļhaparakkamo anikkhittadhuro kusalesu dhammesu; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi (p. 2.120) kho, bhikkhave, pañcahi dhammehi samannāgato bhikkhu alaŋ araññavanapatthāni pantāni senāsanāni paţisevitun’ ti. Dasamaŋ.

Phāsuvihāravaggo paţhamo.

Tassuddānaŋ–

Sārajjaŋ sankito coro, sukhumālaŋ phāsu pañcamaŋ;

Ānanda sīlāsekhā ca, cātuddiso araññena cāti.

( 12) 2. Andhakavindavaggo

1. Kulūpakasuttaŋ
111. ‘Pañcahi bhikkhave, dhammehi samannāgato kulūpako bhikkhu kulesu appiyo ca hoti amanāpo ca agaru ca abhāvanīyo ca. Katamehi pañcahi? Asanthavavissāsī ca hoti, anissaravikappī ca, vissaţţhupasevī ca, upakaņņakajappī ca, atiyācanako ca. Imehi kho, bhikkhave, pañcahi dhammehi samannāgato kulūpako bhikkhu kulesu appiyo ca hoti amanāpo ca agaru ca abhāvanīyo ca.

‘Pañcahi, bhikkhave, dhammehi samannāgato kulūpako bhikkhu kulesu piyo ca hoti manāpo ca garu ca bhāvanīyo ca. Katamehi pañcahi? Na asanthavavissāsī ca hoti, na anissaravikappī ca, na vissaţţhupasevī ca, na upakaņņakajappī ca, na atiyācanako ca. Imehi kho, bhikkhave, pañcahi dhammehi samannāgato kulūpako bhikkhu kulesu piyo ca hoti manāpo ca garu ca bhāvanīyo cā’ ti. Paţhamaŋ.

2. Pacchāsamaņasuttaŋ
112. ‘Pañcahi, bhikkhave, dhammehi samannāgato pacchāsamaņo na ādātabbo. Katamehi pañcahi? Atidūre vā gacchati accāsanne vā na pattapariyāpannaŋ (p. 2.121) gaņhati, āpattisāmantā bhaņamānaŋ na nivāreti, bhaņamānassa antarantarā kathaŋ opāteti, duppañño hoti jaļo eļamūgo. Imehi kho, bhikkhave, pañcahi dhammehi samannāgato pacchāsamaņo na ādātabbo.

‘Pañcahi, bhikkhave, dhammehi samannāgato pacchāsamaņo ādātabbo. Katamehi pañcahi? Nātidūre gacchati na accāsanne, pattapariyāpannaŋ gaņhati, āpattisāmantā bhaņamānaŋ nivāreti bhaņamānassa na antarantarā kathaŋ opāteti, paññavā hoti ajaļo aneļamūgo. Imehi kho, bhikkhave, pañcahi dhammehi samannāgato pacchāsamaņo ādātabbo’ ti. Dutiyaŋ.

3. Sammāsamādhisuttaŋ
113. ‘Pañcahi, bhikkhave, dhammehi samannāgato bhikkhu abhabbo sammāsamādhiŋ upasampajja viharituŋ. Katamehi pañcahi? Idha, bhikkhave, bhikkhu akkhamo hoti rūpānaŋ, akkhamo saddānaŋ, akkhamo gandhānaŋ, akkhamo rasānaŋ, akkhamo phoţţhabbānaŋ. Imehi kho, bhikkhave, pañcahi dhammehi samannāgato bhikkhu abhabbo sammāsamādhiŋ upasampajja viharituŋ.

‘Pañcahi, bhikkhave, dhammehi samannāgato bhikkhu bhabbo sammāsamādhiŋ upasampajja viharituŋ. Katamehi pañcahi? Idha bhikkhave, bhikkhu khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ. Imehi kho, bhikkhave, pañcahi dhammehi samannāgato bhikkhu bhabbo sammāsamādhiŋ upasampajja viharitun’ ti. Tatiyaŋ.

4. Andhakavindasuttaŋ
114. Ekaŋ samayaŋ bhagavā magadhesu viharati andhakavinde. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca–

‘Ye te, ānanda, bhikkhū navā acirapabbajitā adhunāgatā imaŋ dhammavinayaŋ, te vo, ānanda, bhikkhū pañcasu dhammesu samādapetabbā nivesetabbā patiţţhāpetabbā (p. 2.122) Katamesu pañcasu? “Etha tumhe, āvuso, sīlavā hotha, pātimokkhasaŋvarasaŋvutā viharatha ācāragocarasampannā aņumattesu vajjesu bhayadassāvino, samādāya sikkhatha sikkhāpadesū” ti– iti pātimokkhasaŋvare samādapetabbā nivesetabbā patiţţhāpetabbā.

‘“Etha tumhe, āvuso, indriyesu guttadvārā viharatha ārakkhasatino nipakkasatino, sārakkhitamānasā satārakkhena cetasā samannāgatā” ti– iti indriyasaŋvare samādapetabbā nivesetabbā patiţţhāpetabbā.

‘“Etha tumhe, āvuso, appabhassā hotha, bhasse pariyantakārino” ti– iti bhassapariyante samādapetabbā nivesetabbā patiţţhāpetabbā.

‘“Etha tumhe, āvuso, āraññikā hotha, araññavanapatthāni pantāni senāsanāni paţisevathā” ti– iti kāyavūpakāse samādapetabbā nivesetabbā patiţţhāpetabbā.

‘“Etha tumhe, āvuso, sammādiţţhikā hotha sammādassanena samannāgatā” ti– iti sammādassane samādapetabbā nivesetabbā patiţţhāpetabbā. Ye te, ānanda, bhikkhū navā acirapabbajitā adhunāgatā imaŋ dhammavinayaŋ, te vo, ānanda, bhikkhū imesu pañcasu dhammesu samādapetabbā nivesetabbā patiţţhāpetabbā’ ti Catutthaŋ.

5. Maccharinīsuttaŋ
115. ‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ niraye. Katamehi pañcahi? Āvāsamaccharinī hoti, kulamaccharinī hoti, lābhamaccharinī hoti, vaņņamaccharinī hoti, dhammamaccharinī hoti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ niraye.

‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ sagge. Katamehi pañcahi? Na āvāsamaccharinī hoti, na kulamaccharinī hoti, na lābhamaccharinī hoti, na vaņņamaccharinī hoti, na dhammamaccharinī hoti (p. 2.123) Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ sagge’ ti. Pañcamaŋ.

6. Vaņņanāsuttaŋ
116. ‘Pañcahi bhikkhave, dhammehi samannāgatā bhikkhunī yathābhataŋ nikkhittā evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, ananuvicca apariyogāhetvā appasādanīye ţhāne pasādaŋ upadaŋseti, ananuvicca apariyogāhetvā pasādanīye ţhāne appasādaŋ upadaŋseti, saddhādeyyaŋ vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ niraye.

‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati, anuvicca pariyogāhetvā appasādanīye ţhāne appasādaŋ upadaŋseti, anuvicca pariyogāhetvā pasādanīye ţhāne pasādaŋ upadaŋseti, saddhādeyyaŋ na vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ sagge’ ti. Chaţţhaŋ.

7. Issukinīsuttaŋ
117. ‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, issukinī ca hoti, maccharinī ca, saddhādeyyaŋ vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ niraye.

‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati (p. 2.124) anissukinī ca hoti, amaccharinī ca, saddhādeyyaŋ na vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ sagge’ ti. Sattamaŋ.

8. Micchādiţţhikasuttaŋ
118. ‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, micchādiţţhikā ca hoti, micchāsankappā ca, saddhādeyyaŋ vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ niraye.

‘Pañcahi bhikkhave, dhammehi samannāgatā bhikkhunī yathābhataŋ nikkhittā evaŋ sagge Katamehi pañcahi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati, sammādiţţhikā ca, hoti, sammāsankappā ca, saddhādeyyaŋ na vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ sagge’ ti. Aţţhamaŋ.

9. Micchāvācāsuttaŋ
119. ‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, micchāvācā ca hoti, micchākammantā ca, saddhādeyyaŋ vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ niraye.

‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati, sammāvācā ca hoti, sammākammantā ca, saddhādeyyaŋ na vinipāteti. Imehi kho bhikkhave, pañcahi dhammehi samannāgatā bhikkhunī yathābhataŋ nikkhittā evaŋ sagge’ ti. Navamaŋ.

10. Micchāvāyāmasuttaŋ
120. ‘Pañcahi (p. 2.125) bhikkhave, dhammehi samannāgatā bhikkhunī yathābhataŋ nikkhittā evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati, ananuvicca apariyogāhetvā vaņņārahassa avaņņaŋ bhāsati, micchāvāyāmā ca hoti, micchāsatinī ca, saddhādeyyaŋ vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ niraye.

‘Pañcahi, bhikkhave, dhammehi samannāgatā bhikkhunī yathābhataŋ nikkhittā evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati, anuvicca pariyogāhetvā vaņņārahassa vaņņaŋ bhāsati, sammāvāyāmā ca hoti, sammāsatinī ca, saddhādeyyaŋ na vinipāteti. Imehi kho, bhikkhave, pañcahi dhammehi samannāgatā bhikkhunī yathābhataŋ nikkhittā evaŋ sagge’ ti. Dasamaŋ.

Andhakavindavaggo dutiyo.

Tassuddānaŋ–

Kulūpako pacchāsamaņo, samādhi-andhakavindaŋ;

Maccharī vaņņanā issā, diţţhivācāya vāyamāti.

( 13) 3. Gilānavaggo

1. Gilānasuttaŋ
121. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā sāyanhasamayaŋ paţisallānā vuţţhito yena gilānasālā tenupasankami. Addasā kho bhagavā aññataraŋ bhikkhuŋ dubbalaŋ gilānakaŋ; disvā paññatte āsane nisīdi. Nisajja kho bhagavā bhikkhū āmantesi–

‘Yaŋ (p. 2.126) kiñci, bhikkhave, bhikkhuŋ dubbalaŋ gilānakaŋ pañca dhammā na vijahanti, tassetaŋ pāţikankhaŋ– “nacirasseva āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharissatī”’ ti.

‘Katame pañca? Idha, bhikkhave, bhikkhu asubhānupassī kāye viharati, āhāre paţikūlasaññī, sabbaloke anabhiratasaññī, sabbasankhāresu aniccānupassī, maraņasaññā kho panassa ajjhattaŋ sūpaţţhitā hoti. Yaŋ kiñci, bhikkhave, bhikkhuŋ dubbalaŋ gilānakaŋ ime pañca dhammā na vijahanti, tassetaŋ pāţikankhaŋ – “nacirasseva āsavānaŋ khayā …pe… sacchikatvā upasampajja viharissatī”’ ti. Paţhamaŋ.

2. Satisūpaţţhitasuttaŋ
122. ‘Yo hi koci, bhikkhave, bhikkhu vā bhikkhunī vā pañca dhamme bhāveti pañca dhamme bahulīkaroti, tassa dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā.

‘Katame pañca? Idha, bhikkhave, bhikkhuno ajjhattaññeva sati sūpaţţhitā hoti dhammānaŋ udayatthagāminiyā paññāya, asubhānupassī kāye viharati, āhāre paţikūlasaññī, sabbaloke anabhiratasaññī, sabbasankhāresu aniccānupassī. Yo hi koci, bhikkhave, bhikkhu vā bhikkhunī vā ime pañca dhamme bhāveti ime pañca dhamme bahulīkaroti, tassa dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Dutiyaŋ.

3. Paţhama-upaţţhākasuttaŋ
123. ‘Pañcahi, bhikkhave, dhammehi samannāgato gilāno dūpaţţhāko hoti. Katamehi pañcahi? Asappāyakārī hoti, sappāye mattaŋ na jānāti, bhesajjaŋ nappaţisevitā hoti, atthakāmassa gilānupaţţhākassa na yathābhūtaŋ ābādhaŋ āvikattā hoti abhikkamantaŋ vā abhikkamatīti paţikkamantaŋ vā paţikkamatīti ţhitaŋ vā ţhitoti, uppannānaŋ sārīrikānaŋ (p. 2.127) vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ anadhivāsakajātiko hoti. Imehi kho, bhikkhave, pañcahi dhammehi samannāgato gilāno dūpaţţhāko hoti.

‘Pañcahi, bhikkhave, dhammehi samannāgato gilāno sūpaţţhāko hoti. Katamehi pañcahi? Sappāyakārī hoti, sappāye mattaŋ jānāti, bhesajjaŋ paţisevitā hoti, atthakāmassa gilānupaţţhākassa yathābhūtaŋ ābādhaŋ āvikattā hoti abhikkamantaŋ vā abhikkamatīti paţikkamantaŋ vā paţikkamatīti ţhitaŋ vā ţhitoti, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ adhivāsakajātiko hoti. Imehi kho, bhikkhave, pañcahi dhammehi samannāgato gilāno sūpaţţhāko hotī’ ti. Tatiyaŋ.

4. Dutiya-upaţţhākasuttaŋ
124. ‘Pañcahi, bhikkhave, dhammehi samannāgato gilānupaţţhāko nālaŋ gilānaŋ upaţţhātuŋ. Katamehi pañcahi? Nappaţibalo hoti bhesajjaŋ saŋvidhātuŋ; sappāyāsappāyaŋ na jānāti, asappāyaŋ upanāmeti, sappāyaŋ apanāmeti; āmisantaro gilānaŋ upaţţhāti, no mettacitto jegucchī hoti uccāraŋ vā passāvaŋ vā vantaŋ vā kheļaŋ vā nīharituŋ; nappaţibalo hoti gilānaŋ kālena kālaŋ dhammiyā kathāya sandassetuŋ samādapetuŋ samuttejetuŋ sampahaŋsetuŋ. Imehi kho, bhikkhave, pañcahi dhammehi samannāgato gilānupaţţhāko nālaŋ gilānaŋ upaţţhātuŋ.

‘Pañcahi, bhikkhave, dhammehi samannāgato gilānupaţţhāko alaŋ gilānaŋ upaţţhātuŋ. Katamehi pañcahi? Paţibalo hoti bhesajjaŋ saŋvidhātuŋ; sappāyāsappāyaŋ jānāti, asappāyaŋ apanāmeti, sappāyaŋ upanāmeti; mettacitto gilānaŋ upaţţhāti, no āmisantaro; ajegucchī hoti uccāraŋ vā passāvaŋ vā vantaŋ vā kheļaŋ vā nīharituŋ; paţibalo hoti gilānaŋ kālena kālaŋ dhammiyā kathāya sandassetuŋ samādapetuŋ samuttejetuŋ sampahaŋsetuŋ. Imehi kho, bhikkhave, pañcahi dhammehi samannāgato gilānupaţţhāko alaŋ gilānaŋ upaţţhātun’ ti. Catutthaŋ.

5. Paţhama-anāyussāsuttaŋ
125. ‘Pañcime (p. 2.128) bhikkhave, dhammā anāyussā. Katame pañca? Asappāyakārī hoti, sappāye mattaŋ na jānāti, apariņatabhojī ca hoti, akālacārī ca hoti, abrahmacārī ca. Ime kho, bhikkhave, pañca dhammā anāyussā.

‘Pañcime, bhikkhave, dhammā āyussā. Katame pañca? Sappāyakārī hoti, sappāye mattaŋ jānāti, pariņatabhojī ca hoti, kālacārī ca hoti, brahmacārī ca. Ime kho, bhikkhave, pañca dhammā āyussā’ ti. Pañcamaŋ.

6. Dutiya-anāyussāsuttaŋ
126. ‘Pañcime, bhikkhave, dhammā anāyussā. Katame pañca? Asappāyakārī hoti, sappāye mattaŋ na jānāti, apariņatabhojī ca hoti, dussīlo ca, pāpamitto ca. Ime kho, bhikkhave, pañca dhammā anāyussā.

‘Pañcime, bhikkhave, dhammā āyussā. Katame pañca Sappāyakārī hoti, sappāye mattaŋ jānāti, pariņatabhojī ca hoti, sīlavā ca, kalyāņamitto ca. Ime kho, bhikkhave, pañca dhammā āyussā’ ti. Chaţţhaŋ.

7. Vapakāsasuttaŋ
127. ‘Pañcahi, bhikkhave, dhammehi samannāgato bhikkhu nālaŋ sanghamhā vapakāsituŋ . Katamehi pañcahi? Idha, bhikkhave, bhikkhu asantuţţho hoti itarītarena cīvarena, asantuţţho hoti itarītarena piņđapātena, asantuţţho hoti itarītarena senāsanena, asantuţţho hoti itarītarena gilānappaccayabhesajjaparikkhārena, kāmasankappabahulo ca viharati. Imehi kho, bhikkhave, pañcahi dhammehi samannāgato bhikkhu nālaŋ sanghamhā vapakāsituŋ.

‘Pañcahi, bhikkhave, dhammehi samannāgato bhikkhu alaŋ sanghamhā vapakāsituŋ. Katamehi pañcahi? Idha bhikkhave, bhikkhu santuţţho hoti itarītarena cīvarena, santuţţho hoti itarītarena piņđapātena, santuţţho hoti itarītarena senāsanena, santuţţho hoti itarītarena gilānappaccayabhesajjaparikkhārena (p. 2.129) nekkhammasankappabahulo ca viharati. Imehi kho, bhikkhave, pañcahi dhammehi samannāgato bhikkhu alaŋ sanghamhā vapakāsitun’ ti. Sattamaŋ.

8. Samaņasukhasuttaŋ
128. ‘Pañcimāni, bhikkhave, samaņadukkhāni. Katamāni pañca? Idha, bhikkhave, bhikkhu asantuţţho hoti itarītarena cīvarena, asantuţţho hoti itarītarena piņđapātena, asantuţţho hoti itarītarena senāsanena, asantuţţho hoti itarītarena gilānappaccayabhesajjaparikkhārena, anabhirato ca brahmacariyaŋ carati. Imāni kho, bhikkhave, pañca samaņadukkhāni.

‘Pañcimāni, bhikkhave, samaņasukhāni. Katamāni pañca? Idha, bhikkhave, bhikkhu santuţţho hoti itarītarena cīvarena, santuţţho hoti itarītarena piņđapātena, santuţţho hoti itarītarena senāsanena, santuţţho hoti itarītarena gilānappaccayabhesajjaparikkhārena, abhirato ca brahmacariyaŋ carati. Imāni kho, bhikkhave, pañca samaņasukhānī’ ti. Aţţhamaŋ.

9. Parikuppasuttaŋ
129. ‘Pañcime, bhikkhave, āpāyikā nerayikā parikuppā atekicchā. Katame pañca? Mātā jīvitā voropitā hoti, pitā jīvitā voropito hoti, arahaŋ jīvitā voropito hoti, tathāgatassa duţţhena cittena lohitaŋ uppāditaŋ hoti, sangho bhinno hoti. Ime kho, bhikkhave, pañca āpāyikā nerayikā parikuppā atekicchā’ ti. Navamaŋ.

10. Byasanasuttaŋ
130. ‘Pañcimāni bhikkhave, byasanāni. Katamāni pañca? Ñātibyasanaŋ, bhogabyasanaŋ, rogabyasanaŋ, sīlabyasanaŋ, diţţhibyasanaŋ. Na, bhikkhave, sattā ñātibyasanahetu vā (p. 2.130) bhogabyasanahetu vā rogabyasanahetu vā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjanti. Sīlabyasanahetu vā, bhikkhave, sattā diţţhibyasanahetu vā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjanti. Imāni kho, bhikkhave, pañca byasanāni.

‘Pañcimā, bhikkhave, sampadā. Katamā pañca? Ñātisampadā, bhogasampadā, ārogyasampadā, sīlasampadā, diţţhisampadā. Na, bhikkhave, sattā ñātisampadāhetu vā bhogasampadāhetu vā ārogyasampadāhetu vā kāyassa bhedā paraŋ maraņā sugatiŋ saggaŋ lokaŋ upapajjanti. Sīlasampadāhetu vā, bhikkhave, sattā diţţhisampadāhetu vā kāyassa bhedā paraŋ maraņā sugatiŋ saggaŋ lokaŋ upapajjanti. Imā kho, bhikkhave, pañca sampadā’ ti. Dasamaŋ.

Gilānavaggo tatiyo.

Tassuddānaŋ

Gilāno satisūpaţţhi, dve upaţţhākā duvāyusā;

Vapakāsasamaņasukhā, parikuppaŋ byasanena cāti.

( 14) 4. Rājavaggo

1. Paţhamacakkānuvattanasuttaŋ
131. ‘Pañcahi bhikkhave, angehi samannāgato rājā cakkavattī dhammeneva cakkaŋ vatteti; taŋ hoti cakkaŋ appaţivattiyaŋ kenaci manussabhūtena paccatthikena pāņinā.

‘Katamehi pañcahi? Idha, bhikkhave, rājā cakkavattī atthaññū ca hoti, dhammaññū ca, mattaññū ca, kālaññū ca, parisaññū ca. Imehi kho, bhikkhave, pañcahi angehi samannāgato rājā cakkavattī dhammeneva cakkaŋ pavatteti; taŋ hoti cakkaŋ appaţivattiyaŋ kenaci manussabhūtena paccatthikena pāņinā.

‘Evamevaŋ (p. 2.131) kho, bhikkhave, pañcahi dhammehi samannāgato tathāgato arahaŋ sammāsambuddho dhammeneva anuttaraŋ dhammacakkaŋ pavatteti; taŋ hoti cakkaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmiŋ.

‘Katamehi pañcahi? Idha, bhikkhave, tathāgato arahaŋ sammāsambuddho atthaññū, dhammaññū, mattaññū, kālaññū, parisaññū. Imehi kho, bhikkhave, pañcahi dhammehi samannāgato tathāgato arahaŋ sammāsambuddho dhammeneva anuttaraŋ dhammacakkaŋ pavatteti; taŋ hoti dhammacakkaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmin’ ti. Paţhamaŋ.

2. Dutiyacakkānuvattanasuttaŋ
132. ‘Pañcahi, bhikkhave, angehi samannāgato rañño cakkavattissa jeţţho putto pitarā pavattitaŋ cakkaŋ dhammeneva anuppavatteti; taŋ hoti cakkaŋ appaţivattiyaŋ kenaci manussabhūtena paccatthikena pāņinā.

‘Katamehi pañcahi? Idha, bhikkhave, rañño cakkavattissa jeţţho putto atthaññū ca hoti, dhammaññū ca, mattaññū ca, kālaññū ca, parisaññū ca. Imehi kho, bhikkhave, pañcahi angehi samannāgato rañño cakkavattissa jeţţho putto pitarā pavattitaŋ cakkaŋ dhammeneva anuppavatteti; taŋ hoti cakkaŋ appaţivattiyaŋ kenaci manussabhūtena paccatthikena pāņinā.

‘Evamevaŋ kho, bhikkhave, pañcahi dhammehi samannāgato sāriputto tathāgatena anuttaraŋ dhammacakkaŋ pavattitaŋ sammadeva anuppavatteti; taŋ hoti cakkaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmiŋ.

‘Katamehi pañcahi? Idha, bhikkhave, sāriputto atthaññū, dhammaññū, mattaññū kālaññū, parisaññū. Imehi kho, bhikkhave, pañcahi dhammehi samannāgato sāriputto tathāgatena anuttaraŋ dhammacakkaŋ pavattitaŋ sammadeva anuppavatteti; taŋ hoti cakkaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmin’ ti. Dutiyaŋ.

3. Dhammarājāsuttaŋ
133. ‘Yopi (p. 2.132) so, bhikkhave, rājā cakkavattī dhammiko dhammarājā, sopi na arājakaŋ cakkaŋ vattetī’ ti. Evaŋ vutte aññataro bhikkhu bhagavantaŋ etadavoca– ‘ko pana, bhante, rañño cakkavattissa dhammikassa dhammarañño rājā’ ti? ‘Dhammo, bhikkhū’ ti bhagavā avoca.

‘Idha, bhikkhu, rājā cakkavattī dhammiko dhammarājā dhammaññeva nissāya dhammaŋ sakkaronto dhammaŋ garuŋ karonto dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraņaguttiŋ saŋvidahati antojanasmiŋ.

‘Puna caparaŋ, bhikkhu, rājā cakkavattī dhammiko dhammarājā dhammaññeva nissāya dhammaŋ sakkaronto dhammaŋ garuŋ karonto dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraņaguttiŋ saŋvidahati khattiyesu anuyantesu …pe… balakāyasmiŋ brāhmaņagahapatikesu negamajānapadesu samaņabrāhmaņesu migapakkhīsu. Sa kho so, bhikkhu, rājā cakkavattī dhammiko dhammarājā dhammaññeva nissāya dhammaŋ sakkaronto dhammaŋ garuŋ karonto dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraņaguttiŋ saŋvidahitvā antojanasmiŋ dhammikaŋ rakkhāvaraņaguttiŋ saŋvidahitvā khattiyesu anuyantesu balakāyasmiŋ brāhmaņagahapatikesu negamajānapadesu samaņabrāhmaņesu migapakkhīsu dhammeneva cakkaŋ pavatteti; taŋ hoti cakkaŋ appaţivattiyaŋ kenaci manussabhūtena paccatthikena pāņinā.

‘Evamevaŋ kho, bhikkhu, tathāgato arahaŋ sammāsambuddho dhammiko dhammarājā dhammaññeva nissāya dhammaŋ sakkaronto dhammaŋ garuŋ karonto dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraņaguttiŋ saŋvidahati bhikkhūsu– “evarūpaŋ kāyakammaŋ sevitabbaŋ, evarūpaŋ kāyakammaŋ na sevitabbaŋ; evarūpaŋ vacīkammaŋ sevitabbaŋ, evarūpaŋ vacīkammaŋ na sevitabbaŋ; evarūpaŋ manokammaŋ sevitabbaŋ, evarūpaŋ manokammaŋ na sevitabbaŋ; evarūpo ājīvo sevitabbo, evarūpo ājīvo na sevitabbo; evarūpo gāmanigamo sevitabbo, evarūpo gāmanigamo na sevitabbo” ti.

‘Puna (p. 2.133) caparaŋ, bhikkhu, tathāgato arahaŋ sammāsambuddho dhammiko dhammarājā dhammaññeva nissāya dhammaŋ sakkaronto dhammaŋ garuŋ karonto dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraņaguttiŋ saŋvidahati bhikkhunīsu …pe… upāsakesu …pe… upāsikāsu– “evarūpaŋ kāyakammaŋ sevitabbaŋ, evarūpaŋ kāyakammaŋ na sevitabbaŋ; evarūpaŋ vacīkammaŋ sevitabbaŋ, evarūpaŋ vacīkammaŋ na sevitabbaŋ; evarūpaŋ manokammaŋ sevitabbaŋ, evarūpaŋ manokammaŋ na sevitabbaŋ; evarūpo ājīvo sevitabbo, evarūpo ājīvo na sevitabbo; evarūpo gāmanigamo sevitabbo, evarūpo gāmanigamo na sevitabbo”’ ti.

‘Sa kho so, bhikkhu, tathāgato arahaŋ sammāsambuddho dhammiko dhammarājā dhammaññeva nissāya dhammaŋ sakkaronto dhammaŋ garuŋ karonto dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraņaguttiŋ saŋvidahitvā bhikkhūsu, dhammikaŋ rakkhāvaraņaguttiŋ saŋvidahitvā bhikkhunīsu, dhammikaŋ rakkhāvaraņaguttiŋ saŋvidahitvā upāsakesu, dhammikaŋ rakkhāvaraņaguttiŋ saŋvidahitvā upāsikāsu dhammeneva anuttaraŋ dhammacakkaŋ pavatteti; taŋ hoti cakkaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmin’ ti. Tatiyaŋ.

4. Yassaŋdisaŋsuttaŋ
134. ‘Pañcahi, bhikkhave, angehi samannāgato rājā khattiyo muddhāvasitto yassaŋ yassaŋ disāyaŋ viharati, sakasmiŋyeva vijite viharati.

‘Katamehi pañcahi? Idha, bhikkhave, rājā khattiyo muddhāvasitto ubhato sujāto hoti mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena; ađđho hoti mahaddhano mahābhogo paripuņņakosakoţţhāgāro; balavā kho pana hoti caturanginiyā senāya samannāgato assavāya ovādapaţikarāya; pariņāyako kho panassa hoti paņđito viyatto medhāvī paţibalo atītānāgatapaccuppanne atthe cintetuŋ; tassime cattāro dhammā yasaŋ paripācenti. So iminā yasapañcamena (p. 2.134) dhammena samannāgato yassaŋ yassaŋ disāyaŋ viharati, sakasmiŋyeva vijite viharati. Taŋ kissa hetu? Evañhetaŋ, bhikkhave, hoti vijitāvīnaŋ.

‘Evamevaŋ kho, bhikkhave, pañcahi dhammehi samannāgato bhikkhu yassaŋ yassaŋ disāyaŋ viharati, vimuttacittova viharati. Katamehi pañcahi? Idha, bhikkhave, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu– rājāva khattiyo muddhāvasitto jātisampanno; bahussuto hoti sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā– rājāva khattiyo muddhāvasitto ađđho mahaddhano mahābhogo paripuņņakosakoţţhāgāro; āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya thāmavā daļhaparakkamo anikkhittadhuro kusalesu dhammesu– rājāva khattiyo muddhāvasitto balasampanno; paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā– rājāva khattiyo muddhāvasitto pariņāyakasampanno; tassime cattāro dhammā vimuttiŋ paripācenti So iminā vimuttipañcamena dhammena samannāgato yassaŋ yassaŋ disāyaŋ viharati vimuttacittova viharati. Taŋ kissa hetu? Evañhetaŋ, bhikkhave, hoti vimuttacittānan’ ti. Catutthaŋ.

5. Paţhamapatthanāsuttaŋ
135. ‘Pañcahi, bhikkhave, angehi samannāgato rañño khattiyassa muddhāvasittassa jeţţho putto rajjaŋ pattheti. Katamehi pañcahi? Idha, bhikkhave, rañño khattiyassa muddhāvasittassa jeţţho putto ubhato sujāto hoti mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena; abhirūpo hoti (p. 2.135) dassanīyo pāsādiko paramāya vaņņapokkharatāya samannāgato; mātāpitūnaŋ piyo hoti manāpo; negamajānapadassa piyo hoti manāpo; yāni tāni raññaŋ khattiyānaŋ muddhāvasittānaŋ sippaţţhānāni hatthismiŋ vā assasmiŋ vā rathasmiŋ vā dhanusmiŋ vā tharusmiŋ vā tattha sikkhito hoti anavayo.

‘Tassa evaŋ hoti– “ahaŋ khomhi ubhato sujāto mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena. Kasmāhaŋ rajjaŋ na pattheyyaŋ! Ahaŋ khomhi abhirūpo dassanīyo pāsādiko paramāya vaņņapokkharatāya samannāgato. Kasmāhaŋ rajjaŋ na pattheyyaŋ! Ahaŋ khomhi mātāpitūnaŋ piyo manāpo. Kasmāhaŋ rajjaŋ na pattheyyaŋ! Ahaŋ khomhi negamajānapadassa piyo manāpo. Kasmāhaŋ rajjaŋ na pattheyyaŋ! Ahaŋ khomhi yāni tāni raññaŋ khattiyānaŋ muddhāvasittānaŋ sippaţţhānāni hatthismiŋ vā assasmiŋ vā rathasmiŋ vā dhanusmiŋ vā tharusmiŋ vā, tattha sikkhito anavayo. Kasmāhaŋ rajjaŋ na pattheyyan” ti! Imehi kho, bhikkhave, pañcahi angehi samannāgato rañño khattiyassa muddhāvasittassa jeţţho putto rajjaŋ pattheti.

‘Evamevaŋ kho, bhikkhave, pañcahi dhammehi samannāgato bhikkhu āsavānaŋ khayaŋ pattheti. Katamehi pañcahi? Idha, bhikkhave, bhikkhu saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Appābādho hoti appātanko, samavepākiniyā gahaņiyā samannāgato nātisītāya nāccuņhāya majjhimāya padhānakkhamāya; asaţho hoti amāyāvī, yathābhūtaŋ attānaŋ āvikattā satthari vā viññūsu vā sabrahmacārīsu; āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu; paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā.

‘Tassa (p. 2.136) evaŋ hoti– “ahaŋ khomhi saddho, saddahāmi tathāgatassa bodhiŋ– itipi so bhagavā arahaŋ sammāsambuddho …pe… satthā devamanussānaŋ buddho bhagavā” ti. “Kasmāhaŋ āsavānaŋ khayaŋ na pattheyyaŋ! Ahaŋ khomhi appābādho appātanko samavepākiniyā gahaņiyā samannāgato nātisītāya nāccuņhāya majjhimāya padhānakkhamāya. Kasmāhaŋ āsavānaŋ khayaŋ na pattheyyaŋ! Ahaŋ khomhi asaţho amāyāvī yathābhūtaŋ attānaŋ āvikattā satthari vā viññūsu vā sabrahmacārīsu. Kasmāhaŋ āsavānaŋ khayaŋ na pattheyyaŋ! Ahaŋ khomhi āraddhavīriyo viharāmi akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Kasmāhaŋ āsavānaŋ khayaŋ na pattheyyaŋ! Ahaŋ khomhi paññavā udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Kasmāhaŋ āsavānaŋ khayaŋ na pattheyyan” ti! Imehi kho, bhikkhave, pañcahi dhammehi samannāgato bhikkhu āsavānaŋ khayaŋ patthetī’ ti. Pañcamaŋ.

6. Dutiyapatthanāsuttaŋ
136. ‘Pañcahi, bhikkhave, angehi samannāgato rañño khattiyassa muddhāvasittassa jeţţho putto oparajjaŋ pattheti. Katamehi pañcahi? Idha, bhikkhave, rañño khattiyassa muddhāvasittassa jeţţho putto ubhato sujāto hoti mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena; abhirūpo hoti dassanīyo pāsādiko paramāya vaņņapokkharatāya samannāgato; mātāpitūnaŋ piyo hoti manāpo, balakāyassa piyo hoti manāpo; paņđito hoti viyatto medhāvī paţibalo atītānāgatapaccuppanne atthe cintetuŋ.

‘Tassa evaŋ hoti– “ahaŋ khomhi ubhato sujāto mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena. Kasmāhaŋ oparajjaŋ na pattheyyaŋ! Ahaŋ khomhi abhirūpo dassanīyo pāsādiko paramāya vaņņapokkharatāya samannāgato. Kasmāhaŋ oparajjaŋ na pattheyyaŋ! Ahaŋ khomhi mātāpitūnaŋ piyo (p. 2.137) manāpo. Kasmāhaŋ oparajjaŋ na pattheyyaŋ! Ahaŋ khomhi balakāyassa piyo manāpo. Kasmāhaŋ oparajjaŋ na pattheyyaŋ! Ahaŋ khomhi paņđito viyatto medhāvī paţibalo atītānāgatapaccuppanne atthe cintetuŋ. Kasmāhaŋ oparajjaŋ na pattheyyan” ti! Imehi kho, bhikkhave, pañcahi angehi samannāgato rañño khattiyassa muddhāvasittassa jeţţho putto oparajjaŋ pattheti.

‘Evamevaŋ kho, bhikkhave, pañcahi dhammehi samannāgato bhikkhu āsavānaŋ khayaŋ pattheti. Katamehi pañcahi? Idha, bhikkhave, bhikkhu sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; catūsu satipaţţhānesu suppatiţţhitacitto hoti; āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu; paññavā hoti, udayatthagāminiyā paññāya samannāgato ariyāya nibbedhikāya sammā dukkhakkhayagāminiyā.

‘Tassa evaŋ hoti– “ahaŋ khomhi sīlavā, pātimokkhasaŋvarasaŋvuto viharāmi ācāragocarasampanno aņumattesu vajjesu bhayadassāvī, samādāya sikkhāmi sikkhāpadesu. Kasmāhaŋ āsavānaŋ khayaŋ na pattheyyaŋ! Ahaŋ khomhi bahussuto sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpā me dhammā bahussutā honti dhātā vacasā paricitā manasānupekkhitā diţţhiyā suppaţividdhā. Kasmāhaŋ āsavānaŋ khayaŋ na pattheyyaŋ! Ahaŋ khomhi catūsu satipaţţhānesu suppatiţţhitacitto. Kasmāhaŋ āsavānaŋ khayaŋ na pattheyyaŋ! Ahaŋ khomhi āraddhavīriyo viharāmi akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Kasmāhaŋ āsavānaŋ khayaŋ na pattheyyaŋ! Ahaŋ khomhi paññavā udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Kasmāhaŋ āsavānaŋ khayaŋ na pattheyyan” ti! Imehi kho, bhikkhave, pañcahi dhammehi samannāgato bhikkhu āsavānaŋ khayaŋ patthetī’ ti. Chaţţhaŋ.

7. Appaŋsupatisuttaŋ
137. ‘Pañcime (p. 2.138) bhikkhave, appaŋ rattiyā supanti, bahuŋ jagganti. Katame pañca? Itthī, bhikkhave, purisādhippāyā appaŋ rattiyā supati, bahuŋ jaggati. Puriso, bhikkhave, itthādhippāyo appaŋ rattiyā supati, bahuŋ jaggati. Coro, bhikkhave, ādānādhippāyo appaŋ rattiyā supati, bahuŋ jaggati. Rājā, bhikkhave, rājakaraņīyesu yutto appaŋ rattiyā supati, bahuŋ jaggati. Bhikkhu, bhikkhave, visaŋyogādhippāyo appaŋ rattiyā supati, bahuŋ jaggati. Ime kho, bhikkhave, pañca appaŋ rattiyā supanti, bahuŋ jaggantī’ ti. Sattamaŋ.

8. Bhattādakasuttaŋ
138. ‘Pañcahi, bhikkhave, angehi samannāgato rañño nāgo bhattādako ca hoti okāsapharaņo ca laņđasāraņo ca salākaggāhī ca rañño nāgotveva sankhaŋ gacchati. Katamehi pañcahi? Idha, bhikkhave, rañño nāgo akkhamo hoti rūpānaŋ, akkhamo saddānaŋ, akkhamo gandhānaŋ, akkhamo rasānaŋ, akkhamo phoţţhabbānaŋ. Imehi kho, bhikkhave, pañcahi angehi samannāgato rañño nāgo bhattādako ca okāsapharaņo ca laņđasāraņo ca salākaggāhī ca, rañño nāgotveva sankhaŋ gacchati.

‘Evamevaŋ kho, bhikkhave, pañcahi dhammehi samannāgato bhikkhu bhattādako ca hoti, okāsapharaņo ca mañcapīţhamaddano ca salākaggāhī ca, bhikkhutveva sankhaŋ gacchati. Katamehi pañcahi? Idha bhikkhave, bhikkhu akkhamo hoti rūpānaŋ, akkhamo saddānaŋ, akkhamo gandhānaŋ, akkhamo rasānaŋ, akkhamo phoţţhabbānaŋ. Imehi kho, bhikkhave, pañcahi dhammehi samannāgato bhikkhu bhattādako ca hoti okāsapharaņo ca mañcapīţhamaddano ca salākaggāhī ca, bhikkhutveva sankhaŋ gacchatī’ ti. Aţţhamaŋ.

9. Akkhamasuttaŋ
139. ‘Pañcahi bhikkhave, angehi samannāgato rañño nāgo na rājāraho hoti na rājabhoggo, na rañño angaŋtveva sankhaŋ gacchati (p. 2.139) Katamehi pañcahi? Idha, bhikkhave, rañño nāgo akkhamo hoti rūpānaŋ, akkhamo saddānaŋ, akkhamo gandhānaŋ, akkhamo rasānaŋ, akkhamo phoţţhabbānaŋ.

‘Kathañca, bhikkhave, rañño nāgo akkhamo hoti rūpānaŋ? Idha, bhikkhave, rañño nāgo sangāmagato hatthikāyaŋ vā disvā assakāyaŋ vā disvā rathakāyaŋ vā disvā pattikāyaŋ vā disvā saŋsīdati visīdati, na santhambhati na sakkoti sangāmaŋ otarituŋ. Evaŋ kho, bhikkhave, rañño nāgo akkhamo hoti rūpānaŋ.

‘Kathañca, bhikkhave, rañño nāgo akkhamo hoti saddānaŋ? Idha, bhikkhave, rañño nāgo sangāmagato hatthisaddaŋ vā sutvā assasaddaŋ vā sutvā rathasaddaŋ vā sutvā pattisaddaŋ vā sutvā bheripaņavasankhatiņavaninnādasaddaŋ vā sutvā saŋsīdati visīdati, na santhambhati na sakkoti sangāmaŋ otarituŋ. Evaŋ kho, bhikkhave, rañño nāgo akkhamo hoti saddānaŋ.

‘Kathañca, bhikkhave, rañño nāgo akkhamo hoti gandhānaŋ? Idha bhikkhave, rañño nāgo sangāmagato ye te rañño nāgā abhijātā sangāmāvacarā tesaŋ muttakarīsassa gandhaŋ ghāyitvā saŋsīdati visīdati, na santhambhati na sakkoti sangāmaŋ otarituŋ. Evaŋ kho, bhikkhave, rañño nāgo akkhamo hoti gandhānaŋ.

‘Kathañca, bhikkhave, rañño nāgo akkhamo hoti rasānaŋ? Idha, bhikkhave, rañño nāgo sangāmagato ekissā vā tiņodakadattiyā vimānito dvīhi vā tīhi vā catūhi vā pañcahi vā tiņodakadattīhi vimānito saŋsīdati visīdati, na santhambhati na sakkoti sangāmaŋ otarituŋ. Evaŋ kho, bhikkhave, rañño nāgo akkhamo hoti rasānaŋ.

‘Kathañca, bhikkhave, rañño nāgo akkhamo hoti phoţţhabbānaŋ? Idha, bhikkhave, rañño nāgo sangāmagato ekena vā saravegena viddho, dvīhi vā tīhi vā catūhi vā pañcahi vā saravegehi viddho saŋsīdati visīdati, na (p. 2.140) santhambhati na sakkoti sangāmaŋ otarituŋ. Evaŋ kho, bhikkhave, rañño nāgo akkhamo hoti phoţţhabbānaŋ.

‘Imehi kho, bhikkhave, pañcahi angehi samannāgato rañño nāgo na rājāraho hoti na rājabhoggo na rañño angaŋtveva sankhaŋ gacchati.

‘Evamevaŋ kho, bhikkhave, pañcahi angehi samannāgato bhikkhu na āhuneyyo hoti na pāhuneyyo na dakkhiņeyyo na añjalikaraņīyo na anuttaraŋ puññakkhettaŋ lokassa. Katamehi pañcahi? Idha, bhikkhave, bhikkhu akkhamo hoti rūpānaŋ, akkhamo saddānaŋ, akkhamo gandhānaŋ, akkhamo rasānaŋ, akkhamo phoţţhabbānaŋ.

‘Kathañca, bhikkhave, bhikkhu akkhamo hoti rūpānaŋ? Idha, bhikkhave, bhikkhu cakkhunā rūpaŋ disvā rajanīye rūpe sārajjati, na sakkoti cittaŋ samādahituŋ. Evaŋ kho, bhikkhave, bhikkhu akkhamo hoti rūpānaŋ.

‘Kathañca, bhikkhave, bhikkhu akkhamo hoti saddānaŋ? Idha bhikkhave, bhikkhu sotena saddaŋ sutvā rajanīye sadde sārajjati, na sakkoti cittaŋ samādahituŋ. Evaŋ kho, bhikkhave, bhikkhu akkhamo hoti saddānaŋ.

‘Kathañca, bhikkhave, bhikkhu akkhamo hoti gandhānaŋ? Idha, bhikkhave, bhikkhu ghānena gandhaŋ ghāyitvā rajanīye gandhe sārajjati, na sakkoti cittaŋ samādahituŋ. Evaŋ kho, bhikkhave, bhikkhu akkhamo hoti gandhānaŋ.

‘Kathañca, bhikkhave, bhikkhu akkhamo hoti rasānaŋ? Idha, bhikkhave, bhikkhu jivhāya rasaŋ sāyitvā rajanīye rase sārajjati, na sakkoti cittaŋ samādahituŋ. Evaŋ kho, bhikkhave, bhikkhu akkhamo hoti rasānaŋ.

‘Kathañca bhikkhave, bhikkhu akkhamo hoti phoţţhabbānaŋ? Idha, bhikkhave, bhikkhu kāyena phoţţhabbaŋ phusitvā rajanīye phoţţhabbe sārajjati, na sakkoti cittaŋ samādahituŋ. Evaŋ kho, bhikkhave, bhikkhu akkhamo hoti phoţţhabbānaŋ.

‘Imehi kho, bhikkhave, pañcahi dhammehi samannāgato bhikkhu na āhuneyyo hoti na pāhuneyyo na dakkhiņeyyo na añjalikaraņīyo na anuttaraŋ puññakkhettaŋ lokassa.

‘Pañcahi (p. 2.141) bhikkhave, angehi samannāgato rañño nāgo rājāraho hoti rājabhoggo, rañño angaŋtveva sankhaŋ gacchati. Katamehi pañcahi? Idha, bhikkhave, rañño nāgo khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ.

‘Kathañca, bhikkhave, rañño nāgo khamo hoti rūpānaŋ? Idha, bhikkhave, rañño nāgo sangāmagato hatthikāyaŋ vā disvā assakāyaŋ vā disvā rathakāyaŋ vā disvā pattikāyaŋ vā disvā na saŋsīdati na visīdati, santhambhati sakkoti sangāmaŋ otarituŋ. Evaŋ kho, bhikkhave, rañño nāgo khamo hoti rūpānaŋ.

‘Kathañca, bhikkhave, rañño nāgo khamo hoti saddānaŋ? Idha bhikkhave, rañño nāgo sangāmagato hatthisaddaŋ vā sutvā assasaddaŋ vā sutvā rathasaddaŋ vā sutvā pattisaddaŋ vā sutvā bheripaņavasankhatiņavaninnādasaddaŋ vā sutvā na saŋsīdati na visīdati, santhambhati sakkoti sangāmaŋ otarituŋ. Evaŋ kho, bhikkhave, rañño nāgo khamo hoti saddānaŋ.

‘Kathañca, bhikkhave, rañño nāgo khamo hoti gandhānaŋ? Idha, bhikkhave, rañño nāgo sangāmagato ye te rañño nāgā abhijātā sangāmāvacarā tesaŋ muttakarīsassa gandhaŋ ghāyitvā na saŋsīdati na visīdati, santhambhati sakkoti sangāmaŋ otarituŋ. Evaŋ kho, bhikkhave, rañño nāgo khamo hoti gandhānaŋ.

‘Kathañca, bhikkhave, rañño nāgo khamo hoti rasānaŋ? Idha, bhikkhave, rañño nāgo sangāmagato ekissā vā tiņodakadattiyā vimānito dvīhi vā tīhi vā catūhi vā pañcahi vā tiņodakadattīhi vimānito na saŋsīdati na visīdati, santhambhati sakkoti sangāmaŋ otarituŋ. Evaŋ kho, bhikkhave, rañño nāgo khamo hoti rasānaŋ.

‘Kathañca, bhikkhave, rañño nāgo khamo hoti phoţţhabbānaŋ? Idha, bhikkhave, rañño nāgo sangāmagato ekena vā saravegena viddho, dvīhi vā tīhi vā catūhi vā pañcahi vā saravegehi viddho na saŋsīdati na visīdati, santhambhati sakkoti sangāmaŋ otarituŋ. Evaŋ kho, bhikkhave, rañño nāgo khamo hoti phoţţhabbānaŋ.

‘Imehi (p. 2.142) kho, bhikkhave, pañcahi angehi samannāgato rañño nāgo rājāraho hoti rājabhoggo, rañño angaŋtveva sankhaŋ gacchati.

‘Evamevaŋ kho, bhikkhave, pañcahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Katamehi pañcahi? Idha, bhikkhave, bhikkhu khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ

‘Kathañca, bhikkhave, bhikkhu khamo hoti rūpānaŋ? Idha, bhikkhave, bhikkhu cakkhunā rūpaŋ disvā rajanīye rūpe na sārajjati, sakkoti cittaŋ samādahituŋ. Evaŋ kho, bhikkhave, bhikkhu khamo hoti rūpānaŋ.

‘Kathañca, bhikkhave, bhikkhu khamo hoti saddānaŋ? Idha, bhikkhave, bhikkhu sotena saddaŋ sutvā rajanīye sadde na sārajjati, sakkoti cittaŋ samādahituŋ. Evaŋ kho, bhikkhave, bhikkhu khamo hoti saddānaŋ.

‘Kathañca, bhikkhave, bhikkhu khamo hoti gandhānaŋ. Idha, bhikkhave, bhikkhu ghānena gandhaŋ ghāyitvā rajanīye gandhe na sārajjati, sakkoti cittaŋ samādahituŋ. Evaŋ kho, bhikkhave, bhikkhu khamo hoti gandhānaŋ.

‘Kathañca bhikkhave, bhikkhu khamo hoti rasānaŋ? Idha, bhikkhave, bhikkhu jivhāya rasaŋ sāyitvā rajanīye rase na sārajjati, sakkoti cittaŋ samādahituŋ. Evaŋ kho, bhikkhave, bhikkhu khamo hoti rasānaŋ.

‘Kathañca, bhikkhave, bhikkhu khamo hoti phoţţhabbānaŋ? Idha, bhikkhave, bhikkhu kāyena phoţţhabbaŋ phusitvā rajanīye phoţţhabbe na sārajjati, sakkoti cittaŋ samādahituŋ. Evaŋ kho, bhikkhave, bhikkhu khamo hoti phoţţhabbānaŋ.

‘Imehi kho, bhikkhave, pañcahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā’ ti. Navamaŋ.

10. Sotasuttaŋ
140. ‘Pañcahi, bhikkhave, angehi samannāgato rañño nāgo rājāraho hoti rājabhoggo, rañño angaŋtveva sankhaŋ gacchati. Katamehi (p. 2.143) pañcahi? Idha, bhikkhave, rañño nāgo sotā ca hoti, hantā ca, rakkhitā ca, khantā ca, gantā ca.

‘Kathañca, bhikkhave, rañño nāgo sotā hoti? Idha, bhikkhave, rañño nāgo yamenaŋ hatthidammasārathi kāraņaŋ kāreti– yadi vā katapubbaŋ yadi vā akatapubbaŋ taŋ aţţhiŋ katvā manasi katvā sabbaŋ cetasā samannāharitvā ohitasoto suņāti. Evaŋ kho, bhikkhave, rañño nāgo sotā hoti.

‘Kathañca, bhikkhave, rañño nāgo hantā hoti? Idha, bhikkhave, rañño nāgo sangāmagato hatthimpi hanati, hatthāruhampi hanati, assampi hanati, assāruhampi hanati, rathampi hanati, rathikampi hanati, pattikampi hanati. Evaŋ kho, bhikkhave, rañño nāgo hantā hoti.

‘Kathañca, bhikkhave, rañño nāgo rakkhitā hoti? Idha, bhikkhave, rañño nāgo sangāmagato rakkhati purimaŋ kāyaŋ, rakkhati pacchimaŋ kāyaŋ, rakkhati purime pāde, rakkhati pacchime pāde, rakkhati sīsaŋ, rakkhati kaņņe, rakkhati dante, rakkhati soņđaŋ, rakkhati vāladhiŋ, rakkhati hatthāruhaŋ. Evaŋ kho, bhikkhave, rañño nāgo rakkhitā hoti.

‘Kathañca bhikkhave, rañño nāgo khantā hoti? Idha, bhikkhave, rañño nāgo sangāmagato khamo hoti sattippahārānaŋ asippahārānaŋ usuppahārānaŋ pharasuppahārānaŋ bheripaņavasankhatiņavaninnādasaddānaŋ. Evaŋ kho, bhikkhave, rañño nāgo khantā hoti.

‘Kathañca, bhikkhave, rañño nāgo gantā hoti? Idha, bhikkhave, rañño nāgo yamenaŋ hatthidammasārathi disaŋ peseti– yadi vā gatapubbaŋ yadi vā agatapubbaŋ– taŋ khippameva gantā hoti. Evaŋ kho, bhikkhave, rañño nāgo gantā hoti.

‘Imehi kho, bhikkhave, pañcahi angehi samannāgato rañño nāgo rājāraho hoti rājabhoggo, rañño angaŋtveva sankhaŋ gacchati.

‘Evamevaŋ (p. 2.144) kho, bhikkhave, pañcahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Katamehi pañcahi? Idha, bhikkhave, bhikkhu sotā ca hoti, hantā ca, rakkhitā ca, khantā ca, gantā ca.

‘Kathañca, bhikkhave, bhikkhu sotā hoti? Idha, bhikkhave, bhikkhu tathāgatappavedite dhammavinaye desiyamāne aţţhinkatvā manasi katvā sabbaŋ cetasā samannāharitvā ohitasoto dhammaŋ suņāti. Evaŋ kho, bhikkhave, bhikkhu sotā hoti.

‘Kathañca, bhikkhave, bhikkhu hantā hoti? Idha, bhikkhave, bhikkhu uppannaŋ kāmavitakkaŋ nādhivāseti, pajahati vinodeti (hanati) byantīkaroti anabhāvaŋ gameti; uppannaŋ byāpādavitakkaŋ …pe… uppannaŋ vihiŋsāvitakkaŋ …pe… uppannuppanne pāpake akusale dhamme nādhivāseti pajahati vinodeti (hanati) byantīkaroti anabhāvaŋ gameti. Evaŋ kho, bhikkhave, bhikkhu hantā hoti.

‘Kathañca bhikkhave, bhikkhu rakkhitā hoti? Idha, bhikkhave, bhikkhu cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati cakkhundriyaŋ; cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī. Yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati manindriyaŋ; manindriye saŋvaraŋ āpajjati. Evaŋ kho, bhikkhave, bhikkhu rakkhitā hoti.

‘Kathañca, bhikkhave, bhikkhu khantā hoti? Idha, bhikkhave, bhikkhu khamo hoti sītassa uņhassa jighacchāya pipāsāya đaŋsamakasavātātapasarīsa pasamphassānaŋ; duruttānaŋ durāgatānaŋ vacanapathānaŋ uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ (p. 2.145) adhivāsakajātiko hoti. Evaŋ kho, bhikkhave, bhikkhu khantā hoti.

‘Kathañca, bhikkhave, bhikkhu gantā hoti? Idha bhikkhave, bhikkhu yā sā disā agatapubbā iminā dīghena addhunā, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānaŋ, taŋ khippaññeva gantā hoti. Evaŋ kho, bhikkhave, bhikkhu gantā hoti.

‘Imehi kho, bhikkhave, pañcahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Dasamaŋ.

Rājavaggo catuttho.

Tassuddānaŋ–

Cakkānuvattanā rājā, yassaŋdisaŋ dve ceva patthanā;

Appaŋsupati bhattādo, akkhamo ca sotena cāti.

( 15) 5. Tikaņđakīvaggo

1. Avajānātisuttaŋ
141. ‘Pañcime bhikkhave, puggalā santo saŋvijjamānā lokasmiŋ. Katame pañca? Datvā avajānāti, saŋvāsena avajānāti, ādheyyamukho hoti, lolo hoti, mando momūho hoti .

‘Kathañca, bhikkhave, puggalo datvā avajānāti? Idha, bhikkhave, puggalo puggalassa deti cīvarapiņđapātasenāsanagilānappaccayabhesajjaparikkhāraŋ. Tassa evaŋ hoti– “ahaŋ demi; ayaŋ paţiggaņhātī” ti. Tamenaŋ datvā avajānāti. Evaŋ kho, bhikkhave, puggalo datvā avajānāti.

‘Kathañca (p. 2.146) bhikkhave, puggalo saŋvāsena avajānāti? Idha bhikkhave, puggalo puggalena saddhiŋ saŋvasati dve vā tīņi vā vassāni. Tamenaŋ saŋvāsena avajānāti. Evaŋ kho, bhikkhave, puggalo saŋvāsena avajānāti.

‘Kathañca, bhikkhave, puggalo ādheyyamukho hoti? Idha, bhikkhave, ekacco puggalo parassa vaņņe vā avaņņe vā bhāsiyamāne taŋ khippaññeva adhimuccitā hoti. Evaŋ kho, bhikkhave, puggalo ādheyyamukho hoti.

‘Kathañca, bhikkhave, puggalo lolo hoti? Idha, bhikkhave, ekacco puggalo ittarasaddho hoti ittarabhattī ittarapemo ittarappasādo. Evaŋ kho, bhikkhave, puggalo lolo hoti.

‘Kathañca, bhikkhave, puggalo mando momūho hoti? Idha, bhikkhave, ekacco puggalo kusalākusale dhamme na jānāti, sāvajjānavajje dhamme na jānāti, hīnappaņīte dhamme na jānāti kaņhasukkasappaţibhāge dhamme na jānāti. Evaŋ kho, bhikkhave, puggalo mando momūho hoti. Ime kho, bhikkhave, pañca puggalā santo saŋvijjamānā lokasmin’ ti. Paţhamaŋ.

2. Ārabhatisuttaŋ
142. ‘Pañcime, bhikkhave, puggalā santo saŋvijjamānā lokasmiŋ. Katame pañca? Idha, bhikkhave, ekacco puggalo ārabhati ca vippaţisārī ca hoti; tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti.

‘Idha pana, bhikkhave, ekacco puggalo ārabhati, na vippaţisārī hoti; tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti.

‘Idha pana, bhikkhave, ekacco puggalo na ārabhati, vippaţisārī hoti; tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti.

‘Idha (p. 2.147) pana, bhikkhave, ekacco puggalo na ārabhati na vippaţisārī hoti; tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti.

‘Idha pana, bhikkhave, ekacco puggalo na ārabhati na vippaţisārī hoti; tañca cetovimuttiŋ paññāvimuttiŋ yathābhūtaŋ pajānāti yatthassa te uppannā pāpakā akusalā dhammā aparisesā nirujjhanti.

‘Tatra, bhikkhave, yvāyaŋ puggalo ārabhati ca vippaţisārī ca hoti, tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti, so evamassa vacanīyo– “āyasmato kho ārambhajā āsavā saŋvijjanti, vippaţisārajā āsavā pavađđhanti, sādhu vatāyasmā ārambhaje āsave pahāya vippaţisāraje āsave paţivinodetvā cittaŋ paññañca bhāvetu; evamāyasmā amunā pañcamena puggalena samasamo bhavissatī”’ ti.

‘Tatra, bhikkhave, yvāyaŋ puggalo ārabhati na vippaţisārī hoti, tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti, so evamassa vacanīyo– “āyasmato kho ārambhajā āsavā saŋvijjanti, vippaţisārajā āsavā na pavađđhanti, sādhu vatāyasmā ārambhaje āsave pahāya cittaŋ paññañca bhāvetu; evamāyasmā amunā pañcamena puggalena samasamo bhavissatī”’ ti.

‘Tatra, bhikkhave, yvāyaŋ puggalo na ārabhati vippaţisārī hoti, tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā akusalā dhammā aparisesā nirujjhanti, so evamassa vacanīyo– “āyasmato kho ārambhajā āsavā na saŋvijjanti, vippaţisārajā āsavā pavađđhanti, sādhu vatāyasmā vippaţisāraje āsave paţivinodetvā cittaŋ paññañca bhāvetu; evamāyasmā amunā pañcamena puggalena samasamo bhavissatī”’ ti.

‘Tatra, bhikkhave, yvāyaŋ puggalo na ārabhati na vippaţisārī hoti, tañca cetovimuttiŋ paññāvimuttiŋ yathābhūtaŋ nappajānāti yatthassa te uppannā pāpakā (p. 2.148) akusalā dhammā aparisesā nirujjhanti, so evamassa vacanīyo– “āyasmato kho ārambhajā āsavā na saŋvijjanti, vippaţisārajā āsavā na pavađđhanti, sādhu vatāyasmā cittaŋ paññañca bhāvetu; evamāyasmā amunā pañcamena puggalena samasamo bhavissatī”’ ti.

‘Iti kho, bhikkhave, ime cattāro puggalā amunā pañcamena puggalena evaŋ ovadiyamānā evaŋ anusāsiyamānā anupubbena āsavānaŋ khayaŋ pāpuņantī’ ti . Dutiyaŋ.

3. Sārandadasuttaŋ
143. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā pubbaņhasamayaŋ nivāsetvā pattacīvaramādāya vesāliŋ piņđāya pāvisi. Tena kho pana samayena pañcamattānaŋ licchavisatānaŋ sārandade cetiye sannisinnānaŋ sannipatitānaŋ ayamantarākathā udapādi– ‘pañcannaŋ ratanānaŋ pātubhāvo dullabho lokasmiŋ. Katamesaŋ pañcannaŋ? Hatthiratanassa pātubhāvo dullabho lokasmiŋ, assaratanassa pātubhāvo dullabho lokasmiŋ, maņiratanassa pātubhāvo dullabho lokasmiŋ, itthiratanassa pātubhāvo dullabho lokasmiŋ, gahapatiratanassa pātubhāvo dullabho lokasmiŋ. Imesaŋ pañcannaŋ ratanānaŋ pātubhāvo dullabho lokasmin’ ti.

Atha kho te licchavī magge purisaŋ ţhapesuŋ – ‘yadā tvaŋ, ambho purisa, passeyyāsi bhagavantaŋ, atha amhākaŋ āroceyyāsī’ ti. Addasā kho so puriso bhagavantaŋ dūratova āgacchantaŋ; disvāna yena te licchavī tenupasankami; upasankamitvā te licchavī etadavoca– ‘ayaŋ so, bhante, bhagavā gacchati arahaŋ sammāsambuddho; yassadāni kālaŋ maññathā’ ti.

Atha kho te licchavī yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho te licchavī bhagavantaŋ etadavocuŋ–

‘Sādhu, bhante, yena sārandadaŋ cetiyaŋ tenupasankamatu anukampaŋ upādāyā’ ti. Adhivāsesi bhagavā tuņhībhāvena. Atha kho bhagavā yena (p. 2.149) sārandadaŋ cetiyaŋ tenupasankami; upasankamitvā paññatte āsane nisīdi. Nisajja kho bhagavā te licchavī etadavoca– ‘kāya nuttha, licchavī, etarahi kathāya sannisinnā, kā ca pana vo antarākathā vippakatā’ ti? ‘Idha, bhante, amhākaŋ sannisinnānaŋ sannipatitānaŋ ayamantarākathā udapādi– “pañcannaŋ ratanānaŋ pātubhāvo dullabho lokasmiŋ. Katamesaŋ pañcannaŋ Hatthiratanassa pātubhāvo dullabho lokasmiŋ, assaratanassa pātubhāvo dullabho lokasmiŋ, maņiratanassa pātubhāvo dullabho lokasmiŋ, itthiratanassa pātubhāvo dullabho lokasmiŋ, gahapatiratanassa pātubhāvo dullabho lokasmiŋ. Imesaŋ pañcannaŋ ratanānaŋ pātubhāvo dullabho lokasmin”’ ti.

‘Kāmādhimuttānaŋ vata, bho, licchavīnaŋ kāmaŋyeva ārabbha antarākathā udapādi. Pañcannaŋ, licchavī, ratanānaŋ pātubhāvo dullabho lokasmiŋ. Katamesaŋ pañcannaŋ? Tathāgatassa arahato sammāsambuddhassa pātubhāvo dullabho lokasmiŋ, tathāgatappaveditassa dhammavinayassa desetā puggalo dullabho lokasmiŋ, tathāgatappaveditassa dhammavinayassa desitassa viññātā puggalo dullabho lokasmiŋ, tathāgatappaveditassa dhammavinayassa desitassa viññātā dhammānudhammappaţipanno puggalo dullabho lokasmiŋ, kataññū katavedī puggalo dullabho lokasmiŋ. Imesaŋ kho, licchavī, pañcannaŋ ratanānaŋ pātubhāvo dullabho lokasmin’ ti. Tatiyaŋ.

4. Tikaņđakīsuttaŋ
144. Ekaŋ samayaŋ bhagavā sākete viharati tikaņđakīvane . Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Sādhu, bhikkhave, bhikkhu kālena kālaŋ appaţikūle paţikūlasaññī vihareyya. Sādhu, bhikkhave, bhikkhu kālena kālaŋ paţikūle appaţikūlasaññī vihareyya. Sādhu, bhikkhave, bhikkhu kālena kālaŋ appaţikūle ca paţikūle (p. 2.150) ca paţikūlasaññī vihareyya. Sādhu, bhikkhave, bhikkhu kālena kālaŋ paţikūle ca appaţikūle ca appaţikūlasaññī vihareyya. Sādhu, bhikkhave, bhikkhu kālena kālaŋ paţikūlañca appaţikūlañca tadubhayaŋ abhinivajjetvā upekkhako vihareyya sato sampajāno.

‘Kiñca, bhikkhave, bhikkhu atthavasaŋ paţicca appaţikūle paţikūlasaññī vihareyya? “Mā me rajanīyesu dhammesu rāgo udapādī” ti– idaŋ kho, bhikkhave, bhikkhu atthavasaŋ paţicca appaţikūle paţikūlasaññī vihareyya.

‘Kiñca, bhikkhave, bhikkhu atthavasaŋ paţicca paţikūle appaţikūlasaññī vihareyya? “Mā me dosanīyesu dhammesu doso udapādī” ti– idaŋ kho, bhikkhave, bhikkhu atthavasaŋ paţicca paţikūle appaţikūlasaññī vihareyya.

‘Kiñca bhikkhave, bhikkhu atthavasaŋ paţicca appaţikūle ca paţikūle ca paţikūlasaññī vihareyya? “Mā me rajanīyesu dhammesu rāgo udapādi, mā me dosanīyesu dhammesu doso udapādī” ti– idaŋ kho, bhikkhave, bhikkhu atthavasaŋ paţicca appaţikūle ca paţikūle ca paţikūlasaññī vihareyya.

‘Kiñca, bhikkhave, bhikkhu atthavasaŋ paţicca paţikūle ca appaţikūle ca appaţikūlasaññī vihareyya? “Mā me dosanīyesu dhammesu doso udapādi, mā me rajanīyesu dhammesu rāgo udapādī” ti – idaŋ kho, bhikkhave, bhikkhu atthavasaŋ paţicca paţikūle ca appaţikūle ca appaţikūlasaññī vihareyya.

‘Kiñca, bhikkhave, bhikkhu atthavasaŋ paţicca paţikūlañca appaţikūlañca tadubhayaŋ abhinivajjetvā upekkhako vihareyya? “Sato sampajāno mā me kvacani katthaci kiñcanaŋ rajanīyesu dhammesu rāgo udapādi, mā me kvacani katthaci kiñcanaŋ dosanīyesu dhammesu doso udapādi, mā me kvacani katthaci kiñcanaŋ mohanīyesu dhammesu moho udapādī” ti– idaŋ kho, bhikkhave, bhikkhu atthavasaŋ paţicca paţikūlañca appaţikūlañca tadubhayaŋ abhinivajjetvā upekkhako vihareyya sato sampajāno’ ti. Catutthaŋ.

5. Nirayasuttaŋ
145. ‘Pañcahi, bhikkhave, dhammehi samannāgato yathābhataŋ nikkhitto evaŋ niraye. Katamehi pañcahi? Pāņātipātī hoti, adinnādāyī hoti, kāmesumicchācārī (p. 2.151) hoti, musāvādī hoti, surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato yathābhataŋ nikkhitto evaŋ niraye.

‘Pañcahi bhikkhave, dhammehi samannāgato yathābhataŋ nikkhitto evaŋ sagge. Katamehi pañcahi? Pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti. Imehi kho, bhikkhave, pañcahi dhammehi samannāgato yathābhataŋ nikkhitto evaŋ sagge’ ti. Pañcamaŋ.

6. Mittasuttaŋ
146. ‘Pañcahi, bhikkhave, dhammehi samannāgato bhikkhu mitto na sevitabbo. Katamehi pañcahi? Kammantaŋ kāreti, adhikaraņaŋ ādiyati, pāmokkhesu bhikkhūsu paţiviruddho hoti, dīghacārikaŋ anavatthacārikaŋ anuyutto viharati, nappaţibalo hoti kālena kālaŋ dhammiyā kathāya sandassetuŋ samādapetuŋ samuttejetuŋ sampahaŋsetuŋ. Imehi kho, bhikkhave, pañcahi dhammehi samannāgato bhikkhu mitto na sevitabbo.

‘Pañcahi, bhikkhave, dhammehi samannāgato bhikkhu mitto sevitabbo. Katamehi pañcahi? Na kammantaŋ kāreti, na adhikaraņaŋ ādiyati, na pāmokkhesu bhikkhūsu paţiviruddho hoti, na dīghacārikaŋ anavatthacārikaŋ anuyutto viharati, paţibalo hoti kālena kālaŋ dhammiyā kathāya sandassetuŋ samādapetuŋ samuttejetuŋ sampahaŋsetuŋ. Imehi kho, bhikkhave, pañcahi dhammehi samannāgato bhikkhu mitto sevitabbo’ ti. Chaţţhaŋ.

7. Asappurisadānasuttaŋ
147. ‘Pañcimāni, bhikkhave, asappurisadānāni. Katamāni pañca? Asakkaccaŋ deti, acittīkatvā deti, asahatthā deti, apaviddhaŋ deti, anāgamanadiţţhiko deti. Imāni kho, bhikkhave, pañca asappurisadānāni.

‘Pañcimāni (p. 2.152) bhikkhave, sappurisadānāni. Katamāni pañca? Sakkaccaŋ deti, cittīkatvā deti, sahatthā deti, anapaviddhaŋ deti, āgamanadiţţhiko deti. Imāni kho, bhikkhave, pañca sappurisadānānī’ ti. Sattamaŋ.

8. Sappurisadānasuttaŋ
148. ‘Pañcimāni bhikkhave, sappurisadānāni. Katamāni pañca? Saddhāya dānaŋ deti, sakkaccaŋ dānaŋ deti, kālena dānaŋ deti, anuggahitacitto dānaŋ deti, attānañca parañca anupahacca dānaŋ deti.

‘Saddhāya kho pana, bhikkhave, dānaŋ datvā yattha yattha tassa dānassa vipāko nibbattati, ađđho ca hoti mahaddhano mahābhogo, abhirūpo ca hoti dassanīyo pāsādiko paramāya vaņņapokkharatāya samannāgato.

‘Sakkaccaŋ kho pana, bhikkhave, dānaŋ datvā yattha yattha tassa dānassa vipāko nibbattati, ađđho ca hoti mahaddhano mahābhogo. Yepissa te honti puttāti vā dārāti vā dāsāti vā pessāti vā kammakarāti vā, tepi sussūsanti sotaŋ odahanti aññā cittaŋ upaţţhapenti.

‘Kālena kho pana, bhikkhave, dānaŋ datvā yattha yattha tassa dānassa vipāko nibbattati, ađđho ca hoti mahaddhano mahābhogo; kālāgatā cassa atthā pacurā honti.

‘Anuggahitacitto kho pana, bhikkhave, dānaŋ datvā yattha yattha tassa dānassa vipāko nibbattati, ađđho ca hoti mahaddhano mahābhogo; uļāresu ca pañcasu kāmaguņesu bhogāya cittaŋ namati.

‘Attānañca parañca anupahacca kho pana, bhikkhave, dānaŋ datvā yattha yattha tassa dānassa vipāko nibbattati, ađđho ca hoti mahaddhano mahābhogo; na cassa kutoci bhogānaŋ upaghāto āgacchati aggito vā udakato vā rājato vā corato vā appiyato vā dāyādato vā . Imāni kho, bhikkhave, pañca sappurisadānānī’ ti. Aţţhamaŋ.

9. Paţhamasamayavimuttasuttaŋ
149. ‘Pañcime (p. 2.153) bhikkhave, dhammā samayavimuttassa bhikkhuno parihānāya saŋvattanti. Katame pañca? Kammārāmatā, bhassārāmatā, niddārāmatā sangaņikārāmatā, yathāvimuttaŋ cittaŋ na paccavekkhati. Ime kho, bhikkhave, pañca dhammā samayavimuttassa bhikkhuno parihānāya saŋvattanti.

‘Pañcime, bhikkhave, dhammā samayavimuttassa bhikkhuno aparihānāya saŋvattanti. Katame pañca? Na kammārāmatā, na bhassārāmatā, na niddārāmatā, na sangaņikārāmatā, yathāvimuttaŋ cittaŋ paccavekkhati. Ime kho, bhikkhave, pañca dhammā samayavimuttassa bhikkhuno aparihānāya saŋvattantī’ ti. Navamaŋ.

10. Dutiyasamayavimuttasuttaŋ
150. ‘Pañcime, bhikkhave, dhammā samayavimuttassa bhikkhuno parihānāya saŋvattanti. Katame pañca? Kammārāmatā, bhassārāmatā, niddārāmatā, indriyesu aguttadvāratā, bhojane amattaññutā. Ime kho, bhikkhave, pañca dhammā samayavimuttassa bhikkhuno parihānāya saŋvattanti.

‘Pañcime, bhikkhave, dhammā samayavimuttassa bhikkhuno aparihānāya saŋvattanti. Katame pañca? Na kammārāmatā, na bhassārāmatā, na niddārāmatā, indriyesu guttadvāratā, bhojane mattaññutā. Ime kho, bhikkhave, pañca dhammā samayavimuttassa bhikkhuno aparihānāya saŋvattantī’ ti. Dasamaŋ.

Tikaņđakīvaggo pañcamo.

Tassuddānaŋ–

Datvā avajānāti ārabhati ca, sārandada tikaņđa nirayena ca.

Mitto asappurisasappurisena, samayavimuttaŋ apare dveti.

Tatiyapaņņāsakaŋ samattaŋ.

4. Catutthapaņņāsakaŋ

( 16) 1. Saddhammavaggo

1. Paţhamasammattaniyāmasuttaŋ
151. ‘Pañcahi (p. 2.154) bhikkhave, dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ. Katamehi pañcahi? Kathaŋ paribhoti, kathikaŋ paribhoti, attānaŋ paribhoti, vikkhittacitto dhammaŋ suņāti, anekaggacitto ayoniso ca manasi karoti. Imehi kho, bhikkhave, pañcahi dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ.

‘Pañcahi, bhikkhave, dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattaŋ. Katamehi pañcahi? Na kathaŋ paribhoti, na kathikaŋ paribhoti, na attānaŋ paribhoti, avikkhittacitto dhammaŋ suņāti, ekaggacitto yoniso ca manasi karoti. Imehi kho, bhikkhave, pañcahi dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattan’ ti. Paţhamaŋ.

2. Dutiyasammattaniyāmasuttaŋ
152. ‘Pañcahi, bhikkhave, dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ. Katamehi pañcahi? Kathaŋ paribhoti, kathikaŋ paribhoti, attānaŋ paribhoti, duppañño hoti jaļo eļamūgo, anaññāte aññātamānī hoti. Imehi kho bhikkhave, pañcahi dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ.

‘Pañcahi bhikkhave, dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattaŋ. Katamehi pañcahi? Na kathaŋ paribhoti, na kathikaŋ paribhoti, na attānaŋ paribhoti, paññavā hoti (p. 2.155) ajaļo aneļamūgo, na anaññāte aññātamānī hoti. Imehi kho, bhikkhave, pañcahi dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattan’ ti. Dutiyaŋ.

3. Tatiyasammattaniyāmasuttaŋ
153. ‘Pañcahi, bhikkhave, dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ. Katamehi pañcahi? Makkhī dhammaŋ suņāti makkhapariyuţţhito, upārambhacitto dhammaŋ suņāti randhagavesī, dhammadesake āhatacitto hoti khīlajāto, duppañño hoti jaļo eļamūgo, anaññāte aññātamānī hoti. Imehi kho, bhikkhave, pañcahi dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ.

‘Pañcahi, bhikkhave, dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattaŋ. Katamehi pañcahi? Amakkhī dhammaŋ suņāti na makkhapariyuţţhito, anupārambhacitto dhammaŋ suņāti na randhagavesī, dhammadesake anāhatacitto hoti akhīlajāto, paññavā hoti ajaļo aneļamūgo, na anaññāte aññātamānī hoti. Imehi kho, bhikkhave, pañcahi dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattan’ ti. Tatiyaŋ.

4. Paţhamasaddhammasammosasuttaŋ
154. ‘Pañcime, bhikkhave, dhammā saddhammassa sammosāya antaradhānāya saŋvattanti. Katame pañca? Idha, bhikkhave, bhikkhū na sakkaccaŋ dhammaŋ suņanti, na sakkaccaŋ dhammaŋ pariyāpuņanti, na sakkaccaŋ dhammaŋ dhārenti, na sakkaccaŋ dhātānaŋ dhammānaŋ atthaŋ upaparikkhanti, na sakkaccaŋ atthamaññāya dhammamaññāya dhammānudhammaŋ paţipajjanti. Ime kho, bhikkhave, pañca dhammā saddhammassa sammosāya antaradhānāya saŋvattanti.

‘Pañcime, bhikkhave, dhammā saddhammassa ţhitiyā asammosāya anantaradhānāya saŋvattanti. Katame pañca? Idha, bhikkhave, bhikkhū sakkaccaŋ dhammaŋ suņanti, sakkaccaŋ (p. 2.156) dhammaŋ pariyāpuņanti, sakkaccaŋ dhammaŋ dhārenti, sakkaccaŋ dhātānaŋ dhammānaŋ atthaŋ upaparikkhanti, sakkaccaŋ atthamaññāya dhammamaññāya dhammānudhammaŋ paţipajjanti. Ime kho, bhikkhave, pañca dhammā saddhammassa ţhitiyā asammosāya anantaradhānāya saŋvattantī’ ti. Catutthaŋ.

5. Dutiyasaddhammasammosasuttaŋ
155. ‘Pañcime, bhikkhave, dhammā saddhammassa sammosāya antaradhānāya saŋvattanti. Katame pañca? Idha, bhikkhave, bhikkhū dhammaŋ na pariyāpuņanti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Ayaŋ, bhikkhave, paţhamo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, bhikkhū yathāsutaŋ yathāpariyattaŋ dhammaŋ na vitthārena paresaŋ desenti. Ayaŋ, bhikkhave, dutiyo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, bhikkhū yathāsutaŋ yathāpariyattaŋ dhammaŋ na vitthārena paraŋ vācenti. Ayaŋ, bhikkhave, tatiyo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, bhikkhū yathāsutaŋ yathāpariyattaŋ dhammaŋ na vitthārena sajjhāyaŋ karonti. Ayaŋ, bhikkhave, catuttho dhammo saddhammassa sammosāya antaradhānāya saŋvattati.

‘Puna caparaŋ, bhikkhave, bhikkhū yathāsutaŋ yathāpariyattaŋ dhammaŋ na cetasā anuvitakkenti anuvicārenti manasānupekkhanti. Ayaŋ, bhikkhave, pañcamo dhammo saddhammassa sammosāya antaradhānāya saŋvattati. Ime kho, bhikkhave, pañca dhammā saddhammassa sammosāya antaradhānāya saŋvattanti.

‘Pañcime, bhikkhave, dhammā saddhammassa ţhitiyā asammosāya anantaradhānāya saŋvattanti. Katame pañca? Idha, bhikkhave, bhikkhū dhammaŋ pariyāpuņanti– suttaŋ, geyyaŋ, veyyākaraņaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Ayaŋ, bhikkhave, paţhamo dhammo saddhammassa ţhitiyā asammosāya anantaradhānāya saŋvattati.

‘Puna (p. 2.157) caparaŋ, bhikkhave, bhikkhū yathāsutaŋ yathāpariyattaŋ dhammaŋ vitthārena paresaŋ desenti. Ayaŋ, bhikkhave, dutiyo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, bhikkhū yathāsutaŋ yathāpariyattaŋ dhammaŋ vitthārena paraŋ vācenti. Ayaŋ, bhikkhave, tatiyo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave bhikkhū yathāsutaŋ yathāpariyattaŋ dhammaŋ vitthārena sajjhāyaŋ karonti. Ayaŋ, bhikkhave, catuttho dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, bhikkhū yathāsutaŋ yathāpariyattaŋ dhammaŋ cetasā anuvitakkenti anuvicārenti manasānupekkhanti. Ayaŋ, bhikkhave, pañcamo dhammo saddhammassa ţhitiyā asammosāya anantaradhānāya saŋvattati. Ime kho, bhikkhave, pañca dhammā saddhammassa ţhitiyā asammosāya anantaradhānāya saŋvattantī’ ti. Pañcamaŋ.

6. Tatiyasaddhammasammosasuttaŋ
156. ‘Pañcime, bhikkhave, dhammā saddhammassa sammosāya antaradhānāya saŋvattanti. Katame pañca? Idha, bhikkhave, bhikkhū duggahitaŋ suttantaŋ pariyāpuņanti dunnikkhittehi padabyañjanehi Dunnikkhittassa, bhikkhave, padabyañjanassa atthopi dunnayo hoti. Ayaŋ, bhikkhave, paţhamo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, bhikkhū dubbacā honti, dovacassakaraņehi dhammehi samannāgatā, akkhamā appadakkhiņaggāhino anusāsaniŋ. Ayaŋ, bhikkhave, dutiyo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, ye te bhikkhū bahussutā āgatāgamā dhammadharā vinayadharā mātikādharā, te na sakkaccaŋ suttantaŋ paraŋ vācenti; tesaŋ accayena chinnamūlako suttanto hoti appaţisaraņo. Ayaŋ, bhikkhave, tatiyo dhammo saddhammassa sammosāya antaradhānāya saŋvattati.

‘Puna caparaŋ, bhikkhave, therā bhikkhū bāhulikā honti sāthalikā okkamane pubbangamā paviveke nikkhittadhurā na vīriyaŋ ārabhanti appattassa pattiyā (p. 2.158) anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjati. Sāpi hoti bāhulikā sāthalikā okkamane pubbangamā paviveke nikkhittadhurā, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Ayaŋ, bhikkhave, catuttho dhammo saddhammassa sammosāya antaradhānāya saŋvattati.

‘Puna caparaŋ, bhikkhave, sangho bhinno hoti. Sanghe kho pana, bhikkhave, bhinne aññamaññaŋ akkosā ca honti, aññamaññaŋ paribhāsā ca honti, aññamaññaŋ parikkhepā ca honti, aññamaññaŋ pariccajanā ca honti. Tattha appasannā ceva nappasīdanti, pasannānañca ekaccānaŋ aññathattaŋ hoti. Ayaŋ, bhikkhave, pañcamo dhammo saddhammassa sammosāya antaradhānāya saŋvattati. Ime kho, bhikkhave, pañca dhammā saddhammassa sammosāya antaradhānāya saŋvattanti.

‘Pañcime, bhikkhave, dhammā saddhammassa ţhitiyā asammosāya anantaradhānāya saŋvattanti. Katame pañca? Idha, bhikkhave, bhikkhū suggahitaŋ suttantaŋ pariyāpuņanti sunikkhittehi padabyañjanehi. Sunikkhittassa, bhikkhave, padabyañjanassa atthopi sunayo hoti. Ayaŋ, bhikkhave, paţhamo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, bhikkhū suvacā honti sovacassakaraņehi dhammehi samannāgatā, khamā padakkhiņaggāhino anusāsaniŋ. Ayaŋ, bhikkhave, dutiyo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, ye te bhikkhū bahussutā āgatāgamā dhammadharā vinayadharā mātikādharā, te sakkaccaŋ suttantaŋ paraŋ vācenti; tesaŋ accayena na chinnamūlako suttanto hoti sappaţisaraņo. Ayaŋ, bhikkhave, tatiyo dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, therā bhikkhū na bāhulikā honti na sāthalikā, okkamane nikkhittadhurā paviveke pubbangamā; vīriyaŋ ārabhanti appattassa pattiyā (p. 2.159) anadhigatassa adhigamāya asacchikatassa sacchikiriyāya. Tesaŋ pacchimā janatā diţţhānugatiŋ āpajjati. Sāpi hoti na bāhulikā na sāthalikā, okkamane nikkhittadhurā paviveke pubbangamā, vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Ayaŋ, bhikkhave, catuttho dhammo saddhammassa ţhitiyā asammosāya anantaradhānāya saŋvattati.

‘Puna caparaŋ, bhikkhave, sangho samaggo sammodamāno avivadamāno ekuddeso phāsuŋ viharati. Sanghe kho pana, bhikkhave, samagge na ceva aññamaññaŋ akkosā honti, na ca aññamaññaŋ paribhāsā honti, na ca aññamaññaŋ parikkhepā honti, na ca aññamaññaŋ pariccajanā honti. Tattha appasannā ceva pasīdanti, pasannānañca bhiyyobhāvo hoti. Ayaŋ, bhikkhave, pañcamo dhammo saddhammassa ţhitiyā asammosāya anantaradhānāya saŋvattati. Ime kho, bhikkhave, pañca dhammā saddhammassa ţhitiyā asammosāya anantaradhānāya saŋvattantī’ ti. Chaţţhaŋ.

7. Dukkathāsuttaŋ
157. ‘Pañcannaŋ bhikkhave, puggalānaŋ kathā dukkathā puggale puggalaŋ upanidhāya. Katamesaŋ pañcannaŋ? Assaddhassa, bhikkhave, saddhākathā dukkathā; dussīlassa sīlakathā dukkathā; appassutassa bāhusaccakathā dukkathā; maccharissa cāgakathā dukkathā; duppaññassa paññākathā dukkathā.

‘Kasmā ca, bhikkhave, assaddhassa saddhākathā dukkathā? Assaddho, bhikkhave, saddhākathāya kacchamānāya abhisajjati kuppati byāpajjati patitthīyati kopañca dosañca appaccayañca pātukaroti. Taŋ kissa hetu? Tañhi so, bhikkhave, saddhāsampadaŋ attani na samanupassati, na ca labhati tatonidānaŋ pītipāmojjaŋ. Tasmā assaddhassa saddhākathā dukkathā.

‘Kasmā ca, bhikkhave, dussīlassa sīlakathā dukkathā? Dussīlo, bhikkhave, sīlakathāya kacchamānāya abhisajjati kuppati byāpajjati patitthīyati kopañca dosañca appaccayañca pātukaroti. Taŋ kissa hetu? Tañhi so (p. 2.160) bhikkhave, sīlasampadaŋ attani na samanupassati na ca labhati tatonidānaŋ pītipāmojjaŋ. Tasmā dussīlassa sīlakathā dukkathā.

‘Kasmā ca, bhikkhave, appassutassa bāhusaccakathā dukkathā? Appassuto, bhikkhave, bāhusaccakathāya kacchamānāya abhisajjati kuppati byāpajjati patitthīyati kopañca dosañca appaccayañca pātukaroti. Taŋ kissa hetu? Tañhi so, bhikkhave, sutasampadaŋ attani na samanupassati, na ca labhati tatonidānaŋ pītipāmojjaŋ. Tasmā appassutassa bāhusaccakathā dukkathā.

‘Kasmā ca, bhikkhave, maccharissa cāgakathā dukkathā? Maccharī, bhikkhave, cāgakathāya kacchamānāya abhisajjati kuppati byāpajjati patitthīyati kopañca dosañca appaccayañca pātukaroti Taŋ kissa hetu? Tañhi so, bhikkhave, cāgasampadaŋ attani na samanupassati na ca labhati tatonidānaŋ pītipāmojjaŋ. Tasmā maccharissa cāgakathā dukkathā.

‘Kasmā ca, bhikkhave, duppaññassa paññākathā dukkathā? Duppañño, bhikkhave, paññākathāya kacchamānāya abhisajjati kuppati byāpajjati patitthīyati kopañca dosañca appaccayañca pātukaroti. Taŋ kissa hetu? Tañhi so, bhikkhave, paññāsampadaŋ attani na samanupassati, na ca labhati tatonidānaŋ pītipāmojjaŋ. Tasmā duppaññassa paññākathā dukkathā. Imesaŋ kho, bhikkhave, pañcannaŋ puggalānaŋ kathā dukkathā puggale puggalaŋ upanidhāya.

‘Pañcannaŋ, bhikkhave, puggalānaŋ kathā sukathā puggale puggalaŋ upanidhāya. Katamesaŋ pañcannaŋ? Saddhassa, bhikkhave, saddhākathā sukathā; sīlavato sīlakathā sukathā; bahussutassa bāhusaccakathā sukathā; cāgavato cāgakathā sukathā; paññavato paññākathā sukathā.

‘Kasmā ca, bhikkhave, saddhassa saddhākathā sukathā? Saddho, bhikkhave, saddhākathāya kacchamānāya nābhisajjati na kuppati na byāpajjati na patitthīyati na kopañca dosañca appaccayañca pātukaroti. Taŋ kissa hetu? Tañhi so, bhikkhave, saddhāsampadaŋ attani samanupassati labhati ca tatonidānaŋ pītipāmojjaŋ Tasmā saddhassa saddhākathā sukathā.

‘Kasmā ca, bhikkhave, sīlavato sīlakathā sukathā? Sīlavā, bhikkhave, sīlakathāya kacchamānāya nābhisajjati na kuppati na byāpajjati na (p. 2.161) patitthīyati na kopañca dosañca appaccayañca pātukaroti. Taŋ kissa hetu? Tañhi so, bhikkhave, sīlasampadaŋ attani samanupassati, labhati ca tatonidānaŋ pītipāmojjaŋ. Tasmā sīlavato sīlakathā sukathā.

‘Kasmā ca, bhikkhave, bahussutassa bāhusaccakathā sukathā? Bahussuto, bhikkhave, bāhusaccakathāya kacchamānāya nābhisajjati na kuppati na byāpajjati na patitthīyati na kopañca dosañca appaccayañca pātukaroti. Taŋ kissa hetu? Tañhi so, bhikkhave, sutasampadaŋ attani samanupassati, labhati ca tatonidānaŋ pītipāmojjaŋ. Tasmā bahussutassa bāhusaccakathā sukathā.

‘Kasmā ca, bhikkhave, cāgavato cāgakathā sukathā? Cāgavā, bhikkhave, cāgakathāya kacchamānāya nābhisajjati na kuppati na byāpajjati na patitthīyati na kopañca dosañca appaccayañca pātukaroti. Taŋ kissa hetu? Tañhi so, bhikkhave, cāgasampadaŋ attani samanupassati, labhati ca tatonidānaŋ pītipāmojjaŋ. Tasmā cāgavato cāgakathā sukathā.

‘Kasmā ca, bhikkhave, paññavato paññākathā sukathā? Paññavā, bhikkhave, paññākathāya kacchamānāya nābhisajjati na kuppati na byāpajjati na patitthīyati na kopañca dosañca appaccayañca pātukaroti. Taŋ kissa hetu? Tañhi so, bhikkhave, paññāsampadaŋ attani samanupassati labhati ca tatonidānaŋ pītipāmojjaŋ. Tasmā paññavato paññākathā sukathā. Imesaŋ kho, bhikkhave, pañcannaŋ puggalānaŋ kathā sukathā puggale puggalaŋ upanidhāyā’ ti. Sattamaŋ.

8. Sārajjasuttaŋ
158. ‘Pañcahi, bhikkhave, dhammehi samannāgato bhikkhu sārajjaŋ okkanto hoti. Katamehi pañcahi? Idha, bhikkhave, bhikkhu assaddho hoti, dussīlo hoti, appassuto hoti, kusīto hoti, dupañño hoti. Imehi kho, bhikkhave, pañcahi, dhammehi samannāgato bhikkhu sārajjaŋ okkanto hoti.

‘Pañcahi (p. 2.162) bhikkhave, dhammehi samannāgato bhikkhu visārado hoti. Katamehi pañcahi? Idha, bhikkhave, bhikkhu saddho hoti, sīlavā hoti, bahussuto hoti, āraddhavīriyo hoti, paññavā hoti. Imehi kho, bhikkhave, pañcahi dhammehi samannāgato bhikkhu visārado hotī’ ti. Aţţhamaŋ.

9. Udāyīsuttaŋ
159. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena āyasmā udāyī mahatiyā gihiparisāya parivuto dhammaŋ desento nisinno hoti. Addasā kho āyasmā ānando āyasmantaŋ udāyiŋ mahatiyā gihiparisāya parivutaŋ dhammaŋ desentaŋ nisinnaŋ. Disvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘āyasmā, bhante, udāyī mahatiyā gihiparisāya parivuto dhammaŋ desetī’ ti .

‘Na kho, ānanda sukaraŋ paresaŋ dhammaŋ desetuŋ. Paresaŋ, ānanda, dhammaŋ desentena pañca dhamme ajjhattaŋ upaţţhāpetvā paresaŋ dhammo desetabbo. Katame pañca? “Anupubbiŋ kathaŋ kathessāmī” ti paresaŋ dhammo desetabbo; “pariyāyadassāvī kathaŋ kathessāmī” ti paresaŋ dhammo desetabbo; “anuddayataŋ paţicca kathaŋ kathessāmī” ti paresaŋ dhammo desetabbo; “na āmisantaro kathaŋ kathessāmī” ti paresaŋ dhammo desetabbo; “attānañca parañca anupahacca kathaŋ kathessāmī” ti paresaŋ dhammo desetabbo. Na kho, ānanda, sukaraŋ paresaŋ dhammaŋ desetuŋ. Paresaŋ, ānanda, dhammaŋ desentena ime pañca dhamme ajjhattaŋ upaţţhāpetvā paresaŋ dhammo desetabbo’ ti. Navamaŋ.

10. Duppaţivinodayasuttaŋ
160. ‘Pañcime, bhikkhave, uppannā duppaţivinodayā. Katame pañca? Uppanno rāgo duppaţivinodayo, uppanno doso duppaţivinodayo, uppanno moho (p. 2.163) duppaţivinodayo, uppannaŋ paţibhānaŋ duppaţivinodayaŋ, uppannaŋ gamikacittaŋ duppaţivinodayaŋ. Ime kho, bhikkhave, pañca uppannā duppaţivinodayā’ ti. Dasamaŋ.

Saddhammavaggo paţhamo.

Tassuddānaŋ–

Tayo sammattaniyāmā, tayo saddhammasammosā;

Dukkathā ceva sārajjaŋ, udāyidubbinodayāti.

( 17) 2. Āghātavaggo

1. Paţhama-āghātapaţivinayasuttaŋ
161. ‘Pañcime bhikkhave, āghātapaţivinayā yattha bhikkhuno uppanno āghāto sabbaso paţivinetabbo. Katame pañca? Yasmiŋ, bhikkhave, puggale āghāto jāyetha, mettā tasmiŋ puggale bhāvetabbā; evaŋ tasmiŋ puggale āghāto paţivinetabbo. Yasmiŋ, bhikkhave, puggale āghāto jāyetha, karuņā tasmiŋ puggale bhāvetabbā; evaŋ tasmiŋ puggale āghāto paţivinetabbo. Yasmiŋ, bhikkhave, puggale āghāto jāyetha, upekkhā tasmiŋ puggale bhāvetabbā; evaŋ tasmiŋ puggale āghāto paţivinetabbo. Yasmiŋ, bhikkhave, puggale āghāto jāyetha, asati-amanasikāro tasmiŋ puggale āpajjitabbo; evaŋ tasmiŋ puggale āghāto paţivinetabbo. Yasmiŋ bhikkhave, puggale āghāto jāyetha, kammassakatā tasmiŋ puggale adhiţţhātabbā– “kammassako ayamāyasmā kammadāyādo kammayoni kammabandhu kammappaţisaraņo, yaŋ kammaŋ karissati kalyāņaŋ vā pāpakaŋ vā tassa dāyādo bhavissatī” ti; evaŋ tasmiŋ puggale āghāto paţivinetabbo. Ime kho, bhikkhave, pañca āghātapaţivinayā, yattha bhikkhuno uppanno āghāto sabbaso paţivinetabbo’ ti. Paţhamaŋ.

2. Dutiya-āghātapaţivinayasuttaŋ
162. Tatra (p. 2.164) kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Pañcime, āvuso, āghātapaţivinayā yattha bhikkhuno uppanno āghāto sabbaso paţivinetabbo. Katame pañca? Idhāvuso, ekacco puggalo aparisuddhakāyasamācāro hoti parisuddhavacīsamācāro; evarūpepi, āvuso, puggale āghāto paţivinetabbo. Idha panāvuso, ekacco puggalo aparisuddhavacīsamācāro hoti parisuddhakāyasamācāro; evarūpepi, āvuso, puggale āghāto paţivinetabbo. Idha panāvuso, ekacco puggalo aparisuddhakāyasamācāro hoti aparisuddhavacīsamācāro, labhati ca kālena kālaŋ cetaso vivaraŋ cetaso pasādaŋ; evarūpepi, āvuso, puggale āghāto paţivinetabbo. Idha panāvuso, ekacco puggalo aparisuddhakāyasamācāro hoti aparisuddhavacīsamācāro, na ca labhati kālena kālaŋ cetaso vivaraŋ cetaso pasādaŋ; evarūpepi, āvuso, puggale āghāto paţivinetabbo. Idha panāvuso, ekacco puggalo parisuddhakāyasamācāro parisuddhavacīsamācāro, labhati ca kālena vā kālaŋ cetaso vivaraŋ cetaso pasādaŋ; evarūpepi, āvuso, puggale āghāto paţivinetabbo.

‘Tatrāvuso, yvāyaŋ puggalo aparisuddhakāyasamācāro parisuddhavacīsamācāro, kathaŋ tasmiŋ puggale āghāto paţivinetabbo? Seyyathāpi, āvuso, bhikkhu paŋsukūliko rathiyāya nantakaŋ disvā vāmena pādena niggaņhitvā dakkhiņena pādena pattharitvā, yo tattha sāro taŋ paripātetvā ādāya pakkameyya; evamevaŋ khvāvuso, yvāyaŋ puggalo aparisuddhakāyasamācāro parisuddhavacīsamācāro, yāssa aparisuddhakāyasamācāratā na sāssa tasmiŋ samaye manasi kātabbā, yā (p. 2.165) ca khvāssa parisuddhavacīsamācāratā sāssa tasmiŋ samaye manasi kātabbā. Evaŋ tasmiŋ puggale āghāto paţivinetabbo.

‘Tatrāvuso, yvāyaŋ puggalo aparisuddhavacīsamācāro parisuddhakāyasamācāro, kathaŋ tasmiŋ puggale āghāto paţivinetabbo? Seyyathāpi, āvuso, pokkharaņī sevālapaņakapariyonaddhā. Atha puriso āgaccheyya ghammābhitatto ghammapareto kilanto tasito pipāsito. So taŋ pokkharaņiŋ ogāhetvā ubhohi hatthehi iticiti ca sevālapaņakaŋ apaviyūhitvā añjalinā pivitvā pakkameyya. Evamevaŋ kho, āvuso yvāyaŋ puggalo aparisuddhavacīsamācāro parisuddhakāyasamācāro, yāssa aparisuddhavacīsamācāratā na sāssa tasmiŋ samaye manasi kātabbā, yā ca khvāssa parisuddhakāyasamācāratā sāssa tasmiŋ samaye manasi kātabbā. Evaŋ tasmiŋ puggale āghāto paţivinetabbo.

‘Tatrāvuso, yvāyaŋ puggalo aparisuddhakāyasamācāro aparisuddhavacīsamācāro labhati ca kālena kālaŋ cetaso vivaraŋ cetaso pasādaŋ, kathaŋ tasmiŋ puggale āghāto paţivinetabbo? Seyyathāpi, āvuso, parittaŋ gopade udakaŋ. Atha puriso āgaccheyya ghammābhitatto ghammapareto kilanto tasito pipāsito. Tassa evamassa– “idaŋ kho parittaŋ gopade udakaŋ. Sacāhaŋ añjalinā vā pivissāmi bhājanena vā khobhessāmipi taŋ loļessāmipi taŋ apeyyampi taŋ karissāmi. Yaŋnūnāhaŋ catukkuņđiko nipatitvā gopītakaŋ pivitvā pakkameyyan” ti. So catukkuņđiko nipatitvā gopītakaŋ pivitvā pakkameyya. Evamevaŋ kho, āvuso, yvāyaŋ puggalo aparisuddhakāyasamācāro aparisuddhavacīsamācāro labhati ca kālena kālaŋ cetaso vivaraŋ cetaso pasādaŋ, yāssa aparisuddhakāyasamācāratā na sāssa tasmiŋ samaye manasi kātabbā; yāpissa aparisuddhavacīsamācāratā na sāpissa tasmiŋ samaye manasi kātabbā. Yañca kho so labhati kālena kālaŋ cetaso vivaraŋ cetaso pasādaŋ, tamevassa tasmiŋ samaye manasi kātabbaŋ. Evaŋ tasmiŋ puggale āghāto paţivinetabbo.

‘Tatrāvuso (p. 2.166) yvāyaŋ puggalo aparisuddhakāyasamācāro aparisuddhavacīsamācāro na ca labhati kālena kālaŋ cetaso vivaraŋ cetaso pasādaŋ, kathaŋ tasmiŋ puggale āghāto paţivinetabbo? Seyyathāpi, āvuso, puriso ābādhiko dukkhito bāļhagilāno addhānamaggappaţipanno. Tassa puratopissa dūre gāmo pacchatopissa dūre gāmo. So na labheyya sappāyāni bhojanāni, na labheyya sappāyāni bhesajjāni, na labheyya patirūpaŋ upaţţhākaŋ, na labheyya gāmantanāyakaŋ. Tamenaŋ aññataro puriso passeyya addhānamaggappaţipanno. So tasmiŋ purise kāruññaŋyeva upaţţhāpeyya, anuddayaŋyeva upaţţhāpeyya, anukampaŋyeva upaţţhāpeyya– “aho vatāyaŋ puriso labheyya sappāyāni bhojanāni, labheyya sappāyāni bhesajjāni, labheyya patirūpaŋ upaţţhākaŋ, labheyya gāmantanāyakaŋ! Taŋ kissa hetu? Māyaŋ puriso idheva anayabyasanaŋ āpajjī” ti ! Evamevaŋ kho, āvuso, yvāyaŋ puggalo aparisuddhakāyasamācāro aparisuddhavacīsamācāro na ca labhati kālena kālaŋ cetaso vivaraŋ cetaso pasādaŋ, evarūpepi, āvuso, puggale kāruññaŋyeva upaţţhāpetabbaŋ anuddayāyeva upaţţhāpetabbā anukampāyeva upaţţhāpetabbā– “aho vata ayamāyasmā kāyaduccaritaŋ pahāya kāyasucaritaŋ bhāveyya, vacīduccaritaŋ pahāya vacīsucaritaŋ bhāveyya, manoduccaritaŋ pahāya manosucaritaŋ bhāveyya Taŋ kissa hetu? Māyaŋ āyasmā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjī” ti ! Evaŋ tasmiŋ puggale āghāto paţivinetabbo.

‘Tatrāvuso yvāyaŋ puggalo parisuddhakāyasamācāro parisuddhavacīsamācāro labhati ca kālena kālaŋ cetaso vivaraŋ cetaso pasādaŋ, kathaŋ tasmiŋ puggale āghāto paţivinetabbo? Seyyathāpi, āvuso, pokkharaņī acchodakā sātodakā sītodakā setakā supatitthā ramaņīyā nānārukkhehi sañchannā. Atha puriso āgaccheyya ghammābhitatto ghammapareto kilanto tasito pipāsito (p. 2.167) So taŋ pokkharaņiŋ ogāhetvā nhātvā ca pivitvā ca paccuttaritvā tattheva rukkhacchāyāya nisīdeyya vā nipajjeyya vā.

Evamevaŋ kho, āvuso, yvāyaŋ puggalo parisuddhakāyasamācāro parisuddhavacīsamācāro labhati ca kālena kālaŋ cetaso vivaraŋ cetaso pasādaŋ, yāpissa parisuddhakāyasamācāratā sāpissa tasmiŋ samaye manasi kātabbā; yāpissa parisuddhavacīsamācāratā sāpissa tasmiŋ samaye manasi kātabbā; yampi labhati kālena kālaŋ cetaso vivaraŋ cetaso pasādaŋ, tampissa tasmiŋ samaye manasi kātabbaŋ. Evaŋ tasmiŋ puggale āghāto paţivinetabbo. Samantapāsādikaŋ, āvuso, puggalaŋ āgamma cittaŋ pasīdati.

‘Ime kho, āvuso, pañca āghātapaţivinayā, yattha bhikkhuno uppanno āghāto sabbaso paţivinetabbo’ ti. Dutiyaŋ.

3. Sākacchasuttaŋ
163. Tatra kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘pañcahāvuso dhammehi samannāgato bhikkhu alaŋ sākaccho sabrahmacārīnaŋ. Katamehi pañcahi? Idhāvuso, bhikkhu attanā ca sīlasampanno hoti, sīlasampadākathāya ca āgataŋ pañhaŋ byākattā hoti; attanā ca samādhisampanno hoti, samādhisampadākathāya ca āgataŋ pañhaŋ byākattā hoti; attanā ca paññāsampanno hoti, paññāsampadākathāya ca āgataŋ pañhaŋ byākattā hoti; attanā ca vimuttisampanno hoti, vimuttisampadākathāya ca āgataŋ pañhaŋ byākattā hoti; attanā ca vimuttiñāņadassanasampanno hoti, vimuttiñāņadassanasampadākathāya ca āgataŋ pañhaŋ byākattā hoti. Imehi kho, āvuso, pañcahi dhammehi samannāgato bhikkhu alaŋ sākaccho sabrahmacārīnan’ ti. Tatiyaŋ.

4. Sājīvasuttaŋ
164. Tatra (p. 2.168) kho āyasmā sāriputto bhikkhū āmantesi …pe… ‘pañcahi, āvuso, dhammehi samannāgato bhikkhu alaŋsājīvo sabrahmacārīnaŋ. Katamehi pañcahi? Idhāvuso, bhikkhu attanā ca sīlasampanno hoti sīlasampadākathāya ca āgataŋ pañhaŋ byākattā hoti; attanā ca samādhisampanno hoti, samādhisampadākathāya ca āgataŋ pañhaŋ byākattā hoti; attanā ca paññāsampanno hoti, paññāsampadākathāya ca āgataŋ pañhaŋ byākattā hoti; attanā ca vimuttisampanno hoti, vimuttisampadākathāya ca āgataŋ pañhaŋ byākattā hoti; attanā ca vimuttiñāņadassanasampanno hoti, vimuttiñāņadassanasampadākathāya ca āgataŋ pañhaŋ byākattā hoti. Imehi kho, āvuso, pañcahi dhammehi samannāgato bhikkhu alaŋsājīvo sabrahmacārīnan’ ti. Catutthaŋ.

5. Pañhapucchāsuttaŋ
165. Tatra kho āyasmā sāriputto bhikkhū āmantesi …pe… ‘yo hi koci, āvuso, paraŋ pañhaŋ pucchati, sabbo so pañcahi ţhānehi, etesaŋ vā aññatarena. Katamehi pañcahi? Mandattā momūhattā paraŋ pañhaŋ pucchati, pāpiccho icchāpakato paraŋ pañhaŋ pucchati, paribhavaŋ paraŋ pañhaŋ pucchati, aññātukāmo paraŋ pañhaŋ pucchati, atha vā panevaŋcitto paraŋ pañhaŋ pucchati– “sace me pañhaŋ puţţho sammadeva byākarissati iccetaŋ kusalaŋ, no ce me pañhaŋ puţţho sammadeva byākarissati ahamassa sammadeva byākarissāmī” ti. Yo hi koci, āvuso, paraŋ pañhaŋ pucchati, sabbo so imehi pañcahi ţhānehi, etesaŋ vā aññatarena. Ahaŋ kho panāvuso, evaŋcitto paraŋ pañhaŋ pucchāmi– “sace me pañhaŋ puţţho sammadeva byākarissati iccetaŋ kusalaŋ, no ce me pañhaŋ puţţho sammadeva byākarissati, ahamassa sammadeva byākarissāmī’ ti. Pañcamaŋ.

6. Nirodhasuttaŋ
166. Tatra kho āyasmā sāriputto bhikkhū āmantesi …pe… ‘idhāvuso, bhikkhu sīlasampanno samādhisampanno paññāsampanno saññāvedayitanirodhaŋ (p. 2.169) samāpajjeyyāpi vuţţhaheyyāpi – atthetaŋ ţhānaŋ. No ce diţţheva dhamme aññaŋ ārādheyya, atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānan’ ti.

Evaŋ vutte āyasmā udāyī āyasmantaŋ sāriputtaŋ etadavoca– ‘aţţhānaŋ kho etaŋ, āvuso sāriputta, anavakāso yaŋ so bhikkhu atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– natthetaŋ ţhānan’ ti.

Dutiyampi kho …pe… tatiyampi kho āyasmā sāriputto bhikkhū āmantesi– ‘idhāvuso, bhikkhu sīlasampanno samādhisampanno paññāsampanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānaŋ. No ce diţţheva dhamme aññaŋ ārādheyya, atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānan’ ti.

Tatiyampi kho āyasmā udāyī āyasmantaŋ sāriputtaŋ etadavoca – ‘aţţhānaŋ kho etaŋ, āvuso sāriputta anavakāso yaŋ so bhikkhu atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– natthetaŋ ţhānan’ ti.

Atha kho āyasmato sāriputtassa etadahosi– ‘yāvatatiyakampi kho me āyasmā udāyī paţikkosati, na ca me koci bhikkhu anumodati. Yaŋnūnāhaŋ yena bhagavā tenupasankameyyan’ ti. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhikkhū āmantesi– ‘idhāvuso, bhikkhu sīlasampanno samādhisampanno paññāsampanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānaŋ. No ce diţţheva dhamme aññaŋ (p. 2.170) ārādheyya, atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānan’ ti.

Evaŋ vutte āyasmā udāyī āyasmantaŋ sāriputtaŋ etadavoca– ‘aţţhānaŋ kho etaŋ, āvuso sāriputta, anavakāso yaŋ so bhikkhu atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– natthetaŋ ţhānan’ ti.

Dutiyampi kho …pe… tatiyampi kho āyasmā sāriputto bhikkhū āmantesi– ‘idhāvuso, bhikkhu sīlasampanno samādhisampanno paññāsampanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānaŋ No ce diţţheva dhamme aññaŋ ārādheyya, atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānan’ ti.

Tatiyampi kho āyasmā udāyī āyasmantaŋ sāriputtaŋ etadavoca – ‘aţţhānaŋ kho etaŋ, āvuso sāriputta, anavakāso yaŋ so bhikkhu atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– natthetaŋ ţhānan’ ti.

Atha kho āyasmato sāriputtassa etadahosi– ‘bhagavatopi kho me sammukhā āyasmā udāyī yāvatatiyakaŋ paţikkosati, na ca me koci bhikkhu anumodati. Yaŋnūnāhaŋ tuņhī assan’ ti. Atha kho āyasmā sāriputto tuņhī ahosi.

Atha kho bhagavā āyasmantaŋ udāyiŋ āmantesi– ‘kaŋ pana tvaŋ, udāyi, manomayaŋ kāyaŋ paccesī’ ti? ‘Ye te, bhante, devā arūpino saññāmayā’ ti. ‘Kiŋ nu kho tuyhaŋ, udāyi, bālassa abyattassa bhaņitena! Tvampi nāma bhaņitabbaŋ maññasī’ ti! Atha kho bhagavā āyasmantaŋ ānandaŋ āmantesi– ‘atthi nāma, ānanda, theraŋ bhikkhuŋ vihesiyamānaŋ ajjhupekkhissatha (p. 2.171) Na hi nāma, ānanda, kāruññampi bhavissati theramhi bhikkhumhi vihesiyamānamhī’ ti.

Atha kho bhagavā bhikkhū āmantesi– ‘idha, bhikkhave, bhikkhu sīlasampanno samādhisampanno paññāsampanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānaŋ. No ce diţţheva dhamme aññaŋ ārādheyya atikkammeva kabaļīkārāhārabhakkhānaŋ devānaŋ sahabyataŋ aññataraŋ manomayaŋ kāyaŋ upapanno saññāvedayitanirodhaŋ samāpajjeyyāpi vuţţhaheyyāpi– atthetaŋ ţhānan’ ti. Idamavoca bhagavā. Idaŋ vatvāna sugato uţţhāyāsanā vihāraŋ pāvisi.

Atha kho āyasmā ānando acirapakkantassa bhagavato yenāyasmā upavāņo tenupasankami; upasankamitvā āyasmantaŋ upavāņaŋ etadavoca– ‘idhāvuso upavāņa, aññe there bhikkhū vihesenti. Mayaŋ tena na muccāma. Anacchariyaŋ kho, panetaŋ āvuso upavāņa, yaŋ bhagavā sāyanhasamayaŋ paţisallānā vuţţhito etadeva ārabbha udāhareyya yathā āyasmantaŋyevettha upavāņaŋ paţibhāseyya. Idāneva amhākaŋ sārajjaŋ okkantan’ ti. Atha kho bhagavā sāyanhasamayaŋ paţisallānā vuţţhito yena upaţţhānasālā tenupasankami; upasankamitvā paññatte āsane nisīdi. Nisajja kho bhagavā āyasmantaŋ upavāņaŋ etadavoca–

‘Katīhi nu kho, upavāņa, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti? ‘Pañcahi, bhante, dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Katamehi pañcahi? Idha, bhante, thero bhikkhu sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; kalyāņavāco hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānaŋ khayā …pe… sacchikatvā upasampajja viharati. Imehi kho, bhante, pañcahi dhammehi samannāgato thero bhikkhu (p. 2.172) sabrahmacārīnaŋ piyo ca hoti manāpo ca garu ca bhāvanīyo cā’ ti.

‘Sādhu sādhu, upavāņa! Imehi kho, upavāņa, pañcahi dhammehi samannāgato thero bhikkhu sabrahmacārīnaŋ piyo ca hoti manāpo ca garu ca bhāvanīyo ca. Ime ce, upavāņa, pañca dhammā therassa bhikkhuno na saŋvijjeyyuŋ, taŋ sabrahmacārī na sakkareyyuŋ na garuŋ kareyyuŋ na māneyyuŋ na pūjeyyuŋ khaņđiccena pāliccena valittacatāya. Yasmā ca kho, upavāņa, ime pañca dhammā therassa bhikkhuno saŋvijjanti, tasmā taŋ sabrahmacārī sakkaronti garuŋ karonti mānenti pūjentī’ ti. Chaţţhaŋ.

7. Codanāsuttaŋ
167. Tatra kho āyasmā sāriputto bhikkhū āmantesi– ‘codakena, āvuso, bhikkhunā paraŋ codetukāmena pañca dhamme ajjhattaŋ upaţţhāpetvā paro codetabbo’.

‘Katame pañca? Kālena vakkhāmi, no akālena; bhūtena vakkhāmi, no abhūtena; saņhena vakkhāmi, no pharusena; atthasaŋhitena vakkhāmi, no anatthasaŋhitena; mettacitto vakkhāmi, no dosantaro . Codakena, āvuso, bhikkhunā paraŋ codetukāmena ime pañca dhamme ajjhattaŋ upaţţhāpetvā paro codetabbo.

‘Idhāhaŋ āvuso, ekaccaŋ puggalaŋ passāmi akālena codiyamānaŋ no kālena kupitaŋ, abhūtena codiyamānaŋ no bhūtena kupitaŋ, pharusena codiyamānaŋ no saņhena kupitaŋ, anatthasaŋhitena codiyamānaŋ no atthasaŋhitena kupitaŋ, dosantarena codiyamānaŋ no mettacittena kupitaŋ.

‘Adhammacuditassa, āvuso, bhikkhuno pañcahākārehi avippaţisāro upadahātabbo – “akālenāyasmā cudito no kālena alaŋ te avippaţisārāya; abhūtenāyasmā cudito no bhūtena alaŋ te avippaţisārāya; pharusenāyasmā cudito no saņhena, alaŋ te avippaţisārāya (p. 2.173) anatthasaŋhitenāyasmā cudito no atthasaŋhitena, alaŋ te avippaţisārāya; dosantarenāyasmā cudito no mettacittena, alaŋ te avippaţisārāyā” ti. Adhammacuditassa, āvuso, bhikkhuno imehi pañcahākārehi avippaţisāro upadahātabbo.

‘Adhammacodakassa, āvuso, bhikkhuno pañcahākārehi vippaţisāro upadahātabbo– “akālena te, āvuso, codito no kālena, alaŋ te vippaţisārāya; abhūtena te, āvuso, codito no bhūtena, alaŋ te vippaţisārāya; pharusena te, āvuso, codito no saņhena, alaŋ te vippaţisārāya; anatthasaŋhitena te, āvuso, codito no atthasaŋhitena, alaŋ te vippaţisārāya; dosantarena te, āvuso, codito no mettacittena, alaŋ te vippaţisārāyā” ti. Adhammacodakassa, āvuso, bhikkhuno imehi pañcahākārehi vippaţisāro upadahātabbo. Taŋ kissa hetu? Yathā na aññopi bhikkhu abhūtena codetabbaŋ maññeyyāti.

‘Idha panāhaŋ, āvuso, ekaccaŋ puggalaŋ passāmi kālena codiyamānaŋ no akālena kupitaŋ, bhūtena codiyamānaŋ no abhūtena kupitaŋ, saņhena codiyamānaŋ no pharusena kupitaŋ, atthasaŋhitena codiyamānaŋ no anatthasaŋhitena kupitaŋ, mettacittena codiyamānaŋ no dosantarena kupitaŋ.

‘Dhammacuditassa, āvuso, bhikkhuno pañcahākārehi vippaţisāro upadahātabbo– “kālenāyasmā cudito no akālena, alaŋ te vippaţisārāya; bhūtenāyasmā cudito no abhūtena, alaŋ te vippaţisārāya; saņhenāyasmā cudito no pharusena, alaŋ te vippaţisārāya; atthasaŋhitenāyasmā cudito no anatthasaŋhitena, alaŋ te vippaţisārāya; mettacittenāyasmā cudito no dosantarena, alaŋ te vippaţisārāyā” ti. Dhammacuditassa āvuso, bhikkhuno imehi pañcahākārehi vippaţisāro upadahātabbo.

‘Dhammacodakassa, āvuso, bhikkhuno pañcahākārehi avippaţisāro upadahātabbo– “kālena te, āvuso, codito no akālena, alaŋ (p. 2.174) te avippaţisārāya; bhūtena te, āvuso, codito no abhūtena, alaŋ te avippaţisārāya; saņhena te, āvuso, codito no pharusena, alaŋ te avippaţisārāya; atthasaŋhitena te, āvuso, codito no anatthasaŋhitena, alaŋ te avippaţisārāya; mettacittena te, āvuso, codito no dosantarena, alaŋ te avippaţisārāyā” ti. Dhammacodakassa, āvuso, bhikkhuno imehi pañcahākārehi avippaţisāro upadahātabbo. Taŋ kissa hetu? Yathā aññopi bhikkhu bhūtena coditabbaŋ maññeyyāti.

‘Cuditena, āvuso, puggalena dvīsu dhammesu patiţţhātabbaŋ– sacce ca, akuppe ca. Maŋ cepi, āvuso, pare codeyyuŋ kālena vā akālena vā bhūtena vā abhūtena vā saņhena vā pharusena vā atthasaŋhitena vā anatthasaŋhitena vā mettacittā vā dosantarā vā, ahampi dvīsuyeva dhammesu patiţţhaheyyaŋ– sacce ca, akuppe ca. Sace jāneyyaŋ– “attheso mayi dhammo” ti, “atthī” ti naŋ vadeyyaŋ– “saŋvijjateso mayi dhammo” ti. Sace jāneyyaŋ– “nattheso mayi dhammo” ti, “natthī” ti naŋ vadeyyaŋ– “neso dhammo mayi saŋvijjatī” ti.

‘Evampi kho te, sāriputta, vuccamānā atha ca panidhekacce moghapurisā na padakkhiņaŋ gaņhantī’ ti.

‘Ye te, bhante, puggalā assaddhā jīvikatthā na saddhā agārasmā anagāriyaŋ pabbajitā saţhā māyāvino ketabino uddhatā unnaļā capalā mukharā vikiņņavācā indriyesu aguttadvārā bhojane amattaññuno jāgariyaŋ ananuyuttā sāmaññe anapekkhavanto sikkhāya na tibbagāravā bāhulikā sāthalikā okkamane pubbangamā paviveke nikkhittadhurā kusītā hīnavīriyā muţţhassatino asampajānā asamāhitā vibbhantacittā duppaññā eļamūgā, te mayā evaŋ vuccamānā na padakkhiņaŋ gaņhanti.

‘Ye pana te, bhante, kulaputtā saddhā agārasmā anagāriyaŋ pabbajitā asaţhā amāyāvino aketabino anuddhatā anunnaļā acapalā amukharā avikiņņavācā indriyesu guttadvārā bhojane mattaññuno jāgariyaŋ (p. 2.175) anuyuttā sāmaññe apekkhavanto sikkhāya tibbagāravā na bāhulikā na sāthalikā okkamane nikkhittadhurā paviveke pubbangamā āraddhavīriyā pahitattā upaţţhitassatino sampajānā samāhitā ekaggacittā paññavanto aneļamūgā, te mayā evaŋ vuccamānā padakkhiņaŋ gaņhantīti.

‘Ye te, sāriputta, puggalā assaddhā jīvikatthā na saddhā agārasmā anagāriyaŋ pabbajitā saţhā māyāvino ketabino uddhatā unnaļā capalā mukharā vikiņņavācā indriyesu aguttadvārā bhojane amattaññuno jāgariyaŋ ananuyuttā sāmaññe anapekkhavanto sikkhāya na tibbagāravā bāhulikā sāthalikā okkamane pubbangamā paviveke nikkhittadhurā kusītā hīnavīriyā muţţhassatino asampajānā asamāhitā vibbhantacittā duppaññā eļamūgā, tiţţhantu te.

‘Ye pana, te sāriputta, kulaputtā saddhā agārasmā anagāriyaŋ pabbajitā asaţhā amāyāvino aketabino anuddhatā anunnaļā acapalā amukharā avikiņņavācā indriyesu guttadvārā bhojane mattaññuno jāgariyaŋ anuyuttā sāmaññe apekkhavanto sikkhāya tibbagāravā na bāhulikā na sāthalikā okkamane nikkhittadhurā paviveke pubbangamā āraddhavīriyā pahitattā upaţţhitassatino sampajānā samāhitā ekaggacittā paññavanto aneļamūgā, te tvaŋ, sāriputta, vadeyyāsi Ovada, sāriputta sabrahmacārī; anusāsa, sāriputta, sabrahmacārī– “asaddhammā vuţţhāpetvā saddhamme patiţţhāpessāmi sabrahmacārī” ti. Evañhi te, sāriputta, sikkhitabban’ ti. Sattamaŋ.

8. Sīlasuttaŋ
168. Tatra kho āyasmā sāriputto bhikkhū āmantesi– ‘dussīlassa, āvuso, sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ. Seyyathāpi, āvuso, rukkho sākhāpalāsavipanno. Tassa papaţikāpi na pāripūriŋ gacchati, tacopi (p. 2.176) …pe… pheggupi… sāropi na pāripūriŋ gacchati. Evamevaŋ kho, āvuso, dussīlassa sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ.

‘Sīlavato, āvuso, sīlasampannassa upanisasampanno hoti sammāsamādhi; sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ; yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo; nibbidāvirāge sati nibbidāvirāgasampannassa upanisasampannaŋ hoti vimuttiñāņadassanaŋ. Seyyathāpi, āvuso, rukkho, sākhāpalāsasampanno. Tassa papaţikāpi pāripūriŋ gacchati, tacopi …pe… pheggupi… sāropi pāripūriŋ gacchati. Evamevaŋ kho, āvuso, sīlavato sīlasampannassa upanisasampanno hoti sammāsamādhi; sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ; yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo; nibbidāvirāge sati nibbidāvirāgasampannassa upanisasampannaŋ hoti vimuttiñāņadassanan’ ti . Aţţhamaŋ.

9. Khippanisantisuttaŋ
169. Atha kho āyasmā ānando yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā ānando āyasmantaŋ sāriputtaŋ etadavoca–

‘Kittāvatā nu kho, āvuso sāriputta, bhikkhu khippanisanti ca hoti, kusalesu dhammesu suggahitaggāhī ca, bahuñca gaņhāti, gahitañcassa nappamussatī’ ti? ‘Āyasmā kho ānando bahussuto. Paţibhātu āyasmantaŋyeva ānandan’ ti. ‘Tenahāvuso sāriputta, suņāhi, sādhukaŋ manasi (p. 2.177) karohi; bhāsissāmī’ ti. ‘Evamāvuso’ ti kho āyasmā sāriputto āyasmato ānandassa paccassosi. Āyasmā ānando etadavoca–

‘Idhāvuso sāriputta, bhikkhu atthakusalo ca hoti, dhammakusalo ca, byañjanakusalo ca niruttikusalo ca, pubbāparakusalo ca. Ettāvatā kho āvuso sāriputta, bhikkhu khippanisanti ca hoti kusalesu dhammesu, suggahitaggāhī ca, bahuñca gaņhāti, gahitañcassa nappamussatī’ ti. ‘Acchariyaŋ, āvuso! Abbhutaŋ, āvuso!! Yāva subhāsitaŋ cidaŋ āyasmatā ānandena. Imehi ca mayaŋ pañcahi dhammehi samannāgataŋ āyasmantaŋ ānandaŋ dhārema– “āyasmā ānando atthakusalo dhammakusalo byañjanakusalo niruttikusalo pubbāparakusalo”’ ti. Navamaŋ.

10. Bhaddajisuttaŋ
170. Ekaŋ samayaŋ āyasmā ānando kosambiyaŋ viharati ghositārāme. Atha kho āyasmā bhaddaji yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho āyasmantaŋ bhaddajiŋ āyasmā ānando etadavoca– ‘kiŋ nu kho, āvuso bhaddaji, dassanānaŋ aggaŋ, kiŋ savanānaŋ aggaŋ, kiŋ sukhānaŋ aggaŋ, kiŋ saññānaŋ aggaŋ, kiŋ bhavānaŋ aggan’ ti?

‘Atthāvuso, brahmā abhibhū anabhibhūto aññadatthudaso vasavattī, yo taŋ brahmānaŋ passati, idaŋ dassanānaŋ aggaŋ. Atthāvuso, ābhassarā nāma devā sukhena abhisannā parisannā. Te kadāci karahaci udānaŋ udānenti– “aho sukhaŋ, aho sukhan” ti! Yo taŋ saddaŋ suņāti, idaŋ savanānaŋ aggaŋ. Atthāvuso, subhakiņhā nāma devā. Te santaŋyeva tusitā sukhaŋ paţivedenti, idaŋ sukhānaŋ aggaŋ. Atthāvuso, ākiñcaññāyatanūpagā devā, idaŋ saññānaŋ aggaŋ. Atthāvuso, nevasaññānāsaññāyatanūpagā devā, idaŋ bhavānaŋ aggan’ ti. ‘Sameti kho idaŋ āyasmato bhaddajissa, yadidaŋ bahunā janenā’ ti?

‘Āyasmā (p. 2.178) kho, ānando, bahussuto. Paţibhātu āyasmantaŋyeva ānandan’ ti. ‘Tenahāvuso bhaddaji, suņāhi, sādhukaŋ manasi karohi; bhāsissāmī’ ti. ‘Evamāvuso’ ti kho āyasmā bhaddaji āyasmato ānandassa paccassosi. Āyasmā ānando etadavoca–

‘Yathā passato kho, āvuso, anantarā āsavānaŋ khayo hoti, idaŋ dassanānaŋ aggaŋ. Yathā suņato anantarā āsavānaŋ khayo hoti, idaŋ savanānaŋ aggaŋ. Yathā sukhitassa anantarā āsavānaŋ khayo hoti, idaŋ sukhānaŋ aggaŋ. Yathā saññissa anantarā āsavānaŋ khayo hoti, idaŋ saññānaŋ aggaŋ. Yathā bhūtassa anantarā āsavānaŋ khayo hoti, idaŋ bhavānaŋ aggan’ ti. Dasamaŋ.

Āghātavaggo dutiyo.

Tassuddānaŋ–

Dve āghātavinayā, sākacchā sājīvato pañhaŋ;

Pucchā nirodho codanā, sīlaŋ nisanti bhaddajīti.

( 18) 3. Upāsakavaggo

1. Sārajjasuttaŋ
171. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti ‘Bhadante’ ti te bhikkhū bhagavato paccassosuŋ. Bhagavā etadavoca–

‘Pañcahi, bhikkhave, dhammehi samannāgato upāsako sārajjaŋ okkanto hoti. Katamehi pañcahi? Pāņātipātī hoti, adinnādāyī hoti, kāmesumicchācārī hoti, musāvādī hoti, surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato upāsako sārajjaŋ okkanto hoti.

‘Pañcahi (p. 2.179) bhikkhave, dhammehi samannāgato upāsako visārado hoti. Katamehi pañcahi? Pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti. Imehi kho, bhikkhave, pañcahi dhammehi samannāgato upāsako visārado hotī’ ti. Paţhamaŋ.

2. Visāradasuttaŋ
172. ‘Pañcahi, bhikkhave, dhammehi samannāgato upāsako avisārado agāraŋ ajjhāvasati. Katamehi pañcahi? Pāņātipātī hoti …pe… surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato upāsako avisārado agāraŋ ajjhāvasati.

‘Pañcahi, bhikkhave, dhammehi samannāgato upāsako visārado agāraŋ ajjhāvasati. Katamehi pañcahi? Pāņātipātā paţivirato hoti …pe… surāmerayamajjapamādaţţhānā paţivirato hoti. Imehi kho, bhikkhave, pañcahi dhammehi samannāgato upāsako visārado agāraŋ ajjhāvasatī’ ti. Dutiyaŋ.

3. Nirayasuttaŋ
173. ‘Pañcahi, bhikkhave, dhammehi samannāgato upāsako yathābhataŋ nikkhitto evaŋ niraye. Katamehi pañcahi? Pāņātipātī hoti …pe… surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato upāsako yathābhataŋ nikkhitto evaŋ niraye.

‘Pañcahi, bhikkhave, dhammehi samannāgato upāsako yathābhataŋ nikkhitto evaŋ sagge. Katamehi pañcahi? Pāņātipātā paţivirato hoti …pe… surāmerayamajjapamādaţţhānā paţivirato hoti. Imehi kho, bhikkhave, pañcahi dhammehi samannāgato upāsako yathābhataŋ nikkhitto evaŋ sagge’ ti. Tatiyaŋ.

4. Verasuttaŋ
174. Atha (p. 2.180) kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Pañca, gahapati, bhayāni verāni appahāya “dussīlo” iti vuccati, nirayañca upapajjati. Katamāni pañca? Pāņātipātaŋ, adinnādānaŋ, kāmesumicchācāraŋ, musāvādaŋ, surāmerayamajjapamādaţţhānaŋ– imāni kho, gahapati, pañca bhayāni verāni appahāya “dussīlo” iti vuccati, nirayañca upapajjati.

‘Pañca, gahapati, bhayāni verāni pahāya “sīlavā” iti vuccati, sugatiñca upapajjati Katamāni pañca? Pāņātipātaŋ, adinnādānaŋ, kāmesumicchācāraŋ, musāvādaŋ, surāmerayamajjapamādaţţhānaŋ– imāni kho, gahapati, pañca bhayāni verāni pahāya “sīlavā” iti vuccati, sugatiñca upapajjati.

‘Yaŋ, gahapati, pāņātipātī pāņātipātapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedeti, pāņātipātā paţivirato neva diţţhadhammikaŋ bhayaŋ veraŋ pasavati, na samparāyikaŋ bhayaŋ veraŋ pasavati, na cetasikaŋ dukkhaŋ domanassaŋ paţisaŋvedeti. Pāņātipātā paţiviratassa evaŋ taŋ bhayaŋ veraŋ vūpasantaŋ hoti.

‘Yaŋ, gahapati, adinnādāyī …pe….

‘Yaŋ, gahapati, kāmesumicchācārī …pe….

‘Yaŋ, gahapati, musāvādī …pe….

‘Yaŋ, gahapati, surāmerayamajjapamādaţţhāyī surāmerayamajjapamādaţţhānapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedeti, surāmerayamajjapamādaţţhānā paţivirato neva diţţhadhammikaŋ bhayaŋ veraŋ pasavati, na samparāyikaŋ bhayaŋ veraŋ pasavati, na cetasikaŋ dukkhaŋ domanassaŋ paţisaŋvedeti. Surāmerayamajjapamādaţţhānā paţiviratassa evaŋ taŋ bhayaŋ veraŋ vūpasantaŋ hotī’ ti.


‘Yo (p. 2.181) pāņamatipāteti, musāvādañca bhāsati;


Loke adinnaŋ ādiyati, paradārañca gacchati.


Surāmerayapānañca, yo naro anuyuñjati.


‘Appahāya pañca verāni, dussīlo iti vuccati;


Kāyassa bhedā duppañño, nirayaŋ sopapajjati.


‘Yo pāņaŋ nātipāteti, musāvādaŋ na bhāsati;


Loke adinnaŋ nādiyati, paradāraŋ na gacchati.


Surāmerayapānañca yo naro nānuyuñjati.


‘Pahāya pañca verāni, sīlavā iti vuccati;


Kāyassa bhedā sappañño, sugatiŋ sopapajjatī’ ti. Catutthaŋ.

5. Caņđālasuttaŋ
175. ‘Pañcahi, bhikkhave, dhammehi samannāgato upāsako upāsakacaņđālo ca hoti upāsakamalañca upāsakapatikuţţho ca . Katamehi pañcahi? Assaddho hoti; dussīlo hoti; kotūhalamangaliko hoti, mangalaŋ pacceti no kammaŋ; ito ca bahiddhā dakkhiņeyyaŋ gavesati; tattha ca pubbakāraŋ karoti. Imehi kho, bhikkhave, pañcahi dhammehi samannāgato upāsako upāsakacaņđālo ca hoti upāsakamalañca upāsakapatikuţţho ca.

‘Pañcahi, bhikkhave, dhammehi samannāgato upāsako upāsakaratanañca hoti upāsakapadumañca upāsakapuņđarīkañca . Katamehi pañcahi? Saddho hoti; sīlavā hoti; akotūhalamangaliko hoti, kammaŋ pacceti no mangalaŋ; na ito bahiddhā dakkhiņeyyaŋ gavesati; idha ca pubbakāraŋ karoti. Imehi kho, bhikkhave, pañcahi dhammehi samannāgato upāsako upāsakaratanañca hoti upāsakapadumañca upāsakapuņđarīkañcā’ ti. Pañcamaŋ.

6. Pītisuttaŋ
176. Atha (p. 2.182) kho anāthapiņđiko gahapati pañcamattehi upāsakasatehi parivuto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Tumhe kho, gahapati, bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārena Na kho, gahapati, tāvatakeneva tuţţhi karaņīyā– “mayaŋ bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārenā” ti Tasmātiha, gahapati, evaŋ sikkhitabbaŋ– “kinti mayaŋ kālena kālaŋ pavivekaŋ pītiŋ upasampajja vihareyyāmā” ti! Evañhi vo, gahapati, sikkhitabban’ ti.

Evaŋ vutte āyasmā sāriputto bhagavantaŋ etadavoca– ‘acchariyaŋ, bhante, abbhutaŋ, bhante! Yāva subhāsitaŋ cidaŋ, bhante, bhagavatā– “tumhe kho, gahapati, bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārena. Na kho, gahapati, tāvatakeneva tuţţhi karaņīyā– mayaŋ bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārenāti. Tasmātiha, gahapati, evaŋ sikkhitabbaŋ– kinti mayaŋ kālena kālaŋ pavivekaŋ pītiŋ upasampajja vihareyyāmāti! Evañhi vo, gahapati, sikkhitabban” ti. Yasmiŋ, bhante, samaye ariyasāvako pavivekaŋ pītiŋ upasampajja viharati, pañcassa ţhānāni tasmiŋ samaye na honti. Yampissa kāmūpasaŋhitaŋ dukkhaŋ domanassaŋ, tampissa tasmiŋ samaye na hoti. Yampissa kāmūpasaŋhitaŋ sukhaŋ somanassaŋ, tampissa tasmiŋ samaye na hoti. Yampissa akusalūpasaŋhitaŋ dukkhaŋ domanassaŋ, tampissa tasmiŋ samaye na hoti. Yampissa akusalūpasaŋhitaŋ sukhaŋ somanassaŋ, tampissa tasmiŋ samaye na hoti. Yampissa kusalūpasaŋhitaŋ dukkhaŋ domanassaŋ, tampissa tasmiŋ samaye na hoti. Yasmiŋ, bhante, samaye ariyasāvako pavivekaŋ pītiŋ upasampajja viharati, imānissa pañca ţhānāni tasmiŋ samaye na hontī’ ti.

‘Sādhu (p. 2.183) sādhu, sāriputta! Yasmiŋ, sāriputta, samaye ariyasāvako pavivekaŋ pītiŋ upasampajja viharati, pañcassa ţhānāni tasmiŋ samaye na honti. Yampissa kāmūpasaŋhitaŋ dukkhaŋ domanassaŋ, tampissa tasmiŋ samaye na hoti. Yampissa kāmūpasaŋhitaŋ sukhaŋ somanassaŋ, tampissa tasmiŋ samaye na hoti. Yampissa akusalūpasaŋhitaŋ dukkhaŋ domanassaŋ, tampissa tasmiŋ samaye na hoti. Yampissa akusalūpasaŋhitaŋ sukhaŋ somanassaŋ, tampissa tasmiŋ samaye na hoti. Yampissa kusalūpasaŋhitaŋ dukkhaŋ domanassaŋ, tampissa tasmiŋ samaye na hoti. Yasmiŋ, sāriputta, samaye ariyasāvako pavivekaŋ pītiŋ upasampajja viharati, imānissa pañca ţhānāni tasmiŋ samaye na hontī’ ti. Chaţţhaŋ.

7. Vaņijjāsuttaŋ
177. ‘Pañcimā bhikkhave, vaņijjā upāsakena akaraņīyā. Katamā pañca? Satthavaņijjā, sattavaņijjā, maŋsavaņijjā, majjavaņijjā, visavaņijjā– imā kho, bhikkhave, pañca vaņijjā upāsakena akaraņīyā’ ti. Sattamaŋ.

8. Rājāsuttaŋ
178. ‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “ayaŋ puriso pāņātipātaŋ pahāya pāņātipātā paţiviratoti . Tamenaŋ rājāno gahetvā pāņātipātā veramaņihetu hananti vā bandhanti vā pabbājenti vā yathāpaccayaŋ vā karontī”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “ayaŋ puriso pāņātipātaŋ pahāya pāņātipātā paţiviratoti. Tamenaŋ rājāno gahetvā pāņātipātā veramaņihetu hananti vā bandhanti vā pabbājenti vā yathāpaccayaŋ vā karontī” ti. Api ca, khvassa tatheva pāpakammaŋ pavedenti – “ayaŋ puriso itthiŋ vā purisaŋ vā jīvitā voropesīti . Tamenaŋ rājāno gahetvā pāņātipātahetu hananti vā bandhanti (p. 2.184) vā pabbājenti vā yathāpaccayaŋ vā karonti. Api nu tumhehi evarūpaŋ diţţhaŋ vā sutaŋ vā”’ ti? ‘Diţţhañca no, bhante, sutañca suyyissati cā’ ti.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “ayaŋ puriso adinnādānaŋ pahāya adinnādānā paţiviratoti. Tamenaŋ rājāno gahetvā adinnādānā veramaņihetu hananti vā bandhanti vā pabbājenti vā yathāpaccayaŋ vā karontī”’ ti? ‘No hetaŋ bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “ayaŋ puriso adinnādānaŋ pahāya adinnādānā paţiviratoti. Tamenaŋ rājāno gahetvā adinnādānā veramaņihetu hananti vā bandhanti vā pabbājenti vā yathāpaccayaŋ vā karontī” ti. Api ca khvassa tatheva pāpakammaŋ pavedenti– “ayaŋ puriso gāmā vā araññā vā adinnaŋ theyyasankhātaŋ ādiyīti . Tamenaŋ rājāno gahetvā adinnādānahetu hananti vā bandhanti vā pabbājenti vā yathāpaccayaŋ vā karonti. Api nu tumhehi evarūpaŋ diţţhaŋ vā sutaŋ vā”’ ti? ‘Diţţhañca no, bhante, sutañca suyyissati cā’ ti.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “ayaŋ puriso kāmesumicchācāraŋ pahāya kāmesumicchācārā paţiviratoti. Tamenaŋ rājāno gahetvā kāmesumicchācārā veramaņihetu hananti vā bandhanti vā pabbājenti vā yathāpaccayaŋ vā karontī”’ ti? ‘No hetaŋ bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “ayaŋ puriso kāmesumicchācāraŋ pahāya kāmesumicchācārā paţiviratoti. Tamenaŋ rājāno gahetvā kāmesumicchācārā veramaņihetu hananti vā bandhanti vā pabbājenti vā yathāpaccayaŋ vā karontī” ti. Api ca khvassa tatheva pāpakammaŋ pavedenti– “ayaŋ puriso paritthīsu parakumārīsu cārittaŋ āpajjīti . Tamenaŋ rājāno gahetvā kāmesumicchācārahetu hananti vā bandhanti vā pabbājenti vā yathāpaccayaŋ vā karonti. Api nu tumhehi evarūpaŋ diţţhaŋ vā sutaŋ vā”’ ti? ‘Diţţhañca no, bhante, sutañca suyyissati cā’ ti.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “ayaŋ puriso musāvādaŋ pahāya musāvādā paţiviratoti. Tamenaŋ rājāno gahetvā (p. 2.185) musāvādā veramaņihetu hananti vā bandhanti vā pabbājenti vā yathāpaccayaŋ vā karontī”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ – “ayaŋ puriso musāvādaŋ pahāya musāvādā paţiviratoti. Tamenaŋ rājāno gahetvā musāvādā veramaņihetu hananti vā bandhanti vā pabbājenti vā yathāpaccayaŋ vā karontī” ti. Api ca khvassa tatheva pāpakammaŋ pavedenti– “ayaŋ puriso gahapatissa vā gahapatiputtassa vā musāvādena atthaŋ pabhañjīti . Tamenaŋ rājāno gahetvā musāvādahetu hananti vā bandhanti vā pabbājenti vā yathāpaccayaŋ vā karonti. Api nu tumhehi evarūpaŋ diţţhaŋ vā sutaŋ vā”’ ti? ‘Diţţhañca no, bhante, sutañca suyyissati cā’ ti

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “ayaŋ puriso surāmerayamajjapamādaţţhānaŋ pahāya surāmerayamajjapamādaţţhānā paţiviratoti. Tamenaŋ rājāno gahetvā surāmerayamajjapamādaţţhānā veramaņihetu hananti vā bandhanti vā pabbājenti vā yathāpaccayaŋ vā karontī” ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ – “ayaŋ puriso surāmerayamajjapamādaţţhānaŋ pahāya surāmerayamajjapamādaţţhānā paţiviratoti. Tamenaŋ rājāno gahetvā surāmerayamajjapamādaţţhānā veramaņihetu hananti vā bandhanti vā pabbājenti vā yathāpaccayaŋ vā karontī” ti. Api ca khvassa tatheva pāpakammaŋ pavedenti– “ayaŋ puriso surāmerayamajjapamādaţţhānaŋ anuyutto itthiŋ vā purisaŋ vā jīvitā voropesi; ayaŋ puriso surāmerayamajjapamādaţţhānaŋ anuyutto gāmā vā araññā vā adinnaŋ theyyasankhātaŋ ādiyi; ayaŋ puriso surāmerayamajjapamādaţţhānaŋ anuyutto paritthīsu parakumārīsu cārittaŋ āpajji; ayaŋ puriso surāmerayamajjapamādaţţhānaŋ anuyutto gahapatissa vā gahapatiputtassa vā musāvādena atthaŋ pabhañjīti. Tamenaŋ rājāno gahetvā surāmerayamajjapamādaţţhānahetu hananti vā bandhanti vā pabbājenti vā yathāpaccayaŋ vā karonti. Api nu tumhehi evarūpaŋ diţţhaŋ vā sutaŋ vā”’ ti? ‘Diţţhañca no, bhante, sutañca suyyissati cā’ ti. Aţţhamaŋ.

9. Gihisuttaŋ
179. Atha (p. 2.186) kho anāthapiņđiko gahapati pañcamattehi upāsakasatehi parivuto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Atha kho bhagavā āyasmantaŋ sāriputtaŋ āmantesi– ‘yaŋ kañci, sāriputta, jāneyyātha gihiŋ odātavasanaŋ pañcasu sikkhāpadesu saŋvutakammantaŋ catunnaŋ ābhicetasikānaŋ diţţhadhammasukhavihārānaŋ nikāmalābhiŋ akicchalābhiŋ akasiralābhiŋ, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti.

‘Katamesu pañcasu sikkhāpadesu saŋvutakammanto hoti? Idha sāriputta, ariyasāvako pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti. Imesu pañcasu sikkhāpadesu saŋvutakammanto hoti.

‘Katamesaŋ catunnaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī? Idha, sāriputta, ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi, satthā devamanussānaŋ buddho bhagavā” ti. Ayamassa paţhamo ābhicetasiko diţţhadhammasukhavihāro adhigato hoti avisuddhassa cittassa visuddhiyā apariyodātassa cittassa pariyodapanāya.

‘Puna caparaŋ, sāriputta, ariyasāvako dhamme aveccappasādena samannāgato hoti “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Ayamassa dutiyo ābhicetasiko diţţhadhammasukhavihāro adhigato hoti avisuddhassa cittassa visuddhiyā apariyodātassa cittassa pariyodapanāya.

‘Puna (p. 2.187) caparaŋ, sāriputta, ariyasāvako sanghe aveccappasādena samannāgato hoti– “suppaţipanno bhagavato sāvakasangho ujuppaţipanno bhagavato sāvakasangho ñāyappaţipanno bhagavato sāvakasangho sāmīcippaţipanno bhagavato sāvakasangho, yadidaŋ cattāri purisayugāni aţţha purisapuggalā esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti. Ayamassa tatiyo ābhicetasiko diţţhadhammasukhavihāro adhigato hoti avisuddhassa cittassa visuddhiyā apariyodātassa cittassa pariyodapanāya.

‘Puna caparaŋ, sāriputta, ariyasāvako ariyakantehi sīlehi samannāgato hoti akhaņđehi acchiddehi asabalehi akammāsehi bhujissehi viññuppasatthehi aparāmaţţhehi samādhisaŋvattanikehi. Ayamassa catuttho ābhicetasiko diţţhadhammasukhavihāro adhigato hoti avisuddhassa cittassa visuddhiyā apariyodātassa cittassa pariyodapanāya. Imesaŋ catunnaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī.

‘Yaŋ kañci, sāriputta, jāneyyātha gihiŋ odātavasanaŋ– imesu pañcasu sikkhāpadesu saŋvutakammantaŋ, imesañca catunnaŋ ābhicetasikānaŋ diţţhadhammasukhavihārānaŋ nikāmalābhiŋ akicchalābhiŋ akasiralābhiŋ, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti.


‘Nirayesu bhayaŋ disvā, pāpāni parivajjaye;


Ariyadhammaŋ samādāya, paņđito parivajjaye.


‘Na hiŋse pāņabhūtāni, vijjamāne parakkame;


Musā ca na bhaņe jānaŋ, adinnaŋ na parāmase.


‘Sehi dārehi santuţţho, paradārañca ārame;


Merayaŋ vāruņiŋ jantu, na pive cittamohaniŋ.


‘Anussareyya (p. 2.188) sambuddhaŋ, dhammañcānuvitakkaye;


Abyāpajjaŋ hitaŋ cittaŋ, devalokāya bhāvaye.


‘Upaţţhite deyyadhamme, puññatthassa jigīsato .


Santesu paţhamaŋ dinnā, vipulā hoti dakkhiņā.


‘Santo have pavakkhāmi, sāriputta suņohi me;


Iti kaņhāsu setāsu, rohiņīsu harīsu vā.


‘Kammāsāsu sarūpāsu, gosu pārevatāsu vā;


Yāsu kāsuci etāsu, danto jāyati pungavo.


‘Dhorayho balasampanno, kalyāņajavanikkamo;


Tameva bhāre yuñjanti, nāssa vaņņaŋ parikkhare.


‘Evamevaŋ manussesu, yasmiŋ kismiñci jātiye;


Khattiye brāhmaņe vesse, sudde caņđālapukkuse.


‘Yāsu kāsuci etāsu, danto jāyati subbato;


Dhammaţţho sīlasampanno, saccavādī hirīmano.


‘Pahīnajātimaraņo, brahmacariyassa kevalī;


Pannabhāro visaŋyutto, katakicco anāsavo.


‘Pāragū sabbadhammānaŋ, anupādāya nibbuto;


Tasmiñca viraje khette, vipulā hoti dakkhiņā.


‘Bālā ca avijānantā, dummedhā assutāvino;


Bahiddhā dadanti dānāni, na hi sante upāsare.


‘Ye ca sante upāsanti, sappaññe dhīrasammate;


Saddhā ca nesaŋ sugate, mūlajātā patiţţhitā.


‘Devalokañca te yanti, kule vā idha jāyare;


Anupubbena nibbānaŋ, adhigacchanti paņđitā’ ti. Navamaŋ.

10. Gavesīsuttaŋ
180. Ekaŋ (p. 2.189) samayaŋ bhagavā kosalesu cārikaŋ carati mahatā bhikkhusanghena saddhiŋ. Addasā kho bhagavā addhānamaggappaţipanno aññatarasmiŋ padese mahantaŋ sālavanaŋ; disvāna maggā okkamma yena taŋ sālavanaŋ tenupasankami; upasankamitvā taŋ sālavanaŋ ajjhogāhetvā aññatarasmiŋ padese sitaŋ pātvākāsi.

Atha kho āyasmato ānandassa etadahosi– ‘ko nu kho hetu ko paccayo bhagavato sitassa pātukammāya? Na akāraņena tathāgatā sitaŋ pātukarontī’ ti. Atha kho āyasmā ānando bhagavantaŋ etadavoca– ‘ko nu kho, bhante, hetu ko paccayo bhagavato sitassa pātukammāya? Na akāraņena tathāgatā sitaŋ pātukarontī’ ti.

‘Bhūtapubbaŋ, ānanda, imasmiŋ padese nagaraŋ ahosi iddhañceva phītañca bahujanaŋ ākiņņamanussaŋ. Taŋ kho panānanda, nagaraŋ kassapo bhagavā arahaŋ sammāsambuddho upanissāya vihāsi. Kassapassa kho panānanda, bhagavato arahato sammāsambuddhassa gavesī nāma upāsako ahosi sīlesu aparipūrakārī. Gavesinā kho, ānanda, upāsakena pañcamattāni upāsakasatāni paţidesitāni samādapitāni ahesuŋ sīlesu aparipūrakārino. Atha kho, ānanda, gavesissa upāsakassa etadahosi– “ahaŋ kho imesaŋ pañcannaŋ upāsakasatānaŋ bahūpakāro pubbangamo samādapetā, ahañcamhi sīlesu aparipūrakārī, imāni ca pañca upāsakasatāni sīlesu aparipūrakārino. Iccetaŋ samasamaŋ, natthi kiñci atirekaŋ; handāhaŋ atirekāyā”’ ti.

‘Atha kho, ānanda, gavesī upāsako yena tāni pañca upāsakasatāni tenupasankami; upasankamitvā tāni pañca upāsakasatāni etadavoca– “ajjatagge maŋ āyasmanto sīlesu paripūrakāriŋ dhārethā” ti! Atha kho, ānanda, tesaŋ pañcannaŋ upāsakasatānaŋ etadahosi– “ayyo kho gavesī amhākaŋ bahūpakāro pubbangamo samādapetā Ayyo hi nāma gavesī (p. 2.190) sīlesu paripūrakārī bhavissati. Kimangaŋ pana mayan” ti ! Atha kho, ānanda, tāni pañca upāsakasatāni yena gavesī upāsako tenupasankamiŋsu; upasankamitvā gavesiŋ upāsakaŋ etadavocuŋ– “ajjatagge ayyo gavesī imānipi pañca upāsakasatāni sīlesu paripūrakārino dhāretū” ti. Atha kho, ānanda, gavesissa upāsakassa etadahosi– “ahaŋ kho imesaŋ pañcannaŋ upāsakasatānaŋ bahūpakāro pubbangamo samādapetā, ahañcamhi sīlesu paripūrakārī, imānipi pañca upāsakasatāni sīlesu paripūrakārino Iccetaŋ samasamaŋ, natthi kiñci atirekaŋ; handāhaŋ atirekāyā”’ ti!

‘Atha kho, ānanda, gavesī upāsako yena tāni pañca upāsakasatāni tenupasankami; upasankamitvā tāni pañca upāsakasatāni etadavoca– “ajjatagge maŋ āyasmanto brahmacāriŋ dhāretha ārācāri virataŋ methunā gāmadhammā” ti. Atha kho, ānanda, tesaŋ pañcannaŋ upāsakasatānaŋ etadahosi– “ayyo kho gavesī amhākaŋ bahūpakāro pubbangamo samādapetā. Ayyo hi nāma gavesī brahmacārī bhavissati ārācārī virato methunā gāmadhammā. Kimangaŋ pana mayan” ti! Atha kho, ānanda, tāni pañca upāsakasatāni yena gavesī upāsako tenupasankamiŋsu; upasankamitvā gavesiŋ upāsakaŋ etadavocuŋ– “ajjatagge ayyo gavesī imānipi pañca upāsakasatāni brahmacārino dhāretu ārācārino viratā methunā gāmadhammā” ti. Atha kho, ānanda, gavesissa upāsakassa etadahosi – “ahaŋ kho imesaŋ pañcannaŋ upāsakasatānaŋ bahūpakāro pubbangamo samādapetā. Ahañcamhi sīlesu paripūrakārī. Imānipi pañca upāsakasatāni sīlesu paripūrakārino. Ahañcamhi brahmacārī ārācārī virato methunā gāmadhammā. Imānipi pañca upāsakasatāni brahmacārino ārācārino viratā methunā gāmadhammā. Iccetaŋ samasamaŋ, natthi kiñci atirekaŋ; handāhaŋ atirekāyā”’ ti.

‘Atha kho, ānanda, gavesī upāsako yena tāni pañca upāsakasatāni tenupasankami; upasankamitvā tāni pañca upāsakasatāni etadavoca– “ajjatagge maŋ āyasmanto ekabhattikaŋ dhāretha rattūparataŋ virataŋ (p. 2.191) vikālabhojanā” ti. Atha kho, ānanda, tesaŋ pañcannaŋ upāsakasatānaŋ etadahosi– “ayyo kho gavesī bahūpakāro pubbangamo samādapetā. Ayyo hi nāma gavesī ekabhattiko bhavissati rattūparato virato vikālabhojanā. Kimangaŋ pana mayan” ti! Atha kho, ānanda, tāni pañca upāsakasatāni yena gavesī upāsako tenupasankamiŋsu; upasankamitvā gavesiŋ upāsakaŋ etadavocuŋ “ajjatagge ayyo gavesī imānipi pañca upāsakasatāni ekabhattike dhāretu rattūparate virate vikālabhojanā” ti. Atha kho, ānanda, gavesissa upāsakassa etadahosi– “ahaŋ kho imesaŋ pañcannaŋ upāsakasatānaŋ bahūpakāro pubbangamo samādapetā. Ahañcamhi sīlesu paripūrakārī. Imānipi pañca upāsakasatāni sīlesu paripūrakārino. Ahañcamhi brahmacārī ārācārī virato methunā gāmadhammā. Imānipi pañca upāsakasatāni brahmacārino ārācārino viratā methunā gāmadhammā. Ahañcamhi ekabhattiko rattūparato virato vikālabhojanā. Imānipi pañca upāsakasatāni ekabhattikā rattūparatā viratā vikālabhojanā. Iccetaŋ samasamaŋ, natthi kiñci atirekaŋ; handāhaŋ atirekāyā”’ ti.

‘Atha kho, ānanda, gavesī upāsako yena kassapo bhagavā arahaŋ sammāsambuddho tenupasankami upasankamitvā kassapaŋ bhagavantaŋ arahantaŋ sammāsambuddhaŋ etadavoca– “labheyyāhaŋ, bhante, bhagavato santike pabbajjaŋ labheyyaŋ upasampadan” ti. Alattha kho, ānanda, gavesī upāsako kassapassa bhagavato arahato sammāsambuddhassa santike pabbajjaŋ, alattha upasampadaŋ. Acirūpasampanno kho panānanda, gavesī bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti abbhaññāsi. Aññataro ca panānanda, gavesī bhikkhu arahataŋ ahosi.

‘Atha kho, ānanda, tesa pañcannaŋ upāsakasatānaŋ etadahosi – “ayyo kho gavesī amhākaŋ bahūpakāro pubbangamo samādapetā. Ayyo hi nāma gavesī kesamassuŋ ohāretvā kāsāyāni vatthāni acchādetvā (p. 2.192) agārasmā anagāriyaŋ pabbajissati. Kimangaŋ pana mayan” ti! Atha kho, ānanda, tāni pañca upāsakasatāni yena kassapo bhagavā arahaŋ sammāsambuddho tenupasankamiŋsu upasankamitvā kassapaŋ bhagavantaŋ arahantaŋ sammāsambuddhaŋ etadavocuŋ– “labheyyāma mayaŋ, bhante, bhagavato santike pabbajjaŋ, labheyyāma upasampadan” ti. Alabhiŋsu kho, ānanda, tāni pañca upāsakasatāni kassapassa bhagavato arahato sammāsambuddhassa santike pabbajjaŋ, alabhiŋsu upasampadaŋ.

‘Atha kho, ānanda, gavesissa bhikkhuno etadahosi– “ahaŋ kho imassa anuttarassa vimuttisukhassa nikāmalābhī homi akicchalābhī akasiralābhī. Aho vatimānipi pañca bhikkhusatāni imassa anuttarassa vimuttisukhassa nikāmalābhino assu akicchalābhino akasiralābhino” ti. Atha kho, ānanda, tāni pañca bhikkhusatāni vūpakaţţhā appamattā ātāpino pahitattā viharantā nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihariŋsu. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti abbhaññiŋsu’.

‘Iti kho ānanda, tāni pañca bhikkhusatāni gavesīpamukhāni uttaruttari paņītapaņītaŋ vāyamamānā anuttaraŋ vimuttiŋ sacchākaŋsu. Tasmātiha, ānanda, evaŋ sikkhitabbaŋ– “uttaruttari paņītapaņītaŋ vāyamamānā anuttaraŋ vimuttiŋ sacchikarissāmā” ti. Evañhi vo, ānanda, sikkhitabban’ ti. Dasamaŋ.

Upāsakavaggo tatiyo.

Tassuddānaŋ–

Sārajjaŋ visārado nirayaŋ, veraŋ caņđālapañcamaŋ.

Pīti vaņijjā rājāno, gihī ceva gavesināti.

( 19) 4. Araññavaggo

1. Āraññikasuttaŋ
181. ‘Pañcime (p. 2.193) bhikkhave, āraññikā . Katame pañca? Mandattā momūhattā āraññiko hoti, pāpiccho icchāpakato āraññiko hoti, ummādā cittakkhepā āraññiko hoti, vaņņitaŋ buddhehi buddhasāvakehīti āraññiko hoti, appicchataŋyeva nissāya santuţţhiŋyeva nissāya sallekhaŋyeva nissāya pavivekaŋyeva nissāya idamatthitaŋyeva nissāya āraññiko hoti. Ime kho, bhikkhave, pañca āraññikā. Imesaŋ kho, bhikkhave, pañcannaŋ āraññikānaŋ yvāyaŋ āraññiko appicchataŋyeva nissāya santuţţhiŋyeva nissāya sallekhaŋyeva nissāya pavivekaŋyeva nissāya idamatthitaŋyeva nissāya āraññiko hoti, ayaŋ imesaŋ pañcannaŋ āraññikānaŋ aggo ca seţţho ca mokkho ca uttamo ca pavaro ca.

‘Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo, sappimaņđo tattha aggamakkhāyati; evamevaŋ kho, bhikkhave, imesaŋ pañcannaŋ āraññikānaŋ yvāyaŋ āraññiko appicchataŋyeva nissāya santuţţhiŋyeva nissāya sallekhaŋyeva nissāya pavivekaŋyeva nissāya idamatthitaŋyeva nissāya āraññiko hoti, ayaŋ imesaŋ pañcannaŋ āraññikānaŋ aggo ca seţţho ca mokkho ca uttamo ca pavaro cā’ ti. Paţhamaŋ.

2. Cīvarasuttaŋ
182. ‘Pañcime bhikkhave, paŋsukūlikā. Katame pañca? Mandattā momūhattā paŋsukūliko hoti …pe… idamatthitaŋyeva nissāya paŋsukūliko hoti. Ime kho, bhikkhave, pañca paŋsukūlikā’ ti. Dutiyaŋ.

3. Rukkhamūlikasuttaŋ
183. ‘Pañcime, bhikkhave, rukkhamūlikā. Katame pañca? Mandattā momūhattā rukkhamūliko hoti …pe… idamatthitaŋyeva nissāya rukkhamūliko hoti. Ime kho, bhikkhave, pañca rukkhamūlikā’ ti. Tatiyaŋ.

4. Sosānikasuttaŋ
184. ‘Pañcime (p. 2.194) bhikkhave, sosānikā. Katame pañca? Mandattā momūhattā sosāniko hoti …pe… idamatthitaŋyeva nissāya sosāniko hoti. Ime kho, bhikkhave, pañca sosānikā’ ti. Catutthaŋ.

5. Abbhokāsikasuttaŋ
185. ‘Pañcime, bhikkhave, abbhokāsikā …pe…. Pañcamaŋ.

6. Nesajjikasuttaŋ
186. ‘Pañcime, bhikkhave, nesajjikā …pe…. Chaţţhaŋ.

7. Yathāsanthatikasuttaŋ
187. ‘Pañcime, bhikkhave, yathāsanthatikā …pe…. Sattamaŋ.

8. Ekāsanikasuttaŋ
188. ‘Pañcime, bhikkhave, ekāsanikā …pe…. Aţţhamaŋ.

9. Khalupacchābhattikasuttaŋ
189. ‘Pañcime bhikkhave, khalupacchābhattikā …pe…. Navamaŋ.

10. Pattapiņđikasuttaŋ
190. ‘Pañcime, bhikkhave, pattapiņđikā. Katame pañca? Mandattā momūhattā pattapiņđiko hoti, pāpiccho icchāpakato pattapiņđiko hoti, ummādā cittakkhepā pattapiņđiko hoti, “vaņņitaŋ buddhehi buddhasāvakehī” ti pattapiņđiko hoti, appicchataŋyeva nissāya santuţţhiŋyeva nissāya sallekhaŋyeva nissāya pavivekaŋyeva nissāya idamatthitaŋyeva nissāya pattapiņđiko hoti. Ime kho, bhikkhave, pañca pattapiņđikā. Imesaŋ kho, bhikkhave, pañcannaŋ pattapiņđikānaŋ yvāyaŋ pattapiņđiko appicchataŋyeva nissāya santuţţhiŋyeva nissāya sallekhaŋyeva (p. 2.195) nissāya pavivekaŋyeva nissāya idamatthitaŋyeva nissāya pattapiņđiko hoti, ayaŋ imesaŋ pañcannaŋ pattapiņđikānaŋ aggo ca seţţho ca mokkho ca uttamo ca pavaro ca.

‘Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo, sappimaņđo tattha aggamakkhāyati; evamevaŋ kho, bhikkhave, imesaŋ pañcannaŋ pattapiņđikānaŋ yvāyaŋ pattapiņđiko appicchataŋyeva nissāya santuţţhiŋyeva nissāya sallekhaŋyeva nissāya pavivekaŋyeva nissāya idamatthitaŋyeva nissāya pattapiņđiko hoti, ayaŋ imesaŋ pañcannaŋ pattapiņđikānaŋ aggo ca seţţho ca mokkho ca uttamo ca pavaro cā’ ti. Dasamaŋ.

Araññavaggo catuttho.

Tassuddānaŋ–

Araññaŋ cīvaraŋ rukkha, susānaŋ abbhokāsikaŋ;

Nesajjaŋ santhataŋ ekāsanikaŋ, khalupacchāpiņđikena cāti.

( 20) 5. Brāhmaņavaggo

1. Soņasuttaŋ
191. ‘Pañcime bhikkhave, porāņā brāhmaņadhammā etarahi sunakhesu sandissanti, no brāhmaņesu. Katame pañca? Pubbe sudaŋ, bhikkhave, brāhmaņā brāhmaņiŋyeva gacchanti, no abrāhmaņiŋ. Etarahi, bhikkhave, brāhmaņā brāhmaņimpi gacchanti, abrāhmaņimpi gacchanti. Etarahi, bhikkhave, sunakhā sunakhiŋyeva gacchanti, no asunakhiŋ. Ayaŋ, bhikkhave, paţhamo porāņo brāhmaņadhammo etarahi sunakhesu sandissati, no brāhmaņesu.

‘Pubbe sudaŋ, bhikkhave, brāhmaņā brāhmaņiŋ utuniŋyeva gacchanti, no anutuniŋ. Etarahi, bhikkhave, brāhmaņā brāhmaņiŋ utunimpi gacchanti, anutunimpi gacchanti (p. 2.196) Etarahi, bhikkhave, sunakhā sunakhiŋ utuniŋyeva gacchanti, no anutuniŋ. Ayaŋ, bhikkhave, dutiyo porāņo brāhmaņadhammo etarahi sunakhesu sandissati, no brāhmaņesu.

‘Pubbe sudaŋ, bhikkhave, brāhmaņā brāhmaņiŋ neva kiņanti no vikkiņanti, sampiyeneva saŋvāsaŋ saŋbandhāya saŋpavattenti. Etarahi, bhikkhave, brāhmaņā brāhmaņiŋ kiņantipi vikkiņantipi, sampiyenapi saŋvāsaŋ saŋbandhāya saŋpavattenti. Etarahi, bhikkhave, sunakhā sunakhiŋ neva kiņanti no vikkiņanti, sampiyeneva saŋvāsaŋ saŋbandhāya saŋpavattenti. Ayaŋ, bhikkhave, tatiyo porāņo brāhmaņadhammo etarahi sunakhesu sandissati, no brāhmaņesu.

‘Pubbe sudaŋ, bhikkhave, brāhmaņā na sannidhiŋ karonti dhanassapi dhaññassapi rajatassapi jātarūpassapi. Etarahi, bhikkhave, brāhmaņā sannidhiŋ karonti dhanassapi dhaññassapi rajatassapi jātarūpassapi. Etarahi, bhikkhave, sunakhā na sannidhiŋ karonti dhanassapi dhaññassapi rajatassapi jātarūpassapi. Ayaŋ, bhikkhave, catuttho porāņo brāhmaņadhammo etarahi sunakhesu sandissati, no brāhmaņesu.

‘Pubbe sudaŋ, bhikkhave, brāhmaņā sāyaŋ sāyamāsāya pāto pātarāsāya bhikkhaŋ pariyesanti. Etarahi, bhikkhave, brāhmaņā yāvadatthaŋ udarāvadehakaŋ bhuñjitvā avasesaŋ ādāya pakkamanti. Etarahi, bhikkhave, sunakhā sāyaŋ sāyamāsāya pāto pātarāsāya bhikkhaŋ pariyesanti. Ayaŋ, bhikkhave, pañcamo porāņo brāhmaņadhammo etarahi sunakhesu sandissati, no brāhmaņesu. Ime kho, bhikkhave, pañca porāņā brāhmaņadhammā etarahi sunakhesu sandissanti, no brāhmaņesū’ ti. Paţhamaŋ.

2. Doņabrāhmaņasuttaŋ
192. Atha kho doņo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho doņo brāhmaņo bhagavantaŋ etadavoca–

‘Sutaŋ (p. 2.197) metaŋ, bho gotama– “na samaņo gotamo brāhmaņe jiņņe vuđđhe mahallake addhagate vayo-anuppatte abhivādeti vā paccuţţheti vā āsanena vā nimantetī” ti. Tayidaŋ, bho gotama, tatheva. Na hi bhavaŋ gotamo brāhmaņe jiņņe vuđđhe mahallake addhagate vayo-anuppatte abhivādeti vā paccuţţheti vā āsanena vā nimanteti. Tayidaŋ, bho gotama, na sampannamevā’ ti. ‘Tvampi no, doņa, brāhmaņo paţijānāsī’ ti? ‘Yañhi taŋ, bho gotama, sammā vadamāno vadeyya – “brāhmaņo ubhato sujāto– mātito ca pitito ca, saŋsuddhagahaņiko, yāva sattamā pitāmahayugā akkhito anupakkuţţho jātivādena, ajjhāyako mantadharo, tiņņaŋ vedānaŋ pāragū sanighaņđukeţubhānaŋ sākkharappabhedānaŋ itihāsapañcamānaŋ, padako veyyākaraņo lokāyatamahāpurisalakkhaņesu anavayo” ti, mameva taŋ, bho gotama, sammā vadamāno vadeyya. Ahañhi, bho gotama, brāhmaņo ubhato sujāto– mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena, ajjhāyako mantadharo, tiņņaŋ vedānaŋ pāragū sanighaņđukeţubhānaŋ sākkharappabhedānaŋ itihāsapañcamānaŋ, padako veyyākaraņo lokāyatamahāpurisalakkhaņesu anavayo’ ti.

‘Ye kho, te doņa, brāhmaņānaŋ pubbakā isayo mantānaŋ kattāro mantānaŋ pavattāro, yesamidaŋ etarahi brāhmaņā porāņaŋ mantapadaŋ gītaŋ pavuttaŋ samihitaŋ tadanugāyanti tadanubhāsanti bhāsitamanubhāsanti sajjhāyitamanusajjhāyanti vācitamanuvācenti, seyyathidaŋ– aţţhako, vāmako, vāmadevo, vessāmitto, yamadaggi, angīraso, bhāradvājo, vāseţţho, kassapo, bhagu; tyāssu”me pañca brāhmaņe paññāpenti– brahmasamaŋ, devasamaŋ, mariyādaŋ, sambhinnamariyādaŋ, brāhmaņacaņđālaŋyeva pañcamaŋ. Tesaŋ tvaŋ doņa, katamo’ ti?

‘Na kho mayaŋ, bho gotama, pañca brāhmaņe jānāma, atha kho mayaŋ brāhmaņātveva jānāma. Sādhu me bhavaŋ gotamo tathā dhammaŋ desetu yathā ahaŋ ime pañca brāhmaņe jāneyyan’ ti. ‘Tena hi, brāhmaņa, suņohi, sādhukaŋ (p. 2.198) manasi karohi; bhāsissāmī’ ti. ‘Evaŋ bho’ ti kho doņo brāhmaņo bhagavato paccassosi. Bhagavā etadavoca–

‘Kathañca, doņa, brāhmaņo brahmasamo hoti? Idha, doņa, brāhmaņo ubhato sujāto hoti– mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena. So aţţhacattālīsavassāni komārabrahmacariyaŋ carati mante adhīyamāno. Aţţhacattālīsavassāni komārabrahmacariyaŋ caritvā mante adhīyitvā ācariyassa ācariyadhanaŋ pariyesati dhammeneva, no adhammena.

‘Tattha ca, doņa, ko dhammo? Neva kasiyā na vaņijjāya na gorakkhena na issatthena na rājaporisena na sippaññatarena, kevalaŋ bhikkhācariyāya kapālaŋ anatimaññamāno. So ācariyassa ācariyadhanaŋ niyyādetvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. So evaŋ pabbajito samāno mettāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ, iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāņena averena abyāpajjena pharitvā viharati. Karuņā …pe… muditā… upekkhāsahagatena cetasā ekaŋ disaŋ pharitvā viharati, tathā dutiyaŋ tathā tatiyaŋ tathā catutthaŋ iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharati. So ime cattāro brahmavihāre bhāvetvā kāyassa bhedā paraŋ maraņā sugatiŋ brahmalokaŋ upapajjati. Evaŋ kho, doņa, brāhmaņo brahmasamo hoti.

‘Kathañca, doņa, brāhmaņo devasamo hoti? Idha, doņa, brāhmaņo ubhato sujāto hoti– mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena (p. 2.199) So aţţhacattālīsavassāni komārabrahmacariyaŋ carati mante adhīyamāno. Aţţhacattālīsavassāni komārabrahmacariyaŋ caritvā mante adhīyitvā ācariyassa ācariyadhanaŋ pariyesati dhammeneva, no adhammena. Tattha ca, doņa, ko dhammo? Neva kasiyā na vaņijjāya na gorakkhena na issatthena na rājaporisena na sippaññatarena, kevalaŋ bhikkhācariyāya kapālaŋ anatimaññamāno. So ācariyassa ācariyadhanaŋ niyyādetvā dāraŋ pariyesati dhammeneva, no adhammena.

‘Tattha ca, doņa, ko dhammo? Neva kayena na vikkayena, brāhmaņiŋyeva udakūpassaţţhaŋ. So brāhmaņiŋyeva gacchati, na khattiyiŋ na vessiŋ na suddiŋ na caņđāliŋ na nesādiŋ na veniŋ na rathakāriŋ na pukkusiŋ gacchati, na gabbhiniŋ gacchati, na pāyamānaŋ gacchati, na anutuniŋ gacchati. Kasmā ca, doņa, brāhmaņo na gabbhiniŋ gacchati? Sace, doņa, brāhmaņo gabbhiniŋ gacchati, atimīļhajo nāma so hoti māņavako vā māņavikā vā Tasmā, doņa, brāhmaņo na gabbhiniŋ gacchati. Kasmā ca, doņa, brāhmaņo na pāyamānaŋ gacchati? Sace, doņa, brāhmaņo pāyamānaŋ gacchati, asucipaţipīļito nāma so hoti māņavako vā māņavikā vā. Tasmā, doņa, brāhmaņo na pāyamānaŋ gacchati. Tassa sā hoti brāhmaņī neva kāmatthā na davatthā na ratatthā, pajatthāva brāhmaņassa brāhmaņī hoti. So methunaŋ uppādetvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. So evaŋ pabbajito samāno vivicceva kāmehi …pe… catutthaŋ jhānaŋ upasampajja viharati. So ime cattāro jhāne bhāvetvā kāyassa bhedā paraŋ maraņā sugatiŋ saggaŋ lokaŋ upapajjati. Evaŋ kho, doņa, brāhmaņo devasamo hoti.

‘Kathañca, doņa, brāhmaņo mariyādo hoti? Idha, doņa, brāhmaņo ubhato sujāto hoti– mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena. So aţţhacattālīsavassāni komārabrahmacariyaŋ carati mante adhīyamāno. Aţţhacattālīsavassāni komārabrahmacariyaŋ caritvā mante adhīyitvā ācariyassa ācariyadhanaŋ pariyesati dhammeneva, no adhammena (p. 2.200) Tattha ca, doņa, ko dhammo? Neva kasiyā na vaņijjāya na gorakkhena na issatthena na rājaporisena na sippaññatarena, kevalaŋ bhikkhācariyāya kapālaŋ anatimaññamāno. So ācariyassa ācariyadhanaŋ niyyādetvā dāraŋ pariyesati dhammeneva, no adhammena.

‘Tattha ca, doņa ko dhammo? Neva kayena na vikkayena, brāhmaņiŋyeva udakūpassaţţhaŋ. So brāhmaņiŋyeva gacchati, na khattiyiŋ na vessiŋ na suddiŋ na caņđāliŋ na nesādiŋ na veniŋ na rathakāriŋ na pukkusiŋ gacchati, na gabbhiniŋ gacchati, na pāyamānaŋ gacchati, na anutuniŋ gacchati. Kasmā ca, doņa, brāhmaņo na gabbhiniŋ gacchati? Sace, doņa, brāhmaņo gabbhiniŋ gacchati, atimīļhajo nāma so hoti māņavako vā māņavikā vā. Tasmā, doņa, brāhmaņo na gabbhiniŋ gacchati. Kasmā ca, doņa, brāhmaņo na pāyamānaŋ gacchati? Sace, doņa, brāhmaņo pāyamānaŋ gacchati, asucipaţipīļito nāma so hoti māņavako vā māņavikā vā. Tasmā, doņa, brāhmaņo na pāyamānaŋ gacchati. Tassa sā hoti brāhmaņī neva kāmatthā na davatthā na ratatthā, pajatthāva brāhmaņassa brāhmaņī hoti. So methunaŋ uppādetvā tameva puttassādaŋ nikāmayamāno kuţumbaŋ ajjhāvasati, na agārasmā anagāriyaŋ pabbajati. Yāva porāņānaŋ brāhmaņānaŋ mariyādo tattha tiţţhati, taŋ na vītikkamati. “Yāva porāņānaŋ brāhmaņānaŋ mariyādo tattha brāhmaņo ţhito taŋ na vītikkamatī” ti, kho, doņa, tasmā brāhmaņo mariyādoti vuccati. Evaŋ kho, doņa, brāhmaņo mariyādo hoti.

‘Kathañca, doņa, brāhmaņo sambhinnamariyādo hoti? Idha doņa, brāhmaņo ubhato sujāto hoti– mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena So aţţhacattālīsavassāni komārabrahmacariyaŋ carati mante adhīyamāno. Aţţhacattālīsavassāni komārabrahmacariyaŋ caritvā mante adhīyitvā ācariyassa ācariyadhanaŋ pariyesati dhammeneva, no adhammena.

‘Tattha ca, doņa, ko dhammo? Neva kasiyā na vaņijjāya na gorakkhena na issatthena na rājaporisena na sippaññatarena, kevalaŋ bhikkhācariyāya kapālaŋ anatimaññamāno. So ācariyassa ācariyadhanaŋ niyyādetvā dāraŋ (p. 2.201) pariyesati dhammenapi adhammenapi kayenapi vikkayenapi brāhmaņimpi udakūpassaţţhaŋ. So brāhmaņimpi gacchati khattiyimpi gacchati vessimpi gacchati suddimpi gacchati caņđālimpi gacchati nesādimpi gacchati venimpi gacchati rathakārimpi gacchati pukkusimpi gacchati gabbhinimpi gacchati pāyamānampi gacchati utunimpi gacchati anutunimpi gacchati. Tassa sā hoti brāhmaņī kāmatthāpi davatthāpi ratatthāpi pajatthāpi brāhmaņassa brāhmaņī hoti. Yāva porāņānaŋ brāhmaņānaŋ mariyādo tattha na tiţţhati, taŋ vītikkamati. “Yāva porāņānaŋ brāhmaņānaŋ mariyādo tattha brāhmaņo na ţhito taŋ vītikkamatī” ti kho, doņa, tasmā brāhmaņo sambhinnamariyādoti vuccati. Evaŋ kho, doņa, brāhmaņo sambhinnamariyādo hoti.

‘Kathañca, doņa, brāhmaņo brāhmaņacaņđālo hoti? Idha, doņa, brāhmaņo ubhato sujāto hoti– mātito ca pitito ca, saŋsuddhagahaņiko, yāva sattamā pitāmahayugā akkhitto anupakkuţţho jātivādena. So aţţhacattālīsavassāni komārabrahmacariyaŋ carati mante adhīyamāno. Aţţhacattālīsavassāni komārabrahmacariyaŋ caritvā mante adhīyitvā ācariyassa ācariyadhanaŋ pariyesati dhammenapi adhammenapi kasiyāpi vaņijjāyapi gorakkhenapi issatthenapi rājaporisenapi sippaññatarenapi, kevalampi bhikkhācariyāya, kapālaŋ anatimaññamāno.

‘So ācariyassa ācariyadhanaŋ niyyādetvā dāraŋ pariyesati dhammenapi adhammenapi kayenapi vikkayenapi brāhmaņimpi udakūpassaţţhaŋ. So brāhmaņimpi gacchati khattiyimpi gacchati vessimpi gacchati suddimpi gacchati caņđālimpi gacchati nesādimpi gacchati venimpi gacchati rathakārimpi gacchati pukkusimpi gacchati gabbhinimpi gacchati pāyamānampi gacchati utunimpi gacchati anutunimpi gacchati. Tassa sā hoti brāhmaņī kāmatthāpi davatthāpi ratatthāpi pajatthāpi brāhmaņassa brāhmaņī hoti. So sabbakammehi jīvikaŋ kappeti. Tamenaŋ brāhmaņā evamāhaŋsu– “kasmā bhavaŋ brāhmaņo paţijānamāno sabbakammehi jīvikaŋ kappetī” ti? So evamāha– “seyyathāpi, bho, aggi sucimpi đahati asucimpi đahati, na ca tena aggi upalippati; evamevaŋ kho, bho, sabbakammehi cepi brāhmaņo jīvikaŋ kappeti, na ca tena brāhmaņo upalippati”. “Sabbakammehi jīvikaŋ kappetī” ti kho, doņa (p. 2.202) tasmā brāhmaņo brāhmaņacaņđāloti vuccati. Evaŋ kho, doņa, brāhmaņo brāhmaņacaņđālo hoti.

‘Ye kho te, doņa, brāhmaņānaŋ pubbakā isayo mantānaŋ kattāro mantānaŋ pavattāro yesamidaŋ etarahi brāhmaņā porāņaŋ mantapadaŋ gītaŋ pavuttaŋ samīhitaŋ tadanugāyanti tadanubhāsanti bhāsitamanubhāsanti sajjhāyitamanusajjhāyanti vācimanuvācenti, seyyathidaŋ– aţţhako, vāmako, vāmadevo, vessāmitto, yamadaggi, angīraso, bhāradvājo, vāseţţho kassapo, bhagu; tyāssume pañca brāhmaņe paññāpenti– brahmasamaŋ, devasamaŋ, mariyādaŋ, sambhinnamariyādaŋ, brāhmaņacaņđālaŋyeva pañcamaŋ. Tesaŋ tvaŋ, doņa, katamo’ ti?

‘Evaŋ sante mayaŋ, bho gotama, brāhmaņacaņđālampi na pūrema. Abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Dutiyaŋ.

3. Sangāravasuttaŋ
193. Atha kho sangāravo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho sangāravo brāhmaņo bhagavantaŋ etadavoca– ‘ko nu kho, bho gotama, hetu ko paccayo, yena kadāci dīgharattaŋ sajjhāyakatāpi mantā nappaţibhanti, pageva asajjhāyakatā? Ko pana, bho gotama, hetu ko paccayo, yena kadāci dīgharattaŋ asajjhāyakatāpi mantā paţibhanti, pageva sajjhāyakatā’ ti?

‘Yasmiŋ, brāhmaņa, samaye kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāti attatthampi tasmiŋ samaye yathābhūtaŋ nappajānāti na passati, paratthampi tasmiŋ samaye yathābhūtaŋ nappajānāti na passati, ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā. Seyyathāpi, brāhmaņa, udapatto saŋsaţţho lākhāya vā haliddiyā vā nīliyā vā mañjiţţhāya vā. Tattha cakkhumā puriso sakaŋ mukhanimittaŋ paccavekkhamāno yathābhūtaŋ nappajāneyya (p. 2.203) na passeyya. Evamevaŋ kho, brāhmaņa, yasmiŋ samaye kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye byāpādapariyuţţhitena cetasā viharati byāpādaparetena, uppannassa ca byāpādassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā. Seyyathāpi, brāhmaņa, udapatto agginā santatto ukkudhito ussadakajāto . Tattha cakkhumā puriso sakaŋ mukhanimittaŋ paccavekkhamāno yathābhūtaŋ nappajāneyya na passeyya. Evamevaŋ kho, brāhmaņa, yasmiŋ samaye byāpādapariyuţţhitena cetasā viharati byāpādaparetena, uppannassa ca byāpādassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti pageva asajjhāyakatā.

‘Puna caparaŋ, brāhmaņa, yasmiŋ samaye thinamiddhapariyuţţhitena cetasā viharati thinamiddhaparetena, uppannassa ca thinamiddhassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā. Seyyathāpi, brāhmaņa, udapatto sevālapaņakapariyonaddho. Tattha cakkhumā puriso sakaŋ mukhanimittaŋ paccavekkhamāno yathābhūtaŋ nappajāneyya na passeyya. Evamevaŋ kho, brāhmaņa, yasmiŋ samaye thinamiddhapariyuţţhitena cetasā viharati thinamiddhaparetena, uppannassa ca thinamiddhassa nissaraņaŋ yathābhūtaŋ nappajānāti, attatthampi tasmiŋ (p. 2.204) samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye uddhaccakukkuccapariyuţţhitena cetasā viharati uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā. Seyyathāpi, brāhmaņa, udapatto vāterito calito bhanto ūmijāto . Tattha cakkhumā puriso sakaŋ mukhanimittaŋ paccavekkhamāno yathābhūtaŋ nappajāneyya na passeyya. Evamevaŋ kho, brāhmaņa, yasmiŋ samaye uddhaccakukkuccapariyuţţhitena cetasā viharati uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye vicikicchāpariyuţţhitena cetasā viharati vicikicchāparetena 3.0260 uppannāya ca vicikicchāya nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā. Seyyathāpi, brāhmaņa, udapatto āvilo luļito kalalībhūto andhakāre nikkhitto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ nappajāneyya na passeyya. Evamevaŋ kho, brāhmaņa, yasmiŋ samaye vicikicchāpariyuţţhitena cetasā viharati vicikicchāparetena, uppannāya ca vicikicchāya nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ nappajānāti na passati, paratthampi …pe… ubhayatthampi tasmiŋ samaye yathābhūtaŋ nappajānāti na passati, dīgharattaŋ sajjhāyakatāpi mantā nappaţibhanti, pageva asajjhāyakatā.

‘Yasmiñca (p. 2.205) kho, brāhmaņa, samaye na kāmarāgapariyuţţhitena cetasā viharati na kāmarāgaparetena, uppannassa ca kāmarāgassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ pajānāti passati, paratthampi tasmiŋ samaye yathābhūtaŋ pajānāti passati, ubhayatthampi tasmiŋ samaye yathābhūtaŋ pajānāti passati, dīgharattaŋ asajjhāyakatāpi mantā paţibhanti, pageva sajjhāyakatā. Seyyathāpi, brāhmaņa, udapatto asaŋsaţţho lākhāya vā haliddiyā vā nīliyā vā mañjiţţhāya vā. Tattha cakkhumā puriso sakaŋ mukhanimittaŋ paccavekkhamāno yathābhūtaŋ pajāneyya passeyya. Evamevaŋ kho, brāhmaņa, yasmiŋ samaye na kāmarāgapariyuţţhitena cetasā viharati …pe…

‘Puna caparaŋ, brāhmaņa, yasmiŋ samaye na byāpādapariyuţţhitena cetasā viharati …pe… seyyathāpi, brāhmaņa, udapatto agginā asantatto anukkudhito anussadakajāto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ pajāneyya passeyya. Evamevaŋ kho, brāhmaņa, yasmiŋ samaye na byāpādapariyuţţhitena cetasā viharati …pe….

‘Puna caparaŋ, brāhmaņa, yasmiŋ samaye na thinamiddhapariyuţţhitena cetasā viharati …pe… seyyathāpi, brāhmaņa, udapatto na sevālapaņakapariyonaddho. Tattha cakkhumā puriso sakaŋ mukhanimittaŋ paccavekkhamāno yathābhūtaŋ pajāneyya passeyya. Evamevaŋ kho, brāhmaņa, yasmiŋ samaye na thinamiddhapariyuţţhitena cetasā viharati …pe….

‘Puna caparaŋ, brāhmaņa yasmiŋ samaye na uddhaccakukkuccapariyuţţhitena cetasā viharati …pe… seyyathāpi, brāhmaņa, udapatto na vāterito na calito na bhanto na ūmijāto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ pajāneyya passeyya. Evamevaŋ kho, brāhmaņa, yasmiŋ samaye na uddhaccakukkuccapariyuţţhitena cetasā viharati …pe….

‘Puna caparaŋ, brāhmaņa, yasmiŋ samaye na vicikicchāpariyuţţhitena cetasā viharati na vicikicchāparetena, uppannāya ca vicikicchāya nissaraņaŋ yathābhūtaŋ pajānāti attatthampi tasmiŋ samaye yathābhūtaŋ pajānāti passati, paratthampi tasmiŋ samaye yathābhūtaŋ pajānāti passati, ubhayatthampi tasmiŋ samaye yathābhūtaŋ pajānāti passati, dīgharattaŋ asajjhāyakatāpi (p. 2.206) mantā paţibhanti, pageva sajjhāyakatā. Seyyathāpi, brāhmaņa, udapatto accho vippasanno anāvilo āloke nikkhitto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ pajāneyya passeyya. Evamevaŋ kho, brāhmaņa, yasmiŋ samaye na vicikicchāpariyuţţhitena cetasā viharati na vicikicchāparetena, uppannāya ca vicikicchāya nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ pajānāti passati, paratthampi …pe… ubhayatthampi tasmiŋ samaye yathābhūtaŋ pajānāti passati, dīgharattaŋ asajjhāyakatāpi mantā paţibhanti, pageva sajjhāyakatā.

‘Ayaŋ kho, brāhmaņa, hetu ayaŋ paccayo, yena kadāci dīgharattaŋ sajjhāyakatāpi mantā nappaţibhanti, pageva asajjhāyakatā Ayaŋ pana, brāhmaņa, hetu ayaŋ paccayo, yena kadāci dīgharattaŋ asajjhāyakatāpi mantā paţibhanti, pageva sajjhāyakatā’ ti.

‘Abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Tatiyaŋ.

4. Kāraņapālīsuttaŋ
194. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena kāraņapālī brāhmaņo licchavīnaŋ kammantaŋ kāreti. Addasā kho kāraņapālī brāhmaņo pingiyāniŋ brāhmaņaŋ dūratova āgacchantaŋ; disvā pingiyāniŋ brāhmaņaŋ etadavoca–

‘Handa, kuto nu bhavaŋ pingiyānī āgacchati divā divassā’ ti? ‘Itohaŋ, bho, āgacchāmi samaņassa gotamassa santikā’ ti. ‘Taŋ kiŋ maññati bhavaŋ, pingiyānī, samaņassa gotamassa paññāveyyattiyaŋ? Paņđito maññe’ ti? ‘Ko cāhaŋ, bho, ko ca samaņassa gotamassa paññāveyyattiyaŋ jānissāmi! Sopi nūnassa tādisova yo samaņassa gotamassa paññāveyyattiyaŋ jāneyyā’ ti! ‘Uļārāya khalu bhavaŋ, pingiyānī, samaņaŋ gotamaŋ pasaŋsāya pasaŋsatī’ ti. ‘Ko cāhaŋ, bho, ko ca samaņaŋ (p. 2.207) gotamaŋ pasaŋsissāmi! Pasatthappasatthova so bhavaŋ gotamo seţţho devamanussānan’ ti. ‘Kiŋ pana bhavaŋ, pingiyānī, atthavasaŋ sampassamāno samaņe gotame evaŋ abhippasanno’ ti?

‘Seyyathāpi, bho, puriso aggarasaparititto na aññesaŋ hīnānaŋ rasānaŋ piheti; evamevaŋ kho, bho, yato yato tassa bhoto gotamassa dhammaŋ suņāti– yadi suttaso, yadi geyyaso, yadi veyyākaraņaso, yadi abbhutadhammaso– tato tato na aññesaŋ puthusamaņabrāhmaņappavādānaŋ piheti.

‘Seyyathāpi, bho, puriso jighacchādubbalyapareto madhupiņđikaŋ adhigaccheyya. So yato yato sāyetha, labhateva sādurasaŋ asecanakaŋ; evamevaŋ kho, bho, yato yato tassa bhoto gotamassa dhammaŋ suņāti – yadi suttaso, yadi geyyaso, yadi veyyākaraņaso, yadi abbhutadhammaso– tato tato labhateva attamanataŋ, labhati cetaso pasādaŋ.

‘Seyyathāpi, bho, puriso candanaghaţikaŋ adhigaccheyya– haricandanassa vā lohitacandanassa vā. So yato yato ghāyetha– yadi mūlato, yadi majjhato, yadi aggato– adhigacchateva surabhigandhaŋ asecanakaŋ; evamevaŋ kho, bho, yato yato tassa bhoto gotamassa dhammaŋ suņāti– yadi suttaso, yadi geyyaso, yadi veyyākaraņaso, yadi abbhutadhammaso– tato tato adhigacchati pāmojjaŋ adhigacchati somanassaŋ.

‘Seyyathāpi, bho, puriso ābādhiko dukkhito bāļhagilāno. Tassa kusalo bhisakko ţhānaso ābādhaŋ nīhareyya; evamevaŋ kho, bho, yato yato tassa bhoto gotamassa dhammaŋ suņāti – yadi suttaso, yadi geyyaso, yadi veyyākaraņaso, yadi abbhutadhammaso– tato tato sokaparidevadukkhadomanassupāyāsā abbhatthaŋ gacchanti.

‘Seyyathāpi (p. 2.208) bho, pokkharaņī acchodakā sātodakā sītodakā setakā supatitthā ramaņīyā. Atha puriso āgaccheyya ghammābhitatto ghammapareto kilanto tasito pipāsito So taŋ pokkharaņiŋ ogāhetvā nhātvā ca pivitvā ca sabbadarathakilamathapariļāhaŋ paţippassambheyya. Evamevaŋ kho, bho, yato yato tassa bhoto gotamassa dhammaŋ suņāti– yadi suttaso, yadi geyyaso, yadi veyyākaraņaso, yadi abbhutadhammaso– tato tato sabbadarathakilamathapariļāhā paţippassambhantī’ ti.

Evaŋ vutte kāraņapālī brāhmaņo uţţhāyāsanā ekaŋsaŋ uttarāsangaŋ karitvā dakkhiņaŋ jāņumaņđalaŋ pathaviyaŋ nihantvā yena bhagavā tenañjaliŋ paņāmetvā tikkhattuŋ udānaŋ udānesi–


‘Namo tassa bhagavato arahato sammāsambuddhassa;


Namo tassa bhagavato arahato sammāsambuddhassa.


Namo tassa bhagavato arahato sammāsambuddhassā’ ti

‘Abhikkantaŋ, bho pingiyāni, abhikkantaŋ, bho pingiyāni! Seyyathāpi, bho pingiyāni, nikkujjitaŋ vā ukkujjeyya paţicchannaŋ vā vivareyya, mūļhassa vā maggaŋ ācikkheyya andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā pingiyāninā anekapariyāyena dhammo pakāsito. Esāhaŋ, bho pingiyāni, taŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ pingiyānī dhāretu, ajjatagge pāņupetaŋ saraņaŋ gatan’ ti. Catutthaŋ.

5. Pingiyānīsuttaŋ
195. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena pañcamattāni licchavisatāni bhagavantaŋ payirupāsanti. Appekacce licchavī nīlā honti nīlavaņņā nīlavatthā nīlālankārā, appekacce licchavī pītā honti pītavaņņā pītavatthā pītālankārā appekacce licchavī lohitakā honti lohitakavaņņā lohitakavatthā lohitakālankārā, appekacce licchavī odātā (p. 2.209) honti odātavaņņā odātavatthā odātālankārā. Tyassudaŋ bhagavā atirocati vaņņena ceva yasasā ca.

Atha kho pingiyānī brāhmaņo uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ, bhagavā, paţibhāti maŋ, sugatā’ ti. ‘Paţibhātu taŋ pingiyānī’ ti bhagavā avoca. Atha kho pingiyānī brāhmaņo bhagavato sammukhā sāruppāya gāthāya abhitthavi–


‘Padmaŋ yathā kokanadaŋ sugandhaŋ,


Pāto siyā phullamavītagandhaŋ.


Angīrasaŋ passa virocamānaŋ,


Tapantamādiccamivantalikkhe’ ti.

Atha kho te licchavī pañcahi uttarāsangasatehi pingiyāniŋ brāhmaņaŋ acchādesuŋ. Atha kho pingiyānī brāhmaņo tehi pañcahi uttarāsangasatehi bhagavantaŋ acchādesi

Atha kho bhagavā te licchavī etadavoca– ‘pañcannaŋ, licchavī, ratanānaŋ pātubhāvo dullabho lokasmiŋ. Katamesaŋ pañcannaŋ? Tathāgatassa arahato sammāsambuddhassa pātubhāvo dullabho lokasmiŋ. Tathāgatappaveditassa dhammavinayassa desetā puggalo dullabho lokasmiŋ. Tathāgatappaveditassa dhammavinayassa desitassa viññātā puggalo dullabho lokasmiŋ. Tathāgatappaveditassa dhammavinayassa desitassa viññātā dhammānudhammappaţipanno puggalo dullabho lokasmiŋ. Kataññū katavedī puggalo dullabho lokasmiŋ. Imesaŋ kho, licchavī, pañcannaŋ ratanānaŋ pātubhāvo dullabho lokasmin’ ti . Pañcamaŋ.

6. Mahāsupinasuttaŋ
196. ‘Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato pañca mahāsupinā pāturahesuŋ. Katame pañca? Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato (p. 2.210) ayaŋ mahāpathavī mahāsayanaŋ ahosi, himavā pabbatarājā bibbohanaŋ ahosi, puratthime samudde vāmo hattho ohito ahosi, pacchime samudde dakkhiņo hattho ohito ahosi, dakkhiņe samudde ubho pādā ohitā ahesuŋ. Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato ayaŋ paţhamo mahāsupino pāturahosi.

‘Puna caparaŋ, bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato tiriyā nāma tiņajāti nābhiyā uggantvā nabhaŋ āhacca ţhitā ahosi. Tathāgatassa, bhikkhave arahato sammāsambuddhassa pubbeva sambodhā anabhisambuddhassa bodhisattasseva sato ayaŋ dutiyo mahāsupino pāturahosi.

‘Puna caparaŋ, bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato setā kimī kaņhasīsā pādehi ussakkitvā ( ) yāva jāņumaņđalā paţicchādesuŋ. Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato ayaŋ tatiyo mahāsupino pāturahosi.

‘Puna caparaŋ, bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato cattāro sakuņā nānāvaņņā catūhi disāhi āgantvā pādamūle nipatitvā sabbasetā sampajjiŋsu. Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato ayaŋ catuttho mahāsupino pāturahosi.

‘Puna caparaŋ, bhikkhave, tathāgato arahaŋ sammāsambuddho pubbeva sambodhā anabhisambuddho bodhisattova samāno mahato mīļhapabbatassa uparūpari cankamati alippamāno mīļhena. Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato ayaŋ pañcamo mahāsupino pāturahosi.

‘Yampi (p. 2.211) bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato ayaŋ mahāpathavī mahāsayanaŋ ahosi, himavā pabbatarājā bibbohanaŋ ahosi, puratthime samudde vāmo hattho ohito ahosi, pacchime samudde dakkhiņo hattho ohito ahosi, dakkhiņe samudde ubho pādā ohitā ahesuŋ; tathāgatena bhikkhave, arahatā sammāsambuddhena anuttarā sammāsambodhi abhisambuddhā. Tassā abhisambodhāya ayaŋ paţhamo mahāsupino pāturahosi.

‘Yampi bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato tiriyā nāma tiņajāti nābhiyā uggantvā nabhaŋ āhacca ţhitā ahosi; tathāgatena, bhikkhave, arahatā sammāsambuddhena ariyo aţţhangiko maggo abhisambujjhitvā yāva devamanussehi suppakāsito. Tassa abhisambodhāya ayaŋ dutiyo mahāsupino pāturahosi.

‘Yampi, bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato setā kimī kaņhasīsā pādehi ussakkitvā yāva jāņumaņđalā paţicchādesuŋ; bahū, bhikkhave, gihī odātavasanā tathāgataŋ pāņupetā saraņaŋ gatā. Tassa abhisambodhāya ayaŋ tatiyo mahāsupino pāturahosi.

‘Yampi, bhikkhave, tathāgatassa arahato sammāsambuddhassa pubbeva sambodhā anabhisambuddhassa bodhisattasseva sato cattāro sakuņā nānāvaņņā catūhi disāhi āgantvā pādamūle nipatitvā sabbasetā sampajjiŋsu; cattārome, bhikkhave, vaņņā khattiyā brāhmaņā vessā suddā te tathāgatappavedite dhammavinaye agārasmā anagāriyaŋ pabbajitvā anuttaraŋ vimuttiŋ sacchikaronti. Tassa abhisambodhāya ayaŋ catuttho mahāsupino pāturahosi.

‘Yampi, bhikkhave, tathāgato arahaŋ sammāsambuddho pubbeva sambodhā anabhisambuddho bodhisattova samāno mahato mīļhapabbatassa uparūpari cankamati (p. 2.212) alippamāno mīļhena; lābhī, bhikkhave, tathāgato cīvarapiņđapātasenāsanagilānappaccayabhesajjaparikkhārānaŋ, taŋ tathāgato agathito amucchito anajjhosanno ādīnavadassāvī nissaraņapañño paribhuñjati. Tassa abhisambodhāya ayaŋ pañcamo mahāsupino pāturahosi.

‘Tathāgatassa, bhikkhave, arahato sammāsambuddhassa pubbeva sambodhā anabhisambuddhassa bodhisattasseva sato ime pañca mahāsupinā pāturahesun’ ti. Chaţţhaŋ.

7. Vassasuttaŋ
197. ‘Pañcime bhikkhave, vassassa antarāyā, yaŋ nemittā na jānanti, yattha nemittānaŋ cakkhu na kamati. Katame pañca? Upari, bhikkhave, ākāse tejodhātu pakuppati. Tena uppannā meghā paţivigacchanti. Ayaŋ, bhikkhave, paţhamo vassassa antarāyo, yaŋ nemittā na jānanti, yattha nemittānaŋ cakkhu na kamati.

‘Puna caparaŋ, bhikkhave, upari ākāse vāyodhātu pakuppati. Tena uppannā meghā paţivigacchanti. Ayaŋ, bhikkhave, dutiyo vassassa antarāyo, yaŋ nemittā na jānanti, yattha nemittānaŋ cakkhu na kamati.

‘Puna caparaŋ, bhikkhave, rāhu asurindo pāņinā udakaŋ sampaţicchitvā mahāsamudde chađđeti. Ayaŋ, bhikkhave, tatiyo vassassa antarāyo, yaŋ nemittā na jānanti, yattha nemittānaŋ cakkhu na kamati.

‘Puna caparaŋ, bhikkhave, vassavalāhakā devā pamattā honti. Ayaŋ, bhikkhave, catuttho vassassa antarāyo, yaŋ nemittā na jānanti, yattha nemittānaŋ cakkhu na kamati.

‘Puna caparaŋ, bhikkhave, manussā adhammikā honti. Ayaŋ, bhikkhave, pañcamo vassassa antarāyo, yaŋ nemittā na jānanti, yattha nemittānaŋ cakkhu na kamati. Ime kho, bhikkhave, pañca vassassa antarāyā, yaŋ nemittā na jānanti, yattha nemittānaŋ cakkhu na kamatī’ ti. Sattamaŋ.

8. Vācāsuttaŋ
198. ‘Pañcahi (p. 2.213) bhikkhave, angehi samannāgatā vācā subhāsitā hoti, no dubbhāsitā, anavajjā ca ananuvajjā ca viññūnaŋ . Katamehi pañcahi? Kālena ca bhāsitā hoti, saccā ca bhāsitā hoti, saņhā ca bhāsitā hoti, atthasaŋhitā ca bhāsitā hoti, mettacittena ca bhāsitā hoti. Imehi kho, bhikkhave, pañcahi angehi samannāgatā vācā subhāsitā hoti, no dubbhāsitā, anavajjā ca ananuvajjā ca viññūnan’ ti. Aţţhamaŋ.

9. Kulasuttaŋ
199. ‘Yaŋ, bhikkhave, sīlavanto pabbajitā kulaŋ upasankamanti, tattha manussā pañcahi ţhānehi bahuŋ puññaŋ pasavanti. Katamehi pañcahi? Yasmiŋ, bhikkhave, samaye sīlavante pabbajite kulaŋ upasankamante manussā disvā cittāni pasādenti, saggasaŋvattanikaŋ, bhikkhave, taŋ kulaŋ tasmiŋ samaye paţipadaŋ paţipannaŋ hoti.

‘Yasmiŋ, bhikkhave, samaye sīlavante pabbajite kulaŋ upasankamante manussā paccuţţhenti abhivādenti āsanaŋ denti, uccākulīnasaŋvattanikaŋ, bhikkhave, taŋ kulaŋ tasmiŋ samaye paţipadaŋ paţipannaŋ hoti.

‘Yasmiŋ, bhikkhave, samaye sīlavante pabbajite kulaŋ upasankamante manussā maccheramalaŋ paţivinenti, mahesakkhasaŋvattanikaŋ, bhikkhave, taŋ kulaŋ tasmiŋ samaye paţipadaŋ paţipannaŋ hoti.

‘Yasmiŋ, bhikkhave, samaye sīlavante pabbajite kulaŋ upasankamante manussā yathāsatti yathābalaŋ saŋvibhajanti, mahābhogasaŋvattanikaŋ bhikkhave, taŋ kulaŋ tasmiŋ samaye paţipadaŋ paţipannaŋ hoti.

‘Yasmiŋ, bhikkhave, samaye sīlavante pabbajite kulaŋ upasankamante manussā paripucchanti paripañhanti dhammaŋ suņanti, mahāpaññāsaŋvattanikaŋ, bhikkhave, taŋ kulaŋ tasmiŋ samaye paţipadaŋ paţipannaŋ hoti. Yaŋ bhikkhave, sīlavanto pabbajitā kulaŋ upasankamanti, tattha manussā imehi pañcahi ţhānehi bahuŋ puññaŋ pasavantī’ ti. Navamaŋ.

10. Nissāraņīyasuttaŋ
200. ‘Pañcimā (p. 2.214) bhikkhave, nissāraņīyā dhātuyo. Katamā pañca? Idha, bhikkhave, bhikkhuno kāmaŋ manasikaroto kāmesu cittaŋ na pakkhandati nappasīdati na santiţţhati na vimuccati. Nekkhammaŋ kho panassa manasikaroto nekkhamme cittaŋ pakkhandati pasīdati santiţţhati vimuccati. Tassa taŋ cittaŋ sugataŋ subhāvitaŋ suvuţţhitaŋ suvimuttaŋ suvisaŋyuttaŋ kāmehi; ye ca kāmapaccayā uppajjanti āsavā vighātapariļāhā, mutto so tehi, na so taŋ vedanaŋ vediyati. Idamakkhātaŋ kāmānaŋ nissaraņaŋ.

‘Puna caparaŋ, bhikkhave, bhikkhuno byāpādaŋ manasikaroto byāpāde cittaŋ na pakkhandati nappasīdati na santiţţhati na vimuccati. Abyāpādaŋ kho panassa manasikaroto abyāpāde cittaŋ pakkhandati pasīdati santiţţhati vimuccati. Tassa taŋ cittaŋ sugataŋ subhāvitaŋ suvuţţhitaŋ suvimuttaŋ suvisaŋyuttaŋ byāpādena; ye ca byāpādapaccayā uppajjanti āsavā vighātapariļāhā, mutto so tehi, na so taŋ vedanaŋ vediyati. Idamakkhātaŋ byāpādassa nissaraņaŋ.

‘Puna caparaŋ, bhikkhave, bhikkhuno vihesaŋ manasikaroto vihesāya cittaŋ na pakkhandati nappasīdati na santiţţhati na vimuccati. Avihesaŋ kho panassa manasikaroto avihesāya cittaŋ pakkhandati pasīdati santiţţhati vimuccati. Tassa taŋ cittaŋ sugataŋ subhāvitaŋ suvuţţhitaŋ suvimuttaŋ suvisaŋyuttaŋ vihesāya; ye ca vihesāpaccayā uppajjanti āsavā vighātapariļāhā, mutto so tehi, na so taŋ vedanaŋ vediyati. Idamakkhātaŋ vihesāya nissaraņaŋ.

‘Puna caparaŋ, bhikkhave, bhikkhuno rūpaŋ manasikaroto rūpe cittaŋ na pakkhandati nappasīdati na santiţţhati na vimuccati. Arūpaŋ kho panassa manasikaroto arūpe cittaŋ pakkhandati pasīdati santiţţhati vimuccati. Tassa taŋ cittaŋ sugataŋ subhāvitaŋ suvuţţhitaŋ suvimuttaŋ suvisaŋyuttaŋ rūpehi; ye ca rūpapaccayā uppajjanti āsavā vighātapariļāhā, mutto so tehi, na so taŋ vedanaŋ vediyati. Idamakkhātaŋ rūpānaŋ nissaraņaŋ.

‘Puna (p. 2.215) caparaŋ, bhikkhave, bhikkhuno sakkāyaŋ manasikaroto sakkāye cittaŋ na pakkhandati nappasīdati na santiţţhati na vimuccati. Sakkāyanirodhaŋ kho panassa manasikaroto sakkāyanirodhe cittaŋ pakkhandati pasīdati santiţţhati vimuccati. Tassa taŋ cittaŋ sugataŋ subhāvitaŋ suvuţţhitaŋ suvimuttaŋ suvisaŋyuttaŋ sakkāyena; ye ca sakkāyapaccayā uppajjanti āsavā vighātapariļāhā, mutto so tehi, na so taŋ vedanaŋ vediyati. Idamakkhātaŋ sakkāyassa nissaraņaŋ.

‘Tassa kāmanandīpi nānuseti, byāpādanandīpi nānuseti, vihesānandīpi nānuseti rūpanandīpi nānuseti, sakkāyanandīpi nānuseti (so) kāmanandiyāpi ananusayā, byāpādanandiyāpi ananusayā, vihesānandiyāpi ananusayā, rūpanandiyāpi ananusayā, sakkāyanandiyāpi ananusayā. Ayaŋ vuccati, bhikkhave, bhikkhu niranusayo, acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassa. Imā kho, bhikkhave, pañca nissāraņīyā dhātuyo’ ti. Dasamaŋ.

Brāhmaņavaggo pañcamo.

Tassuddānaŋ–

Soņo doņo sangāravo, kāraņapālī ca pingiyānī.

Supinā ca vassā vācā, kulaŋ nissāraņīyena cāti.

Catutthaŋpaņņāsakaŋ samatto.

5. Pañcamapaņņāsakaŋ

( 21) 1. Kimilavaggo

1. Kimilasuttaŋ
201. Ekaŋ (p. 2.216) samayaŋ bhagavā kimilāyaŋ viharati veļuvane. Atha kho āyasmā kimilo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā kimilo bhagavantaŋ etadavoca– ‘ko nu kho, bhante, hetu ko paccayo, yena tathāgate parinibbute saddhammo na ciraţţhitiko hotī’ ti? ‘Idha, kimila, tathāgate parinibbute bhikkhū bhikkhuniyo upāsakā upāsikāyo satthari agāravā viharanti appatissā, dhamme agāravā viharanti appatissā, sanghe agāravā viharanti appatissā, sikkhāya agāravā viharanti appatissā, aññamaññaŋ agāravā viharanti appatissā. Ayaŋ kho, kimila, hetu ayaŋ paccayo, yena tathāgate parinibbute saddhammo na ciraţţhitiko hotī’ ti.

‘Ko pana, bhante, hetu ko paccayo, yena tathāgate parinibbute saddhammo ciraţţhitiko hotī’ ti? ‘Idha, kimila, tathāgate parinibbute bhikkhū bhikkhuniyo upāsakā upāsikāyo satthari sagāravā viharanti sappatissā, dhamme sagāravā viharanti sappatissā, sanghe sagāravā viharanti sappatissā, sikkhāya sagāravā viharanti sappatissā, aññamaññaŋ sagāravā viharanti sappatissā. Ayaŋ kho, kimila, hetu ayaŋ paccayo, yena tathāgate parinibbute saddhammo ciraţţhitiko hotī’ ti. Paţhamaŋ.

2. Dhammassavanasuttaŋ
202. ‘Pañcime bhikkhave, ānisaŋsā dhammassavane. Katame pañca? Assutaŋ suņāti sutaŋ pariyodāpeti, kankhaŋ vitarati, diţţhiŋ ujuŋ karoti, cittamassa pasīdati. Ime kho, bhikkhave, pañca ānisaŋsā dhammassavane’ ti. Dutiyaŋ.

3. Assājānīyasuttaŋ
203. ‘Pañcahi (p. 2.217) bhikkhave, angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati.

‘Katamehi pañcahi? Ajjavena, javena, maddavena, khantiyā, soraccena– imehi kho, bhikkhave, pañcahi angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati. ‘Evamevaŋ kho, bhikkhave, pañcahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa.

‘Katamehi pañcahi? Ajjavena, javena, maddavena, khantiyā, soraccena– imehi kho, bhikkhave, pañcahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā’ ti. Tatiyaŋ.

4. Balasuttaŋ
204. ‘Pañcimāni, bhikkhave, balāni. Katamāni pañca? Saddhābalaŋ, hiribalaŋ, ottappabalaŋ, vīriyabalaŋ, paññābalaŋ– imāni kho, bhikkhave, pañca balānī’ ti. Catutthaŋ.

5. Cetokhilasuttaŋ
205. ‘Pañcime, bhikkhave, cetokhilā. Katame pañca? Idha, bhikkhave bhikkhu satthari kankhati vicikicchati nādhimuccati na sampasīdati. Yo so, bhikkhave, bhikkhu satthari kankhati vicikicchati nādhimuccati na sampasīdati, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ paţhamo cetokhilo.

‘Puna caparaŋ, bhikkhave, bhikkhu dhamme kankhati …pe… sanghe kankhati …pe… sikkhāya kankhati …pe… sabrahmacārīsu kupito hoti anattamano āhatacitto khilajāto. Yo so, bhikkhave, bhikkhu sabrahmacārīsu kupito hoti (p. 2.218) anattamano āhatacitto khilajāto, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ pañcamo cetokhilo. Ime kho, bhikkhave, pañca cetokhilā’ ti. Pañcamaŋ.

6. Vinibandhasuttaŋ
206. ‘Pañcime, bhikkhave, cetasovinibandhā . Katame pañca? Idha, bhikkhave, bhikkhu kāmesu avītarāgo hoti avigatacchando avigatapemo avigatapipāso avigatapariļāho avigatataņho. Yo so, bhikkhave, bhikkhu kāmesu avītarāgo hoti avigatacchando avigatapemo avigatapipāso avigatapariļāho avigatataņho, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ paţhamo cetasovinibandho.

‘Puna caparaŋ, bhikkhave, bhikkhu kāye avītarāgo hoti …pe… rūpe avītarāgo hoti …pe… yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati …pe… aññataraŋ devanikāyaŋ paņidhāya brahmacariyaŋ carati – “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti. Yo so, bhikkhave, bhikkhu aññataraŋ devanikāyaŋ paņidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, ayaŋ pañcamo cetasovinibandho. Ime kho, bhikkhave, pañca cetasovinibandhā’ ti. Chaţţhaŋ.

7. Yāgusuttaŋ
207. ‘Pañcime bhikkhave, ānisaŋsā yāguyā. Katame pañca? Khuddaŋ paţihanati, pipāsaŋ paţivineti, vātaŋ anulometi, vatthiŋ sodheti, āmāvasesaŋ (p. 2.219) pāceti. Ime kho, bhikkhave, pañca ānisaŋsā yāguyā’ ti. Sattamaŋ.

8. Dantakaţţhasuttaŋ
208. ‘Pañcime, bhikkhave, ādīnavā dantakaţţhassa akhādane. Katame pañca? Acakkhussaŋ, mukhaŋ duggandhaŋ hoti, rasaharaņiyo na visujjhanti, pittaŋ semhaŋ bhattaŋ pariyonandhati, bhattamassa nacchādeti. Ime kho, bhikkhave, pañca ādīnavā dantakaţţhassa akhādane.

‘Pañcime, bhikkhave, ānisaŋsā dantakaţţhassa khādane. Katame pañca? Cakkhussaŋ, mukhaŋ na duggandhaŋ hoti, rasaharaņiyo visujjhanti, pittaŋ semhaŋ bhattaŋ na pariyonandhati, bhattamassa chādeti. Ime kho, bhikkhave, pañca ānisaŋsā dantakaţţhassa khādane’ ti. Aţţhamaŋ.

9. Gītassarasuttaŋ
209. ‘Pañcime bhikkhave, ādīnavā āyatakena gītassarena dhammaŋ bhaņantassa. Katame pañca? Attanāpi tasmiŋ sare sārajjati, parepi tasmiŋ sare sārajjanti, gahapatikāpi ujjhāyanti– “yatheva mayaŋ gāyāma, evamevaŋ kho samaņā sakyaputtiyā gāyantī” ti, sarakuttimpi nikāmayamānassa samādhissa bhango hoti, pacchimā janatā diţţhānugatiŋ āpajjati. Ime kho, bhikkhave, pañca ādīnavā āyatakena gītassarena dhammaŋ bhaņantassā’ ti. Navamaŋ.

10. Muţţhassatisuttaŋ
210. ‘Pañcime, bhikkhave, ādīnavā muţţhassatissa asampajānassa niddaŋ okkamayato Katame pañca? Dukkhaŋ supati, dukkhaŋ paţibujjhati, pāpakaŋ supinaŋ passati, devatā na rakkhanti, asuci muccati. Ime kho, bhikkhave, pañca ādīnavā muţţhassatissa asampajānassa niddaŋ okkamayato.

‘Pañcime, bhikkhave, ānisaŋsā upaţţhitassatissa sampajānassa niddaŋ okkamayato. Katame pañca? Sukhaŋ supati, sukhaŋ paţibujjhati, na pāpakaŋ supinaŋ passati (p. 2.220) devatā rakkhanti, asuci na muccati. Ime kho, bhikkhave, pañca ānisaŋsā upaţţhitassatissa sampajānassa niddaŋ okkamayato’ ti. Dasamaŋ.

Kimilavaggo paţhamo.

Tassuddānaŋ–

Kimilo dhammassavanaŋ, ājānīyo balaŋ khilaŋ;

Vinibandhaŋ yāgu kaţţhaŋ, gītaŋ muţţhassatinā cāti.

( 22) 2. Akkosakavaggo

1. Akkosakasuttaŋ
211. ‘Yo so, bhikkhave, bhikkhu akkosakaparibhāsako ariyūpavādī sabrahmacārīnaŋ, tassa pañca ādīnavā pāţikankhā. Katame pañca? Pārājiko vā hoti chinnaparipantho, aññataraŋ vā sankiliţţhaŋ āpattiŋ āpajjati, bāļhaŋ vā rogātankaŋ phusati, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Yo so, bhikkhave, bhikkhu akkosakaparibhāsako ariyūpavādī sabrahmacārīnaŋ, tassa ime pañca ādīnavā pāţikankhā’ ti. Paţhamaŋ.

2. Bhaņđanakārakasuttaŋ
212. ‘Yo so, bhikkhave, bhikkhu bhaņđanakārako kalahakārako vivādakārako bhassakārako sanghe adhikaraņakārako, tassa pañca ādīnavā pāţikankhā. Katame pañca? Anadhigataŋ nādhigacchati, adhigatā parihāyati, pāpako kittisaddo abbhuggacchati, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Yo so, bhikkhave, bhikkhu bhaņđanakārako kalahakārako vivādakārako bhassakārako sanghe adhikaraņakārako, tassa ime pañca ādīnavā pāţikankhā’ ti. Dutiyaŋ.

3. Sīlasuttaŋ
213. ‘Pañcime (p. 2.221) bhikkhave, ādīnavā dussīlassa sīlavipattiyā. Katame pañca? Idha, bhikkhave, dussīlo sīlavipanno pamādādhikaraņaŋ mahatiŋ bhogajāniŋ nigacchati. Ayaŋ, bhikkhave, paţhamo ādīnavo dussīlassa sīlavipattiyā.

‘Puna caparaŋ, bhikkhave, dussīlassa sīlavipannassa pāpako kittisaddo abbhuggacchati. Ayaŋ, bhikkhave, dutiyo ādīnavo dussīlassa sīlavipattiyā.

‘Puna caparaŋ, bhikkhave, dussīlo sīlavipanno yaññadeva parisaŋ upasankamati– yadi khattiyaparisaŋ, yadi brāhmaņaparisaŋ, yadi gahapatiparisaŋ, yadi samaņaparisaŋ– avisārado upasankamati mankubhūto. Ayaŋ, bhikkhave, tatiyo ādīnavo dussīlassa sīlavipattiyā.

‘Puna caparaŋ, bhikkhave, dussīlo sīlavipanno sammūļho kālaŋ karoti. Ayaŋ, bhikkhave, catuttho ādīnavo dussīlassa sīlavipattiyā.

‘Puna caparaŋ, bhikkhave, dussīlo sīlavipanno kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ayaŋ, bhikkhave, pañcamo ādīnavo dussīlassa sīlavipattiyā. Ime kho, bhikkhave, pañca ādīnavā dussīlassa sīlavipattiyā.

‘Pañcime, bhikkhave, ānisaŋsā sīlavato sīlasampadāya. Katame pañca? Idha, bhikkhave, sīlavā sīlasampanno appamādādhikaraņaŋ mahantaŋ bhogakkhandhaŋ adhigacchati. Ayaŋ, bhikkhave, paţhamo ānisaŋso sīlavato sīlasampadāya.

‘Puna caparaŋ, bhikkhave, sīlavato sīlasampannassa kalyāņo kittisaddo abbhuggacchati. Ayaŋ, bhikkhave, dutiyo ānisaŋso sīlavato sīlasampadāya.

‘Puna caparaŋ, bhikkhave, sīlavā sīlasampanno yaññadeva parisaŋ upasankamati– yadi khattiyaparisaŋ, yadi brāhmaņaparisaŋ yadi gahapatiparisaŋ, yadi samaņaparisaŋ– visārado upasankamati amankubhūto. Ayaŋ bhikkhave, tatiyo ānisaŋso sīlavato sīlasampadāya.

‘Puna (p. 2.222) caparaŋ, bhikkhave, sīlavā sīlasampanno asammūļho kālaŋ karoti. Ayaŋ, bhikkhave, catuttho ānisaŋso sīlavato sīlasampadāya.

‘Puna caparaŋ, bhikkhave, sīlavā sīlasampanno kāyassa bhedā paraŋ maraņā sugatiŋ saggaŋ lokaŋ upapajjati. Ayaŋ, bhikkhave, pañcamo ānisaŋso sīlavato sīlasampadāya. Ime kho, bhikkhave, pañca ānisaŋsā sīlavato sīlasampadāyā’ ti. Tatiyaŋ.

4. Bahubhāņisuttaŋ
214. ‘Pañcime, bhikkhave, ādīnavā bahubhāņismiŋ puggale. Katame pañca? Musā bhaņati, pisuņaŋ bhaņati, pharusaŋ bhaņati, samphappalāpaŋ bhaņati, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ime kho, bhikkhave, pañca ādīnavā bahubhāņismiŋ puggale.

‘Pañcime, bhikkhave, ānisaŋsā mantabhāņismiŋ puggale. Katame pañca? Na musā bhaņati, na pisuņaŋ bhaņati, na pharusaŋ bhaņati, na samphappalāpaŋ bhaņati, kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca ānisaŋsā mantabhāņismiŋ puggale’ ti. Catutthaŋ.

5. Paţhama-akkhantisuttaŋ
215. ‘Pañcime, bhikkhave, ādīnavā akkhantiyā. Katame pañca? Bahuno janassa appiyo hoti amanāpo, verabahulo ca hoti, vajjabahulo ca, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ime kho, bhikkhave, pañca ādīnavā akkhantiyā.

‘Pañcime, bhikkhave, ānisaŋsā khantiyā. Katame pañca? Bahuno janassa piyo hoti manāpo, na verabahulo hoti, na vajjabahulo, asammūļho kālaŋ karoti, kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca ānisaŋsā khantiyā’ ti. Pañcamaŋ.

6. Dutiya-akkhantisuttaŋ
216. ‘Pañcime bhikkhave, ādīnavā akkhantiyā. Katame pañca? Bahuno janassa appiyo hoti amanāpo, luddo ca hoti, vippaţisārī ca, sammūļho (p. 2.223) kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ime kho, bhikkhave, pañca ādīnavā akkhantiyā.

‘Pañcime, bhikkhave, ānisaŋsā khantiyā. Katame pañca? Bahuno janassa piyo hoti manāpo, aluddo ca hoti, avippaţisārī ca, asammūļho kālaŋ karoti, kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca ānisaŋsā khantiyā’ ti. Chaţţhaŋ.

7. Paţhama-apāsādikasuttaŋ
217. ‘Pañcime, bhikkhave, ādīnavā apāsādike. Katame pañca? Attāpi attānaŋ upavadati, anuvicca viññū garahanti, pāpako kittisaddo abbhuggacchati, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ime kho, bhikkhave, pañca ādīnavā apāsādike.

‘Pañcime, bhikkhave, ānisaŋsā pāsādike Katame pañca? Attāpi attānaŋ na upavadati, anuvicca viññū pasaŋsanti, kalyāņo kittisaddo abbhuggacchati, asammūļho kālaŋ karoti, kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca ānisaŋsā pāsādike’ ti. Sattamaŋ.

8. Dutiya-apāsādikasuttaŋ
218. ‘Pañcime, bhikkhave, ādīnavā apāsādike. Katame pañca? Appasannā nappasīdanti, pasannānañca ekaccānaŋ aññathattaŋ hoti, satthusāsanaŋ akataŋ hoti, pacchimā janatā diţţhānugatiŋ āpajjati, cittamassa nappasīdati. Ime kho, bhikkhave, pañca ādīnavā apāsādike.

‘Pañcime, bhikkhave, ānisaŋsā pāsādike. Katame pañca? Appasannā pasīdanti, pasannānañca bhiyyobhāvo hoti, satthusāsanaŋ kataŋ hoti, pacchimā janatā diţţhānugatiŋ āpajjati, cittamassa pasīdati. Ime kho, bhikkhave, pañca ānisaŋsā pāsādike’ ti. Aţţhamaŋ.

9. Aggisuttaŋ
219. ‘Pañcime (p. 2.224) bhikkhave, ādīnavā aggismiŋ. Katame pañca? Acakkhusso, dubbaņņakaraņo, dubbalakaraņo, sangaņikāpavađđhano, tiracchānakathāpavattaniko hoti. Ime kho, bhikkhave, pañca ādīnavā aggismin’ ti. Navamaŋ.

10. Madhurāsuttaŋ
220. ‘Pañcime, bhikkhave, ādīnavā madhurāyaŋ. Katame pañca? Visamā, bahurajā, caņđasunakhā, vāļayakkhā, dullabhapiņđā– ime kho, bhikkhave, pañca ādīnavā madhurāyan’ ti. Dasamaŋ.

Akkosakavaggo dutiyo.

Tassuddānaŋ–

Akkosabhaņđanasīlaŋ bahubhāņī dve akhantiyo.

Apāsādikā dve vuttā, aggismiŋ madhurena cāti.

( 23) 3. Dīghacārikavaggo

1. Paţhamadīghacārikasuttaŋ
221. ‘Pañcime bhikkhave, ādīnavā dīghacārikaŋ anavatthacārikaŋ anuyuttassa viharato. Katame pañca? Assutaŋ na suņāti, sutaŋ na pariyodāpeti, sutenekaccena avisārado hoti, gāļhaŋ rogātankaŋ phusati, na ca mittavā hoti. Ime kho, bhikkhave, pañca ādīnavā dīghacārikaŋ anavatthacārikaŋ anuyuttassa viharato.

‘Pañcime, bhikkhave, ānisaŋsā samavatthacāre. Katame pañca? Assutaŋ suņāti, sutaŋ pariyodāpeti, sutenekaccena visārado hoti, na gāļhaŋ rogātankaŋ phusati, mittavā ca hoti. Ime kho, bhikkhave, pañca ānisaŋsā samavatthacāre’ ti. Paţhamaŋ.

2. Dutiyadīghacārikasuttaŋ
222. ‘Pañcime (p. 2.225) bhikkhave, ādīnavā dīghacārikaŋ anavatthacārikaŋ anuyuttassa viharato. Katame pañca? Anadhigataŋ nādhigacchati, adhigatā parihāyati, adhigatenekaccena avisārado hoti, gāļhaŋ rogātankaŋ phusati, na ca mittavā hoti. Ime kho, bhikkhave, pañca ādīnavā dīghacārikaŋ anavatthacārikaŋ anuyuttassa viharato.

‘Pañcime, bhikkhave, ānisaŋsā samavatthacāre. Katame pañca? Anadhigataŋ adhigacchati, adhigatā na parihāyati, adhigatenekaccena visārado hoti, na gāļhaŋ rogātankaŋ phusati, mittavā ca hoti. Ime kho, bhikkhave, pañca ānisaŋsā samavatthacāre’ ti. Dutiyaŋ.

3. Atinivāsasuttaŋ
223. ‘Pañcime bhikkhave, ādīnavā atinivāse. Katame pañca? Bahubhaņđo hoti bahubhaņđasannicayo, bahubhesajjo hoti bahubhesajjasannicayo, bahukicco hoti bahukaraņīyo byatto kinkaraņīyesu, saŋsaţţho viharati gahaţţhapabbajitehi ananulomikena gihisaŋsaggena, tamhā ca āvāsā pakkamanto sāpekkho pakkamati. Ime kho, bhikkhave, pañca ādīnavā atinivāse.

‘Pañcime, bhikkhave, ānisaŋsā samavatthavāse. Katame pañca? Na bahubhaņđo hoti na bahubhaņđasannicayo, na bahubhesajjo hoti na bahubhesajjasannicayo, na bahukicco hoti na bahukaraņīyo na byatto kinkaraņīyesu, asaŋsaţţho viharati gahaţţhapabbajitehi ananulomikena gihisaŋsaggena, tamhā ca āvāsā pakkamanto anapekkho pakkamati. Ime kho, bhikkhave, pañca ānisaŋsā samavatthavāse’ ti. Tatiyaŋ.

4. Maccharīsuttaŋ
224. ‘Pañcime, bhikkhave, ādīnavā atinivāse. Katame pañca? Āvāsamaccharī hoti, kulamaccharī hoti, lābhamaccharī hoti, vaņņamaccharī hoti, dhammamaccharī hoti. Ime kho, bhikkhave, pañca ādīnavā atinivāse.

‘Pañcime (p. 2.226) bhikkhave, ānisaŋsā samavatthavāse. Katame pañca? Na āvāsamaccharī hoti, na kulamaccharī hoti, na lābhamaccharī hoti, na vaņņamaccharī hoti, na dhammamaccharī hoti. Ime kho, bhikkhave, pañca ānisaŋsā samavatthavāse’ ti. Catutthaŋ.

5. Paţhamakulūpakasuttaŋ
225. ‘Pañcime, bhikkhave, ādīnavā kulūpake . Katame pañca? Anāmantacāre āpajjati, raho nisajjāya āpajjati, paţicchanne āsane āpajjati, mātugāmassa uttari chappañcavācāhi dhammaŋ desento āpajjati, kāmasankappabahulo viharati. Ime kho, bhikkhave, pañca ādīnavā kulūpake’ ti. Pañcamaŋ.

6. Dutiyakulūpakasuttaŋ
226. ‘Pañcime, bhikkhave, ādīnavā kulūpakassa bhikkhuno ativelaŋ kulesu saŋsaţţhassa viharato. Katame pañca? Mātugāmassa abhiņhadassanaŋ, dassane sati saŋsaggo, saŋsagge sati vissāso, vissāse sati otāro, otiņņacittassetaŋ pāţikankhaŋ – “anabhirato vā brahmacariyaŋ carissati aññataraŋ vā sankiliţţhaŋ āpattiŋ āpajjissati sikkhaŋ vā paccakkhāya hīnāyāvattissati”. Ime kho, bhikkhave, pañca ādīnavā kulūpakassa bhikkhuno ativelaŋ kulesu saŋsaţţhassa viharato’ ti. Chaţţhaŋ.

7. Bhogasuttaŋ
227. ‘Pañcime, bhikkhave, ādīnavā bhogesu. Katame pañca? Aggisādhāraņā bhogā, udakasādhāraņā bhogā, rājasādhāraņā bhogā, corasādhāraņā bhogā, appiyehi dāyādehi sādhāraņā bhogā. Ime kho, bhikkhave, pañca ādīnavā bhogesu.

‘Pañcime, bhikkhave, ānisaŋsā bhogesu. Katame pañca? Bhoge nissāya attānaŋ sukheti pīņeti sammā sukhaŋ pariharati, mātāpitaro sukheti pīņeti sammā sukhaŋ pariharati, puttadāradāsakammakaraporise sukheti (p. 2.227) pīņeti sammā sukhaŋ pariharati, mittāmacce sukheti pīņeti sammā sukhaŋ pariharati, samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ. Ime kho, bhikkhave, pañca ānisaŋsā bhogesū’ ti. Sattamaŋ.

8. Ussūrabhattasuttaŋ
228. ‘Pañcime bhikkhave, ādīnavā ussūrabhatte kule. Katame pañca? Ye te atithī pāhunā, te na kālena paţipūjenti; yā tā balipaţiggāhikā devatā, tā na kālena paţipūjenti; ye te samaņabrāhmaņā ekabhattikā rattūparatā viratā vikālabhojanā, te na kālena paţipūjenti; dāsakammakaraporisā vimukhā kammaŋ karonti; tāvatakaŋyeva asamayena bhuttaŋ anojavantaŋ hoti. Ime kho, bhikkhave, pañca ādīnavā ussūrabhatte kule.

‘Pañcime, bhikkhave, ānisaŋsā samayabhatte kule. Katame pañca? Ye te atithī pāhunā, te kālena paţipūjenti; yā tā balipaţiggāhikā devatā, tā kālena paţipūjenti; ye te samaņabrāhmaņā ekabhattikā rattūparatā viratā vikālabhojanā, te kālena paţipūjenti; dāsakammakaraporisā avimukhā kammaŋ karonti; tāvatakaŋyeva samayena bhuttaŋ ojavantaŋ hoti. Ime kho, bhikkhave, pañca ānisaŋsā samayabhatte kule’ ti. Aţţhamaŋ.

9. Paţhamakaņhasappasuttaŋ
229. ‘Pañcime, bhikkhave, ādīnavā kaņhasappe. Katame pañca? Asuci, duggandho, sabhīru, sappaţibhayo, mittadubbhī – ime kho, bhikkhave pañca ādīnavā kaņhasappe. Evamevaŋ kho, bhikkhave, pañcime ādīnavā mātugāme. Katame pañca? Asuci, duggandho, sabhīru, sappaţibhayo, mittadubbhī– ime kho, bhikkhave, pañca ādīnavā mātugāme’ ti. Navamaŋ.

10. Dutiyakaņhasappasuttaŋ
230. ‘Pañcime, bhikkhave, ādīnavā kaņhasappe. Katame pañca? Kodhano, upanāhī, ghoraviso, dujjivho, mittadubbhī – ime kho, bhikkhave, pañca ādīnavā kaņhasappe.

‘Evamevaŋ (p. 2.228) kho, bhikkhave, pañcime ādīnavā mātugāme. Katame pañca? Kodhano, upanāhī, ghoraviso, dujjivho, mittadubbhī. Tatridaŋ, bhikkhave, mātugāmassa ghoravisatā– yebhuyyena, bhikkhave, mātugāmo tibbarāgo. Tatridaŋ, bhikkhave, mātugāmassa dujjivhatā– yebhuyyena, bhikkhave, mātugāmo pisuņavāco. Tatridaŋ, bhikkhave, mātugāmassa mittadubbhitā– yebhuyyena bhikkhave, mātugāmo aticārinī. Ime kho, bhikkhave, pañca ādīnavā mātugāme’ ti. Dasamaŋ.

Dīghacārikavaggo tatiyo.

Tassuddānaŋ–

Dve dīghacārikā vuttā, atinivāsamaccharī;

Dve ca kulūpakā bhogā, bhattaŋ sappāpare duveti.

( 24) 4. Āvāsikavaggo

1. Āvāsikasuttaŋ
231. ‘Pañcahi *3.0290 bhikkhave, dhammehi samannāgato āvāsiko bhikkhu abhāvanīyo hoti. Katamehi pañcahi? Na ākappasampanno hoti na vattasampanno; na bahussuto hoti na sutadharo; na paţisallekhitā hoti na paţisallānārāmo; na kalyāņavāco hoti na kalyāņavākkaraņo; duppañño hoti jaļo eļamūgo. Imehi kho, bhikkhave, pañcahi dhammehi samannāgato āvāsiko bhikkhu abhāvanīyo hoti.

‘Pañcahi, bhikkhave, dhammehi samannāgato āvāsiko bhikkhu bhāvanīyo hoti. Katamehi pañcahi? Ākappasampanno hoti vattasampanno; bahussuto hoti sutadharo; paţisallekhitā hoti paţisallānārāmo; kalyāņavāco hoti kalyāņavākkaraņo; paññavā hoti ajaļo (p. 2.229) aneļamūgo. Imehi kho, bhikkhave, pañcahi dhammehi samannāgato āvāsiko bhikkhu bhāvanīyo hotī’ ti. Paţhamaŋ.

2. Piyasuttaŋ
232. ‘Pañcahi, bhikkhave, dhammehi samannāgato āvāsiko bhikkhu sabrahmacārīnaŋ piyo ca hoti manāpo ca garu ca bhāvanīyo ca.

‘Katamehi pañcahi? Sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu; bahussuto hoti sutadharo sutasannicayo, ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā kalyāņavāco hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī; āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, pañcahi dhammehi samannāgato āvāsiko bhikkhu sabrahmacārīnaŋ piyo ca hoti manāpo ca garu ca bhāvanīyo cā’ ti. Dutiyaŋ.

3. Sobhanasuttaŋ
233. ‘Pañcahi, bhikkhave, dhammehi samannāgato āvāsiko bhikkhu āvāsaŋ sobheti. Katamehi pañcahi? Sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; kalyāņavāco hoti kalyāņavākkaraņo poriyā vācāya samannāgato vissaţţhāya anelagalāya atthassa viññāpaniyā; paţibalo hoti upasankamante dhammiyā kathāya sandassetuŋ samādapetuŋ samuttejetuŋ sampahaŋsetuŋ; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī. Imehi kho, bhikkhave, pañcahi dhammehi samannāgato āvāsiko bhikkhu āvāsaŋ sobhetī’ ti. Tatiyaŋ.

4. Bahūpakārasuttaŋ
234. ‘Pañcahi (p. 2.230) bhikkhave, dhammehi samannāgato āvāsiko bhikkhu āvāsassa bahūpakāro hoti. Katamehi pañcahi? Sīlavā hoti …pe… samādāya sikkhati sikkhāpadesu; bahussuto hoti …pe… diţţhiyā suppaţividdhā; khaņđaphullaŋ paţisankharoti; mahā kho pana bhikkhusangho abhikkanto nānāverajjakā bhikkhū gihīnaŋ upasankamitvā āroceti– “mahā kho, āvuso, bhikkhusangho abhikkanto nānāverajjakā bhikkhū, karotha puññāni, samayo puññāni kātun” ti; catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī. Imehi kho, bhikkhave, pañcahi dhammehi samannāgato āvāsiko bhikkhu āvāsassa bahūpakāro hotī’ ti. Catutthaŋ.

5. Anukampasuttaŋ
235. ‘Pañcahi bhikkhave, dhammehi samannāgato āvāsiko bhikkhu gihīnaŋ anukampati. Katamehi pañcahi? Adhisīle samādapeti; dhammadassane niveseti; gilānake upasankamitvā satiŋ uppādeti– “arahaggataŋ āyasmanto satiŋ upaţţhāpethā” ti; mahā kho pana bhikkhusangho abhikkanto nānāverajjakā bhikkhū gihīnaŋ upasankamitvā āroceti– “mahā kho, āvuso, bhikkhusangho abhikkanto nānāverajjakā bhikkhū, karotha puññāni, samayo puññāni kātun” ti; yaŋ kho panassa bhojanaŋ denti lūkhaŋ vā paņītaŋ vā taŋ attanā paribhuñjati, saddhādeyyaŋ na vinipāteti. Imehi kho, bhikkhave, pañcahi dhammehi samannāgato āvāsiko bhikkhu gihīnaŋ anukampatī’ ti. Pañcamaŋ.

6. Paţhama-avaņņārahasuttaŋ
236. ‘Pañcahi bhikkhave, dhammehi samannāgato āvāsiko bhikkhu yathābhataŋ nikkhitto evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati; ananuvicca apariyogāhetvā vaņņārahassa avaņņaŋ bhāsati; ananuvicca apariyogāhetvā appasādanīye ţhāne pasādaŋ upadaŋseti; ananuvicca apariyogāhetvā (p. 2.231) pasādanīye ţhāne appasādaŋ upadaŋseti; saddhādeyyaŋ vinipāteti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ niraye.

‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati; anuvicca pariyogāhetvā vaņņārahassa vaņņaŋ bhāsati; anuvicca pariyogāhetvā appasādanīye ţhāne appasādaŋ upadaŋseti; anuvicca pariyogāhetvā pasādanīye ţhāne pasādaŋ upadaŋseti; saddhādeyyaŋ na vinipāteti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ sagge’ ti. Chaţţhaŋ.

7. Dutiya-avaņņārahasuttaŋ
237. ‘Pañcahi bhikkhave, dhammehi samannāgato āvāsiko bhikkhu yathābhataŋ nikkhitto evaŋ niraye. Katamehi pañcahi? Ananuvicca apariyogāhetvā avaņņārahassa vaņņaŋ bhāsati; ananuvicca apariyogāhetvā vaņņārahassa avaņņaŋ bhāsati; āvāsamaccharī hoti āvāsapaligedhī; kulamaccharī hoti kulapaligedhī; saddhādeyyaŋ vinipāteti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ niraye.

‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati; anuvicca pariyogāhetvā vaņņārahassa vaņņaŋ bhāsati; na āvāsamaccharī hoti na āvāsapaligedhī; na kulamaccharī hoti na kulapaligedhī; saddhādeyyaŋ na vinipāteti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ sagge’ ti. Sattamaŋ.

8. Tatiya-avaņņārahasuttaŋ
238. ‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ niraye. Katamehi pañcahi? Ananuvicca apariyogāhetvā (p. 2.232) avaņņārahassa vaņņaŋ bhāsati; ananuvicca apariyogāhetvā vaņņārahassa avaņņaŋ bhāsati; āvāsamaccharī hoti; kulamaccharī hoti; lābhamaccharī hoti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ niraye.

‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ sagge. Katamehi pañcahi? Anuvicca pariyogāhetvā avaņņārahassa avaņņaŋ bhāsati; anuvicca pariyogāhetvā vaņņārahassa vaņņaŋ bhāsati na āvāsamaccharī hoti; na kulamaccharī hoti na lābhamaccharī hoti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ sagge’ ti. Aţţhamaŋ.

9. Paţhamamacchariyasuttaŋ
239. ‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ niraye. Katamehi pañcahi? Āvāsamaccharī hoti; kulamaccharī hoti; lābhamaccharī hoti; vaņņamaccharī hoti; saddhādeyyaŋ vinipāteti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ niraye.

‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ sagge. Katamehi pañcahi? Na āvāsamaccharī hoti; na kulamaccharī hoti; na lābhamaccharī hoti; na vaņņamaccharī hoti; saddhādeyyaŋ na vinipāteti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ sagge’ ti. Navamaŋ.

10. Dutiyamacchariyasuttaŋ
240. ‘Pañcahi, bhikkhave, dhammehi samannāgato āvāsiko bhikkhu yathābhataŋ nikkhitto evaŋ niraye. Katamehi pañcahi? Āvāsamaccharī hoti; kulamaccharī hoti; lābhamaccharī hoti; vaņņamaccharī hoti; dhammamaccharī hoti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ niraye.

‘Pañcahi (p. 2.233) bhikkhave, dhammehi samannāgato āvāsiko bhikkhu yathābhataŋ nikkhitto evaŋ sagge. Katamehi pañcahi? Na āvāsamaccharī hoti; na kulamaccharī hoti; na lābhamaccharī hoti; na vaņņamaccharī hoti; na dhammamaccharī hoti. Imehi kho, bhikkhave, pañcahi dhammehi samannāgato āvāsiko bhikkhu yathābhataŋ nikkhitto evaŋ sagge’ ti. Dasamaŋ.

Āvāsikavaggo catuttho.

Tassuddānaŋ–

Āvāsiko piyo ca sobhano,

Bahūpakāro anukampako ca.

Tayo avaņņārahā ceva,

Macchariyā duvepi cāti .

( 25) 5. Duccaritavaggo

1. Paţhamaduccaritasuttaŋ
241. ‘Pañcime bhikkhave, ādīnavā duccarite. Katame pañca? Attāpi attānaŋ upavadati; anuvicca viññū garahanti; pāpako kittisaddo abbhuggacchati; sammūļho kālaŋ karoti; kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Ime kho, bhikkhave, pañca ādīnavā duccarite.

‘Pañcime, bhikkhave, ānisaŋsā sucarite. Katame pañca? Attāpi attānaŋ na upavadati; anuvicca viññū pasaŋsanti; kalyāņo kittisaddo abbhuggacchati; asammūļho kālaŋ karoti; kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca ānisaŋsā sucarite’ ti. Paţhamaŋ.

2. Paţhamakāyaduccaritasuttaŋ
242. ‘Pañcime, bhikkhave, ādīnavā kāyaduccarite …pe… ānisaŋsā kāyasucarite …pe…. Dutiyaŋ.

3. Paţhamavacīduccaritasuttaŋ
243. ‘Pañcime (p. 2.234) bhikkhave, ādīnavā vacīduccarite …pe… ānisaŋsā vacīsucarite …pe…. Tatiyaŋ.

4. Paţhamamanoduccaritasuttaŋ
244. ‘Pañcime, bhikkhave, ādīnavā manoduccarite …pe… ānisaŋsā manosucarite Katame pañca? Attāpi attānaŋ na upavadati; anuvicca viññū pasaŋsanti; kalyāņo kittisaddo abbhuggacchati; asammūļho kālaŋ karoti; kāyassa bhedā paraŋ maraņā sugatiŋ saggaŋ lokaŋ upapajjati. Ime kho, bhikkhave, pañca ānisaŋsā manosucarite’ ti. Catutthaŋ.

5. Dutiyaduccaritasuttaŋ
245. ‘Pañcime, bhikkhave, ādīnavā duccarite. Katame pañca? Attāpi attānaŋ upavadati; anuvicca viññū garahanti; pāpako kittisaddo abbhuggacchati; saddhammā vuţţhāti; asaddhamme patiţţhāti. Ime kho, bhikkhave, pañca ādīnavā duccarite.

‘Pañcime, bhikkhave, ānisaŋsā sucarite. Katame pañca? Attāpi attānaŋ na upavadati; anuvicca viññū pasaŋsanti; kalyāņo kittisaddo abbhuggacchati; asaddhammā vuţţhāti; saddhamme patiţţhāti. Ime kho, bhikkhave, pañca ānisaŋsā sucarite’ ti. Pañcamaŋ.

6. Dutiyakāyaduccaritasuttaŋ
246. ‘Pañcime, bhikkhave, ādīnavā kāyaduccarite …pe… ānisaŋsā kāyasucarite …pe…. Chaţţhaŋ.

7. Dutiyavacīduccaritasuttaŋ
247. ‘Pañcime, bhikkhave, ādīnavā vacīduccarite …pe… ānisaŋsā vacīsucarite …pe…. Sattamaŋ.

8. Dutiyamanoduccaritasuttaŋ
248. ‘Pañcime (p. 2.235) bhikkhave, ādīnavā manoduccarite …pe… ānisaŋsā manosucarite. Katame pañca? Attāpi attānaŋ na upavadati; anuvicca viññū pasaŋsanti; kalyāņo kittisaddo abbhuggacchati; asaddhammā vuţţhāti; saddhamme patiţţhāti. Ime kho, bhikkhave, pañca ānisaŋsā manosucarite’ ti. Aţţhamaŋ.

9. Sivathikasuttaŋ
249. ‘Pañcime, bhikkhave, ādīnavā sivathikāya . Katame pañca? Asuci, duggandhā, sappaţibhayā, vāļānaŋ amanussānaŋ āvāso, bahuno janassa ārodanā– ime kho, bhikkhave, pañca ādīnavā sivathikāya.

‘Evamevaŋ kho, bhikkhave, pañcime ādīnavā sivathikūpame puggale. Katame pañca? Idha bhikkhave, ekacco puggalo asucinā kāyakammena samannāgato hoti; asucinā vacīkammena samannāgato hoti; asucinā manokammena samannāgato hoti. Idamassa asucitāya vadāmi. Seyyathāpi sā, bhikkhave, sivathikā asuci; tathūpamāhaŋ, bhikkhave, imaŋ puggalaŋ vadāmi.

‘Tassa asucinā kāyakammena samannāgatassa, asucinā vacīkammena samannāgatassa, asucinā manokammena samannāgatassa pāpako kittisaddo abbhuggacchati. Idamassa duggandhatāya vadāmi. Seyyathāpi sā, bhikkhave, sivathikā duggandhā; tathūpamāhaŋ, bhikkhave, imaŋ puggalaŋ vadāmi.

‘Tamenaŋ asucinā kāyakammena samannāgataŋ, asucinā vacīkammena samannāgataŋ, asucinā manokammena samannāgataŋ pesalā sabrahmacārī ārakā parivajjanti. Idamassa sappaţibhayasmiŋ vadāmi. Seyyathāpi sā, bhikkhave, sivathikā sappaţibhayā; tathūpamāhaŋ, bhikkhave, imaŋ puggalaŋ vadāmi.

‘So asucinā kāyakammena samannāgato, asucinā vacīkammena samannāgato asucinā manokammena samannāgato sabhāgehi puggalehi saddhiŋ saŋvasati. Idamassa vāļāvāsasmiŋ vadāmi. Seyyathāpi sā (p. 2.236) bhikkhave, sivathikā vāļānaŋ amanussānaŋ āvāso; tathūpamāhaŋ, bhikkhave, imaŋ puggalaŋ vadāmi.

‘Tamenaŋ asucinā kāyakammena samannāgataŋ, asucinā vacīkammena samannāgataŋ, asucinā manokammena samannāgataŋ pesalā sabrahmacārī disvā khīyadhammaŋ āpajjanti– “aho vata no dukkhaŋ ye mayaŋ evarūpehi puggalehi saddhiŋ saŋvasāmā” ti! Idamassa ārodanāya vadāmi. Seyyathāpi sā, bhikkhave, sivathikā bahuno janassa ārodanā; tathūpamāhaŋ, bhikkhave, imaŋ puggalaŋ vadāmi. Ime kho, bhikkhave, pañca ādīnavā sivathikūpame puggale’ ti. Navamaŋ.

10. Puggalappasādasuttaŋ
250. ‘Pañcime bhikkhave, ādīnavā puggalappasāde. Katame pañca? Yasmiŋ, bhikkhave, puggale puggalo abhippasanno hoti, so tathārūpaŋ āpattiŋ āpanno hoti yathārūpāya āpattiyā sangho ukkhipati. Tassa evaŋ hoti– “yo kho myāyaŋ puggalo piyo manāpo so sanghena ukkhitto” ti. Bhikkhūsu appasādabahulo hoti. Bhikkhūsu appasādabahulo samāno aññe bhikkhū na bhajati. Aññe bhikkhū abhajanto saddhammaŋ na suņāti. Saddhammaŋ asuņanto saddhammā parihāyati. Ayaŋ, bhikkhave, paţhamo ādīnavo puggalappasāde.

‘Puna caparaŋ, bhikkhave, yasmiŋ puggale puggalo abhippasanno hoti, so tathārūpaŋ āpattiŋ āpanno hoti yathārūpāya āpattiyā sangho ante nisīdāpeti Tassa evaŋ hoti– “yo kho myāyaŋ puggalo piyo manāpo so sanghena ante nisīdāpito” ti. Bhikkhūsu appasādabahulo hoti. Bhikkhūsu appasādabahulo samāno aññe bhikkhū na bhajati. Aññe bhikkhū abhajanto saddhammaŋ na suņāti. Saddhammaŋ asuņanto saddhammā parihāyati. Ayaŋ, bhikkhave, dutiyo ādīnavo puggalappasāde.

‘Puna caparaŋ, bhikkhave, yasmiŋ puggale puggalo abhippasanno hoti, so disāpakkanto hoti …pe… so vibbhanto hoti …pe… so (p. 2.237) kālankato hoti. Tassa evaŋ hoti– “yo kho myāyaŋ puggalo piyo manāpo so kālankato” ti. Aññe bhikkhū na bhajati. Aññe bhikkhū abhajanto saddhammaŋ na suņāti. Saddhammaŋ asuņanto saddhammā parihāyati. Ayaŋ, bhikkhave, pañcamo ādīnavo puggalappasāde. Ime kho, bhikkhave, pañca ādīnavā puggalappasāde’ ti. Dasamaŋ.

Duccaritavaggo pañcamo.

Tassuddānaŋ–

Duccaritaŋ kāyaduccaritaŋ, vacīduccaritaŋ manoduccaritaŋ.

Catūhi pare dve sivathikā, puggalappasādena cāti.

Pañcamapaņņāsakaŋ samattaŋ.

( 26) 6. Upasampadāvaggo

1. Upasampādetabbasuttaŋ
251. ‘Pañcahi (p. 2.238) bhikkhave, dhammehi samannāgatena bhikkhunā upasampādetabbaŋ. Katamehi pañcahi? Idha, bhikkhave, bhikkhu asekhena sīlakkhandhena samannāgato hoti; asekhena samādhikkhandhena samannāgato hoti; asekhena paññākkhandhena samannāgato hoti; asekhena vimuttikkhandhena samannāgato hoti; asekhena vimuttiñāņadassanakkhandhena samannāgato hoti. Imehi kho, bhikkhave, pañcahi dhammehi samannāgatena bhikkhunā upasampādetabban’ ti. Paţhamaŋ.

2. Nissayasuttaŋ
252. ‘Pañcahi, bhikkhave, dhammehi samannāgatena bhikkhunā nissayo dātabbo. Katamehi pañcahi? Idha, bhikkhave, bhikkhu asekhena sīlakkhandhena samannāgato hoti …pe… asekhena vimuttiñāņadassanakkhandhena samannāgato hoti. Imehi …pe… nissayo dātabbo’ ti. Dutiyaŋ.

3. Sāmaņerasuttaŋ
253. ‘Pañcahi, bhikkhave, dhammehi samannāgatena bhikkhunā sāmaņero upaţţhāpetabbo. Katamehi pañcahi? Idha, bhikkhave, bhikkhu asekhena sīlakkhandhena samannāgato hoti; asekhena samādhikkhandhena… asekhena paññākkhandhena… asekhena vimuttikkhandhena… asekhena vimuttiñāņadassanakkhandhena samannāgato hoti. Imehi kho, bhikkhave, pañcahi dhammehi samannāgatena bhikkhunā sāmaņero upaţţhāpetabbo’ ti. Tatiyaŋ.

4. Pañcamacchariyasuttaŋ
254. ‘Pañcimāni bhikkhave, macchariyāni. Katamāni pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, dhammamacchariyaŋ– imāni kho, bhikkhave, pañca macchariyāni. Imesaŋ kho, bhikkhave, pañcannaŋ macchariyānaŋ etaŋ paţikuţţhaŋ, yadidaŋ dhammamacchariyan’ ti. Catutthaŋ.

5. Macchariyappahānasuttaŋ
255. ‘Pañcannaŋ (p. 2.239) bhikkhave, macchariyānaŋ pahānāya samucchedāya brahmacariyaŋ vussati. Katamesaŋ pañcannaŋ? Āvāsamacchariyassa pahānāya samucchedāya brahmacariyaŋ vussati; kulamacchariyassa …pe… lābhamacchariyassa… vaņņamacchariyassa… dhammamacchariyassa pahānāya samucchedāya brahmacariyaŋ vussati. Imesaŋ kho, bhikkhave, pañcannaŋ macchariyānaŋ pahānāya samucchedāya brahmacariyaŋ vussatī’ ti. Pañcamaŋ.

6. Paţhamajhānasuttaŋ
256. ‘Pañcime, bhikkhave, dhamme appahāya abhabbo paţhamaŋ jhānaŋ upasampajja viharituŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, dhammamacchariyaŋ– ime kho, bhikkhave, pañca dhamme appahāya abhabbo paţhamaŋ jhānaŋ upasampajja viharituŋ.

‘Pañcime, bhikkhave, dhamme pahāya bhabbo paţhamaŋ jhānaŋ upasampajja viharituŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, dhammamacchariyaŋ– ime kho, bhikkhave, pañca dhamme pahāya bhabbo paţhamaŋ jhānaŋ upasampajja viharitun’ ti. Chaţţhaŋ.

7- 13. Dutiyajhānasuttādisattakaŋ

257-263. ‘Pañcime bhikkhave, dhamme appahāya abhabbo dutiyaŋ jhānaŋ …pe… abhabbo tatiyaŋ jhānaŋ… abhabbo catutthaŋ jhānaŋ… abhabbo sotāpattiphalaŋ… abhabbo sakadāgāmiphalaŋ… abhabbo anāgāmiphalaŋ… abhabbo arahattaŋ sacchikātuŋ. Katame pañca? Āvāsamacchariyaŋ kulamacchariyaŋ, lābhamacchariyaŋ, vaņņamacchariyaŋ, dhammamacchariyaŋ– ime kho, bhikkhave, pañca dhamme appahāya abhabbo arahattaŋ sacchikātuŋ.

‘Pañcime, bhikkhave, dhamme pahāya bhabbo dutiyaŋ jhānaŋ …pe… bhabbo tatiyaŋ jhānaŋ… bhabbo catutthaŋ jhānaŋ… bhabbo sotāpattiphalaŋ… bhabbo sakadāgāmiphalaŋ… bhabbo anāgāmiphalaŋ… bhabbo arahattaŋ sacchikātuŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, dhammamacchariyaŋ– ime kho, bhikkhave, pañca dhamme pahāya bhabbo arahattaŋ sacchikātun’ ti. Terasamaŋ.

14. Aparapaţhamajhānasuttaŋ
264. ‘Pañcime (p. 2.240) bhikkhave, dhamme appahāya abhabbo paţhamaŋ jhānaŋ upasampajja viharituŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, akataññutaŋ akataveditaŋ – ime kho, bhikkhave, pañca dhamme appahāya abhabbo paţhamaŋ jhānaŋ upasampajja viharituŋ.

‘Pañcime, bhikkhave, dhamme pahāya bhabbo paţhamaŋ jhānaŋ upasampajja viharituŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, akataññutaŋ akataveditaŋ – ime kho, bhikkhave, pañca dhamme pahāya bhabbo paţhamaŋ jhānaŋ upasampajja viharitun’ ti. Cuddasamaŋ.

15- 21. Aparadutiyajhānasuttādisattakaŋ

265-271. ‘Pañcime bhikkhave, dhamme appahāya abhabbo dutiyaŋ jhānaŋ …pe… tatiyaŋ jhānaŋ… catutthaŋ jhānaŋ… sotāpattiphalaŋ… sakadāgāmiphalaŋ… anāgāmiphalaŋ… arahattaŋ sacchikātuŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, akataññutaŋ akataveditaŋ– ime kho, bhikkhave, pañca dhamme appahāya abhabbo arahattaŋ sacchikātuŋ.

‘Pañcime, bhikkhave, dhamme pahāya bhabbo dutiyaŋ jhānaŋ …pe… tatiyaŋ jhānaŋ… catutthaŋ jhānaŋ… sotāpattiphalaŋ… sakadāgāmiphalaŋ… anāgāmiphalaŋ… arahattaŋ sacchikātuŋ. Katame pañca? Āvāsamacchariyaŋ, kulamacchariyaŋ, lābhamacchariyaŋ, vaņņamacchariyaŋ, akataññutaŋ akataveditaŋ– ime kho, bhikkhave, pañca dhamme pahāya bhabbo arahattaŋ sacchikātun’ ti. Ekavīsatimaŋ.

Upasampadāvaggo chaţţho.

1. Sammutipeyyālaŋ

1. Bhattuddesakasuttaŋ
272. ‘Pañcahi bhikkhave, dhammehi samannāgato bhattuddesako na sammannitabbo . Katamehi pañcahi? Chandāgatiŋ gacchati, dosāgatiŋ gacchati, mohāgatiŋ (p. 2.241) gacchati, bhayāgatiŋ gacchati, uddiţţhānuddiţţhaŋ na jānāti– imehi kho, bhikkhave, pañcahi dhammehi samannāgato bhattuddesako na sammannitabbo.

‘Pañcahi, bhikkhave, dhammehi samannāgato bhattuddesako sammannitabbo. Katamehi pañcahi? Na chandāgatiŋ gacchati, na dosāgatiŋ gacchati, na mohāgatiŋ gacchati, na bhayāgatiŋ gacchati, uddiţţhānuddiţţhaŋ jānāti– imehi kho, bhikkhave, pañcahi dhammehi samannāgato bhattuddesako sammannitabboti.

‘Pañcahi, bhikkhave, dhammehi samannāgato bhattuddesako sammato na pesetabbo …pe… sammato pesetabbo… bālo veditabbo… paņđito veditabbo… khataŋ upahataŋ attānaŋ pariharati… akkhataŋ anupahataŋ attānaŋ pariharati… yathābhataŋ nikkhitto evaŋ niraye… yathābhataŋ nikkhitto evaŋ sagge. Katamehi pañcahi? Na chandāgatiŋ gacchati, na dosāgatiŋ gacchati, na mohāgatiŋ gacchati, na bhayāgatiŋ gacchati, uddiţţhānuddiţţhaŋ jānāti– imehi kho, bhikkhave, pañcahi dhammehi samannāgato bhattuddesako yathābhataŋ nikkhitto evaŋ sagge’ ti. Paţhamaŋ.

2- 14. Senāsanapaññāpakasuttāditerasakaŋ

273-285. ‘Pañcahi, bhikkhave, dhammehi samannāgato senāsanapaññāpako na sammannitabbo …pe… paññattāpaññattaŋ na jānāti …pe… senāsanapaññāpako sammannitabbo …pe… paññattāpaññattaŋ jānāti …pe….

Senāsanagāhāpako na sammannitabbo …pe… gahitāgahitaŋ na jānāti …pe… senāsanagāhāpako sammannitabbo …pe… gahitāgahitaŋ jānāti …pe….

Bhaņđāgāriko na sammannitabbo …pe… guttāguttaŋ na jānāti… bhaņđāgāriko sammannitabbo …pe… guttāguttaŋ jānāti …pe….

Cīvarapaţiggāhako na sammannitabbo …pe… gahitāgahitaŋ na jānāti… cīvarapaţiggāhako sammannitabbo …pe… gahitāgahitaŋ jānāti …pe….

Cīvarabhājako (p. 2.242) na sammannitabbo …pe… bhājitābhājitaŋ na jānāti… cīvarabhājako sammannitabbo …pe… bhājitābhājitaŋ jānāti …pe….

Yāgubhājako na sammannitabbo …pe… yāgubhājako sammannitabbo …pe….

Phalabhājako na sammannitabbo …pe… phalabhājako sammannitabbo …pe….

Khajjakabhājako na sammannitabbo …pe… bhājitābhājitaŋ na jānāti… khajjakabhājako sammannitabbo …pe… bhājitābhājitaŋ jānāti …pe….

Appamattakavissajjako na sammannitabbo …pe… vissajjitāvissajjitaŋ na jānāti… appamattakavissajjako sammannitabbo …pe… vissajjitāvissajjitaŋ jānāti….

Sāţiyaggāhāpako na sammannitabbo …pe… gahitāgahitaŋ na jānāti sāţiyaggāhāpako sammannitabbo …pe… gahitāgahitaŋ jānāti….

Pattaggāhāpako na sammannitabbo …pe… gahitāgahitaŋ na jānāti… pattaggāhāpako sammannitabbo …pe… gahitāgahitaŋ jānāti….

Ārāmikapesako na sammannitabbo …pe… ārāmikapesako sammannitabbo …pe….

Sāmaņerapesako na sammannitabbo …pe… sāmaņerapesako sammannitabbo …pe….

Sammato na pesetabbo …pe… sammato pesetabbo …pe….

Sāmaņerapesako bālo veditabbo …pe… paņđito veditabbo… khataŋ upahataŋ attānaŋ pariharati… akkhataŋ anupahataŋ attānaŋ pariharati… yathābhataŋ nikkhitto evaŋ niraye… yathābhataŋ nikkhitto evaŋ sagge. Katamehi pañcahi? Na chandāgatiŋ gacchati, na dosāgatiŋ gacchati, na mohāgatiŋ gacchati, na bhayāgatiŋ gacchati, pesitāpesitaŋ jānāti. Imehi kho, bhikkhave, pañcahi dhammehi samannāgato sāmaņerapesako yathābhataŋ nikkhitto evaŋ sagge’ ti. Cuddasamaŋ.

Sammutipeyyālaŋ niţţhitaŋ.

2. Sikkhāpadapeyyālaŋ

1. Bhikkhusuttaŋ
286. ‘Pañcahi (p. 2.243) bhikkhave, dhammehi samannāgato bhikkhu yathābhataŋ nikkhitto evaŋ niraye. Katamehi pañcahi? Pāņātipātī hoti, adinnādāyī hoti, abrahmacārī hoti, musāvādī hoti, surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato bhikkhu yathābhataŋ nikkhitto evaŋ niraye.

‘Pañcahi, bhikkhave, dhammehi samannāgato bhikkhu yathābhataŋ nikkhitto evaŋ sagge. Katamehi pañcahi Pāņātipātā paţivirato hoti, adinnādānā paţivirato hoti, abrahmacariyā paţivirato hoti, musāvādā paţivirato hoti, surāmerayamajjapamādaţţhānā paţivirato hoti. Imehi kho, bhikkhave, pañcahi dhammehi samannāgato bhikkhu yathābhataŋ nikkhitto evaŋ sagge’ ti. Paţhamaŋ.

2- 7. Bhikkhunīsuttādichakkaŋ

287-292. ‘Pañcahi, bhikkhave, dhammehi samannāgatā bhikkhunī …pe… sikkhamānā… sāmaņero… sāmaņerī… upāsako… upāsikā yathābhataŋ nikkhittā evaŋ niraye. Katamehi pañcahi? Pāņātipātinī hoti, adinnādāyinī hoti, kāmesumicchācārinī hoti, musāvādinī hoti, surāmerayamajjapamādaţţhāyinī hoti. Imehi kho, bhikkhave, pañcahi dhammehi samannāgatā upāsikā yathābhataŋ nikkhittā evaŋ niraye.

‘Pañcahi, bhikkhave, dhammehi samannāgatā upāsikā yathābhataŋ nikkhittā evaŋ sagge. Katamehi pañcahi? Pāņātipātā paţiviratā hoti, adinnādānā paţiviratā hoti, kāmesumicchācārā paţiviratā hoti, musāvādā paţiviratā hoti, surāmerayamajjapamādaţţhānā paţiviratā hoti. Imehi kho, bhikkhave, pañcahi dhammehi samannāgatā upāsikā yathābhataŋ nikkhittā evaŋ sagge’ ti. Sattamaŋ.

8. Ājīvakasuttaŋ
293. ‘Pañcahi (p. 2.244) bhikkhave, dhammehi samannāgato ājīvako yathābhataŋ nikkhitto evaŋ niraye. Katamehi pañcahi? Pāņātipātī hoti, adinnādāyī hoti, abrahmacārī hoti, musāvādī hoti, surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato ājīvako yathābhataŋ nikkhitto evaŋ niraye’ ti. Aţţhamaŋ.

9- 17. Nigaņţhasuttādinavakaŋ

294-302. ‘Pañcahi, bhikkhave, dhammehi samannāgato nigaņţho …pe… muņđasāvako… jaţilako… paribbājako… māgaņđiko… tedaņđiko… āruddhako… gotamako… devadhammiko yathābhataŋ nikkhitto evaŋ niraye. Katamehi pañcahi? Pāņātipātī hoti, adinnādāyī hoti …pe… surāmerayamajjapamādaţţhāyī hoti. Imehi kho, bhikkhave, pañcahi dhammehi samannāgato devadhammiko yathābhataŋ nikkhitto evaŋ niraye’ ti. Sattarasamaŋ.

Sikkhāpadapeyyālaŋ niţţhitaŋ.

3. Rāgapeyyālaŋ

303. ‘Rāgassa bhikkhave, abhiññāya pañca dhammā bhāvetabbā. Katame pañca? Asubhasaññā, maraņasaññā, ādīnavasaññā, āhāre paţikūlasaññā, sabbaloke anabhiratasaññā – rāgassa, bhikkhave, abhiññāya ime pañca dhammā bhāvetabbā’ ti.

304. ‘Rāgassa, bhikkhave, abhiññāya pañca dhammā bhāvetabbā. Katame pañca? Aniccasaññā, anattasaññā, maraņasaññā, āhāre paţikūlasaññā, sabbaloke anabhiratasaññā– rāgassa, bhikkhave, abhiññāya ime pañca dhammā bhāvetabbā’ ti.

305. ‘Rāgassa (p. 2.245) bhikkhave, abhiññāya pañca dhammā bhāvetabbā. Katame pañca? Aniccasaññā, anicce dukkhasaññā, dukkhe anattasaññā, pahānasaññā, virāgasaññā– rāgassa, bhikkhave, abhiññāya ime pañca dhammā bhāvetabbā’ ti.

306. ‘Rāgassa, bhikkhave, abhiññāya pañca dhammā bhāvetabbā. Katame pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ– rāgassa, bhikkhave, abhiññāya ime pañca dhammā bhāvetabbā’ ti.

307. ‘Rāgassa bhikkhave, abhiññāya pañca dhammā bhāvetabbā. Katame pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ– rāgassa, bhikkhave, abhiññāya ime pañca dhammā bhāvetabbā’ ti.

308-1151. ‘Rāgassa, bhikkhave, pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya pañca dhammā bhāvetabbā. Dosassa… mohassa… kodhassa… upanāhassa… makkhassa… paļāsassa… issāya… macchariyassa… māyāya… sāţheyyassa… thambhassa… sārambhassa… mānassa… atimānassa … madassa… pamādassa abhiññāya… pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya pañca dhammā bhāvetabbā.

‘Katame pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ– pamādassa, bhikkhave, paţinissaggāya ime pañca dhammā bhāvetabbā’ ti.

Rāgapeyyālaŋ niţţhitaŋ.

Tassuddānaŋ–

Abhiññāya pariññāya parikkhayāya,

Pahānāya khayāya vayena ca.

Virāganirodhā cāgañca,

Paţinissaggo ime dasāti.

Pañcakanipāto niţţhito.

Tatridaŋ vagguddānaŋ–

Sekhabalaŋ (p. 2.246) balañceva, pañcangikañca sumanaŋ;

Muņđanīvaraņañca saññañca, yodhājīvañca aţţhamaŋ.

Theraŋ kakudhaphāsuñca, andhakavindadvādasaŋ.

Gilānarājatikaņđaŋ, saddhammāghātupāsakaŋ.

Araññabrāhmaņañceva, kimilakkosakaŋ tathā.

Dīghācārāvāsikañca, duccaritūpasampadanti.

Pañcakanipātapāļi niţţhitā.

